
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Залуурчин, далайчин аль нь ч эрсэджээ!

	Заяа битүүлэг гагц дууч намайг л

	Задгай шуурга эрэг дээр шиджээ. 

	Тийн би бээр, байц хясааны ёроолд, 

	Ээвэр нарнаа өмсгөл юүгээн сэврээнхэн 

	Эрээвэр сүлд дуугаа аяланхан суунам. 

	 

	А. Пушкин

	— За, ялдам минь, чи азтай байна шүү! Анх удаа шуудан дээр очсон чинь чамаас цахилгаан ирчхэж! Би шууд л галт тэрэгний буудал руу харайлгачихлаа. 

	Глеб цагаан шүдээ яралзуулан инээж, Сашаг байн байн харна. 

	— Би гэрийнхээ эзэн авгайтай ганц хүн гээд тохирчихсон болохоор бас нэг хүн аваачих эвгүй байна. Чамд тусдаа байр л хайцгаая. 

	Тээш хадгалах газар чемоданыг авсан боловч үүргэвчийг нь “Түгжээгүй юм авдаггүй” гээд халгаахгүй маягтай. Саша “За, дарга аа, гайгүй шүү дээ, өнөөдөр авчихна” гээд хадгалагчид нэг рубль шургуулсанд үүргэвчийг нь чемоданых нь хажууд тавиад хоёр тээшний баримт өглөө. 

	— Явган явцгаая, аян хамтад нь хотоо үзүүлнэ биз гэж Саша санал гаргав. 

	Хүнсний дэлгүүр, аж үйлдвэрийн бараа, бичгийн хэрэгсэл, талхны мухлаг, эмийн сан... Яг Калинин шиг, ер нь хаана л бол ийм байдаг даа. Гундуухан байна. Нэг, хоёр давхар хуучин модон байшингууд. Хааяа байх тоосгон байшин дээр байгууллагын нэрийг оросоор, бас орос үсгээр башкир хэлээр бичсэн хаяг хадаатай байх аж. Гагцхүү ийм хаяг л энэ хот чинь Бүгд найрамдах автономит Башкир улсын нийслэл гэдгийг хэлж өгч байна. Тиймгүй сэн бол ердөө л хөдөөгийн хот, чулуу дэвссэн гудамж, хаа нэгтээ явган хүний банзан зам, зарим газраа явган зам ерөөсөө алга. Нуль тоос шороо. 

	— За, манай Уфа хот ямар байна?

	— Орос хотуудын гуниг л байна... 

	Тэр бээр Глебэд тэгж хариулсан боловч дотроо энэ гуниг өөрийнх нь ч байж магадгүй... Дахиад л, хэд дэх ч удаагаа юм бэ дээ, бас л шинээр эхлэх болж байна гэж боджээ. 

	—Аж төрж болно, башкирууд чинь номхон дөлгөөн, зочломтгой улс. Харин гомдох нь амархан. Чи тэдний дэргэд нэг их пээдийж болохгүй шүү, ялдам минь. 

	— Тэр л дутаж гэнэ дээ!

	— Саяхан бид нар хэдүүлээ нийлцгээсэн юм. Тэгтэл Ленинградын нэг залуухан сэхээтэн өөр шигээ залуухан башкирт “Өө, өвгөөн, би чамтай санал нэг байна” гэх маягийн юм хэлчихгүй юү. “Өвгөн” гэдэг үгийг Ленинградын сэхээтнүүдийн хэлдэг маягаар хэлсэн юм. Тэгсэн чинь нөгөө башкир маань “Би өвгөн байхдаа яах вэ дээ?!” гээд цаадхынхаа хоншоор дундуур татаад авах нь тэр! “Өвгөн” гэхээр нь гомдчихсон хэрэг. Хүүхэн шуухан байсан бол ч бас яах вэ, тэдний нүүрэн дээр доромжиллоо гэх санж. Гэтэл дандаа харчуул, бүсгүй хүн огт байгаагүй. 

	Глеб “Айраг” гэсэн хаягтай байшинг зааж, 

	— Айраг зардгийг харж байна уу? Гүүний сүү, башкирууд түүнээсээ архи гэж манай бараашигархуу юм нэрнэ, тэр ч байтугай спирт нэрнэ гээч. Уухыг үзүүлнэ, нөгөө коран судар энэ тэрээ тооно гэсэн юм байхгүй. “Мөнгөө байна аа - Уфа наргина аа, мөнгөө байхгүй ээ — Чишма сууна аа” гэв. 

	— Чишма гэж юу юм?

	— Уфагаас холгүй байдаг нэг өртөө, замдаа анзаараагүй юү?

	— Анзаараагүй. 

	— Уух дуртай, зууш даруулгад бүр ч их дуртай. Эдний мах гэвэл голдуу адуу, хонины мах. Бешбармак нь дажгүй, хоолой давахтайгаа. 

	Тэр хоёр хотын төвөөр, Егор Сазановын гудамжаар явж байв. Тэр нь хааны Плеве гэдэг сайдыг алсан, алуурчин, эсер. Уфа хотын хүн байсан юм уу, хаашаа юм? Аюулаас хамгаалахын дүрэмт хувцастай хүмүүс тааралдах нь элбэгшлээ. Гялалзтал тосолсон савхин гуталтай, хальфийтай өмдтэй, дөрвөлжин хөгжил хөдөлгөөнгүй царайтай. 

	— Үгүй, эд нар чинь энд яасан ч олуулаа юм бэ дээ гэж Саша өгүүлэхэд, Глеб нэг байшин руу зааж, 

	— Харж байна уу? ДЯАК-ын газар гэв. 

	Тэр нь бүдүүн төмөр саваагаар цонхыг нь торлосон, хоёр давхар урт тоосгон байшин бөгөөд дөрвөн орц нь бололтой, шилгүй хоёр хавтастай нүсэр хаалга бүхий битүү пин явган замын гол руу түрж орж иржээ. 

	— Глеб, Калининд паспортын дэглэм тогтоож байгааг чи мэдэж байсан уу?

	— Мэдэж байсан. 

	— Надад хэлэхгүй яасан юм бэ?

	— Хэлээгүй гэж юу гэсэн үг вэ? Би өөрийнхөө үгийг яг санаж байна: “Өнөөдөр бол Калинин тусгай дэглэмгүй байна, маргааш тусгай дэглэмтэй болно” гэж хэлсэн, тэр юу юм бэ? 

	— Хнн, битүү дохио юм уу... 

	— Тийм битүү дохиог хүүхэд ч ойлгоно. Би зүгээр ч үгүй чамд тэндээс явах санал тавьсан юм чинь. 

	— Битүү дохиог чинь би сэргийлэхэд очсон хойноо л ойлгосон. 

	— Чам шиг байдалд байгаа хүн арай түргэн сэтгэж байх хэрэгтэй. 

	— Харин ч сайн боллоо, юу гэвэл, бичиг баримт маань өвөрт байна, ажлаасаа халагдчихсан, байрныхаа бүртгэлээс хасуулчихсан. За тэр ч яах вэ, нөгөө оромдох ажлаа эхэлсэн үү?

	— Хөөе ялдам аа! Чи яаж ингэж ярьж чадаж байна аа? “Оромдох ажил” гэнэ! Юу гэсэн үг вэ энэ чинь? Яг Семён Григорьевич Зиновьев өөрөө удирдаж байгаа бригад байна. 

	— Тэр чинь нөгөө Зиновьевийн хамаатан биш биз дээ?

	— Тэр ч байтугай ижил овогтон ч биш. Марийнскийн театрын гоцлол бүжигчин байсан хүн, “Орчин үеийн нийтийн бүжиг” гэдэг номын зохиогч, би чамд өгнө, уншаад Сократ, Аристотель энэ тэр бүжгийн тухай юу гэж хэлж байсныг мэдэж аваарай. Семён бол мундаг хүн, томоохон зүтгэлтэн, хотын яг төвийн Хөдөлмөрийн ордыг түрээслээд авчихсан, үйлдвэр, заводтой гэрээ хэлцэл байгуулна. Хүн болгоноос гучин рубль татна, фокстрот, румба, танго, вальс-бостон заана гэснээ Глеб алхаагаа сааж, Сашагийн костюм, шаахай энэ тэр лүү харснаа, 

	— Чамд өөр костюм байхгүй юү? гэж асуув. 

	— Энэ юу нь муу байна?

	— Маяг нь хоцрогдсон байна. Бас шаахай чинь... Шаахай бол хамгийн гол юм шүү дээ, ялдам минь! Аль чигт хөлөө хөдөлгөхийг харуулж заана, нөгөө шавь нар чинь юу руу харах вэ? Чиний гоё халимагийг уу, сэртэнтсэн нүдийг чинь үү? Үгүй шүү, ялдам минь, хөлийг чинь л харна. Тэгээд майжийчихсан юм уу, балиар шаахай харах юм бол тэд чинь чиний зааж байгаа бүжгээс нэг их баярлаж хөөрөхгүй гэж мэдээрэй, тийм биз дээ. Гоо зүйд харшилна! Чамд зангиа бий юү?

	— Энэ насандаа зүүж үзсэнгүй. 

	— Зүүх л болно доо. Бас шаахай бол бүр өнөөдөр авах хэрэгтэй. Харыг. Хар шаахай ямар ч костюмд дүйнэ. Тоглоом шоглоом болгохгүй шүү, энэ ажил чинь зүгээр нэг бүжиг мүжигхэн биш. Энэ чинь үзэл суртал, мэдэж ав, ялдам минь. 

	— Бүр түүндээ хүрчих үү?

	— Гучин хүнтэй бүлэг цугларч байна, үүнийг х э н ч сонирхохгүй байх уу, чи юу гэж бодож байна? Тэгээд ч тэр бүлэг нь ганцхан биш. Уфа тэр чигээрээ, орос башкиргүй өрнөд европын бүжиг хийцгээхийг хүсэж байна. Тийм учраас үүнийг харж байх үүрэгтэй хүмүүс нь ажиглаж хянаж байх ёстой. За тэр ч яах вэ, манай албан газрыг очиж харцгаая. 

	Тэр хоёр Сазановын гудамжнаас нэг хөндлөн гудам руу эргэв. “Аяллын дагшаа тоглолтын товчоо” гэсэн хаягтай багашаархан байшингийн хавьд хүмүүс шавааралдан байх аж. Глеб, 

	— Намайг энд хүлээж бай гэчхээд дотогшоо орж алга болов. 

	Саша жаахан зайдуу очиж зогсов. Цугларагсдын дотор олон хүн бие биеэ мэддэг бололтой, нэр нэрээрээ дуудалцан, нэг бүлгээс нөгөө рүү очиж тэврэлдэх, үнсэлдэх зэргээр мэнд усаа мэдэлцэн, “Уулзалгүй хэчнээн ч хаврыг үдэж вэ дээ!” хэмээн дуу алдацгаах ажээ. Энэ бүх байдалд хий дэврэн хөөрсөн, өнгөний зохиомол шинж илрээд байх шиг... Ийм хүмүүстэй яаж аж төрж, тэдний дэргэд яаж ажиллах хэрэг вэ? Танихгүй хүмүүс, эс мэдэх зан заншил. Сох больдог ч юм уу? Ямар ч хамаагүй нэг базад ажил хайдаг ч юм бил үү?

	Глеб гарч ирээд, нэг хаягтай цаас үзүүлэв. 

	— Яг хотын төвд. Зочид буудал зөвхөн ардын, гавьяат энэ тэрд хүртээлтэй, бусад аливаа хүмүүн хөлсний байранд сууна. Чи энэ биржийг хараа биз дээ? Илбэчид, ховсчид, бүжигчид, шог дуучид... Курайгаа барьсан башкирууд. Курай гэж мэдэх үү?

	— Үгүй чиш. 

	— Жимбүүр маягийн цуур, эгшиг нь их гунигтай... Баг бүрдүүлэх санаатай товчооны дэргэд шавааралдацгааж байгаа юм, гол нь олигтойхон зохион байгуулагч - амьд жүжигчин таарах явдал, тийм хүн түрүүлж очоод, аль нэгэн бөглүү зэлүүд газар ч сурталчилгаа таниулга хийгээд явчихна. Тоглолтын зарлал дээр үгүйдээн нэг алдартай хүний нэр байх нь маш чухал. Энд чинь элдвийн Качалов, Кторов, Церетели, Уланов гэхчлэнгүүд үй олноороо байгаа гэж мэд, ялдам минь! Яаж ч өөнтөглөхийн арга байхгүй. Бөөн булхай явж байгаа... гээд Глеб Саша руу хялайж, — Яагаад дуугаа хураачхав, ялдам аа? гэв. 

	— Бодож байна. Энэ ажил надад таарах уу, үгүй юү? Чи сая бөөн булхай гэж бас хэлж байна. Гэтэл би тэгж сураагүй хүн. 

	— Шударга амьдрахыг хүсэж байна уу?

	— Яг тэгж байна. 

	— Шударга л амьдарна шүү дээ, ажиллах цагаа ёсоор нь гүйцээнэ, тэгээд цалингаа авна. Бүх юм хууль номоороо явна, ялдам минь. Үүнийг чинь манай Мария Константиновна дарга хянаж байдаг юм, чи түүнтэй уулзана гайгүй, ажил хэрэгч авгай, гуталдаа зан гартал шогшино, гэхдээ боловсон сэхээтэн. Өө тийм, байрныхаа хөлсийг чи өөрөө төлнө гэж мэдээрэй. 

	— Ойлгомжтой. 

	Булангийн байшин нэг талаараа Аксаковын, нөгөө талаараа Чернышевскийн гудамжны дагуу байрлажээ. Жижигхэн байрны умгар өрөө. Гэхдээ Калининд байсан шиг даавуун хөшгөөр тусгаарласан өрөө эрхбиш биш. Юу шиг байх вэ. Юм юманд санаа зовсон, уймраа мартамхай эзэгтэй нүдний шилээ олж цөхөхдөө, эд нар л нэг тийш нь хийсэн байх гэж хүүхдүүдээ зүхэв. Арван нэг, хоёртой хүү, охин хоёр нь шилийг нь хайхаар гал тогоо руу орлоо. Хүүгээ ханиалгах бүрийд эх нь эгдүүцэн “Битгий мэнгэрлээд бай, шил хайгаадах!” гэж зандарна. 

	Тэгж тэгж нүдний шилээ олсны эцэст эзэгтэй, 

	— Томилолт хаа байна? гэж асуухад Глеб малилзан, 

	— Мария Константиновна их яарч байсан учраас ердөө хаяг л өгсөн, томилолтыг нэг дэх өдөр бичээд өгчихнө. Хаягийг чинь өөрийнхөө гараар бичсэн, та бичгийг нь танина шүү дээ гэв. 

	Эзэгтэй нөгөө цаасыг сэжигтэй гэгч нь эргүүлж тойруулан харав. 

	— Та эргэлзээд байна уу? Миний паспорт энэ байна гээд Саша халааснаасаа пастортоо гаргаж үзүүлэв. 

	— Надад таны паспортын хэрэг байхгүй, би таныг энд бүртгэж авахгүй. 

	Бүртгүүлэх хэрэггүй байх нь! Ёстой болж байна! Хамаг эргэлзээ шууд арилах нь тэр, Саша Калининд бүртгүүлэх гэж ямар доромжлол хүлээснээ нэхэн санаж л дээ. Энд тийм юм болохгүй нь. Айлчлан тоглогч жилд өчнөөн хотоор явдаг юм чинь, хот болгонд бүртгүүлж байлтай нь биш? Паспортын хуудас хүрэлцэхгүй шүү дээ. За яах вэ, бүжгээр л хичээллэхээс, ээ чөтгөр алгад гэж!

	— Мария Константиновна бүх юмыг номоор нь бичээд өгнө гэж Глеб амлав. 

	— Харин ёстой яахгүй шүү... гэснээ эзэгтэй хүүхдүүдээ хажуугийн өрөө рүү түлхэн оруулж хаалгаа хаагаад, — Шөнө хүүхэн авчрахгүй байхыг л танаас гуйя гэв. 

	— Та юу хэлнэ вэ? Яаж тэгж болох вэ, тийм биз дээ?

	— Яаж болгоно гээч хэмээн эзэгтэй толгой сэгсэрч, — Танаас өмнө энд чинь Цветков гэдэг жүжигчин сууж байлаа. Архичин нь багадсан юм шиг бүр авгай хүүхэн авчирна. Харахад тохитой хүн, гэтэл ямар муухай хэрэг тарина гээч. Би чинь хүүхэд шуухадтай хүн шүү дээ. 

	— Би таны санааг зовоохгүй байхыг хичээнэ ээ гэж Саша өгүүлэв. 

	1937 оны 8 дугаар сарын 23-нд Кремлийн ордны Георгийн одонт танхимд Москвагаас Америк хүртэл Хойд туйл дээгүүр буултгүй нислэг хийсэн нисгэгч Громов, Юмашев, штурман Данилин нарт зориулсан хүлээн авалт болов. 

	Тайз руу чагтлан тавьсан олон ширээнд нам засгийн томоохон зүтгэлтнүүд, дээд тушаалын цэргийн эрхтнүүд, онгоцны тэргүүлэх зохион бүтээгчид, алдарт нисгэгчид, шинжлэх ухаан, соёлын нэрт зүтгэлтнүүд сууцгаасан байлаа. Зочин болгоны ач холбогдол, тэдгээрийг нөхөр Сталин юу гэж үздэг болон хүлээн авалт дээр биеэ авч явах тухайд төдийгүй бусад бүх утгаар найдвартай эсэх талаар сайтар мэдээлэлтэй жич хүмүүс зочноор хэнийг урих асуудлыг хариуцна. Чухам эдгээр жич хүмүүс л хэнийг гэргийтэй, хэнийг гэргийгүй урих, хэн аль ширээнд, аль суудалд суухыг шийднэ. Нөхөр Сталин ойролцоох ширээн дээрээ танил хүмүүсийн царайг харж байвал тайван байх шүү дээ. Нөхөр Сталин “Энэ чинь хэн бэ?” гэж асуугаад байх дургүй. Энэ чинь хэн бэ гэдгийг нөхөр Сталин өөрөө мэднэ!

	Ширээ дүүрэн дарс, амтат зууш тавилсан байвч гар хүрч байгаа хүн алга: тайзтай зэрэгцээ, бусад ширээнд чагтлуулан арай зайтайхан байрлуулсан, гол ширээн дээр бас л дарс, амтат зууш тавилсан боловч олон лонх, галуун хүзүүт, шилбэт жүнз, жимстэй хөлт тавгуудын цаагуур эзгүй сандлууд эгнэн бүхий нь нам засгийн удирдагчид хараахан орж ирээгүй байгаа нь тэр. Тэднийг орж ирэх сэтгэл догдлом мөчийг хүлээзнэн зочид өөр хоорондоо биеэ барьсхийн аяархан хөөрөлдөнө. Цаг руу хэн ч эс харна. Цаг руу харна гэдэг бол тэсэж ядаж байгаагаа харуулна, энэ бол эвгүй, энэ бол нөхөр Сталинд үнэнч бус байгааг харуулна. 

	Мундаг агшин тохиож буйг хоол зөөгчид хүртэл илтгэнэ: цагаан элгэвчтэй, хар костюмтай, шуун дээгүүрээ цагаан алчуур тохсон, догшин хэр нь юуг ч эс илтгэх царайтай хүдэр залуус суугаа зочдын дээгүүр дүүхийлцэн ширээний араар хөшсөн мэт зогсоцгооно. Олон хаалганы дэргэд бас хоёр хоёр зөөгч зогсож байна. Зөөгчдийг ДЯАК-ын орон тооны ажилтнууд гэдгийг бүгд мэднэ, тэд ордны бүх хонгил гудаа, бүх давхар, бүх шатан дээр зогсож байгаа хамгаалалтынхан, ширээ болгоны ард чамгүй тоотой байгаа ДЯАК-ын орон тооны бус ажилтнуудад нэмэгдэл хүч болж байгаа юм. 

	Яг долоон цагт хажуугийн хаалганууд онгойж, Сталин Улс төрийн товчооны гишүүдээ дагуулан танхимд орж ирлээ. Бүх хүн сандлаа зайчлан босоцгоож, нижигнэсэн алга ташилт танхимаар нэг цуурайтлаа. Удирдагчдыг ширээ рүүгээ очин очтол уухай, алга ташилт үргэлжлэн цуурайтаж, тэг тэгсээр дарга нар сая өөрсдийн суудалд очиж зочид руугаа харж, өөрсдөө хариу алга ташицгаав. Танхим жолоодогч нар луу, жолоодогч нар танхим руу алга ташицгааж байна. Тэгснээ Улс төрийн товчооны гишүүд Сталин руу эргэж, түүн рүү алга ташицгаав. Танхим ч бас нөхөр Сталинд хүрэхийг оролдох мэт түүний зогсож байгаа зүг гар сунган алга ташицгааж байна. Гагцхүү ширээний дэргэдүүр урьдын адил хөшсөн мэт зогсож буй үйлчлэгч нар л алга эс ташна. Харин сууж байгсад боссон болохоор тэднээс олон хүн хоол зөөгчдөөс биерхүү, байрархуу буйн учир мань зөөгчид дүүхийлцэж харагдах нь мэдэгдэхгүй болжээ. 

	Сталин тохойгоо бараг нугалахгүй, гараа ширээний дээгүүр дөнгөж цухуйлган, хоёр алгаа хооронд нь хүргэх төдийхөн таших зуур ойр зуур зогсогсдыг буумал зовхиныхоо доороос хүйтэн харцаар зугуухан харж байв. Тэднийгээ нэг бүрчлэн харж таньж аваад, танхимын гүн рүү хараагаа шилжүүлсэн боловч өргөсөн олон гар сэрийлцээд, тэр бээр хэнийг ч ялган таньж эс чадав. Тэгмэгц мань хүн алга ташихаа больж сандалдаа суулаа. Түүнийг даган, хажууд нь зогсож асан Молотов, Ворошилов хоёр эхлээд, дараа нь Улс төрийн товчооны бусад гишүүн суудлаа эзэлцгээв. Харин зочид алга ташин зогссоор байлаа. Тэгэхүй дор Сталин зочдоо суухыг урьж, гараа хоёр удаа өргөх төдий дохиод буулгав. Гэтэл цаадуул нь хөөрсөн сэтгэлээ дарж чадах царай алга. Тэд нар ийшээ архи, коньяк, оргилуун дарс, “Мукузани” уух гэж ирээгүй, түрс, яргай загас, элэгний нухаш, мөөгний зутан, “киев маягийн” шабмаг идэх гэж ирээгүй. Тэд ийшээ нөхөр Сталиныг харах гэж, түүнд хайртай, үнэнч гэдгээ илэрхийлэх гэж ирсэн билээ. 

	Сталин Молотовт нэг юм хэлэхэд мань хүн босож, “Нөхөд өө, одоо бол оо! Нөхөр Сталин та бүхний сэтгэлийг ойлгож байна, үнэлж байна, гэхдээ бид чинь энд тодорхой ажлаар цугласан шүү дээ, тэр ажилдаа орцгооё. Уриа уухайгаа больж, сууцгааж үз!” гэж хэлэх мэт хоёр алгаа дээш нь харуулан гараа өргөв. 

	Тэргүүлэгчдийн байранд ойрхон зогсогсод эхлээд алга ташихаа больцгоов. Үйлчлэгчид тэдний архи хүссэнд нь архи, дарс хүссэнд нь дарс хундагалан араар нь миегнэлдэж эхлэв. 

	Харин бусад зочид нь нөхөр Сталин өөрсдийг нь бас хараасай, царайд нь, харцанд нь хязгааргүй хайр энхрийлэл гэрэлтэн буйг мэдэж аваасай хэмээн алга ташсан чигээрээ зогссоор байв. Молотов гараа бүр дээш нь өргөж, Улс төрийн товчооны гишүүд танхимын голд байгаа зочдыг ч бас харж байна, бүгд ойлгож байна, үнэлж байна, гэхдээ суухыг хүсэж байна гэж тэдэнд ойлгуулан дохив. Танхимын голынхон ингэснийх нь хариуд дахин хэдэн хором алга ташаад суудалдаа сууцгаалаа. Үйлчлэгчид тэдэнд архи, дарс аягалан бас хөлхөж эхлэв. 

	Хамгийн захын ширээнийхэн л зогссон чигээрээ алга ташсаар байлаа. Одоо өмнөх улс нь бүгд сууцгаасан болохоор өөрсдийг нь ч бас Сталин харна гэж найдацгааж байгаа нь тэр. Молотов хажуугийн хаалганы тэнд зогсож буй хэн нэгэн рүү хармагц, цаадах нь бас нэг хүн рүү дохихуйд, захын ширээний үйлчлэгчид тэр даруй хөдөлцгөөж, намбатай боловч шаргуу гэгч нь “Нөхөд өө, аль вэ сууцгааж болгоо... Аль вэ, нөхөр та! Таныг суу гэж байна шүү дээ! Аль вэ, аль вэ, нөхдөө, бушуулаарай...” хэмээн шаардацгаав. Тэр ч бүү хэл сандлыг нь биед нь шүргүүлэн хөдөлгөж эхэлсэнд эрхэм зочид байрандаа бушуухан сууцгаав. Тэгээд үйлчлэгчид тэдний хундагыг ч бусад ширээний нэгэн адил архи, дарсаар дүүргэлээ. Молотов бослоо, тэгмэгц үйлчлэгч нар ширээний хажуугаар хөших мэт номхон зогсоцгоов. 

	Молотов амьдралын бүх салбарт зөвлөлтийн ард түмний олсон хэзээ ч байгаагүй ололт амжилтыг дурдав. Энэ амжилт хөгжлөөрөө Зөвлөлт Холбоот Улс бүх дэлхийг хошуучилж яваа манай хүчирхэг нисэх хүчний жишээнээс онцгой тод харагдаж байна. ЗСБНХУ нисэх хүчний хувьд агуу их гүрэн болсон нь нөхөр Сталины суут удирдлагын ач гавьяа мөн. Нөхөр Сталин нисэхийн аж үйлдвэрийг хөгжүүлэхэд биечлэн асар их анхаарал хандуулж, манай орны яруу алдарт шонхруудыг - нисгэгчдийг эцгийн ёсоор халамжлан хүмүүжүүлж байгаа билээ. 

	Танхимд дахин уриа хадаж, сандал түжигнэлдэн зочид босож, нөхөр Сталин руу гараа сунган алга ташиж эхэллээ. Сталины нэрийг нэгэнт нэрлэсэн болохоор энэ уухай, энэ нижигнэсэн алга ташилтыг чухамхүү түүнд биечлэн зориулж байгаа болой. 

	Сталин босож гараа өргөсөнд, танхимд нам гүм болов. 

	— Цааш нь ярь л даа, нөхөр Молотов гэж хэлээд Сталин суучхав. 

	Хэн хүнгүй инээлдэж, инээмсэглэж, Сталины наргианыг хөхиүлэн дахин алга ташицгаав. 

	Молотов үргэлжлүүлэх гэтэл нисгэгчдийн сууж байсан эхний ширээний араас Чкалов босож, өргөн мөрөө ханхалзуулан, цээж дүүрэн амьсгалснаа, 

	— Манай эрхэм хүндэт Сталинд — ура, ура, ура! гэж хашхирах нь тэр. 

	Танхим түүнийг түрэн авч гурвантаа ура хашхирлаа. 

	Сталин дотроо жуумалзав. Засгийн газрын тэргүүний үгийг уул нь таслах ёсгүй. Гэвч энэ бол түүний хайртай Чкалов, оросын ид хав, цог заль, золбоо хийморийн биелэл болсон хүн, Чкалов бол ТҮҮНИЙ эриний, ТҮҮНИЙ цаг үеийн агуу их нисгэгч. Одоо яая гэхэв, энэ эрэлхэг зоригтон ёс жаяг төдийлөн мэдэхгүй байгааг Молотов хүлцэх ёстой болж байна. 

	Молотов туршлагатай дарга болохоор танхимыг тайвшруулаад яриагаа үргэлжлүүлэв. 

	— Манай эрэлхэг зоригт нисгэгчид Громов, Юмашев, Данилин нарын хүн төрөлхтний түүхэнд байгаагүй амжилт манай нисэх хүчний агуу их хүч чадлыг гэрчилж байна. Эд нар Хойд туйлын дээгүүр Америк руу (Молотов нэг цаас харав), Калифорнийн Сан-Жасинто хот хүртэл ниссэнээрээ буултгүй нислэгийн алсын зайн дэлхийн дээд амжилт тогтоолоо. 

	Сталин дахиад дотроо жуумалзав. Молотов үгнийх нь дундуур орсон Чкаловоос хариугаа авчихлаа. Түүний нислэгийн талаар тоож дурссангүй. Уул нь анхлан зам гаргагч нь Чкалов шүү дээ: тэр л анх Хойд туйл дээгүүр нисэж Америк хүрсэн. Молотов нэрээ хичээмтгий, бас гомдомхой нөхөр. Мулгуудуу хүмүүс дандаа гомдомхой байх юм даа. 

	Молотов хэлэх үгээ Громов, Юмашев, Данилин нарын төлөө хундага өргөж төгсгөв. 

	Дахиад л алга нижигнэж, “Зөвлөлтийн нисгэгчдэд – ура!” гэж хашхиралдав. Гэхдээ нэг ч хүн болсонгүй. Гагцхүү нөхөр Сталины төлөө л босдог ёстой билээ. Тэргүүлэгчдийн ширээ рүү уригдсан гурван нисгэгчтэй хундага тулгахаар нөхөр Сталиныг өөрөө босоход зочид бас босоцгоов. Гэхдээ Сталиныг суунгуут бас дор дороо бушуухан сууцгааж, Молотовын урт үгийг сонсох зуур гэдэс хонхолзсоныг ч хэлэх үү, түүнээс гадна энэ оройн элбэг дэлбэг хоолыг зөгнөн, өнөөдөр гэр орондоо ч идэж уухаа нэг их өмнөө бариагүй байлгүй, зууш руу шамдан орцгоов. 

	Уран сайхны хөтөлбөрийн салхийг урьдын адил Александровын удирдсан улаан армийн дуу, бүжгийн ансамбль хагалж, урьдын адил мөнхүү Александровын зохиосон Сталины тухай магтуугаар ая өргөв. Магтууг хоол ундаа орхин байж сүсэглэн сонсоцгоолоо. Тэгээд ансамблийг дараачийнхаа үзүүлбэрийг эхлэнгүүт эрчүүд архи руу, эмэгтэйчүүд дарс руу, аль аль нь зууш руугаа хомхойрон орцгоох нь тэр. 

	Ансамблийн дараа Козловский, Максакова, Михайлов энэ тэр, дараа нь Образцов хүүхэлдэйтэйгээ ээлж дараалан гарч ирцгээв... Жолоодогч нар тайз руу эргэн тэднийг харж, зочид нь энэ бүхнийг зуунтаа харж, зуунтаа сонссон болохоор идэж уухаа хичээцгээж байв. 

	Жүжигчдийн тоглолтын завсраар хундага өргөцгөөнө. Мэдээж, бүгд Сталины төлөө. Нисэх хүчний тэргүүлэх зохион бүтээгч: “Нөхөр Сталин нисэх хүчинд ажилладаг хүмүүсийг сайн мэддэг, техникийн нарийн асуудлуудын шийдлийг хэлж өгдөг, зохион бүтээгч бид нарт алс ирээдүй рүү харж байхыг зааж сургадаг” гэж авлаа. 

	Дахиад л нөхөр Сталины төлөө ууж, идэцгээнэ. Сталин ч бас ууж байна, гэхдээ заншсан ёсоор бараг юм идэхгүй. ТЭР БЭЭР ийм хүлээн авалтад дуртай, ач холбогдлыг нь ойлгоно, хаад бүжигт наадам зохиож байсан нь талаар хэрэг үү, Петр хаан өөрийн бүжигт наадамтай байсан нь санаандгүй л хэрэг байв гэж дээ. Энэ бүхэн эзэнтний захиргааг баяр ёслолын гэрэл гэгээтэй болгохын хамт хүрээлэгчдэд нь ТҮҮНИЙ найртай байгааг мэдрэх боломж, ТҮҮНИЙ ололт амжилт, ТҮҮНИЙ ялалтыг тэмдэглэх боломж олгоно. 

	Ард түмэн ялалтад дуртай, ялагдалд дургүй, гагцхүү ялалтаа санаж байдаг, ялагдлаа санах дургүй. Донын Дмитрий, Невийн Александр, Ермак энэ тэрийн ялалтыг санана, Казань, Астраханийг эзлэн авсныг санана, Полтавын тулалдааны ялалт, Наполеоныг бут цохисон ялалтыг санана. Харин татаарын дарлалыг, Девлет-Гирей хан Москваг галдан шатаасныг санах дургүй, Севастопольд болон Порт-Артурт ялагдсаныг санахыг эс хүснэ. Ард түмэн зөвхөн ялалтыг түүхэн ой санамждаа үлдээгээд, саяных мэт бүх ялагдлыг хөсөр таягдан хаяна. Орос хүн онгирч хөөрцөглөх дуртай, энэ бол цусанд нь байгаа зан, олон зууны хоцрогдол, гуйланчлал, боолчлолынх нь нөхвөр тэр. ТЭР БЭЭР энэ тухайд цөллөгт байхдаа сайн мэдэж авсан, хөдөөгийн тариачдаас олж харсан, бас Бакугийн ажилчдаас ч анзаарсан. Омголон, дүрэлзүүр гүрж хүн дарс уучхаад бусад гүржтэйгээ гүрж дуу дуулж, бүжиг хийж хөгжин баясна. Харин номхон дөлгөөн нэг муу орос уучихаараа зодоо хийнэ, хүч чадлаа нотолно. Энэ онгироо зан бол орос үндэсний зан чанарын чухал бүрэлдэхүүн хэсэг, үүнээсээ болж орос хүн улангассан хэрэг тарина. Чухам ийм учраас ард түмэн баатартаа тэгтлээ хайртай, чухам ийм учраас нисгэгчид ийм их нэр хүндтэй байгаа, эд нар ард түмнийхээ хүч чадал, өөрсдийнх нь хөвүүдийн ид хав, эрэлхэг зоригийг бүх дэлхийд харуулж байгаа. Тэгээд ард түмэн ТЭР л тэднийг ингэж хүмүүжүүлсэн хэмээн ТҮҮНД талархаж байгаа. Тийм учраас МАНЬ ХҮН хоцрогдсон, түгжигдмэл, боловсролгүй ард түмнийг баатар-ард түмэн болгож хувиргаснаараа бахархаж болно. ТЭР БЭЭР ард түмэн ТҮҮНИЙ удирдлагаар хүрсэн ололтын хэмжээгээр агуу их болж түүхэнд үлдэнэ. Харин төвлөрсөн хүчирхэг гүрнийг цогцлон байгуулахад үрсэн гарлага бол мартагдана. Түүхийн хог дээр түүний хаясан арчаагүй өчүүхэн амьтдыг, өөрсдийгөө “Лениний ахмад гвардынхан” гэж нэрийддэг муусайнуудыг хэн нэхэн дурсах юм бэ? Амь өрсөн аюулын сэжиг авцгаачхаж! Бүүр “үнэнч анд” Клим Ворошилов хүртэл өмдөндөө авчхаад, өөр лүү нь: “Коба, намайг барих гээд ирцгээвэл би яах вэ?” гэж утасдсан. Мань хүн тэгэхэд хэсэг дуугаралгүй, түүнийг жаал шаналааж байгаад дараа нь: “Чи тэд нарт хаалгаа онгойлгож өгөхгүй л байхгүй юү” гэж хэлсэн. Тэгмэгц сэтгэл нь онгойсон, улаа бутарсан мангуу толгой одоо хажууд суучихсан ууж байна, малилзаж байна, арга ч үгүй дээ: цэргийн нисгэгчид түүний боловсон хүчин юм чинь. Зугаацаж л байг. 

	Сталин Молотов, Ворошилов хоёртой зэрэгцэн, ширээний ард дарс шимэн, хаа нэг зуушнаас амхран, жүжигчид тоглох үед тайз руу эргэн, хундага өргөгч бэлэн цэцэн үгтнүүдийг эс сонсон суух зуур ийнхүү бодолхийлж байв. Тэр бээр хундагаа өргөн аль алинд нь алга таших мэт байснаа Молотовт хандан, 

	— Би үг хэлье гэв. 

	Молотов хутгаар хундагаа тогшилсон боловч тэр чимээг хэн ч сонссонгүй, харин үйлчлэгч нар нүд ирмэхийн зуур байр байрандаа хөшихүйд танхимд анир чимээгүй болж, бүх хүн тэргүүлэгчдийн зүг хараа хандуулав. Молотов, 

	— Нөхөр Сталин үг хэлнэ гэж зарлалаа. 

	Сталиныг босоход тэр даруй цөмөөрөө босоцгоолоо. Дахиад л уухай, дахиад л алга ташилт. 

	Сталин гараа өргөсөнд бүгд дорхноо нам гүм болцгоож, түүнийг гараа буулгамагц бүгд сууцгаав. Сталин, 

	— За нөхөд өө, хундагануудаа дүүргээрэй гэв. 

	Хөнгөн шингэн хөдөлцгөөж, хэн хүнгүй дарс хундагалах гэж яарцгаасан боловч нөхөр Сталиныг хүлээлгэж болохгүй юм чинь, эрж байх цаг алга, гарт таарсан юунаас ч хамаагүй аягалцгаав. 

	Дахиад нам гүм болов. 

	— Би энэ хундагыг Зөвлөлт Холбоот Улсын өнөөгийн болоод ирээдүйн баатрууд, манай эрэлхэг зоригт нисгэгчдийн төлөө өргөхийг хүсэж байна хэмээн Сталин эхэлж, — Тэдэнд, өнөөгийнхөнд, ялангуяа Зөвлөлтийн ирээдүйн баатруудад би, эрэлхэг зориг бол Зөвлөлт Холбоот Улсын баатруудын салшгүй шинж чанар мөн гэдгийг хэлэх байна. Нисгэгч гэдэг бол чивчирсэн хүсэл зориг, тийм араншин, азаа турших чадвар юм. Гэхдээ эрэлхэг зориг бол баатарлаг явдлын зөвхөн ганцхан тал нь. Үүнээс дутуугүй өөр нэг чухал тал нь чадвар. Эр зоригоор хот тосгодыг эзэлнэ гэлцдэг. Гэхдээ энэ бол эрэлхэг зориг, азаа турших чадвар маш нарийн мэдлэгтэй хавсарсан цагт л бүтэх хэрэг. Чухам ийм байгаарай гэж л би манай эрэлхэг зоригт нисгэгчдийг, манай ард түмний яруу алдарт охид хөвүүдийг уриалж байна. Би манай Зөвлөлт Холбоот Улсын өнөөгийн болоод ирээдүйн баатруудад баяр хүргэж байна. Би энэ хундагыг өнөөгийн болоод ирээдүйн баатруудын төлөө өргөж байна. Жижиг болоод том нисгэгчдийн төлөө өргөж байна, хэн нь том, хэн нь жижгийг мэдэхгүй, энэ бол үйл ажлаар нотлогдох болно. Бид нөхөр Громов, Юмашев, Данилин нарын төлөө нэгэнт ууцгаасан. Гэхдээ эдний баатарлаг нислэг бусад нисгэгчдийн гавьяагаар бэлтгэгдсэнийг бид мартах ёсгүй. Тэд бол Хойд туйлын дээгүүр Москва АНУ-ын Ванкуверийн хооронд анхны буултгүй нислэг үйлдсэн, манай үеийн гарамгай нисгэгчид, Зөвлөлт Холбоот Улсын баатрууд — Чкалов, Байдуков, Беляков нар гээд Сталин нисгэгчдийн сууж байгаа ширээ рүү хуруугаараа зааж, — Чухамхүү тэд нар, Чкалов, Байдуков, Беляков нар Хойд туйлын дээгүүр Америк орох замыг нээсэн. Нөхөд өө, манай яруу алдарт нисгэгчид, Зөвлөлт Холбоот Улсын өнөөгийн болоод ирээдүйн баатруудын төлөө ууцгаая гэв. 

	Сталин хундагатайгаа уулаа. Бусад нь ч бүгдээрээ ууцгааж, жүнзээ ширээн дээр тавиад алга ташицгаалаа. Тэдэнтэй Сталин өөрөө ярилаа шүү дээ. Бүгдээрээ “Нөхөр Сталин мандтугай... Нөхөр Сталинд – ура!” хэмээн хашхиралдан алга ташицгаалаа. Нисгэгчид онцгой хичээнгүйлж, хэм нийлүүлэн алга ташицгааж, хоолой нийлүүлэн уухайлж байв. Тэдний ширээнээс Чкалов, Байдуков, Беляков гурав босож тэргүүлэгчдийн ширээ рүү зүглэв. Тэднийг дуудсан нь мэдээж. Тухайлсан урилгагүйгээр тэргүүлэгчдийн ширээг бусад ширээнээс заагласан зайг нэвтэрч зориглох хэн ч байхгүй. Сталин нисгэгчидтэй гар барив, түрүүн Громов, Юмашев, Данилин энэ тэртэй гар барьсан, одоо бол гол бөгөөд хайртай нисгэгчийн ээлж. Гэтэл Чкалов, Байдуков, Беляков гурав тэргүүлэгчдийн ширээ рүү хундагатай ирцгээжээ. Чкалов ам нээн, 

	— Нөхөр Сталин, танд хандахыг зөвшөөрнө үү гэв. 

	— Тэг тэг. 

	— Тантай тулгаж таны төлөө уухыг зөвшөөрнө үү?

	— За яах вэ, уусан ч болно. 

	Сталин жүнзэндээ дарс аягалж нисгэгч нартай тулгаж, цөмөөрөө ууцгаалаа. 

	Сталин жүнзээ ширээн дээр тавьснаа, 

	— Өөр ямар нэгэн хүсэлт байх уу? гэв. 

	— Нөхөр Сталин хэмээн Чкалов нүд рүү нь эгцлэн хараад, — Бүх нисэх бүрэлдэхүүний нэрийн өмнөөс... одоо Леонид Утесов ая барина... Бүх нисэх бүрэлдэхүүний нэрийн өмнөөс... Бид гуйж байна... Утесовт “Одессийн гяндангаас”-ыг дуулах зөвшөөрөл болгооно уу гэв. 

	— Юун дуу билээ? гэж Сталин энэ дууг мэддэг хэр нь асуув. Васька хүү нь гэртээ энэ дууг аялдаг, МАНЬ ХҮН хүүгээ ялтны дуу дууллаа гэж дургүй байдаг билээ. 

	— Гайхамшигтай дуу, нөхөр Сталин. Үг нь шоронгийнх, ялтных байж мэднэ, нөхөр Сталин, гэхдээ ая нь дайчин шүү, жагсаалын ая даа, нөхөр Сталин. 

	— За яах вэ, дуулаг л дээ, сонсоцгооё хэмээн Сталин болгоов. 

	 

	Жүжигчид өөр өөрийнхөө гарах ээлжийг хүлээн холхилдож байгаа жүжигчний өрөөнд (нэгэнт тоглочихсон жүжигчид нь хажуугийн танхимд зориуд тэдэнд зассан ширээний ард тухалцгааж байгаа) дүрэмт цамцныхаа зах дээр гурван ханалжинтай цэргийн хүн орж ирээд Утесовыг дуудан, 

	— Юу дуулах гэж байна, нөхөр Утесов? гэж ширүүн асуув. 

	Утесов хөтөлбөрийн дагуу дуулах дуугаа нэрлэв. 

	— “Одессийн гяндангаас”-ыг дуулна шүү гэж цэргийн хүн тушаав. 

	— Үгүй, үгүй, тэр дууг чинь дуулахыг надад хориглосон хэмээн Утесов бүр айчхав. 

	— Хэн хориглоов?

	— Нөхөр Млечин. Хөтөлбөрийн хорооны дарга. 

	— Таны тэр дарга надад хамаагүй. “Одессийн гяндангаас”-ыг дуулна шүү. 

	— Үгүй, нөхөр Млечин... 

	Цэргийн хүн түүн рүү нүдээ бүлтийлгэн, 

	— Иргэн Вайсбейн гуай, танд тов тодорхой хэлэв биш үү?! гэснээ, — Нөхөр Сталины шийдвэр шүү гэж шазуур зуун шивнэв. 

	Тийнхүү Утесов жаз хөгжимтэй хамсран “Одессийн гяндангаас”-ыг эхлээд дууллаа:

	 

	Одессийн гяндангаас хоёр ялтан оргожээ, 

	Хоёр ялтан оргож наранд гарсан юм санжээ... 

	Абнярийн өргөөнд тэр хоёр буужээ, 

	Тэр хоёр амсхийхээр тэнд буужээ. 

	 

	Тэр бээр нөхөр Сталины заавраар жигүүрлэн ад онгодтой дууллаа. Тийн дуулахдаа энэ мөчөөс хойш ямар ч хөтөлбөрийн хорооноос айх юм байхгүй, “Гяндангаас”-аа ч, “Мурка”-гаа ч, бусад хориотой дуугаа ч хойшид дуулж байх болно хэмээн ухамсарч байв. 

	Найрал хөгжимчид ч бас аатай наадаж. Цохивор хөгжимчин бөмбөр, цангаа ид шидээр амилуулан, бүрээчин, саксофончин уран тоглохын гайхамшгийг үзүүллээ. 

	Юу гээч болж байгааг ойлгох хүн алга. Нөхөр Сталиныг байж байхад, и й м хүлээн авалт дээр Утесов ялтны дуу дуулж зүрхэлнэ гэнэ ээ. Энэ чинь юу гэсэн үг вэ?! Үзэл суртлын хорлон сүйтгэх ажиллагаа юу?! Юун алга таших, бүгдээрээ зэрвэс хөдлөхөөс ч айцгаачхаж. Тэр ч бүү хэл, Чкалов, Байдуков, Беляков гурав хүртэл нөхөр Сталин юу гэж үзэхийг мэдэхгүй дуугаа хураачхаж. Яах учраа алдсан хөгжимчид бүрээ сэлтээ буулгаж, сох нам гүм бүхийд алмайрч гүйцэн царай нь хувхай цайсан Утесов дэмий л төгөлдөр хуурын ирмэгээс барин зогсох зуур, өдөөн хатгалга байсан юм биш биз, тэр цэргийн хүн өөрийг нь муухай чадсан хэрэг биш биз, тушаалаар дуулсан гэж батлана гэж юу байх вэ дээ, тэр цэргийн хүн нь ч хэн юм, нэрийг нь ч мэдэхгүй, гурван ханалжингаас нь өөр санах юм алга гэхчлэн айдаст автан бодож байв. 

	Тэгтэл гэнэт аяархан алга таших сонсогдсон чинь нөхөр Сталин өөрөө алга ташиж байх нь тэр. Танхим ч тэр дор нь түүнийг түрэн авч нижигнүүлэн алга ташлаа. Нөхөр Сталин алга ташиж байгаа бол энэ дуу өөрт нь таалагдсан гэсэн үг, энэ дууг өөрөө сайшааж байна гэсэн үг. Тэр нь ч зүйтэй! Наргивал наргисан шиг нарги! Зүйтэй! Ёстой мундаг! Дахиул! Дахиул! Ёстой мундаг!

	Хар хөлс нь цутгасан Утесов арайхийн сэхээ орж, мэхийн ёсолж, найрал хөгжимчид рүү эргэн удирдаачийн сурамгай хөдөлгөөнөөр дохиход, цаадуул нь босож, танхимыг мэндчилэх мэт зэмсгээ тоншицгоож байв. Танхим ч алга нижигнүүлэн, “Дахиул! Дахиул!” гэж хашхичаад чимээ намдах царай алга. Сталин Утесов руу хараад, одоо яана гэхэв, ард түмэн хүсэж байна, ард түмэн шаардаж байна, ард түмэнд үгүй гэж болохгүй... гэх маягтай гараа алдлан дал мөрөө хавчив. 

	Утесов дахин дууллаа. 

	 

	Нөхөр минь, нөхөр минь, шарх минь өвдөөд байна, 

	Миний шарх буларч өвдөөд байна. 

	Нэг нь аниад, нөгөө нь идээлээд байна, 

	Гуравдах нь сүвээгээр задраад байна. 

	 

	Нисгэгчид даган аялж, дороо дэвслэн, зарим нь хутга, сэрээгээр таваг, жүнзийг хэм тааруулан тогшилж байна. Бусад ширээнийхэн ч бас даган аялж, дороо дэвслэн байх агаад Утесовыг дуулж дуусахад бас л “Дахиул! Дахиул!” хэмээн хашхиралдацгаалаа. Бас нөхөр Сталин ч алга ташиж байна, Улс төрийн товчооны гишүүд ч алга ташиж байна, нөхөр Сталин дахиад л дал мөрөө хавчин, гараа алдлахуйд Утесов гурав дахиа дахин дууллаа. 

	 

	Нөхөр минь, нөхөр минь, ээжид минь хэлээрэй, 

	Хүү чинь албандаа яваад амь эрдсэн гээрэй. 

	Нэг гартаа хурдан буутай, нөгөөдөө хурц илдтэй, 

	Амандаа хөгжүүн ая дуутай эрсэдсэн гээрэй. 

	 

	Нисгэгчид юун даган дуулах, хоолой мэдэн бархиралдаж, ширээн дээр үсрэн гарч, архи дарс, идээ будааг асгаж цутган, дэвслэн бүжиглэцгээж гарах нь тэр. Тэр ч атугай, зохиолч Алексей Толстой, танхил эмийн царайтай, бүдүүн, буурьтай хүн шүү дээ, тэр хүртэл ширээн дээр гарчихсан, сав суулга бусниулан дэвхцэж байх аж. Гүн хэргэмтэй хүн гэж байгаа, мөн ч айхавтар хөөрч дээ. 

	Энэ дуу бол мэдээж ялтны тухай дуу, гэхдээ нэг юм хэлээд байна аа. Үг нь их уяхан, эрүүгийн хэрэгтнүүд ийм үгэнд дуртай. “Шарх минь өвдөөд байна... Ээжид минь хэлээрэй...” Харин ая нь бол тодхон хэмтэй, арзганатал гижигдээд өгнө. Тэр бээр эрүүгийн ялтнуудыг сайн санаж байгаа, тэдэнтэй шоронд ч, цөллөгт ч тааралдаж байсан. Мэдээж гэмт хэрэгтнүүд. Тэгэхээр одоо бол, тэд социалист өмчид халдаж байгаа бол, тэднийг маш чанд мөрдөж, хатуу гэсгээн цээрлүүлж байх хэрэгтэй — социалист өмч бол халдашгүй дархан зүйл. Харин тэгэхэд, хаант засгийн үед бол, шударга бус ёс, дарлал, гуйланчлалыг сөрөх эсэргүүцэл, гэмт хэрэг хоёрын ялгаа арилчхаад байсан. Бичиг үсэггүй, жирийн хүмүүс нийгмийн эрхэм дээд сонирхлын хэмжээнд тэр болгон хүрч сэтгэхгүй. Өөрийнхөө хувьд л шударга ёсыг хүснэ, эд баялгийг өөрийнхөө түвшинд л дахин хуваарилахыг шаардана. ТЭР БЭЭР Бакуд, Баиловын шоронд байхдаа өөрийн “журмын нөхөд” болох улс төрийнхнөөс илүү эрүүгийн ялтнуудтай өөриймсөг харьцдаг байсан. “Журмын нөхөд” нь байнга маргалдана, онолдоно, сайн муудаа хүрнэ, ил далд явуулга, хэрүүл маргааныхаа учрыг олох гэнэ, хүн болгон бусдаасаа илүү ухаантай, илүү боловсролтой, илүү жудагтай гэж зүтгэнэ. Эрүүгийн хэрэгтнүүдийн хувьд энэ бүхэн тун тодорхой, тун энгийн байдаг билээ. Тэд хэн ч зөрчдөггүй, эгэл хууль, дүрэм, заншилтай. Үүний хамт цэгцтэй, сахилгатай. Толгойлогчдоо үг дуугүй захирагдана, байгууллагадаа чин үнэнчээр зүтгэнэ. Урван тэрсэлбэл хайр найргүй цээрлүүлнэ. Хамгийн түгээмэл цээр нь алах, тэдэнд өөр цээрлүүлэх арга хэрэгсэл байдаггүй. Өчүүхэн төдий сэжиг төрүүллээ гэхэд бас л ална, тэдэнд мөрдөн байцаах ямар ч арга хэрэгсэл байдаггүй. 

	Эрүүгийн үндэс бол удамшлын үндэс, хүн болгонд зоолттой байгаа. Төрийн сахилга бат, дэг журмын эрх ашгийн үүднээс тэр үндсийг тастаж, үгүй хийж байвал зохино. Гэхдээ эрүүгийн үндэс энэ Кремлийн ордонд өнөөдөр болж байгаа шиг, шоронгоос оргосон хулгайчийн тухай ид хавтай дууны байдлаар, ширээн дээр бүжиглэх байдлаар, ийм гэм халгүй байдлаар оволзон гарч ирвэл... Одоо яая гэхэв, эрүүгийн үндэсний ийм илрэлтэй эвлэрч болно. ТЭР БЭЭР өчүүхэн төдий гэмийг ч маш хатуу шийтгэдэг, гэхдээ хүмүүс ТҮҮНИЙ баярт оролцохоор ирсэн бол баярлаж хөөрч, цэнгэж баясах ёстой. 

	Энэ хүлээн авалтын тухайд нөхөр Сталин сэтгэл хангалуун үлдэв. Улс үнэн санаанаасаа хөгжилдсөн, чин сэтгэлээсээ хөгжилдсөн. Хүмүүс хөгжилдөж байгаа бол ажил явдал нь сайн байна гэсэн үг. Улс оронд хүмүүс нь хөгжилдөж байгаа бол, чин сэтгэлээсээ хөгжилдөж байгаа бол улс орны ажил бас сайн байна гэсэн үг. 

	Бүлэг нэг эгнээгээр, байр нь зай муутай бол хоёр эгнээгээр жагсаж, Семён Григорьевич өмнө нь зогсоод удирдана:

	— Баруун хөлөөсөө эхэлнэ шүү... Урагш алх — нэ-эг! Зүүн хөлөө — хо-ёр! Баруун хөлөө баруун тийш нь, зүүнийгээ шилжүүлж гишгэ — гу-рав! Дахиад баруун хөлөөрөө — дө-рөв! Аль хөл сул байгаа билээ? Зүүн хөл! Зүүн хөлөөсөө эхэлье. Урагшаа — нэг, хо-ёр! Хажуу тийш нь — гурав, дө-рөв! Саяныхаа хөдөлгөөнийг арагш нь хийе: баруунаараа, зүүнээрээ — нэг, хо-ёр! Баруун тийш, зүүн тийш — гурав, дө-рөв! Анхныхаа байдалд орцгоолоо. 

	Фокстрот, румба, тангоны үндэс болсон энэ хөдөлгөөнийг олон дахин давтана. Дараа нь энэ бүгдийгээ хөгжимтэй, фокстрот юм уу румбын тод хэмт хөгжимтэй сургуулилна. Баруун хөлөө урагш — нэг, хоёр, баруун тийш нь — гурав, дөрөв!.. Нэг, хоёр, гурав, дөрөв!.. “Улам дээшээ, дээшээ, манай шувуудын нислэг дээшээ тэмүүлнэ...” Нэг, хоёр, гурав, дөрөв!.. “Онгоцны сэнс болгонд манай хилийн тайван байдал амьсгалж байна...” Нэг, хоёр, гурав, дөрөв! Хөдөлгөөнийг өөрийн болгож эзэмшсэнийг баттай мэдмэгц, Семён Григорьевич түүнийгээ хос хосоороо хий гэж тушаана. 

	Семён Григорьевич тун буурьтай харагдана. Бадируун, бараг бүдүүн гэхээр дунд хэрийн насны хүн. Буурал сууж яваа өтгөн халимагтай, сахлаа мөлчийтөл хуссан гоё царайтай. Заавал хар костюмтай, цагаан цамцтай, эрвээхэй зангиатай, чийтэй гялалзсан хар шаахайтай хичээлд ирнэ. Гялалзсан том дугуй балдагтай, бас чийдмэл хар таяг тулж явна. Хичээлийн үед хүн хүрч унагахаас сэргийлэн таягаа алсын буланд тавина. Семён Григорьевич сайхан уянгалаг дуутай, нухацтай, жинтэй ярина, оршил яриандаа, Глебийн хэлж байсанчлан, бүжиг эрүүл мэндэд ашигтай, уран сайхны мэдрэхүй, хөгжмийн ухаарлыг хөгжүүлдэг гэж нотолсон Сократ, Аристотель нараас эш татна. 

	Өрнөдийн бүжгийг хөрөнгөтнийх мэтээр буруу тайлбарладаг, үнэн хэрэгтээ бол ардын гаралтай урлаг гэж Семён Григорьевич нотолно. Танго бол Аргентины ардын бүжиг, румба — Мексикийнх, удаан фокстротыг ер нь блюзийн аяар бүжиглэнэ, энэ бол америк негрүүдийн гунигт аялгуу. Энэ бол хэдэн зуунаар боолчлогдсон, эдүгээ ч хөрөнгөтний нийгмийн дарлал мөлжлөгт байгаа АНУ-ын негр хүн амын гуниг. 

	Саша Семён Григорьевичид өөрт нь бас түүний лекц ярианд егөөдөнгүй хандана. “Овжин эр”. Таягаа тулаад, үйлдвэр заводын үйлдвэрчний хорооны босго элээгээд явна, гэрээ хэлцэл байгуулна, тохитой томоотой дүр эсгэж байгаад булхайлна. Ер нь яачихсан ч байж мэднэ. Аль ч хүнийг яаж ч мэднэ гэж бодох хэрэгтэй, одоо бүгдээрээ тэднийхэн. Мань хүн ч гэсэн Тухачевскийг буудан алахыг зөвшөөрч гар өргөсөн болохоор гэм буруугүй хүмүүсийг алсны хариуцлагыг тэдэнтэй хуваалцана. Нөгөө нэг цуглааны тухай, хамаг биеийг эзэмдсэн айдсын тухай дурсамж эдүгээ өөрийг нь дарамталж, өөрөөсөө жигшихдээ хүрч, хорвоо ертөнцийг ингэж бүтээсэн гэж өөртөө итгүүлэхийг оролдовч, чухамхүү өөрөө л ингэж бүтээгдсэнээ ойлгож байлаа. 

	Хэн ч хэнд ч итгэхээ больсон, мань хүн ч бас итгэхгүй, хэнтэй ч улс төр, тэр ч атугай, сонинд бичиж байгаа юмны талаар ч ярихгүй байгаа... “Тийм үү? Би уншаагүй л дээ... Харалгүй өнгөрсөн байх...” гэх жишээтэй. Мань хүн үнэндээ ч бараг сонин уншихгүй байгаа, гудамжаар явж байхдаа самбарын “Правда”-г хаа нэгтээ харзнан зогсохоос цаашгүй. Дандаа л адилхан юм бичсэн байх: ялгуусан тодорхойлолтууд, хөдөлмөрийн дээд амжилтууд, аугаа их Сталинд дэвшүүлсэн мэндчилгээнүүд, түүний хөргүүд, тагнуул, хорлон сүйтгэгчид, троцкистуудийг илчилсэн явдлууд, буудан хороосон ялууд, шүүх хурлууд, “ард түмний дайсантай тэмцэхэд онцгой гавьяа” байгуулсны учир улсын аюулгүй байдлын ажилтан нарыг одонгоор шагнасан тухай гэх мэт. Шагнагдагсдын нэг удаагийн нэрсийн жагсаалтад Улаан таван хошуу одонгоор шагнуулсан Юрий Денисович Шарокийн нэр байхыг Саша харжээ. 

	Будягин, Марк хоёрыг буудан алсан, Октябрын хувьсгалыг хийсэн намын удирдагч нар, иргэний дайны баатруудыг хуу хядсан, гэтэл хувьсгалын эсэргүүчүүд, зөвлөлтийг адлагчид өөрсдийн үгүй хийсэн намын нэрийн өмнөөс, нэгэнт байхгүй болсон ажилчин, тариачны засгийн өмнөөс одон тэмдгээр шагнуулж байна. Сталин хэний дарангуйллыг хэрэгжүүлж байна вэ? Пролетари нарт эрх мэдэл алга. Тариачин анги хамтралчид нэртэй хамжлагынхан болж хувираад байна. Төрийн албан хаагчид айдсын дунд амьдарч байна. Улс оронд Сталины, зөвхөн Сталины, ганцхан Сталины дарангуйлал л байна. Дарангуйлагч бол ангийн хүсэл зоригийг илэрхийлж болно гэсэн Лениний нотломж буруу, дарангуйлагч зөвхөн өөрийнхөө хүсэл зоригийг л илэрхийлж чадна, эс тэгвээс тэр дарангуйлагч биш. 

	Сашагийн нүдэнд Вадим Марасевичийн нэг өгүүлэл өртжээ. За ингээд Вадик хүртэл “Правда” сонинд юмаа нийтлүүлж, ямар нэг романыг бут ниргэж, зохиогчийг нь нударганчуудыг өмөөрсөн гэж яллаж байдаг байна. Вадим: “Зохиогч тэгж хүссэн эсэхийг үл харгалзан, роман нь олон улсын империализмд сайхан идэш болж, зөвлөлтийн хүмүүсийг оюун санааны хувьд ялзруулахад нь империализмд тусалж, Ленин-Сталины их үйл хэрэгт тэдний итгэх итгэлийг бусниулж байна” гэж бичжээ. Яллахаа ч хат даа, тэгж яривал 58 дугаар зүйл анги л ханхалж байна, яг шүү. Профессорын хүү гээд байгаа! 

	Бүгд янхандаж, бүгд өөрсдийгөө худалджээ. Бүх нийтийн айдас бүх нийтийн шившигт занг төрүүлж, бүх хүн хараанд орж, хаа л бол тэдний нүд, тэдний чих, хаа л бол боловсон хүчний хэлтэс, биеийн байцаал, хаа л бол паспорт шаардана, тэр паспортад чиний хэн гэдэг нь тодорхой байгаа. 

	Тэгэхээр зөв сонголт хийжээ. Нийтийн бүжиг! Энд намтар шаардахгүй, биеийн байцаал бөглөх хэрэгцээ байхгүй. Болгоомжтой байх юм бол юмны аманд орчихгүй. Глебийн амлаад байсан албан томилолтыг байрны эзэгтэй нэхэхгүй байна, бодвол мартсан байх. Саша оройтож ирнэ, орой босно, ерөөсөө ирэхгүй байх нь ч элбэг, номхон томоотой аж төрнө, түүн дээр ирэх хүн амьтан байхгүй, байрныхаа хөлсийг хэл амгүй төлчихнө, эзэгтэйд өөр юм хэрэггүй. Үнэндээ бол, Мария Константиновна дээр паспорттайгаа очих хэрэгтэй гэж Глеб хэлсэн удаа бий, гэхдээ хальт хэлсэн. Тийм учраас Саша энэ асуудлыг толгойноосоо авч хаясан, паспорт шаардахгүй байна, тэгээд л болоо биш үү. 

	Тэр бээр Уфад ирснийхээ дараа хамгийн анхны бүтэн сайнд л ээж рүүгээ утасдсан. Ээжийнх нь дуу түгшсэн шинжтэй байсан. Холбооны хүүхэн “Уфад хариулаарай” гэж хэлсэн. 

	— Сашенька, яагаад Уфа болчхов, юун Уфа вэ?

	— Би автын цуваагаар, томилолтоор Уфад явж байна, хоёр гурван сар болно, бид нар районуудаас тариа зөөх юм, тийм учраас тогтмол утасдаж чадахгүй байж мэднэ шүү. Гэхдээ хичээнэ ээ. Хуучин шигээ бүтэн сайнд л. Надад: Уфа, төв шуудан, өөрөө хүлээн авагч гэж хаяглаад бичээрэй. 

	Гэвч ээж нь ямар нэг барагтайхан юм мэдрээд, дахиад л түүний төлөө сэтгэл зовнин шаналж байна. 

	— Яахаараа тийм хол явчихдаг байна аа? Калинингаас Башкир луу?!

	— Ээж ээ, тариа хураах кампанит ажлыг яаж хийхийг шийддэг нь та бид хоёр биш. Автын цуваа явуул гэж тушааж, тэгээд л явуулсан байна. Санаа зовоод байх шалтгаан байхгүй. 

	— Верагийн нөхрийн ахынд очоорой. Би чамд хаягийг нь өгсөн шүү дээ. 

	— Цаг олдвол очно оо. 

	Саша дараагийн бүтэн сайнд нь ч бас ээж рүүгээ утасджээ. Тэгээд ээж нь тайвшрах шиг болж. Гэхдээ энд ч юм уу, эсвэл хувь тавилангаар шидэгдсэн өөр хаа нэгтээ дахиад баривчлагдвал ээж нь яана даа? 1934 онд түүнийг гэрээс нь баривчилсан, ээж нь Москвагийн шоронгуудаар хайсаар байж нэг юм олсон. Гэтэл Уфад ч юм уу, өөр хаа нэг газар өөрийг нь бариад авбал, ээж нь түүнийг хаагуур, яаж хайх вэ, амьд, үхсэн, баригдсан эсэхийг ч мэдэж чадахгүй, хаашаа явах, ямар шорон, ямар эмнэлэг, ямар оршуулгын газар луу харайлгахаа ч мэдэхгүй... Ингэвэл ч ээж минь тэсэж гарахгүй дээ. 

	Мань хүн Верагийн хамаатныд очсонгүй. Түүнийг яаж хүлээж авахыг бүү мэд: ял эдэлж байсан хүнийг гэртээ оруулах чинь одоон цагт осолтой. Ер нь ч очих хэрэгцээ алга. Тэр бээр төвхнөж, энэ амар жимэр, бараг хөнгөн гэхээр амьдралдаа дасаж байна. Калининд ачааныхаа машинаар газар хороож явахдаа толгойноос салахгүй нэгэн бодлыг мянгантаа эргэцүүлж, сонины хуудас адган эргүүлж, ялангуяа гуниглаж ганцаардсан үдшийн цагаар цөхрөнгөө бардаг асан. Эндхийн үдэш бол баяр л гэсэн үг, хөгжим хангинаад, дарга нарыгаа, нам, үйлдвэрчний хороогоо, албаны лайгаа мартсан хөөрхөн хүүхнүүд нүд нь гялалзаад, өөрийнх нь үг болгоныг шүүрч аваад л. 

	— Баруун хөлөө урагш нь — нэ-эг! Зүүн хөлөө урагш нь — хо-ёр! “Маша цай аягалж байна, харц нь маш ихийг амлаж байна...” Нэг, хоёр, гурав, дөрөв! “Тулгат тогооны дэргэд Маша бидэн хоёр, өглөө болтол ёотон амтлан цай ууна...” Дугуйлангийнхан мэрийцгээж байна. Хараал идсэн ахуйгаа ч санаж байгаа юм алга, дараачийн цалин буутал мөнгө хүрэхгүйгээ ч бодож байгаа юм алга, хуу мартчихна... Дажгүй ажил, хүмүүс сэтгэлийн ханамж тааламж аваад л. 

	Саша бүлэг болгоноос нэг авьяаслаг охиныг сонгон авч, түүнийгээ туслагч болгон хөдөлгөөнийг хамтдаа үзүүлнэ. Бүр анхных нь бүлгээс л нэг тийм охин олдож. Арван зургаа хэрийн настай, гоолиг, уян налархай биетэй, хүүхэд шиг итгэмхий булбарай царайтай Гуля гэдэг охин. Хэм сайн мэдэрнэ, хөл хөнгөн, гар чанга, хамт бүжиглэгчээ бахим барина, хэрэгтэй зүгт нь ёсчлон эргүүлнэ, хамгийн мулгуу амьтантай ч найдвартай ажиллана. Семён Григорьевич: “Манай уриа бол зуун хувийн амжилт гаргах явдал. Хүн болгон бүжиг сурч чадна — бүжиглэх авьяас хүнд байгалиас заяасан байдаг юм” хэмээн буурьтай сургамжилна. 

	Өөр лүү нь харж байгаа Гулягийн харцтай Саша байн байн тулгарч, тэр бүрийд охин ичингүйрэн хараа буруулж байгааг анзаарчээ. Ийм насны охид залуу багш нартаа дурлах нь элбэг байдаг болохоор мань хүн түүнд таалагддаг аж. Нэг удаа хамт бүжиглэж байхдаа Гуля эмээн хулган байж, 

	— Хичээлийн дараа театрт орох уу, энд, энэ Хөдөлмөрийн ордны дээд давхарт? гэж асуужээ. 

	Дээд давхарт үзэгчдийн танхимтай, тэнд концерт тавина, бас явуулын жүжигчид энэ тэр тоглоно. 

	Гуля энгэрийнхээ халааснаас хоёр тасалбар гаргаж, 

	— Надад тасалбар бэлээхэн байж байна гэжээ. 

	— Гуленька, баярлалаа, би даанч өнөөдөр хичээлийн дараа Аялан тоглолтын товчоон дээр зөвлөгөөнтэй, чи найз охинтойгоо үзчих. 

	Ямар ч хурал зөвлөгөөн байхгүй, Саша зүгээр л энэ охинтой амраглахыг хүссэнгүй. 

	Тэр бээр Варя “Арбатын нүх”-ний мөсөн гулгуур луу урьж байсныг эргэн санажээ. Яг л тийм гэнэн арга. Мань хүн одоо Варягийн тухай хардлага сэрдлэггүй, гомдол саналгүй боддог болжээ. Бүх юм болдгоороо болоод өнгөрч. Тэр үед Варяд идрийн жавхаа байсан, Сибирьд өөрийнх нь ганцаардал байсан, ээжийнх нь захианы булан дээрх түүний бичсэн нэмээс байсан, өөр хэнээс ч захиа занаа авч байгаагүй болохоор суллан тавигдахаа чухамхүү түүнтэй холбон боддог асан, Варя түүний хувьд өөрийнх нь Москва, өөрийнх нь Арбат, өөрийнх нь ирээдүй байсан. Бүх юмыг өөрөө бодож олж, бүх юмыг санаанаасаа зохиож байжээ. Тэглээ ч гэсэн шархыг хөндвөл өвддөг юм чинь. Тийм учраас мань хүн Варяг дурсан санахгүй байхыг хичээнэ. Гэхдээ нэг удаа ээжтэйгээ утсаар ярихдаа хэн орж гарч байгаа тухай асуужээ. Тийм асуулт тавина гэж бодоогүй байсан хэр нь гэнэтхэн Варягийн нэрийг сонсмоор санагдсан аж. 

	— Хэн орж гарч байна гэж үү? хэмээн ээж нь лавлаж асууснаа, — Варя орж гарна, хоёр дүү маань хааяа үзэгдэнэ. Юу гэж? гэв. 

	— Зүгээр л чамайг яаж шуухан аж төрж байгаа бол гэж бодоод л асуусан юм. 

	Варя орж гардаг байх нь. Үүнийг дуулаад баярлажээ. Уул нь, сайн бодох юм бол ийм мэдээ юу ч хэлэхгүй байна л даа. Варягийн нэрийг сонсохыг хүссэн, тэгээд сонслоо. Ердөө л тэр. 

	Шарок Парис анх орсноосоо хойш дахин нэг орж, тэгтэл дараа нь түүнийг орос цагаач Юрий Александрович Приваловын Испаниас олдсон паспорттайгаар тэнд үлдээжээ. Азаар тэдний нэр таарсан хэрэг: талийгч ч, тэр ч нэр нь Юрий. Шинэ намтрыг сайхан зохиожээ. Хүүхэд байхдаа Шанхайд цагаачлан очиж таарсан; эцэг эх нь нас барсан; тэгээд Парист шилжиж ирсэн, зар сурталчилгааны пүүст ажилтай, эзэн нь франц хүн. Орост бол, Нальчик хотод холын хамаатнууд үлдсэн, тэдэнтэй, мэдээж, харилцаа холбоо байхгүй, ер нь амьд эсэхийг нь ч мэдэхгүй. Энэ нь дипломат “дээвэр” биш ч гэсэн найдвартай. Шпигельглас түүнд хоёр агенттай холбоотой байхыг итгэмжлэн зөвшөөрчээ: нэг нь генерал Скоблин (“Фермер”), нөгөө нь Третьяков (“Иванов”). Тухачевскийн хэргийг бэлтгэж байх үед Шарок Шпигельгласын хамт “Фермер”-тэй өмнө нь нэг бус удаа уулзаж байсан бол Третьяков — “Иванов”-ын хавтаст хэргийг Парист судалжээ. 

	Хувьсгалын өмнөх Оросын аж үйлдвэрийн томоохон эзэн, 1917 онд Түр засгийн газрын сайд, дараа нь Колчакийн засгийн газрын сайд байсан, 1930 онд сарын 200 доллароор зөвлөлтийн талд элссэн Сергей Николаевич Третьяков бол цагаачдын дунд нэр хүнд сайтай нэгэн. Гэхдээ агентын хувьд түүний гол үнэ цэнэ юу вэ гэхээр, Третьяковын байшингийн (Колизе-гийн гудамж, 29) нэгдүгээрт давхарт Оросын Нэгдсэн Цэргийн Холбооны (ОНЦХ) штаб байрладаг явдал юм. Третьяковын гэр бүл гуравдугаар давхарт суудаг, харин өөрөө бол хоёрдугаар давхарт, ОНЦХ-ны удирдагч генерал Миллерийн албан өрөөний яг дээр амьдарна. Энэхүү албан өрөөний таазанд чагнах төхөөрөг тавьсан бөгөөд Третьяков өдөржин сонсголын аппараттай сууж, чагнасан зүйлээ тэмдэглээд, тэмдэглэлээ Шарокт дамжуулна. Тийнхүү зөвлөлтийн тагнуулын алба цагаантан цагаачдын тухай хамгийн нууц мэдээллийг авч байх бололцоотой болжээ. 

	Бас Третьяковтой уулзах нь Скоблинтой уулзахаас хавьгүй таатай. Скоблин ихэрхүү хямсганана, бас түүнтэй уулзах нь осолтой: цагаачид түүнийг ДЯАК-тай хамтарч ажилладаг гэж сэжиглэдэг, мөрдөж мөшгөж байж болох учраас уулзах газар, цагийн товыг голдуу өөрчлөх хэрэг гарна. Третьяков сэжгээс гадуур учраас тэр хоёр лхагва гараг бүр таван цагийн алдад Плас де ла Бастиль, IV Генрихийн цэцэрлэгт гудам хоёрын булан дээр байдаг “Генрих IV” гэдэг цайны газар уулзаж, энэ үес хүнгүй шахуу байдаг жижгэвтэр танхимд сууцгаана. А ж л ы н х а а талаар хэзээ ч ярихгүй, авчирсан сэтгүүлүүдээ ширээн дээр тавина, Третьяков Шарокийн сэтгүүлийг, Шарок Третьяковын сэтгүүлийг авч одно, тэр сэтгүүлийн завсар сонссон ярианы тэмдэглэл байгаа. 

	Шпигельгласаас тухайн үедээ өгсөн анхааруулга бий:

	— Третьяков цагаачдын тухайд урам хугарсан, гэхдээ өөрт байгаа мэдээллээ бүрэн өгдөггүй хүн. Тийм учраас илүү юм шаардан, чамлаж байгаагаа байнга харуулж байх хэрэгтэй. Тэр зөвхөн мөнгөний төлөө ажиллаж байгаа, тэгэхээр та нараас мөнгө салгах гэж элдвээр царайчилж, гуйж гувшина. Тийм юманд автаж болохгүй. Сард 200 доллар, ганц цент ч илүү бүү өг. Муу ажиллавал зууг өгч бай, гайгүй юм мэдээлбэл үлдсэнийг нь өгч бай. Гарын үсэг заавал авна шүү. Өнгөрсний тухай ярианаас нь онцгой болгоомжтой бай, хуучны тухай ярих дуртай, та нарыг уяраачихна гэж мэдээрэй. 

	Гэхдээ Шарок Третьяковын тухайд сэтгэл хангалуун байв. Скоблиных товчхон, саланги тасархай, тэр болгон чухал биш мэдээлэл байдаг бол Третьяков дорвитой, дэлгэрэнгүй мэдээлэл өгнө. Нуруулаг, данагар сайхан орос ноёнтон хувьсгалын өмнөх Оросын тухай, хуучин Москвагийн тухай амтархан хуучлах зуур кофе оочилно. Шарок Шпигельгласын зөвлөгөөг эс харгалзан түүний яриаг ерөөс эс тастана. Сонсохгүй байхын учир юу сан билээ? Тийн сонсохын хамт өвгөнийг ажиглан, сэтгэл санаа нь хувирамтгай гэхчлэн хувийн дүгнэлт хийнэ. Гэнэт сайхан инээмсэглэснээ дорхноо больж, хөмсөг зангидан царай нь барайгаад, цагаачдыг зүхээд эхэлнэ:

	— Зөвлөлүүдтэй тэмцэх утгаар аливаа ач холбогдлоо алдлаа, хоорондоо л хэмлэлдэж байна. Гадаадын гүрнүүд тэдэнд найдахаа больчихлоо. Талийгаачдаар бооцоо тавих ч биш дээ. 

	Шарок Третьяковтой уулзахдаа дөч орчим минут гаргадаг бөгөөд удахгүй түүнтэй хормын төдий ч салахгүй бараг хоёр хоног хамт өнгөрөөнө гэж яахин зүүдлэх сэн билээ. Энэ явдал Миллерийг хулгайлах үеэр тохиожээ. Тухачевский болон зөвлөлтийн бусад цэргийн дарга нарын хэрэгт Скоблин ямар үүрэг гүйцэтгэснийг Миллер мэдэж байжээ. Шпигельглас чухамхүү энэ учраас түүнийг хүсэмгүй гэрч хэмээн үзэж, Скоблины хамт түүнийг хулгайлах ажиллагааг бэлтгэж, есдүгээр сарын 22-нд хийхээр товлосон аж. Скоблин яг энэ ажилбар дээр баларчээ. 

	Генерал Миллер штабаасаа гарахын өмнө битүүмжилсэн дугтуй үлдээж, өөрийг нь орой гэхэд эргэж ирэхгүй бол нээж үз гэж тушаасан юм санж. 

	Миллер эргэж ирсэнгүй, дугтуйг нээвэл дотор нь дараах зурвас байжээ:

	“Би өнөөдөр 12 цаг 30 минутад Jasmin, Raffet хоёр гудамжны булан дээр генерал Скоблинтой уулзах болзоотой. Тэр намайг германы хоёр офицертой уулзуулахаар авч явах ёстой: хурандаа Штроман, Германы эндхийн элчин сайдын яамны ажилтан Вернер хоёртой. Уулзалтыг Скоблины санаачилгаар зохион байгуулж байгаа болно. Энэ урхи байж магадгүй учраас та бүхэнд энэ зурвасыг үлдээж байна”. 

	Миллерийн ажилтнууд уг зурвасыг Скоблинд үзүүлээд, хамтдаа цагдаагийн газар очихыг санал болгожээ. Гэтэл Скоблин бултаж, Шпигельгластай холбоо барьж дөнгөжээ. Цаадах нь түүнийг Третьяковынд, өөрөөр хэлбэл, ОБНЦХ-ны штаб байгаа байшинд бүгүүл, тэнд түүнийг хайна гэж хэний ч толгойд орж ирэхгүй гэж Шарокт тушаасан байна. Шпигельглас хоёр хоногийн дараа Скоблиныг Испани руу гаргаад, өөрөө Москва яваад өгчээ. 

	Третьяков Скоблиныг хараад балмагдан айсан бол Миллерийг хулгайлахад түүний оролцсоныг маргааш нь сониноос олж мэдээд, бүр үнхэлцэг нь хагарах шахжээ — тэр бээр Скоблиныг гэртээ бүгүүлснээр гэмт хэргийн хамсаатан болсон байна. Шарок өвгөнийг элдвээр тайвшруулан, хоёр хоног цурам хийлгүй хянаж байгаад, Скоблиныг Испани руу гаргамагц энэ ажлыг нь үнэлэн таван зуун доллар өгчээ. Шпигельглас тэгж тушаасан хэрэг. Третьяков ч тайвширлаа, энэ хэрэг явдалтай холбогдон түүний нэрийг хаана ч, хэн ч дурсаагүйг ч хэлэх үү, тэр бээр хуучны адил хардлагын гадна үлджээ. 

	Миллерийг хулгайлсны нарийн ширийнийг Шарок сониноос олж үзэв. Скоблин Миллерийг Монморансийн цэцэрлэгт гудмын нэгэн шилтгээний үүдэнд авчрахад, хоёр хүн түүнийг машинд түлхэж оруулаад, тэр даруй Гавр боомтын зүг довтолгожээ. Гаврт ирээд, Миллерийг нуусан хайрцгийг зөвлөлтийн “Мария Ульянова” гэдэг усан онгоцонд шилжүүлэн ачсанд сайх онгоц даруй занга юугаа эвхэн Ленинградын зүг явж одсон аж. Генерал Миллерийн цаашдын хувь заяаны талаар Шарок таамаг тавихаас цааш гарсангүй — гарцаагүй буудан алсан даа. 

	Шарок сонин хэвлэлийг анхааралтай уншаад дотроо жуумалзана: бөөн шуугиан, орь дуу. Большевикууд Францын нутаг дэвсгэр дээр гэгээн цагаан өдөр хүн хулгайлж байна! Генерал Кутеповыг хулгайлж байсан бол, одоо генерал Миллерийг! Миллерийг Гаврт хүргэсэн ачааны машин Зөвлөлтийн элчин сайдын яамных юм байна. Энэ ажилд тухайн үедээ өдөөн хатгагч Азефийг илчилсэн алдарт Бурцев оролцсон байна. Бурцев Москвагийн гол агент бол Скоблин биш, түүний авгай — Оросын нэрт дуучин Плевицкая, Скоблин түүний дэргэд хоёрдугаар зэргийн үүрэгтэй гэж нотолдог. Плевицкаяг баривчилсан, шоронд суугаад шүүх хурлыг хүлээж байгаа. Байдал улам хурцадсаар, Шпигельглас болон зарим нэг суурин агент Москвад бүгж байв. Сайтар нууцлагдсан Шарок Парист үлджээ. Элдэв ажлын хажуугаар герман хэлээ үзнэ.

	Шпигельглас түүнд, яаж байгаад ч билээ, нэг удаа

	— Тагнуулч дор хаяхад хоёр хэл мэдэх ёстой. Та дунд сургуульд франц хэл, дээд сургуульд герман хэл үзэж байж, таны биеийн байцаалд тэгж бичсэн байна гэж хэлжээ. 

	— Тийм шүү, дээд сургуульд герман хэл үзэж байсан. 

	— Тэгвэл түүнийгээ одоо яг үз. Танай эзэн эльзас хүн, авгай нь герман, бас германаар ярьцгаана, танд сайхан практик болно. 

	Тоглоом болгосхийсэн хэр нь, 

	— Хичээнгүй үзнэ шүү, бид шалгана гэж учиртай гэгч нь хэлээд, — Өөр бас нэг юм байна: цагаачидтай ахуйн түвшинд холбоо харилцаа тогтоо, хэрэгтэй бол ажил хэргийн, арилжааны түвшинд ч болно. Танд “Өө, Юрий Александрович уу... бид түүнийг мэдэлгүй яах вэ” гэж гэрчилж чадах танил хүмүүсийн хүрээ байх ёстой. Заавал цол хэргэмтэй гэх албагүй жирийн хүмүүс ч байсан болно гэжээ. 

	— Жирийн цагаачдын дунд ч ноёд бий гэж Шарок хариуд нь бас тоглон өгүүлжээ. 

	— Энэ чинь ч бас тохирно. 

	Семён Григорьевич дахиад хоёр хамсал хөгжимчин урьсан нь төгөлдөр хуурч, баян хуурч хоёр аж. Баян хуурч нь цайлган сэтгэлтэй, хүнд үгүй гэж чаддаггүй, дуулгавартай Лёня гэдэг булиа залуу баян хуураа чирээд хаа яв гэсэн газар очно, сонсголоороо тоглоно, дардаг хээ шаагүй хэдхэн аятай, юм балгана, энэ утгаараа Глебт, зөвхөн түүнд ч төдийгүй Сашад ч бас хань болно, Саша сүүлийн үед балгадаг, заримдаа яггүй балгадаг болоод байгаа. Төгөлдөр хуурч нь Миша Каневский гэдэг туранхай, татвалзсан нүүртэй, түгшсэн бор нүдтэй, гоё урт хуруутай мэргэжлийн хүн, Ленинградын хөгжмийн дээд сургуульд сурч байгаад төгсөлгүй Уфад ирж таараад, Аялан тоглогчдын товчоонд орсон, ажил багатай байсан учир Семён Григорьевичийн саналыг хүлээж авчээ. Рестораны найрал хөгжимд орохоос, 

	— “Тэд нар” намайг рестораны барлаг болгож чадахгүй гээд татгалзжээ. Царайд нь харамсаж адалсан мишээл үе үе тэнүүчилж, тамшаалж ярвайна. 

	Мишаг Кировыг алсны дараа хэдэн мянган “хөрөнгөтний болон тайж язгууртны төлөөлөгчдийн” хамт Ленинградаас цөлжээ. Эцэг нь хувьсгалаас өмнө Санкт-Петербургт хувийн байшинтай өмгөөлөгч байсан аж. Хувьсгалын дараа байшинг нь хураан авч, мань өмгөөлөгч “байшингийн томоохон эзэнтэн агчдын” тоонд орж, Миша “байшингийн томоонхон эзэн агчийн хүү” гэсэн данстай болжээ. Уфад тийм залуус олон байсан, тэдний байдал тодорхойгүй, зөвхөн Ленинградынх нь бүртгэлийг нь устгаад паспортыг нь хурааж аваагүй. Каневский ирээдүйгээ, мэдээж, тэс өөрөөр төсөөлж асан, тэгтэл “тэдний” өршөөлөөр Уфад ирж, хөлсний хөгжимчин болжээ. Тэр бээр энэ хотын бүх юмыг үзэн ядна: “тэдний” клубийг, “тэдний” аль хэдийн хөглөх болчихсон, гэхдээ ичих нүүргүйчүүд нь үүнийгээ ойлгодоггүй их бага гарын төгөлдөр хуурыг, “тэдний” ханан дээрх уриа дуудлагыг, өөрийнх нь тоглох ёстой болдог “тэдний” орчин үеийн бузар аяыг гэхчлэн бүгдийг нь үзэн ядна. Дотроо бол Глеб, Лёня хоёрыг эд нарын хөгжимчин гэж юу байх вэ хэмээн, Семён Григорьевич, Нонна, Саша гурвыг мөнгө халааслахаас цаашгүй оронцоглогчид хэмээн ад үзнэ. Тэднээс хөндий байна, юм ч ярихгүй, тэр ч бүү хэл, тусдаа зогсож байгаад тамхи татна. Хичээл дуусангуут нүд ирмэхийн зуур алга болоод өгнө. 

	Глеб түүнд дургүй нь хүрсэн учраас тун хүйтэн харьцана. Сашад нэг удаа, 

	— Еврейн сэхээтний ихэмсэг занг би тэвчиж чаддаггүй юм гэж хэлсэн. 

	— Чи чинь еврейн эсрэг үзэлтэн байх нь ээ? Санаанд ороогүй юм байна. 

	— Би еврейн эсрэг үзэлтэн биш, ялдам минь, сургуульд ч, техникумд ч миний бүх найз еврей байсан. Байрны хөршүүд ч бас еврей, маш сайхан улс! Бас багш нарын дотор ч олон еврей байсан, тийм багш нарыг эрээд ч олохгүй! Гэхдээ ард түмэн болгонд өөрийн гэсэн дутагдал бий, еврейн сэхээтнүүдийнх бол — ихэмсэг зан. Каневский өөрийнхөө тухай их юм ойлгоно, өөрийгөө суу билигтэн гэж үзэж байна. 

	— “Энэ бол армян”, “энэ бол хохоол”, “энэ бол гүрж” гэх маягийн юмыг чинь сонсохоос муухай байна. Иванов хулгай хийвэл чи: “Иванов хулгайч” гэж хэлнэ. Харин Рабинович хулгай хийвэл чи: “Еврей хулгайч” гэж хэлнэ. 

	— Нүдэнд хүйтэн золиг. 

	— Золиг чинь чи! Тэр чинь зол заяагүй, хөөгдөж туугдаж яваа хүн. 

	Глеб хичээлийн үеэр Сашагийн зүг байн байн хараад байсан нь Каневскийн тухай ярианаас хойш өөрөө буруутан оргиод байгаагаа мэдэрснийх байж. Дараа нь энэ тухай бодохоо больж, хөгжмийн хэмээр толгойгоо дохин тоглохдоо ямар нэг юм нэхэн санасан бололтой царай нь номхрон, харц нь эзэнгүйрсэн харагдана. Хичээл дууссан боловч мань хүн гараа өвдөг дээрээ тавьчхаад, төгөлдөр хуурынхаа ард суусаар байв. Тэгснээ, Саша руу нааш ир гэж дохив. 

	— Хамгийн эгэл аялгуу, хамгийн энгийн үгс сэтгэл сэргээдгийг чи анзаарчээ, ялдам минь. Ямар ч уран хэцүү хөдөлгөөн хэрэггүй, гэхдээ “санаж байна уу” гэдэг үг байгууштай юм. Тэгэх юм бол хэн ч тэсэхгүй дээ, ялдам минь. 

	— Жишээ нь?

	— Бололгүй яах вэ, бүр чиний нэрийг оруулаад: “Саша, чи далайн эргийн цэцэрлэгт хүрээлэнд уулзаж байснаа санаж байна уу. Саша, чи тэр намуухан үдшийг, тэр хаврын үдшийг, өвч цэцэглэсэн туулайн бөөрийг санаж байна уу”. Энэ бол Изабелла Юрьевагийнх. Тэгвэл Лещенко: “Москвад, Масленая гудамнаа хуучин цагт яаж бин хайрч байснаа чи санаж байна уу, чи сайхан зантай эзэгтэй байсан, надад амтат бин хайрч өгч асан” гэсэн байгаа. За, гэх мэт. 

	Саша хэдийн биеэ даан хичээл удирдах болж, оршил үг энэ тэрдээ Семён Григорьевичийг дуурайж Сократ, Аристотель нараас бус харин Пушкинээс эш татна:

	 

	Галзуу залуу насанд би хайртай, 

	Шахцалдаанд ч, амьдралд ч, баяр хөөрт ч, 

	Авхайчуулын учирлаг өмсгөлд ч би дуртай;

	Тэдний хөөрхөн хөлд би дуртай; даанч та нар, 

	Бүхэл Орос даяараас хүүхний гурван хос 

	Цэх шулуун шилбийг олох нь юу л бол. 

	 

	Ийнхүү эшлээд, 

	— Хэрвээ Пушкин манай хичээл дээр ирдэг сэн бол Орост цэх шулуун хөл хавьгүй олон юм байна гэж итгэх байсан даа хэмээн үгээ төгсгөнө. 

	Бүгд инээмсэглэн урамшиж, Саша ч хичээлээ эхэлнэ. 

	— Чи тэр Пушкиний тухай дажгүй бодож олсон байна хэмээн Глеб сайшаав. 

	Ярианд оролцдоггүй зантай Каневский, 

	— Цаг үеэ сүрхий олж гэм. Пушкиний амиа алдсаны зуун жилийн ойг тэмдэглэцгээсэн, одоо зөвлөлтийн бүх хүн түүнийг мэднэ. Саальчин ч билүү, гахайчин ч билүү, санахгүй байна, нэг хүүхэн: “Татьяна ёстой мундаг: Онегинийг хөөчихсөн байна. Хээ шаагүй, хөдөө сууж байхад нь түүнийг тоогоогүй. Генералын авгай болчихсон чинь шууд хэрэгтэй болж гэнэ” гэж хэлснийг сониноос уншсан шүү гээд сурсан зангаараа харамсаж адалсан царайтай хямсалзаад дуугүй болов. 

	Энд түүнтэй эрхбиш наанатай цаанатай нөхөрсөг харилцаатай болсон нь ганц Саша. Бардмаасаа болж хөөрхийлөлтэй, дотроо өшиж хорссон, арчаагүй тэр амьтныг Саша өрөвдөнө. Каневский түүний энэ сэтгэлийг мэдрэн, ганц нэг үгний солиотой байдгаас гадна чухамхүү түүнд хэнээс ч дуртай хамсан хөгжимдөнө. Гэтэл өнөөдөр биеэ барьж чадсангүй. Энэ явдал төрийн түвшинд хуурамчаар сүр бадруулан тэмдэглэсэн Пушкиний ойн баяр ёслолтой дэндүү давхцаж таарч л дээ. Энд, энэ оронцгийн ажилд түүний алдрыг ашиглаж байх ёстой юм уу? Нийтийн аясыг даган таваргаж байгаагаа Саша өөрөө ч мэдээд байгаа билээ. Гэтэл хичээлдээ ийм баяр хөөртэй оршил хийхээс татгалзахад хайран байж. Хөрөнгөтнүүд Америкийн негр хүн амыг мөлжиж байгаа тухай донгосоод байх уу? Үгүй ээ, бүжигт наадмын тухай, шахцалдаан, амьдралын тухай Пушкиний шүлэг энд илүү тохирно. 

	— Каневский чамайг хөөрхөн чимхлээ шүү гэж Глеб өгүүлэв. 

	— Яаж тэр билээ?

	— Яах вэ, Пушкинаар... Засгийнхан Пушкинийг ашиглаж байна, чамайг тэдэнтэй хамсаж байна гэх маягаар. 

	— За яах вэ, тэгж санагдаж болох л юм. 

	— Хүн болгонд биш шүү, ялдам минь. Надад бол тэгж санагдаагүй, харин ч таалагдсан. Харин цаадхад чинь бол үгүй. “Гахайчин”, “саальчин”... Энэ чинь тэр гахайчин, саальчин хүүхнүүдийг харсан юм уу? Аягүй бол сүү уудаг даа, тийм хэр нь саальчдыг ад үзэж байна. Тэр муу ганц удаа ч болох нь ээ тэдний гарыг хараасай. Хөөмөл мойног хуруутай, тийм хуруугаар төгөлдөр хуурын даруулыг тоншихгүй байлгүй, үнээ саах гээд үз, тэгвэл ямар хүч ордгийг ухаарна. 

	— Энэ Каневский чамайг яачихаа вэ! Төгөлдөр хуур чамаас доргүй тоглодог нь дургүйг чинь хүргээд байгаа юм уу? 

	— Тэр чинь надаас дээр тоглох үүрэгтэй, хөгжмийн дээдэд сурч байсан хүн, би бол хаа ч ном үзээгүй, тэгээд ч би зураач болохоос хөгжимчин биш. Миний дургүй байгаа юм бол өөр, бид үүнээс болж шоронд сууна гэхээс дургүй хүрээд байна. Миний дургүй байгаа юм бол тэр. 

	Саша дал мөрөө хавчив. 

	— Тийм шүү, ялдам минь, бодоод үз! Тэр чинь: Ширэн нүүртнүүд Пушкинаас зуурчихлаа гэж түүний талаар доогтой ярьж байна. 

	— Тийм утга хайхын хэрэг юу байна? Ямар ч үгийг мушгиж болно. 

	— Ялдам минь, би юу ч мушгиж гуйвуулаагүй байна. Одоогийн ярьдгаар, би сонор сэрэмжтэй байх албатай, дөрөөн дээрээ байх ёстой, миний хажууд хэн байна, тэр яаж болзошгүй тухай бодож байх ёстой. Ийм цаг үе, ялдам минь, чи бол бүр ч тэгж байх албатай. Калининд байхдаа чи хуучин хоригдол гэдгээ мэдэрч болгоомжтой байсан, энд бол мартчихсан байна, тэгж байгаад л хэрэгт орчихно гэж мэд. Ингэхэд, чи ч аль Калининд байхын л сонор сэрэмжээ гээчихсэн л дээ. 

	— Яг яаж тэр вэ?

	— Би тэнд, “Селигер”-т сууж байхад чамд дэглэмийн талаар сэрэмжлүүлж хэлсэн. Чи шууд л маргааш нь тэр балиар баазаасаа халагдаж, надтай хамт тэндээс талийж өгөх ёстой байсан. Гэтэл чи үлдчихсэн. 

	— Энэ тухай чи бид хоёр аль хэдийн ярьсан. Хэдхэн хоногийн дараа л халагдсан юм чинь. 

	— Үгүй ээ, ялдам минь, үгүй шүү. Халагдаагүй, халсан. “Явж байгаа учир” гэдэг чинь эсвэл шоронд хийсэн, эсвэл хотоос хөөсөн гэсэн үг. Харин ч чи азтай мултарч. Зүгээр оршин суух эрхийг чинь хасах төдийгүй хөөчхөж ч чадах байсан. Даанч тэд нар хугацаанд шахагдсан байх, тэгээд хэнийг хааш нь яах вэ энэ тэр гэх зав байсангүй, бүгдийг нь бөөнд нь хотоос тонилгоё, тэгээд л гүйцээ гэж л дээ. Даалгавраа биелүүлчих нь тэр!

	— Би чамтай хамт явсан бол юу болох байсан нь бас тодорхойгүй. Одоо бол миний бүх юм номоороо байна: ажлаасаа халагдсан, оршин суух газрынхаа бүртгэлээс хасуулсан. 

	— Хасуулсан гэнэ! Тэгвэл одоо хаана бүртгэлтэй байна? Завдахгүй байна уу? Чиний хайртай Пушкин: “Өвөл, тариачин жаргалаа эдэлнэ, дахаа хэдрээд, юуг ч эс тооно” гэж бичив дээ. Чи бас юуг ч тоохгүй байна! Амар жимэр аж төрөөд л. Гэтэл энд, энэ башкируудтай зодолдож тааръя гэж сана, цагдаа хүрээд ирнэ, баримт бичгээ үзүүл мүзүүл л болно! Таны бүртгэл хаана байна? Хаана ч алга. Манай энд гурав хоногоос илүү бүртгэлгүй байж болохгүй. Та чинь бүгж байгаа юм биш биз, та чинь гэмт хэрэгтэн биш биз? Чи одоо бүртгэлгүй хэдэн сар болж байна, нэг мэдэхэд чинь хагас жил, тэгээд жил болчихно. Өөр хотод очоод бүртгүүлэх боллоо гэхэд чамаас хаана тэнэж явсан юм бэ гэж асууна. Юу гэж хэлэх вэ? Шинэ газар өөр Людка, өөр паспортын Лиза олдохгүй ч байж мэднэ. Энд ч гэсэн Товчооны Мария Константиновна паспортыг чинь харвал: та бүртгэлгүй юм байна, таныг данснаас хаслаа гээд л гүйцнэ. Ингэхэд, ялдам минь, би чамд Мария Константиновна дээр паспорттайгаа оч гэж хэлсэн. Хэлсэн үү?

	— Нээрэн, тэгсэн, гэхдээ хальт л хэлсэн. 

	— Хөөе юу гэнэ ээ, ялдам аа, чи надад утас ороож байх шив... Би чинь дамар биш шүү! “Хальт” гэдэг чинь юу гэсэн үг вэ? Чиний хувьд “хальт” юм гэж байж болохгүй, бүх юм чухал, бүх юмыг дор нь тусгаж авч, хөдөлж байх хэрэгтэй! Саша хөмсөг зангидан, 

	— Энэ тухай яриад ч яах вэ. Би Калинин явахгүй, тэнд миний бүртгэлээс хасуулсныг хэн ч хүчингүй болгохгүй. Эндээ л нэг юм бодож олохоос гэв. 

	— Яагаад өөрөө бодохгүй өдий хүрсэн юм? Чи ноцтой хэрэгт орж байсан ч гэсэн аз чинь таараад мултардаг байсан бололтой юм. Аз чинь таарахгүй ч байж болно, бүр заяа чинь ч хаяж мэднэ, тийм учраас болгоомжтой бай. 

	Глебийн сануулга ердөө маргааш нь ёсоор боллоо, шулам шүглэсэн юм уу, эсвэл урьдаас мэдэж байсан юм уу?

	Саша өглөө гар нүүрээ угааж байсан чинь гэрийн эзэгтэй ирж, 

	— Александр Павлович, өчигдөр сонгуулийн хэсгийнхэн ирсэн, тэдэнтэй хамт байрны захиргааны паспорт хариуцсан хүүхэн явна лээ. Дээд Зөвлөлийн сонгуульд санал өгөх хүмүүсийн жагсаалт гаргаж байгаа гэнэ. Арван хоёрдугаар сард бүх нийтийн сонгууль болно, сониноос уншсан байлгүй гэжээ. 

	— Уншсаан, мэдэлгүй яах вэ. 

	Зүрх нь дахиад л, нэгэн цагт тэгсэн шигээ муухай гөхөлзөөд явчхав. 

	— Оршин суугчдын жагсаалт гаргаж байгаа гэнэ. Бүгдийг нь заавал зуун хувь санал өгүүлэх гэж тэр. Би таныг Александр Павлович Панкратов, жүжигчин, Аялан тоглогчдын товчооны томилолтоор байгаа гээд бүртгүүлчихсэн. Тэгсэн чинь паспортын хүүхэн миний дундуур орж: “Та надад тэр хүний ямар ч томилолтыг өгөөгүй” гэдэг байгаа. Александр Павлович, та надад томилолтоо өгсөн бил үү, би мартчихаж. 

	Саша дэмий л түгдрэн, 

	— Санахгүй байна... Би анх манай нөхөртэй ирэхдээ тэндээс нэг бичиг авчирсан санагдах юм. 

	— Би нэг тийш нь хийчихсэн ч байж магадгүй, ой ухаан гэж ёстой байхгүй болжээ. Гэхдээ засаж болох явдал. Тэр томилолтыг чинь би ч үрэгдүүлж байсан удаатай, суугчид маань өөрснөө өвөртөлж яваад бас гээчихийг ч алийг тэр гэхэв. Мария Константиновна хуулбарыг нь дандаа өгдөг юм. Өө тийм, таныг паспорттайгаа сонгуулийн хэсэг дээр очоорой гэсэн, энүүхэнд холгүй ээ, сургууль дээр. 

	— Би сонгуулиас өмнө яваад өгвөл яах вэ? 

	— Тэд нар танд бүгдийг нь тайлбарлаад өгнө, бүртгэлээс хассан тасалбар өгдөг юм. 

	Түр зуур ч болох нь ээ сэтгэл амар байх санаатай, хаашаа ч очихгүй, хэнд ч учирлахгүй, хэнээс ч доромжлол хүлээхгүй гэсэн чинь ийм ялд унадаг байж. Болох гэж байгаа сонгуулийг зөвлөлтийн ардчиллын ялгуусан мандалт мэтээр сонин хэвлэлд бичиж байгаа. “Коммунистууд болон нам бусчуудын эвслээс” “зөвлөлтийн ард түмний нэр төртэй хөвүүд, охид”-ыг депутатад нэр дэвшүүлж байгаа. Хамгийн түрүүчийн нэр дэвшигчээр нөхөр Сталиныг нэрлэж байна. Саша энэ бүхнийг өдөр болгон уншиж байгаа бөгөөд сонгууль өөрийнх нь хувьд түвэг удаж магадгүй гэсэн бодол хаа нэгтээ бүрэлздэг боловч түүнийг үлдэн хөөсөөр одоо ийм дээрээ тулдаг байна. Тэнэг толгой, тэгэхэд Глебийн үгэнд ороогүй, ороод хамт Калининаас хамт явсан бол паспортад нь тэндхийн бүртгэл хэвээрээ байж байхгүй юү. Одоо сонгуулийн хэсэг дээр элдэв юм тодруулаад эхэлнэ, бүртгэлгүй хүнийг гурван сар суулгасан гэж эзэгтэйг хөөдөх нь, дансанд оруулсан гэж Аялан тоглолтын товчоо, Мария Константиновнад ч бас хувь оногдоно. Яадаг хэрэг вэ? Верагийн нөхрийн ах дээр очдог ч юм уу, Уфад олон жил суусны хувьд ямар нэг юм зөвлөж магадгүй. 

	Хуучин оготор тэрлэгтэй, айдас хурсан харцтай эмэгтэй түүнийг угтав. 

	Саша өөрийгөө танилцуулаад, 

	— Вера Александровна миний тухай та нарт бичсэн, бас Сергей Петровичид утасдсан гэж нэмж хэлэв. Эмэгтэй толгой сэгсчин, 

	— Үгүй, үгүй чиш. Сергей Петрович байхгүй, удаан хугацаагаар явсан, хэзээ ирэхийг мэдэхгүй гэв. 

	Толгой л сэгсчээд байхаас, суу ч гэсэнгүй, Сашагийн араас хаалгаа бушуухан хаах л ганц хүсэлтэй байсан байх. 

	Саша буцлаа. Ял эдэлж байсан түүнийг хүлээн авахаасаа айсан байх. 

	Бүтэн сайнд Москва руу утасдсанд, ээж нь, 

	— Чи Верагийн өгсөн хаягаар очих хэрэггүй шүү, хадам ах нь эмнэлэгт удаан хугацаагаар хэвтсэн гэж хэлжээ. 

	Верагийн хамаатан баригдсан, тэгээд авгай нь тэгтлээ айж байсныг Саша ойлгов. Гурван хүүхдийн эцэг, жирийн инженер тэр хүнийг бас шоронд хийчхэж. 

	Энэ бүхэн бүтэн сайнд тодорхой болсон, харин тэр нэг өдрийн орой Саша, 

	— Чиний зөв болж таарлаа гэж Глебт хэлсэн аж. 

	— Юу болоов, ялдам минь?

	Саша эзэгтэйтэй ярьсан зүйлээ хэлэв. 

	— Чи яг орооцолдож дээ, ялдам минь, башкируудын ярьдгаар, “ура” хашхирахын оронд “харуул!” гэж хашхирч алдаа хийсэн гээч л болж хэмээн Глеб инээмсэглэв. 

	— Маргааш Уфагаас явна аа, тэгэхгүй бол багалзуурдаад авна. Мэдээж, миний буруу, эзэгтэйг ч, Мария Константиновнаг ч, бас Семёнийг ч хөөдөж байна, гэхдээ өөр яах вэ дээ?

	— Чи тэднийг яаж хөөдлөө гэж? хэмээн Глеб түүн рүү доогтой харлаа. 

	— Би яваад өгнө, энэ явдлын балгийг эд нар л амсах болж байна. 

	— Бусдын төлөө л санаа зовоод байх шив. Хүн төрөлхтний төлөө, хэн нэгнийг хөөдчих вий гээд л... Хүн төрөлхтөн чамаас зөвлөгөө хүсэхгүй, өөрийнхөө талаар өөрөө санаа тавина. 

	— Чиний юун тухай яриад байгааг би ойлгохгүй байна. 

	— Түүний чинь тухай л ярьж байна. “Эд нар амсах болж байна”. Тэд юу амсах юм бэ?! Нэг муу явуулын бүжигчин ирээ л биз, хэсэг тэнээ л биз, бүр бүртгүүлэлгүй л байж байгаад яваад өгөө л биз, юу юм бэ тэр чинь... Хийдгээ хийчхээд, баяртай гээд л алга болоо биз. Тийм хамхуул хэдэн арваараа байгаа, ялдам минь. Чиний хэргийг хэн мөрдөх юм бэ, хэнд чи хэрэгтэй юм бэ? Хүн гурван сар бүртгэлгүй суусан бол байрны захиргаа эндсэн байна. Мария Константиновна юу? Их л сайндаа Семёнд: “Та чинь яасан гоомой хүмүүсийг ажилд авдаг юм бэ!” гэнэ биз. Өөрөө ч бас хий гаргасан юм чинь. Тэгээд л гүйцээ. Явах юм бол, мэдээж, өөрөөсөө өөр хэнийг ч хөөдөхгүй. Шинэ газар очоод юу хийх болж байна? Охид чамд унаж үхдэг ч гэсэн, ажилд нэмэртэй хүүхэнтэй шууд таарахгүй шүү дээ. Тийм шүү, ялдам минь, чамайг явлаа гээд эдэнд амсах балаг байхгүй. Харин үлдэх юм бол цаадуул чинь, Семён ч, манай ганган Маша Константиновна ч толгойгоо ажиллуулах ёстой болно: тэд өөрсдийнхөө алдааг засах хэрэгтэй болно, чамайг аргалах ёстой болно. 

	— Ингэж ч арай болохгүй ээ, өдөөн хатгасан амьсгаа ороод байна. 

	— За тэр дээ, энэ бол чиний муу ялзарсан сэхээтэн зан чинь, ялдам минь! Чи явж амжина, урьдаар бүх боломжоо үзээд алдах хэрэгтэй. Семёнд чи хэрэгтэй, чи бол Уфад алдартай хүн, Семён гэрээ хийх болоход цаадуул нь нөгөө Хөдөлмөрийн ордонд хичээл заадаг хар толгойтыг манайд ирүүлээрэй гэцгээж байгаа, чи ийм алдар цуутай болчхоод байгаа... Үнэнээ хэлэхэд, би чамайг ингэнэ чинээ санаагүй шүү! Семён чамайг явуулчхаад, өөрөө бүлэг дамжин гүйж байх хэрэг үү? Чи түүнийг гангарах гэсэндээ, буурь заах гэсэндээ таяг тулж явдаг гэж бодож байна уу? Мань хүн хөл муу, анхны хичээл дээр нэг их мундаг амьтан харагдаж байгаа болохоос биш дараа нь хоёр хоног хэвтэж байгаа юм чинь. Мань хүн өдөрт зургаан цаг зүтгэж чадах уу? Тэгээд ч чиний орны хүн алга. Тэгэхээр мань хүн чиний явдлыг зохицуулах ёстой. Мария Константиновнатой тохирчихно, чи бүү санаа зов! Тэр чинь Семёнтой хүлээстэй, хаашаа ч зайлахгүй, бас чадахгүй юм байхгүй. Саяхан нэг заяагүй юманд түр ч гэсэн бүртгэлтэй байр зохицуулж өгсөн, чамд бол ямар хамаа байна, гурван сарыг чинь хаагаад өгвөл болох нь тэр. Сэргийлэх тамгаа палийтал дарлаа, тэгээд л эрх чөлөө мандтугай. Семёнтой ярилц, хамаг юмаа ний нуугүй хэл, цаадах чинь овжин эр, яг ёсоор нь болгоно гэж мэд. 

	Бүх юм Глебийн тооцоолсноор болов. Семён Григорьевич Сашагийн паспортыг аваад, маргааш нь хоёр томилолттой буцааж өгсний нэг хуулбарыг нь байрны эзэгтэйд, нөгөөг нь “Түр бүртгэхийг хүсье” гэсэн нэмэлттэй, шинэ хаяг бүхий газарт зориулсан аж. Саша явж тэр байрыг үзвэл Уфа хотын захын нэг муу өгөр байшин аж, ногооных нь хашаа намар цагийн туулахын аргагүй шавар. Байрны эзэгтэй гэж явигнасан эмгэн ор гэх модон наартай, шүүгээний оронд хаалгандаа хадаас шаасан хариугүй умгар өрөөг зааж өгөөд, паспорт, томилолт хоёроос гадна нэг сарын хөлс урьдчилан авав. Энэ хөөрхий оромж хотын төвийн өрөөнөөс хоёр дахин илүү үнэтэй буй нь бүртгэлийн үнэ цэнэ аж. 

	Саша энэ оромжийн сүгд суух, хичээлийн дараа шөнө болгон ийшээ санжганаж явах бодолгүй байв. Хотод суух бүртгэлтэй юм чинь одоо хаа хүссэн газраа амьдарч болно. Хадаасанд хуучин костюм, өвөл хэрэг болохгүй цув хоёроо өлгөж, наар доогуур муудсан шаахайгаа шургуулж, сохор мэт цонхны хавьд байсан исарь дээр шүднийхээ сойзыг тавьж, өнгөнөөс нь харвал орон сууцын янз оруулав. Сонгуулийн хэсэг дээр очиж, комиссын гишүүдэд өөрийгөө харууллаа. Комисс гэх гурван хүн паспортыг нь шалгаж, нэрсийн жагсаалтад оруулаад, санал өгөх урилга гардуулах зуур ямар ч шаардлагагүй байхад түүнийг өлөн нүдээр өрөмдөцгөөн, ярихдаа албархацгааж байжээ. 

	Ингэтэл гучин гурван оны эхээр Москвад тэдний байшингийнхан яаж паспорт авч байсан нь санаанд нь ороод ирэв... Оршин суугч болгон бөглөсөн анкетаа барьж ороод, төрсний гэрчилгээ, ажлын газрын магадалгаа хоёрын хамт ширээн дээр тавина. Сэргийлэхийн түшмэл тэр бичиг цаасыг шалгаад, ямар нэг ойлгомжгүй юм байвал, буцааж өгч шинийг авчрахыг шаардана. Баримт бичиг ёсоор байвал ширээнийхээ шургуулгыг татаж, тэнд байгаа жагсаалттай тулгаад, анкет дээр цохолт хийн паспортын хүүхэнд өгнө. 

	Энэ журам яагаад хэн нэгнийг түгшээж, санааг нь зовоож байгааг Саша тэгэхэд ойлгохгүй байсан: энд гэмт хэрэгтэн байхгүй, насаараа энэ байшинд аж төрсөн, Саша аль хүүхэд ахуйгаасаа олон хүнийг танина. Өөрийнх нь өмнө дугаарт байсан Гурцевийг Саша бас хар багаасаа мэднэ, ноднин өөд болсон нэртэй бүжигчний нөхөр, эелдэг сэхээтэн хүн. Гурцев баримт бичгээ гаргаж тавьсанд сэргийлэхийн түшмэл тэдгээрийг гүйлгэж үзсэнээ, ширээн доторх нэрсээ зэрвэс хараад Гурцевийн баримт бичгийг тусгай хавтсанд хийчхэв. 

	— Маргааш арван нэгэн цагт сэргийлэхийн наймдугаар анги дээр очоорой. 

	— Та болгооно уу... хэмээн Гурцев эхлэв. 

	— Иргэн гуай, би танд бүгдийг нь тайлбарласан. Дараагийнх нь!

	— Гэхдээ би юу... мэдмээр байна... 

	— Тэндээс бүх юмыг мэдэж авах болно. Дараагийнх нь!

	Ээжийнх нь дараа ярьснаар бол Гурцевт паспорт олгоогүй, Москвагаас явахыг тушаасан аж: түүний эцэг хувьсгалаас өмнө үйлдвэрийн эзэн байсан юм санж. Тэдний байшингийн өөр хэдэн айлд паспорт олгоогүй. Нөгөө хоёр эмгэнд ч бас адил. “Паспортгүйчүүд” зуун нэг дэх километр лүү явцгаасан гэцгээж байсан. 

	Тэгэхэд мань хүн яагаад дуугүй байсан бэ, яагаад эгдүүцээгүй вэ? Өөрт нь хамаатай болоод ирэхээр бодлогоширч байх юм. 

	Саша Глебийнд суудаг болов. Эзэгтэйд нь гучин рубль нэмж өгч, эвхдэг ор тавиад болох нь тэр. Өөрийнхөө оромжид Саша голдуу бүтэн сайны өглөөгүүр долоо хоногт нэг удаа очно, арван нэгдүгээр сарын 7-нд баярын бэлэг гэж бялуутай очсонд эмгэн “Амттай юманд дуртай” хэмээн их баярлажээ. Суугчид нь ирж хонодоггүйд дассан болохоор яагаад ирж хонохгүй байгааг асуухгүй, харин арван хоёрдугаар сар ойртох тусам ирэх болгонд нь ирж саналаа өгөхийг сануулан, тэгэхгүй бол би муугаа үзнэ, өөрт нь энэ тухайд хатуу анхааруулсан, эртхэн ирвэл зүгээр, өдрийн арван хоёроос хойш айлын байраар явж, ирээгүй хүмүүсийг цуглуулна гэж байна лээ гэхчлэн үглэнэ. 

	Глеб сонгуулийн тухайд бас урьдчилан анхааруулжээ:

	— Хүний нэр дарна гэж хийрхэв дээ, саналын хуудас бүгд тэмдэгтэй, шууд л танина гэж мэдээрэй. 

	Саша цорын ганц нэр дэвшигчийн нэрийг, мэдээж, дарсангүй, тэр нэрийг тогтоосон ч үгүй, танхимын нөгөө буланд байгаа бүхээгт ч орсонгүй, орох юм бол дарах гэж байна гэж бодоцгооно. Булан болгонд зогсож байгаа “олон нийтийн төлөөлөгчдийн” урдуур явж, хайрцаг руу очоод саналын хуудсаа хийжээ. 

	Бүх хүн яг ингэнэ. “Коммунистууд болон нам бусчуудын эвслийн” төлөө сонгогчдын 98, 6 хувь нь саналаа өгсөнд гайхах юм ердөө байхгүй. Сонгуулийн өмнөх цуглаан дээр Сталины: “Ийм жинхэнэ чөлөөт, жинхэнэ ардчилсан сонгууль дэлхий дээр урьд өмнө хэзээ ч байгаагүй, хэзээ ч! Түүх ийм жишээг мэдэхгүй...” хэмээсэн үг ч гайхал төрүүлээгүй. Харин эсрэг санал өгсөн бараг бүтэн хагас хувь хаанаас гарч ирсэн нь гайхал төрүүлсэн болой. 

	Шпигельглас явахынхаа өмнө “Макс”, бас “Тюльпан” гэдэг нууц нэртэй Марк Григорьевич Зборовский гэгч агенттай барьдаг холбоогоо Шарокт шилжүүлжээ. Шпигельглас яарч байсан боловч энэ агент үнэхээр чухал этгээд учир энэхүү холбоог өөрөө байлцан тогтоох шаардлагатай гэж үзсэн аж. Зборовский Парист “Сөрөг хүчний сэтгүүл”-ийг гаргахын хамт IV Интернационалыг үүсгэн байгуулахаар ажиллаж байгаа Троцкийн хүү Лев Седовын хувийн нарийн бичгийн дарга, итгэмжит хүн бөгөөд хамгийн дотнын анд нь аж. 

	Шпигельглас аль хэдийнээс Троцкийг намнах зорилготой байгаад Шарок өчүүхэн ч эс эргэлзэнэ. Шпигельглас тухайн үедээ энэ хэрэгтээ Скоблин, түүний Болгарт байгаа дотнын анд генерал Туркул хоёрыг тулгуур болгож байж. Троцкийг цагаан гвардийнхан алсан байвал иргэний дайнд ялагдсаны өсийг авсан үйлдэл болж харагдах учиртай. Троцкийг Туркээс Европ руу шилжин нүүхэд Миллер, Драгомилов нарын хүмүүс нөгөө явдалд оролцсон. Гэвч тэр нь нурсан. Бүтээгүй. 

	Троцкийн 1937 оны нэгдүгээр сараас суурьшсан Мексикт бол оросын цагаантан цагаачид байхгүй. Марк Зборовский л хүүгээр нь дамжин эцгийнх нь ойр орчин руу нэвтэрч чадах цорын ганц хүн. Одоохондоо тэр бол мэдээллийн үнэтэй эх сурвалж. Лев Седов түүнд эцэгтэйгээ харилцах хувийн захидлаасаа авхуулаад бүх юмаа итгэн даатгадаг бөгөөд эцэг, хүү хоёр захиандаа Зборовскийг Этьен гэнэ. Хэр зэрэг итгэдгийг Лев Седовын эцэгтээ: “Надтай маш нягт холбоотой, аль ч талаасаа туйлаас итгэвэл зохих Этьен миний эзгүйд намайг орлож байх болно” гэж бичсэн захидал харуулна. Энэ захидлын хуулбарыг, эцэг хүү хоёрын харилцсан аливаа бусад захидлын нэгэн адил Зборовский Шарокт өгсөн ажээ. Тийнхүү, Троцкий болон түүний талынхны алхам бүрийг Москвад мэдэж байв. Нууц мэдээнд Лев Седовыг “хөвүүн”, Троцкийг “өвгөн” гэнэ. 

	Үг цөөтэй, удаан хөдөлгөөнтэй, цайлган тунгалаг харцтай энэ Зборовский гэдэг боловсон еврей Шарокт таалагджээ. Тэр бээр Украинд, Умани хотод 1908 онд төрж, хожим Польшид амьдарч байсан, Польшийн коммунист намын гишүүн байсан, тэндхийн шоронд нэг жил суусан, авгайн хамт Берлин явж, дараа нь Парист ирсэн, 1933 онд түүнийг урвуулан элсүүлжээ. Зөвлөлтөд эгч, хоёр дүү нь үлджээ. 

	Зборовский дараагийнхаа уулзалтаар троцкист IV Интернационалын их хурлын бэлтгэлийн тухай материалыг, ирэх ёстой төлөөлөгчдийн нэр, хаягийн хамт Шарокт өгчээ. Мөн эцэг, хүү хоёрын сүүлийн үед харилцан бичсэн захидлын хуулбарыг гардуулжээ. Зборовский анхны уулзалтынх шигээ хөдөлгөөн тайван, хараа цайлган тунгалаг байв. Энэ хүн Третьяков шиг олон юм бурахгүй, Скоблин шиг дээрэлхүү загнахгүй, өөртөө эрэмшсэн зангүй, Шарок польшчуудын тийм занд дургүй, ер нь өнгөн дээрээ зөөлхөн, дотроо бол үнэ цэнээ мэддэг чанга байрын хүний сэтгэгдэл төрүүлнэ. Илүү дутуу юм ярихгүй. Седовын албан бус эхнэр Жанна Мартины тухай ярихдаа, тэдний гэр бүлийн харилцаа бас төвөгтэй хэвээр байгаа, тэр хөөрүү хүүхэн хуучин нөхөр Раймон Молиньег ч, шинэ нөхөр Лев Седовыг ч эрхэндээ байлгах санаатай байдаг хэмээжээ. Гэтэл Молинье нь улс төрийн үйл ажиллагаанаас хөндийрсөн, Седов, Жанна хоёрыг холбож байдаг ганц юм нь түүний зээ дүү Сева Волковыг хүмүүжүүлэх асуудал гэнэ. Тэр хүү Зинаида дүүгийнх нь, түүнийг амиа хорлосны дараа үрчилж авсан юм байж. Зборовский энэ тухай зарим талаар Седовыг өрөвдөж байгаа бололтой, даруухан ярьжээ. 

	Товчдоо, Седов яагаад Зборовскийд итгэж байгааг Шарок ойлгож байв. Тийм хүнд итгэхгүй байхад хэцүү. Мэдээж, Зборовский итгэлийнх нь хариуд урван тэрсэлж, урван тэрсэлснийхээ төлөө мөнгө авч байгааг мэдэхгүй бол л тэр шүү дээ. Шарок зохих байгууллагад тав дахь жилээ ажиллаж буйн хувьд юуг ч гайхахаа больжээ. Баатар ч гэж байхгүй, журмын нөхөр ч гэж байхгүй, гэгээнтэн ч гэж байхгүй. Хэнийг ч худалдаж авч, зарж, урвуулж, нугалж, хугалж, айлгаж болно. Цэргээс авхуулаад маршлыг хүртэл, жирийн ажилчнаас авхуулаад сайдыг хүртэл, хэнийг ч. Жишээ нь, Шарок Парисын нэг сониноос, нөхөр Сталин Иосиф Жугашвили нэртэй ахуйдаа хаант засгийн хамгаалалтын албаны “Фикус” гэдэг хочтой хөлсний мэдээлэгч байсан тухай хуучин жандармын хурандаагийн бичсэн өгүүллийг уншсан, тэнд бүр Жугашвилийн цагдаа нартай хамтарч ажиллаж байсан баримтуудыг оруулсан байж. Бас өдөөн хатгагчдыг илрүүлдгээрээ алдаршсан Бурцев большевикуудын Төв Хороонд хаант засгийн хамгаалалтын албаны хоёр ажилтан байсныг тухайн үедээ нотолж байсан; Малиновский гэдэг нэгийг нь Бурцев илчилсэн, нөгөөг нь нэрлэж чадаагүй, гэхдээ бий гэж зүтгээд байсан. Одоо Бурцевын тэр нотломжийг жандармын хурандаа баталж, өдөөн хатгагчийг Сталин гээд нэрлэчихлээ. 

	Шарок үүнд итгэж байсан уу? Яагаад итгэхгүй сэн билээ? Мань хүн өөрөө зөвлөлтийн хамгаалалтын албанд алба хааж байгаа юм чинь Сталин хаант засгийнхад яагаад алба хааж болохгүй байх билээ. Тагнуул, мэдээлэгч нар бол байгаа зүйл, байсаар ирсэн, хойшид ч мянга мянган жилээр байх л болно. Тийм ажил хийхгүй гэх баталгаа хорвоо дээр хэнд ч байхгүй. Гэхдээ Шарок ийм өгүүллийн тухай хэнтэй ч хэлэлцэж байгаагүй — уншаагүй, үзээгүй, мэдэхгүй, сураг ч сонсоогүй гэсхийнэ. Энэ тухай дурссан төдийгөөр толгойгоо авхуулж мэднэ. Тэр бээр бүх юман дээр болгоомж сэрэмжийг хичээнэ. “Сөрөг хүчний сэтгүүл”-ийн ээлжит дугаарыг Шпигельгласт нэг удаа өгөхдөө: “Энэ бөөлжсийг надад унших ч хүсэл алга” гэж хэлсэн. Шпигельглас: “Үгүй, юу гэсэн үг вэ, дайснаа мэдэж байх хэрэгтэй” гэж хариулсан. Иймэрхүү эргэцүүлээд байвал ч Шпигельглас ч сайнаа үзэхгүй дээ. Бас Троцкий ч сайнаа үзэхгүй. Хүүгийнх нь хамгийн сайн найз манай агент. Эцэг нь ч, хүү нь ч түүнд итгэж, өөрсдөд нь чин үнэнч хүн гэж үзнэ, орос хэлний тэр хоёр үг нэг үндэстэйг мартаж л дээ. Хэнд ч итгэж болохгүй. Троцкий үүнийг ойлгохгүй байна, тийм учраас баларна. Харин нөхөр Сталин бол ойлгож байна, хэнд ч итгэхгүй байна, орчин тойрныхныгоо хуу хядаж байна, энэ махны машинд урван тэрслэгчид тээрэмдүүлж байгаа, гэхдээ чин үнэнчээр зүтгэдэг хүмүүс ч тээрэмдүүлж байгаа нь бас үнэн. 

	Зборовский нэгдүгээр сарын сүүлчээр Седовын бие барагтай байна, гэдэс нь өвдөөд байна гэнэ гэж Шарокт мэдээлэв. Мэдээж, хэний ч гэдэс өвдөж болно, гэхдээ Зборовский энэ тухай хэлэхдээ харцанд нь нэг юм зурсхийж, дуу нь ч арай л өвөрмөц өнгөтэй байж. Энэ бол онцгой чухал мэдээ гэдгийг Шарок ойлгов. Ийм нөхцөл байдлыг тухайлан урьдаас ярилцсан тул тэр бээр Москва руу, Шпигельгласт нууц мэдээ илгээлээ. Цаадах нь “хөвүүний” биеийн байдлын тухай өдөр болгон илтгэж байхыг тушаагаад, “Алексей” ердөө маргааш Парист очно, түүнийг “Макс”-тай уулзуулахаар зохион байгуул, өөрөө тэр уулзалтад оролцох хэрэггүй гэж даалгажээ. 

	Шарок Москвад байхдаа Лубянкад “Алексей”-г нэг удаа зэрвэсхэн харсан. Боксчин байсан, харахад шалихгүй энэ хүн франц хэлийг тэгтлээ сайн эзэмшсэнийг тэгэхэд гайхсан билээ. “Алексей” Яков Исакович Серебрянскийн удирддаг бүлэгт байдгийг Шарок мэдсэний дараа түүний яагаад тийм сайн эзэмшсэнийг ойлгожээ. 

	Шарок тэр үеийнхээ даргын даалгаврыг биелүүлэх ажлаар Гоголийн цэцэрлэгт гудмын нэг өргөөнд байх Серебрянскийн гэрт нэг удаа очиж байсан, Полина Натановна гэдэг авгайтай нь хүртэл танилцсан юм байж. Мундаг авгай. Ухаалаг нүдэн. Шарок “намтартай эгч гуай” хэмээн хүндлэн бодсон. Тэр бээр төрсөн сэтгэгдлээ тэднийхээс гарсан хойноо эргэцүүлэхдээ Серебрянский бол Ромын язгууртантай төстэй хүн байна даа гэж шийджээ. Дунд зэргийн чацтай, янхирдуу царайтай бахим эр. Тэр хүн хуучин эсер байсан, тэдний байгууллагад тусгай даалгаврын, өөрөөр хэлбэл, эсрэг этгээдүүдийг хулгайлах, устгах ажиллагаа явуулдаг бүлгийг удирддаг гэдгийг Шарок тээр хожуу олж мэджээ. Энэ бүлгийн ажилтан нарыг чекистүүд нүднээс далд “Яшагийн хөвүүд” гэнэ. “Алексей” энэ бүлгийн ажилтан учраас түүний ирж байгаа зорилгыг тааж цөхөх юм байсангүй. 

	“Алексей” Зборовскийтэй уулзсаныхаа дараа дорхноо алга болчхож. Зборовский Шароктой холбоо барьсаар байгаа бөгөөд Седовын бие бүр муудаад, Rue Narcisse Dias гудамжны эмнэлэгт Мартен гэдэг ноёнтны (Жаннагийн овгоор) нэрээр хэвтсэнийг түдэлгүй мэдэгдэв. Түүн дээр зөвхөн Жанна, Зборовский хоёр л орох эрхтэй. Одоо Зборовскийгоос өдөр бүр мэдээ ирдэг боллоо. Шарок тэдгээрийг Москвад дамжуулна. Хоёрдугаар сарын найманд Седовын мухар олгойг авч, тэр мэс ажилбар амжилттай болжээ. Еснөөс арван гурван хүртэл өвчтөн өрөөн дотуураа яваад, биеийн байдал сайн байж. Арван дөрвөнд шинэ мэдээ ирэв: өчигдөр үдшээс Седовт гэнэтхэн хий юм харагдаад эхэллээ. Тэр бээр ямар нэгэн юм оросоор хашхичин, эмнэлэг дундуур гүйж байгаад захирлын өрөөний буйдан дээр ойчоод өгч. Түүнд дахин цус юүлсэн боловч амийг нь авч чадсангүй. Хоёрдугаар сарын арван зургаанд Седов ухаангүй байж байгаад нас баржээ. Задлангаар юу ч илэрсэнгүй. Тэртэй тэргүй юу ч илрэх ёсгүй байж. “Алексей”-н дамжуулсан эмийн талаар франц эмч нарт мэдлэг байсангүй, зөвхөн арав дахь өдрөө үхэлд хүргэдэг үйлчилгээтэй эд. Седовыг эмнэлэгт хэвтүүлэхийн өмнө тэр нунтгийг хоолонд нь хольсон юм санж. 

	Хоолой нь сэрвэгэнээд, салхи авсан учир эмч нар гэртээ байзнахыг зөвлөснөөр Сталин Кремль рүү явсангүй. 

	Бүрхэг өдөр. ТҮҮНИЙ тушаасан ёсоор сэхээвчний цасыг арилгахгүй байгаа билээ. Тэр цасан дээр мөр алга, хэн ч хавьтаагүй байх нь. Тэгээд хөндөөгүй цагаан цас хэзээ хэзээнийх шигээ сэтгэл тайвшруулна. Цас моддын дээр нэвсийж, харуулын шовгорын дээвэр дээр хөвсийн харагдана. Дээврийн цасыг ТҮҮНИЙГ Кремль рүү явсан цагт л арилгана, харин ТҮҮНИЙГ зуслан дээр байгаа үед дээвэр гарч цас хүрздэхийг зөвшөөрөхгүй: толгой дээр нь юм хяхтнах, дээд талд нь хөлийн чимээ гарах энэ тэрд дургүй. Тэр ч бүү хэл, хашаа хороонд юм хийж ТҮҮНИЙГ сэрээхээс айгаад, хашааны хаалганаас байшин хүртэлх замын цасыг ч арилгахгүй. 

	Өрөө нь бүрэнхийдүү ч Сталин гэрлээ асаасангүй, өвлийн ийм бүрхэг өдөр гэрт нь нам гүм, амар жимэр байхад дуртай, гэрэл асаахаар тэр тухлаг байдал нь арилчихна гэж үзнэ. Нүүр гараа угаалаа. Сахлаа хуссангүй, өнөөдөр харах хүн байхгүй юм чинь. 

	Валечка царан дээр өглөөний унд авчирлаа. 

	— Иосиф Виссарионович, та ямар байна? Бие нь сайн уу?

	— Сайн байна. Номын санд орно оо. 

	Үйлчлэгч түүн рүү эмээсхийн харав. 

	— Юу гэж хараав, танихгүй байна уу?

	— Иосиф Виссарионович, та чинь гэртээ байя гээ биз дээ. Эмч нар ч бас... 

	— Номын санд очихыг эмч нар зөвшөөрсөн гэж Сталин үгийг нь тастав. 

	— Тэгвэл ч яах вэ, маш ойлгомжтой. 

	Тэр “яах вэ”, “маш ойлгомжтой” гэдэг нь дараах байдлаар илэрчээ: Сталиныг эсгий гуталтай, үстэй дээлтэй, хулгавчилдаг малгайтай гэрээсээ гарахад, байшингаас номын сан хүрэх замын цасыг цэвэрлэчихсэн, газар давхар бүхий номын сангийн модон байшингийн довжоог шүүрдчихсэн байв. Номын сан нь ч салхи оруулчихсан, дулаахан сайхан байв. Хэдийдээ амжуулчихаа юм бол?

	Олон ном тавиур дээр цагаан толгойн дарааллаар, салбар салбараар зөв байрласан учир ТЭР БЭЭР хэрэгтэй номоо амархан олно, хайж цаг үрэх дургүй. Карл Маркс ном ухахыг дуртай ажил нь гэж ярьдаг байсан. Маркс улс удирдаж байгаагүй болохоор ном ухаж байх цагтай байж. Ленин, Улсын нийтийн номын сан ном гадагш нь гаргадаггүй учир, ном хэрэг болох бүрийд нэг дэх өдөр буцааж өгөхөөр бүтэн сайнд өгөөч гэж гуйдаг асан. Засгийн газрын тэргүүний хувьд хууль яаж биелүүлэх жишээ үзүүлж байгаа нь тэр үү? Үгүй шүү. Зүгээр л номын сангийн журмыг ёсчлон дагах боловсон заншил. Ленин, үнэн чанартаа бол, номын хүн, үүнээс томоохон алдаанууд уршиглаж байсан. Харин ТҮҮНИЙ хувьд ном бол зөвхөн ажлын нэг хэрэгсэл, түүнээс цаашгүй. 

	Ширээн дээр “Сталины хүүхэд ахуйн тухай өгүүллэгүүд” байна. Өөрт нь зориулж нэг хувь хэвлээд одоо нийт хувиа хэвлэхээр түүний зөвшөөрлийг хүлээж байгаа аж. ТЭР БЭЭР зөвшөөрөл өгөхгүй. Энэ бол муу ном. Хэрэггүй ном. Сайхан сэтгэлтэй эцэг эх, эв найртай гэр бүл гээд бүх юмыг сайхнаар будаж, зулгуйдсан байна. Хар худалчууд! “Нутгийнхан” гойд эгдүү хүргэж байна, зохиогчид нь сав л хийвэл тэднийг өмнөө барьсан байна. Муусайн өлөгчний гөлөгнүүд яаж хичээж байна гээч! “Багын найз нар” болох юм гэнэ, ер тийм юм байгаагүй. ТЭР БЭЭР өөрийг нь ад үздэг, эсвэл тоодоггүй байсан энэ шижээргүй, танхай банди нарыг санах юм алга. Тэд одоо өчүүхэн биеэ харуулах гэж, түүхэнд үлдэх гэж алтан гургалдайчлан донгодож байна. 

	Орос эмэгтэй бичсэн хэр нь энэ ном нэвт шувт гүржчилэгджээ. Ая тал засах гэж л дээ, тэнэг эм! Туж гүрж нэрс, зүгээр ч үгүй хүүхдийн нэрс: Зурико, Бесико, Темрико, Отарико, Гоги... Орос хүүхдүүд Сосо, Сосико... гээд л дооглоно доо. 

	Володя Ульянов гэдэг нэг хүүхэд нэгэнт байж байгаа. Цаанаа л нэг орос агь оргисон, буржгар, хөөрхөн цагаан хүү, тэмдэг болгон дээр, саравчтай малгай болгон дээр зураастай байгаа, мэдэж байгаа биз, орос язгууртны хөөрхөн хөвүүн. Бас нэг хүүхдийн хэрэг юу байна?! Нэмэрт нь Сосико гэдэг хачин, хөгийн нэртэй шүү?! Зөвлөлтийн хүүхдийн хувьд МАНЬ ХҮН тэдний үе тэнгийнхэн бус, френчтэй, савхин гуталтай, бүхнийг чадагч жолоодогч нөхөр Сталин байх ёстой, хүүхдүүд цэргийн дүрэмт хувцсыг биширдэг юм чинь. Ленин бол хаа нэгтээ их алсад байгаа, харин ӨӨРӨӨ бол амьд сэрүүн хүн. Зөвлөлтийн хүүхдийн хувьд амьд хүн байх ёстой, амьд эцэг, амьд Бурхан байх ёстой. Үхсэн Есүс нялх хүүхэд байж болно. Есүс, Ленин хоёр өөрсдийн түүхэн үйл хэргээ бүтээчихсэн, тэгэхээр одоо хайр булаасан нялхас байж болно. Харин МАНЬ ХҮН бол үгүй, тийм байж болохгүй. 

	Ухаж төнхөөд л байна! Осетины эрдэмтэн гэх нэг годил нөхөр Сталин Осетины Зугата омгийн хүн гэх маягийн судалгаа бичсэн. Осетид Зугата гэдэг тосгон бий, тэндхийн гаралтай бүхэн Зугата. Умард хэсэгт нь загалмайлсанд оросын “ев”, “ов” гэдэг төгсгөл нэмээд Зугаев, Зугатов болсон, өмнөд хэсэгт нь гүржийн ламтан “зе” буюу “швили” залгасан аж. Тийнхүү түүний өвөг дээдэс эхлээд Зугашвили, дараа нь Жугашвили болцгоосон гэнэ. Одоо аль аль нь түүнийг өөрийн болгох гээд байна: осетинчууд осетин, гүржүүд гүрж. 

	Гитлер өөрийн өвөг дээдсийн талаар бичихийг хориглодог. Зөв хийж байна! Гитлерийн эцэг, тариачин эмэгтэй Шикльгруберийн бутач хүү Алоис эхийнхээ овгоор овоглодог байснаа хожим гэнэт түүний эцэг Гитлер гарч ирж, мань Алоис Гитлер гэгдэх болж, хүү Адольф нь ч бас Гитлер болсон гэж байгаа. Гитлер зүйтэй шийдсэн байгаа юм: германы ард түмэнд энэ бүхнийг мэдэх ямар хэрэг байна? дэмий буруулах гэж тэгэх үү, “Хайль, Шикльгрубер!” гэвэл яасхийж сонстох бол хэмээн доог тохуу хийцгээж байг гэж тэгэх үү?

	Элдэв солиотой юмнууд Лениний намтрыг онгичиж байна: Лениний өвөг дээдэс эцгийнхээ талаас орос, халимаг, эхийнхээ талаас швед, еврей гэнэ. Зөвлөлтийн ард түмэнд энэ ямар хэрэгтэй юм бэ? Гитлер яс үндэс цэвэр байлгахыг шаарддаг, ӨӨРӨӨ бол тэгж шаарддаггүй. ТҮҮНИЙ хүүхдийн эцэг нь гүрж, эх нь орос, бас ч гэж жаахан герман хольцтой. Тэглээ гээд юу гэж?! Оросын ард түмэн бол славянчуудын угрофинн, түрк, монголтой холилдсон хольц. ЗСБНХУ-ын дотор холимог гэр бүлийг сайшаах хэрэгтэй, тэд бол зөвлөлтийн нэгдмэл ард түмнийг бүрдүүлж байна. Харин гадаадынхантай гэр бүл болохыг тас хориглож байх хэрэгтэй. Тийм гэр бүл тагнуул хийх, урван тэрслэх энэ тэрд л тус дөхөм үзүүлнэ. Гадаадын хунтайж нартай гэр бүл болж байгаад Романовынхан юу болсон билээ? Сүүлчийн хаан Хоёрдугаар Николай үнэн хэрэгтээ герман болж таарсан, түүний бүх өвөг дээдэс герман хүүхэнтэй байсан, тийн Хоёрдугаар Николайд орос цус юу ч үлдээгүй. Тэгээд л ард түмэн түүнийг сэнтийнээс нь авч хаясан: хаан нь герман, хатан нь герман, тэр яаж өөрийнхөө германчуудын эсрэг байлдах билээ? 

	Мань хүн үе дамжсан хааны удмынх биш, ер нь ч түүнд элдэв удам хэрэггүй. Ээж нь гүрж, эцэг нь гүрж гэсэн данстай, тэгэхээр мань хүн ч гарлаараа гүрж, үнэн хэрэгтээ бол орос, юуны өмнө оросын ард түмэнд харьяална, түүний бүх амьдрал, үйл ажиллагаа оросын ард түмэнтэй холбоотой. Гэтэл энэ муу эрдэмтэн гэх годил Горийн цогчин дуганы 1878 онд загалмайлсан хүүхдийн дансыг ухчихсан байгаа юм. Тэнд, Горийн тариачин Виссарион Иванович Жугашвили, түүний авааль гэргий Екатерина Габриеловна нарын дундаас арван хоёрдугаар сарын 6-нд хүү Иосиф төрсөн гэх ухааны юм бичээтэй байгаа гэнэ. Шинэ хүнийг хамба Хаханов, хиа лам Квиникизе нар загалмайлсан. Арван хоёрдугаар сарын 17-нд ерөөлийн адис хүртсэн гэнэ. Тэгвэл өөрөө нэг нас дарсан болох нь уу? Яах гэж? Түүний нэрийг сэвтүүлж чадахгүй. 

	ТҮҮНИЙ жолоодогчийнхоо хувьд, удирдагчийнхаа хувьд хувьсгалд, иргэний дайнд, социалист бүтээн байгуулалтад хамаатай үүргийн тухай судалгааг — ийм буурьтай судалгааг сайшаан дэмжих ёстой, харин түүний хувийн намтрыг ухаж төнхөхийг үүрд бүрмөсөн зогсоовол таарна. 

	Сталин нэг цаасан дээр хөх будгийн харандаагаар ингэж бичив:

	 

	БХЛКЗЭ-ийн ТХ-ны дэргэдэх Детгиз-д

	Би “Сталины хүүхэд ахуйн тухай өгүүллэгүүд”-ийг шууд эсэргүүцэж байна. 

	Энэ бяцхан номд өч төчнөөн ташаа зүйл, гуйвуулга, хэтрүүлэг, худлаа магтаал оржээ. Үлгэр домгийн донтнууд, хий бурагсад (“чин санаатай” хий бурагсад байж магадгүй), бялдуучид зохиогчийг төөрөгдүүлжээ. Зохиогчийг өрөвдөж байна, гэхдээ баримт бол баримтаараа л байж байна. 

	Гэхдээ гол юм бол энэ биш. Гол юм нь энэ бяцхан ном зөвлөлтийн хүүхэд багачуудын (ер нь хүмүүсийн) ухамсарт жолоодогч нарыг, алдаж энддэггүй баатруудыг тахин шүтэх үзлийг шингээх хандлагатай байгаад оршино. Энэ бол аюултай, хөнөөлтэй. “Баатрууд” ба “бөөгнөсөн хүмүүс”-ийн тухай онол бол большевик онол биш эсерч онол. баатрууд ард түмнийг бүтээдэг, тэд бөөгнөсөн хүмүүсийг хувиргаж ард түмэн болгодог гэж эсерчүүд хэлдэг. Ард түмэн баатрыг бүтээдэг гэж большевикууд эсерчүүдэд хариулдаг. Энэ ном эсерчүүдийн морийг эмээлж өгч байна. Аливаа ийм номонцор эсерчүүдийн морийг эмээллэж өгнө. Манай нийтийн большевик үйл хэрэгт хор хүргэнэ. Энэ номонцрыг шатаахыг зөвлөж байна. 

	Тэр бээр нэг хавтсыг хажуу тийш нь тавьж, өөр нэгийг авлаа. Троцкийн тухай, түүний IV Интернационалын тухай тагнуулын мэдээнүүд болон “Сөрөг хүчний сэтгүүл”-ийн дугааруудыг тэр бээр өдөр бүрий хардаг юм. “Сталинизм, фашизм хоёр бол тэгш хэмийн үзэгдэл юм. Энэ хоёр үзэл олон шинж чанараараа нэг нь нөгөөгөө нүгэлтэй адилхан санагдуулна...” Троцкист бантагнуулсан донгосоон! Большевизм, нацизм хоёр өрнөдийн хөрөнгөтний ардчиллыг, юуны өмнө ихэмсэг Английг ад үздэгээрээ л төстэй. Гитлер тэр хоёр нийтлэг дайсантай, энэ дайсан нь тэднийг нэгэн цагт холбох болно. Харин одоохондоо бол МАНЬ ХҮН өрнөдийн ардчилалтай өөрийнхөөрөө тоглож, тэднийг Гитлерээр айлгаж байгаа бол, Гитлер тэдэнтэй өөрийнхөөрөө тоглож, тэднийг Сталинаар айлгаж байна. Гэхдээ ард нь Англи, Франц хоёр байж байхад ЗСБНХУ-ын эсрэг дайтаж, тийм дайнд өөрийгөө тамирдуулна гэж юу байх вэ? — Гитлер тийм юм хийхгүй. Троцкий үүнийг гойд сайн ойлгож байгаа учраас ТҮҮНИЙГ Гитлертэй холбоо тогтооно гэж урьдаас хэлж, зөнч мэргэн болж таарах санаатай, ер мөчөөгөө тавихгүй байна. “Сталин большевик намыг устгаж байна... Сталин түүхэнд Каинчуудаас хамгийн жигшүүртэйгээр ад үзэгдэгчийн нэрээр орно... Түүний өөртөө барьсан хөшөө дурсгалыг устгана, эсвэл музейд авч, захиргаадалтын аймшигт үзмэрийн танхимд байрлуулах болно. Тэгээд ялгуусан ажилчин анги сталинч хорсол хийгээд бузар үйлийн золгүй золиос бологчдын хөшөөг чөлөөлөгдсөн Зөвлөлт Холбоот Улсын хот суурины талбайд босгоно... Сталинзмыг үүрд няц дарж, бут ниргэж, доромжлолоор булна... ”

	ТҮҮНИЙГ няц дарж, бут ниргэх санаатай гэнэ! Новшийн шидэл! Хэн нь хэнийгээ няц дарахаа харна аа, гайгүй! Слуцкий, Шпигельглас хоёр чадахгүй бол ТЭР БЭЭР намын даалгаврыг биелүүлж чадах өөр хүмүүсийг олно. Эдний муу гэр бүлийг язгуураар нь тас цавчих ёстой, нэг ч хүн үлдэх ёсгүй. 

	Сталин тэр хавтсан дотроосоо Троцкийн гэр бүлийнхний нэрсийг гаргаж ирэв. Хэд дэх ч удаагаа юм, дахиад уншив:

	 

	Борис Александрович Бронштейн, Троцкийн ач дүү — 37 оны аравдугаар сард Курскийн шоронд буудуулж алуулсан. 

	Ольга Давидовна, Троцкийн дүү — арван жилийн хорих ял авсан. 

	Александра Львовна Сокольская, анхны эхнэр — хорих ангид үхсэн. 

	Нина Львовна, Троцкийн анхны авгайн том охин — 1928 онд сүрьеэгээр үхсэн. 

	Түүний нөхөр, Невельсон, 1937 онд буудуулж алуулсан. 

	Тэдний охин, Валя, 1925 онд төрсөн, ДЯАК-ын хүүхэд байрлуулах газар үрэгдсэн (өдий хүртэл олж чаддаггүй, муусайн хоолны туламнууд!)

	Зинаида Львовна Волкова, Троцкийн бага охин, — амиа хорлосон. 

	Түүний нөхөр, Платон Волков, — 1937 онд буудуулж алуулсан. 

	Тэдний хүү, Всеволод Волков, 1926 онд төрсөн, Парист нагац ах буюу Троцкийн том хүү Лев Седовынд суудаг. 

	Сергей Львович Седов, Троцкийн бага хүү — 37 оны аравдугаар сарын 29-нд буудуулж алуулсан. 

	Александр, Юрий, Троцкийн ач нар, — буудуулж алуулсан. 

	Амьд байгаа нь: үл бүтэх Троцкий өөрөө, түүний хоёр дахь эхнэр Наталья Седова, том хүү Лев Седов, бас арван нэгтэй зээ хүү Всеволод Волков. Давын өмнө Троцкийг устгах хэрэгтэй. Лев Седовыг одоохондоо хөндөх хэрэггүй. Манай агент Зборовский түүний итгэлийг лут хүлээсэн хүн, түүгээр дамжуулан бид бүрэн мэдээлэлтэй байгаа. Хөвүүн — дараа нь аавынхаа араас орно. 

	Мань хүн тэгэхэд Троцкийг хилийн чанад руу дэмий гаргачихсан юм. Бусад муусайн шидэл шиг нь шүүхэд өгчихсөн бол ч. Өрөөсөн хөл дээр нь арван цаг зогсооход хамаг юманд гарын үсэг зурах л байсан. Рыков, Бухарин гэдэг хоёр лүд яг л Зиновьев, Каменев хоёр шиг бааснууд болж таарсан. Мэдээж, “Би намын тушаалыг биелүүлж байна, шүүх дээр өөрийн мэдүүлгийг нотлох болно” гэж “үзэл сурталтны” дүр эсгэцгээсэн. Худлаа залцгааж байгаа юм! Мөрдлөгийн аяыг даахгүй, тэгээд л өгсөн юм болгонд гарын үсэг зурж байна. Ваня Будягин яагаад ч юм бэ “намын тушаалыг биелүүлье” гээгүй. Уул нь ч түүнийг ёстой эрүүдэж өгсөн л дөө! Мань хүн түүнийг харуулах гэж Андреевийг зориуд явуулсан. Гэтэл Андреев харчхаад өөрөө муужирч ойчсон, Улс төрийн товчооны гишүүний мэдрэл тийм сулхан болж таарсан. Харсан хүн нь муужирч ойчиж байдаг, гэтэл тэгүүлж байгаа хүн нь ойчдоггүй. Тэгэхээр чанга хүн. Харин гарын үсэг зурагсад бол сулхан хүмүүс. Ягода бусдыг нугалж байсан хүн, өөрийнх нь ээлж ирсэн чинь шууд л бүх юман дээр гарын үсгээ зурчихсан. Троцкий ч бас зурах л байсан. Хэрэв авгайг нь, хүүг нь, ачийг нь өөрийнх нь нүдэн дээр байцаах юм бол бүх юман дээр гарын үсэг зурах л байсан. Зурахгүй бол шоронд л мажийх байсан. Өрнөдөд шуугиан дэгдэх нь мэдээж. Тэгээд юу гэж?! Тэд шуугиад Зөвлөлт Холбоот Улсад ямар хохирол учруулж чадах юм бэ? Ямрыг ч үгүй. Ашигтай л байх юм бол хөрөнгөтнүүд шуламтай ч наймаа хийхэд бэлэн буй. Тэгэхээр Бухарин — Рыковыг шүүх ажиллагааг ч бас л тэгсхийгээд өнгөрөөнө. 

	Шүүх хурлыг гуравдугаар сарын хоёронд эхлэх хэрэгтэй. Өмгөөлөгчтэй, хэвлэл мэдээллийн байгууллага, дипломат корпус, сэхээтний төлөөлөгчдийг, ялангуяа зохиолчдыг оролцуулсан нээлттэй шүүх хурал. Бухарин тэдний яруу найргийн мэргэжилтэн юм чинь хайртай хүнээ зохиолчид сонсоцгоог л дээ. 

	Аяархан цорхийх чимээ түүний бодлыг тастлаа. Чих тавин чагнав... Азнасхийснээ дахиад аяархан цорхийж байна. Хүрэлзгэнэ үү? Нээрэн, хүрэлзгэнэ ч юм шиг. Энд хаанаасаа хүрэлзгэнэ байх билээ? Тэр бээр хүрэлзгэнийн шовшроо сонсоогүй уджээ. Магадгүй, бүр хүүхэд ахуйдаа... Горид хүрэлзгэнэ байсныг санахгүй байна... Тосгонд, цөллөгт байхдаа сонсжээ... Шөнийн цагаар шовширдог асан. ТҮҮНД саад болохгүй, харин ч аятайхан байсан, нам тайван, нам гүмийг улам тодотгоно... Бодол бодон хэвтэж байхад пийшингийн цаана хүрэлзгэнэ аяархан, өнчин янзаар шовширно, эрээ цээргүй бус, аймхай шовширно... Гэтэл энд чинь пийшин байхгүй, төвийн халаалттай шүү дээ. Хүрэлзгэнэ зөвхөн пийшин дээр үрждэг биш бололтой дог оо. Надя хүүхдүүдээ Уран сайхны театрт “Пийшин дээрх хүрэлзгэнэ” гэдэг жүжиг үзүүлэхээр дагуулж явдаг байж билээ. Тэгээд л хүрэлзгэнэ пийшин дээр үрждэг гэж бодсон хэрэг, гэтэл зөвхөн пийшин дээр биш байх нь. Власикт хэлдэг юм бил үү? Яах гэж хэлэх вэ? Эрж хайж, савхин гутлаараа дэвсчиж, хамаг ном ийш тийш нь сандааччихна. Хүрэлзгэнэ хэнд саад болж байна? Жоом биш, бясаа биш, хоргүй амьтан. Амьхандаа дуулж, шовширч байна, дуулж шовширч л байг, өнчин амьтан! 

	Сталин босож, дээл, малгайгаа өмсөөд чих тавив. Хүрэлзгэнэ чимээ ч алга. Жаахан хүлээзнэв... Байдаггүй ээ, хүрэлзгэнэ дуугарахгүй байна, зүүрмэглэсэн байх. 

	Сталин довжоо руу гарлаа. Харанхуй шөнө аж, уул нь шөнө болоогүй, долоо ч болоогүй байгаа байх. Байшинд нь, бас харуулын болон бусад байранд хурц гэрэл асаатай байна. Номын сангаас байшинг нь хүртэлх нарийн замыг шонгийн дэнлүүнүүд гэрэлтүүлж байна. Том хаалганы болон хашааны дагуух шовгоруудын харуулууд харагдаж байна. Сталин хоёрдугаар сарын яльгүй чийгтэй, сэрүүвтэр агаар амьсгалан зогсозносноо байшин руугаа зүглэв. 

	Хоолоо ганцаараа идэв. Ежов харуулын байранд хүлээж байгаа аж. Валечка сав суулгыг хураалаа. Сталин Ежовыг оруул гэж тушаав. 

	Цаадах нь баахан хавтастайгаа орж ирэв. Хөх нүдтэй, бүр атаалзай оргисон жаахан амьтан. Боловсрол муутай, мулгуу эрүүчин. Биеэ дааж зөв шийдвэр гаргах чадвар байхгүй. Ялихгүй юм болгоныг ТҮҮНЭЭС асууна, үйл болгондоо зөвшөөрөл шаардана, Дотоод хэргийн ардын комиссар МАНЬ ХҮН юм уу, Ежов юм уу, ойлгох аргагүй. Ежовыг ажлаас нь хуссаны дараа, цэргийнхний зарим нэгийг суллаж, тэднийг шударга бусаар ялласан хэмээн харуулж болох юм. Ард түмэн сэтгэл ханамжтай хүлээж авна. МАНЬ ХҮН ч, ард түмэн ч Ежовт хууртсан байна. Улаан архичин. Архины донтон. Тэгэхээр чалчиж байгаа даа. Ийм гэрч ТҮҮНД хэрэггүй. Берияг оронд нь тавина. Берия бол тэнэг биш, шийдэмгий хүн, ТҮҮНИЙ үгийг хэлэв үү, үгүй юү ойлгоно. 

	Сталин сандал руу заагаад, 

	— Бие жаахан төдгүй байна, шуухинаа. Тийм учраас зайтайхан байгаарай гэж сэрэмжлүүлээд, — Танаар юу байна? гэв. 

	Ежов сүүлчийн байцаалтуудын тэмдэглэлийг ширээн дээр тавив. Сталин тэдгээрийг гүйлгэж харав. Бүх юм ёсоор. Мэдүүлэгт нэмж оруул гэж өчигдөр өөрийнх нь тушаасан зүйлд яллагдагчид гарын үсгээ зуржээ. 

	Сталин хавтсыг хаалаа. 

	— Будягин яаж байна?

	— Мэдүүлэг өгөөгүй чигээрээ л байна, нөхөр Сталин. Би өөрөө байцаасан, нүүрэлдүүлэх уулзалтаар түүнийг илчлээд л байгаа, тэгсэн хэр нь... Хэргээ хүлээдэггүй шүү, нөхөр Сталин. 

	Сталин Ежов руу муухай харав. 

	— Будягиныг та гэтлэх үү?

	— Заавал, нөхөр Сталин. 

	— Үгүй ээ, та гэтлэхгүй. Би бүр цөллөгт байхын Будягиныг мэднэ. Тийм учраас түүнтэй та зовж байхын хэрэггүй. Будягиныг буудан хороо гэж Сталин барайж өгүүлэв. 

	— Мэдлээ, нөхөр Сталин. 

	— Троцкий юу болсон бэ?

	— Чухал мэдээ байна, нөхөр Сталин. Троцкийн хүү Лев Седов өчигдөр орой Парист, эмнэлэгт үхсэн. 

	Сталин Ежов руу гөлөр нүсэр харцаа шилжүүлэв. 

	— Яах гэж үхээ вэ?

	— Би танд илтгэж байсан, нөхөр Сталин. Түүний хавьд манай хүн... 

	— Яах гэж үхээ вэ? гэж би асууж байна хэмээн Сталин үгийг нь тастав. 

	— Нөхөр Слуцкий, Шпигельглас нарын шийдвэр байсан юм. 

	— Би тэднээс биш, танаас асууж байна: яах гэж үхээв?

	— Седовыг үхсэний дараа Троцкий Зборовскийг Мексик рүү татаж авна гэж үзсэн юм. 

	Сталин ширээ шаалаа:

	— Тэнэгүүд, хүний шаарнууд! Троцкий хүү нь үхсэн бол Зборовскийг хэзээ ч өөр лүүгээ татаж авахгүй. Харин ч яг эсрэгээр, улам сэрэмжлэх арга хэмжээ авна. Дүйрэнгүүд! Хорлон сүйтгэх бузар үйл ажиллагаа! Шпигельглас гол даалгаврыг хясан боогдуулж байна. Слуцкий бол Ягодагийн гар хөл. Та түүнийг яагаад өдий хүртэл байлгаад байгаа юм?

	— Би танд илтгэж байсан, нөхөр Сталин. Түүнийг баривчилбал манай хилийн чанадад буй төлөөлөгчдийг айлгачих учраас Узбекистан руу томилсон юм. 

	Сталин бодолхийлснээ, Ежов руу дахиад муухай харав. 

	— Явж байх нь... Түүнийг сайхан гаргаж өгөөрэй.

	Вадим сайхан урамтай сэрж, босон харайгаад, биеэ тавирааж гараа хэд далласнаа угаалгын өрөө рүүгээ явлаа. Замдаа гал зуухны зүг, Феня руу, 

	— Цайгаа тавиарай! гэж хашхирлаа. Цаад авгайн сурсан зангаараа асаасан радиогоор зөвлөлтийн хөгжмийн зохиолчдын дуу хангинаж байв. 

	Уул нь мань Вадим “наад хэнгэргээ унтраа” гэж нэн даруй тушаадаг байсан бол энэ удаа бүр хөгжмийн аяар хөлөө дэвслэн, аргил дуугаар даган гунгануулсан шигээ шүршүүрт оров. 

	 

	Ай хө, зөвлөлт оронд амьдрах сайхан шүү, 

	Ай хө, эх орноороо хайрлуулах сайхан шүү, 

	Ай хө, эх орондоо хэрэгтэй байх сайхан шүү... 

	 

	Нээрэн, сайхан өдөр, ёстой гоё өдөр... Тэгээд дуу аялсан чигээрээ гал тогоо руу залрав. Шарсан талх амтархан ханхалж байна. Феня ширээ рүү суугаад, түүнийг талимааран харав. 

	— Тэгэхээр Калинин өөрөө чамд одонд гарын үсэг зураа юу?

	— Одонд биш ээ, Калинин шагнах тухай зарлигт гарын үсэг зурахгүй юү. 

	— Ээ мөн аз заяа еэ, ёстой аз заяа... 

	Феня түүний өмнөөс чин сэтгэлээсээ баярласан бол эцэг нь тэр мэдээнд сэтгэл нэг их хөдлөөгүй, сониныг тоомжиргүй гүйлгэж хараад өнгөрсөн аж. Уул нь дэмий л тэгж байгаа юм: энэ улсад хэдэн мянган зохиолч бий, гэтэл дөнгөж 172-хон хүнийг одонгоор шагнасан! Шолохов, Фадеев, Твардовский, Катаев, Маршак, Михалков, Гладков нарыг. Тэгвэл энэ аваргуудынхтай зэрэгцээд хүүгийн чинь нэр байж байна, аав минь, май, хар! Яаж мундаг үнэлсэн байна даа!.. Бас Фенягаас асуу, баяр хүргэсэн цахилгаан бөөн бөөнөөрөө ирж байна: олон сонин, сэтгүүлийн газраас, кино студиэс, элдэв хороо, байгууллагуудаас... 

	— Чи давхиад хамаг найз нарынхаа урд гарчихлаа, тэр муусайн хоосон бурагчдын урд хэмээн Феня Ершиловыг дайруулж өгүүлэв. Мань авгай бичиг үсэггүй ч гэсэн эмэгтэй хүний зөн бэлгэ нь өөрийг нь юу гэж хуурах сан билээ, Ершиловыг ирэхэд дургүй, зориуд хямсайгаад нүүр эс өгнө. Хамгийн сайн найз нь гэлтэй Ершилов баяр хүргэхдээ хэрэгтэй хэрэггүй ердийн хэдэн үг бувтнасан, өөрт нь өгөөгүй байж яагаад Марасевичид өгөв гэж атаархаж байгаа хэрэг. 

	— Чи ч бүгдээс нь ухаантай л даа гэж Феня нэмж өгүүлээд, багад нь тэгж байсан шигээ толгойг нь илэв. 

	Тэгтэл ч утас хангинасан чинь Женька Делановский юм санж. 

	— За, яаж байна, Вадим, бурят-монголы?.. 

	Пиджакийнхаа энгэр дээр одон зүүх нүх “өрөмдөх” (оросын “бурить” гэсэн үгээр буриад-монгол гэдэгтэй адилтган тоглож байна. Ц. Г.) хэрэгтэй болно гэж хэлэх гэсэн нь тэр. Гойд нарийн ухаан сийлсэн наргиан биш л дээ. Женька Делановский Вадимтай Кривоарбатскийн хөндлөн гудамд нэг сургуульд, гэхдээ гурван ангиар доогуур сурч байсан юм. Сурагч байхдаа л “Пионерская правда”-д шүлгээ нийтлүүлсээр “Комсомольская правда”-д нийтлүүлтлээ өссөн. Чадвартай, гэхдээ шижээргүй залуу. Бэлэн зэлэн цэцэрхэнэ, үгийн наадам болгож балайрна, толгой холбохгүй ганц үг ч хэлэхгүй. Нэг удаа зохиолчдын ресторанд байхдаа Вадимаас: “Маргааш хэнийг ермиловдох гэж байна?” гэж асуусан. Тэр нь, чамайг Ермилов ивээдэг, чи түүний шивнэснээр биднийгээ шүүмжилдэг гэж байгаа ухаантай юм. Альтманд ганц үг шивнэхэд л, ээлжит мэдээлэлдээ ганц өгүүлбэр шургуулахад л энэ муу Женька будаа болно шүү дээ. Даанч жараахай төдий амьтан, аж төрж байг, амьсгалж яваг. Гэхдээ хазаарлахаас өөр аргагүй. Яруу найрагч Васильевыг ч бас хазаарлах хэрэгтэй. 

	— Чамайг “Веселые ребята” авсанд чинь баяр хүргэе!

	“Знак Почета” одон дээрээ эрэгтэй, эмэгтэй залуу ажилчны дүрстэй учраас тэгж нэрэлдэг юм. Гэхдээ ерөнхийлж, хийсвэр тоглоом хийх нэг хэрэг, харин тийм байдлаар баяр хүргэх бол өөр хэрэг: доромж сонстож байна, хэрэг болбол нэхэн санана аа, гайгүй. 

	Утас дахиад дуугарсан чинь Гослитиздат-ын Клавдия Филипповна аж:

	— Зүй ёсны, яг зүй ёсны шагнал. 

	Бүх өдөр иймэрхүү өнгөрөв. Вадим утасны дэргэд өнжихдөө, баяр хүргэсэн үгийг сонсож, утас чимээгүй байх хооронд шагнагдагсдын нэрс бүхий “Правда”-г эргүүлсэн шиг суув: мухлагаас тэр дугаараас арвыг авсан гэж байгаа. Есийг нь ширээ рүүгээ хийчхээд, арав дахь дээр нь, Москвагийнх хэд байна, Ленинградынх хэд байна, Киевийнх хэд байна, шүүмжлэгч хэд байна, өөрийнх нь насныхан хэд байна гэхчлэн тоолж бүртгэв. Нийслэлийн залуу шүүмжлэгчдээс шагнуулсан нь чухамдаа мань хүн ганцаараа болж таарлаа. 

	Орой нь Вадим цуглаанд оролцохоор Зохиолчдын эвлэл рүү очив. Хамгийн алдартайчуул үг хэлцгээж, зөвлөлтийн утга зохиолын талаар эцэг ёсны халамж анхаарал тавьж байдаг нам, засагтаа, биечлэн нөхөр Сталинд талархал илэрхийлж байлаа. Нөхөр Сталины нэр дурдагдах бүхэнд нийтээрээ босож алга ташицгаана. Нам, засаг, биечлэн нөхөр Сталинд талархал илэрхийлсэн тогтоолыг нижигнэтэл алга ташин нэгэн дуугаар баталлаа. 

	Одоо Вадим хаана ч очсон, түүнийг хаа сайгүй баяр хөөртэй мэндчилэн угтдаг болжээ. Вадим редакцын газруудаар очиж, хэрэгтэй юм шиг, хэлтсээс хэлтэс, өрөөнөөс өрөө дамжин хэснэ, үнэндээ бол, тэдэнд харагдах гэж, өөртөө баяр хүргүүлэх гэж, өөдөөсөө мишээлгэх гэж яваа хэрэг. Тэгээд аль нэг хэлтэст өөрийг нь анхаарахгүй байвал гоморхоно, гэхдээ өөрийнхөө өмнөөс бус, мэдээж, зөвлөлтийн утга зохиолын өмнөөс, сонин уншдаггүй муусайн дүйрэнгүүд хэмээн гоморхоно. Үзэл суртлын фронт дээр ажиллаж байгаа улс шүү дээ!

	Мань хүнд баяр хүргэнэ үү, эс хүргэнэ үү, ямар ч байлаа гэсэн түүний он удсан хүслэн эцсийн бүлэгт биелжээ. Нөгөө гол хүмүүс түүнийг өөрийн хүн гэж хүлээн зөвшөөрлөө. Төрийн өндөр шагнал хүртсэн тэр бээр одоо тэдний тоонд, амьдралыг захирамжлагчид, амьдралын эздийн тоонд орлоо. Одоо түүнийг Кремлийн эмнэлэгт бүртгэж авах ёстой, манайд одон тэмдэгтэй зохиолчид олон сон бил үү? “Одонт” гэж сайхан үг, сайхан сонстоно гээч. Францад одон тэмдэгтэй хүнийг “гавьяаны одон тэмдгийн эзэн” гэдэг. Гэтэл “эзэн” гэдэг бол нэг маягийн хөнгөмсөг, чухам франц зүгийн, хүүхэмсэг зангаас үүдэлтэй ч юм шиг. “Одон тэмдэгт” гэдэг бол цэвэр зөвлөлтийн үг, “зэвсэгтэн”, “ хуягтан” гэдэг шиг, эсвэл түүнээс ч дээр “илдчин” гэдэг шиг мундаг, лужир үг, хүлэг баатруудын гавын хүн гэдгийг заана, эрсийн хийморьтой, лут сонстоно. Тэгвэл “араараа тавиулагч”-ийн тухайд юу гэх сэн бол? 

	Шагнагдагсдын нэрсийн жагсаалтыг нөхөр Сталин шалгасан ч юм шиг, Михалковын бүтээлийг гойдгүй үнэлсэн гэж Катаевт уурласнаасаа болоод түүнд тодорхойлсноос нь дээгүүр одон өгсөн ч юм шиг яриа гарсан. Одоо Сережа Михалков мандаж өгнө, юу ч гэхэв, бөөн авьяас, хүүхдийн хайртай зохиолч юм чинь. Харин Катаев бол муугаа үзнэ дээ. Тэр нь ч зөв, Одессийн бүр нэг эрээ цээргүй туучий, шижээргүй, ичих нүүргүй... Ингэхэд өөрийнх нь тухай, Вадимын тухай юу гэж ярьцгаасан бол? Шагнасан болохоор сайн л юм ярьсан гэсэн үг. Гэхдээ чухам юу гэж ярив, хэн юу гэв? Магадгүй, нөхөр Сталин өөрөө ч хэлээ юм болов уу? “Марасевич гэсэн өгүүллүүд надад тааралдаж байсан... Энэ чинь тэр Марасевич үү?” — “Тийм ээ, нөхөр Сталин, тэр чинь”. — “За тийм байж, авьяастай хүн, зөв байр суурин дээр байгаа хүн. Залуу авьяасыг дэмжих хэрэгтэй” гэхчлэн. Мэдээж, иймэрхүү яриа ор тас байгаагүй ч байж болно. Нөхөр Сталин Марасевич гэж хэн юм бэ гэх маягтай зүгээр л асуугаад, цаадуул нь илтгэмэгц Сталин түүнийг нэрсийн жагсаалтад үлдээсэн байж болно. Гэтэл нарийн ширийнийг нь мэдмээр санагдаад болж өгдөггүй. Хэнээс асуудаг юм билээ? “Александр Александрович, миний талаар нөхөр Сталин юу гэсэн бэ?” гээд Фадеев дээр очилтой нь биш дээ. Цаадах нь: “Та нар танил юм гэж үү, тэр чинь таны нэрийг ч дурсаагүй шүү” гээд өөдөөс нь ээлжит хэд хоногоор уусан улаан нүдээ бүлтийлгэнэ. 

	Өөр бас нэг юм бий: нөхөр Сталин нэрсийн жагсаалтыг баталж байхдаа, түүнийг, мань Вадимыг бас “Вацлав” гэдгийг мэдэж байв уу, үгүй юү? Нэрсийн жагсаалтыг Лубянкад хянаж үзээд, түүнийг үлдээсэн нь тов тодорхой. Тэгэхээр түүнд итгэж байх нь, нөхөр Сталин ч итгэж байх нь. 

	Одонгоо чухам хэзээ гардуулах юм бол? Мэдээж Кремльд гардуулна, мэдээж Калинин гардуулна, гэхдээ тэр одонг хэзээ пиджакийнх нь энгэрт зүүж өгөх юм бол, түүний одон тэмдэгт болсныг эцсийн эцэст хэзээ хүмүүс харах юм бол?

	Вахтанговын театрынхнаас дарга, уран сайхны удирдагч хоёр түүнд баяр хүргэсэн бол жүжигчдээс хэн нь ч дуугарсангүй, муусайн шуламсууд, сонин уншина гэж байхгүй, дүрийнхээ үгийг цээжлэхээс өөр номын үсэгт хавирна гэж даанч байхгүй. Уулзах болгондоо ямар нэг урмын үг хайрладаг Вероника Пирожкова хүртэл одонгийн тухай ган хийсэнгүй, мэдэхгүй байгаа хэрэг. Гомдмоор шүү. Пирожкова эндхийн бүх хүний адил түүнийг ихэд хүндэлнэ, гэхдээ тэр нь театрын шүүмжлэгчийг зулгуйддаг жүжигчдийн ердийн нохойтол биш. Бужгар шар үстэй, дүрэлгэр цэнхэр нүдтэй, өөр лүү нь дандаа жуумалзаж байдаг аальгүй амтай, 18-тай юм уу, 30-тай юм уу бүү мэд, нас нь мэдэгдэхгүй, чөргөр хүүхэн. Пирожкова түүнийг бусад шигээ Вадим Андреевич гэхгүй, зүгээр л Марасевич гэх. Инээмсэглэл нь түүнийг чухал хүн гэж даажигнаад байгаа юм уу, эсвэл элдэвлээд байхад нь тоохгүй байна гэж дооглож байгаа юм уу, ямар ч гэсэн нэгэн зүйл тохуу буй. Гэтэл мань Вадим 28 хүрсэн ч хүүхэн үзээгүй, т и й м харьцааны асуудал үүсэхэд бэмбэгэнээд явчихна, уул нь Пирожкова таалагдаад л байгаа чухдаа. Түүний харц, даажинтай мишээл, эрээгүй “Марасевич” энэ тэр нь сэтгэл догдлуулна. Пирожковаг туслах дүрүүдэд ашигладаг ч гэсэн Вадим нэг шүүмждээ: “Пирожкова завсрын ч гэсэн Аннагийн хэв шинжит дүрийг үнэмшилтэй бүтээжээ” гэж тэмдэглэсэн удаатай. Вероника тэгэхэд “Баярлалаа, Марасевич!” гээд бүхний нүүрэн дээр түүнийг үнссэн билээ. Жүжигчид эр эмгүй, шалтагтай шалтаггүй үнсэлдэх дуртай, гэхдээ Пирожковагийн тэр үнсэлт түлчих шиг болсон. Үүнээс хойш мань хүн шөнө болохоор тэдний уулзалт, түүний тэврэлт, үнсэлтийг амтархан төсөөлөн, түүнийг нүцгэн байгаагаар дүрслэн бодохдоо, эцэг нь болиулсан хүүхэд ахуйн муу зуршилдаа эргэж автахгүйн тулд босож өрөөн дундуураа холхидог болжээ... 

	 

	Тэгж тэгж нөгөө явдал тохиодог юм байна! Кремльд. Михаил Иванович Калинин биечлэн гардууллаа. Вадимын нэрийг дуудлаа! Мань хүн явж очлоо. Михаил Иванович түүнд одонтой хайрцаг, шагнуулсан тухай үнэмлэхийг гардуулж өгөөд, инээмсэглэн гар барилаа, уул нь хүн болгоны өөдөөс инээмсэглэж байгаа л даа, гэтэл мань хүнд сайхан танилын хувиар нэг л өөриймсөг инээмсэглэдэг юм байна. Гараа ч бас зүгээр нэг албархаж өгсөнгүй, чин сэтгэлээсээ чанга атгалаа. Нөгөө танхим руу орж, бөөндөө зураг авхуулахаар сууцгаахад, эхний эгнээнд сууж байсан Калинин эргэж хараад, хэн нэгнийг харцаараа хайсан боловч олоогүй. Вадим чухамхүү өөрийг нь хайсан гэдэгт эргэлзээгүй, өөрийнх нь өгүүллүүдийг уншаагүй байж магадгүй, гэхдээ эцгийг нь мэднэ, эцэг нь түүнийг эмчилдэг юм чинь. Үүнийг хэн ч анзаараагүй нь даанч тоогүй, хүн болгон шагналаараа, өөр өөрийнхөө одонгоор бахархаж, Калинин чухамхүү өөрт нь онцгой анхаарал тавьсан, чухамхүү өөрөө л энд гол хүн гэж үзэж байгаа хойно арга ч байж уу даа. 

	 

	Гэртээ ирсэн хойно Феня пиджакийнх нь энгэрийг нүхэлж, түүнийгээ утсаар тойруулж эмхэрдэж өгсөнд, Вадим тэнд нь одонгоо зүүж пиджакаа өмсөөд толинд харлаа. Гайхамшигтай! Феня ч бас үүдэнд зогсчхоод, баясан ашлаж байна:

	— Вадимушка, сайхан байна, ямар ч гоё юм бэ, ердөө л аль нэг ардын комиссар гэсэн үг, нээрэн шүү!.. хэмээн хоолой нь чичрэн, — Сергей Алексеевич харсан бол ёстой баярлах байсан даа, тэр чамд бүр нялхаас чинь хайртай байсан юм чинь, Вадимушка минь гэв. 

	Солиотой авгай, тэр тэнэг үсчнийг санаж гэнэ, хамаг баяр хөөдчихлөө. 

	Ингэхэд яагаад хөөдсөн билээ? Хөөдсөн юм юу ч алга. Үсчний явдал дууссан, түүнээс болж бүх насаараа шаналж явах бодол алга, түүний өөрийнх нь л буруу юм чинь! Тэр байтугай толгойг хяргаж байна, тэр байтугай хүн хэргээ улайж байна, гэтэл тэр өвгөн улайхыг хүсээгүй! Энэ тухай бодохоо болих минь! 

	Вадим маргааш нь бас редакцын газруудаар орж, өлгүүрт пальтогоо өгөөд, одонгоо гялалзуулан өрөө тасалгаагаар хэсүүчиллээ. Хэн хүнгүй түүнд баяр хүргэн, одонг нь бахдан харцгааж байв. Шагнуулсан тухай түрүүчийн удаа мэдэхгүй байсан хүмүүс ч нийтийн дуу хоолойд түрлэг нэмж байна. Вадим баяр хүргэхэд нэр төртэй, даруухан байв. Энд түүний биечлэн байгуулсан гавьяа ерөөсөө байхгүй, энэ бол өөрийг нь биш, зөвлөлтийн утга зохиолыг шагнасан хэрэг, тийнхүү мань хүн зөвлөлтийн утга зохиолын өмнөөс үнэн санаанаас баярлан бахдаж байгаа болно. 

	Вадим орой нь Вахтанговын театрт очиж, зохион байгуулагчийн өрөөнд гадуур хувцсаа тайлаад, хэн нэгнийг хайх мэт хөшигний ар луу яаравчлан орж, бусад туслах дүрийнхний хамт Пирожкова ч жүжигтээ тоглохоор бэлтгэж байгаа жүжигчдийн өрөөний хаалгыг татвал толины өмнө эргэлдэж байгаа нүцгэн шахуу хүүхнүүд харагдав... Өө, пардон, уучлаарай... Гэвч Вероника Пирожкова түүнийг анзаарсан учир ухасхийн гараад, өрөөнд чирэх нь халаг оруулж ирэв. 

	— Охид оо, хараач, манай Марасевичийг одонгоор шагнасан байна! гээд түүнийг хүзүүдэн тэвэрч аваад зад үнсэхэд, бусад охид ч босон харайж Вадимыг бас үнсэцгээв. 

	— Өршөөгөөрэй, би Комаровыг хайж явна... гэж Вадим бувтнав. 

	— Комаровыг уу? гэж Вероника лавлаж асуугаад, — Тэр чинь энд байгаа, би танд олоод өгье гэв. 

	Тэр хоёр хонгилд гармагц Вероника, 

	— Та өнөө орой завтай юу? гэж шивнэн асуулаа. 

	Вадимын зүрх зогсчих шиг болох нь тэр. 

	— Завтай... 

	— Таны шагналыг тэмдэглэцгээе, би ердөө нэгдүгээр үзэгдэлд л гарна. 

	— Тэгдэг хэрэг. Ресторанд орцгооё. 

	— Үгүй, үгүй, болохгүй, хаа л бол зэс хошуутууд, таныг оосорлож байна гээд цуурцгаана... эсвэл өөр ямар нэг балай юм ярьцгаана хэмээн Вероника толгой сэгсчив. 

	Түүний хоолой нь чичрэн, нүдэнд нь нулимс гүйлгэнээд ирлээ... Вадим бүр айчихлаа:

	— Юу гэсэн үг вэ, та яаж байна? Яагаад уйлаад унав аа? Битгий л дээ. 

	Хүүхэн нүдээ арчлаа. 

	— Би муу хэлүүлэх дургүй. Би зүгээр л таныг шагнуулсанд баяртай байна. Энэ бол миний хувьд баяр. Манайд очсон нь дээр, жаахан сууцгаая, хөгжим сонсоцгооё, би ганцаараа суудаг юм чинь, тэгэх үү?

	— Тэгье гэж Вадим арайхийн өгүүлэв. 

	— Нэгдүгээр үзэгдлийн дараа би таныг албаны хаалганы тэнд, гадаа хүлээж байя. 

	Тэгж хэлээд, хацар дээр нь шовхийтэл үнсчхээд гүйж одов. 

	Вадим нэгдүгээр үзэгдлийг дуусгах гэж махаа идэв. Тайзан дээр юу болж байгааг харж байгаа юм алга. Хүүхэнтэй хоёулхнаа уулзана, өрөөнд нь... “”Ганцаараа суудаг юм чинь...” Яагаад ганцаараа байна? Пензээс ирсэн, ямар нэг байр хөлсөлдөг байх, эсвэл нөхөртэй, нөхөр нь томилолтоор явчихсан байх... Тэгсэн чинь гэнэт ороод ирвэл?! Үгүй ээ, одон тэмдэгтэй хүнийг оролдож зүрхлэхгүй. Өөр юмнаас айдас хүрээд байна... Нөгөө юмаа чадахгүй бол яана. Хоёр ч удаа тэгсэн түүхтэй. Тэгтэл яг дахиад тэгвэл?! Гэвч зайлах аргагүй боллоо, Пирожкова гадаа, жаварт хүлээж байх нь. Бас нэгдүгээр үзэгдлийн дараа яаж гарч явна аа? Жүжиг түүнд таалагдсангүй гэж бодно, шинэхэн одон тэмдэгтийг биеэ тоосонд тооцно: таалагдсан, таалагдаагүй шүүмжлэгч хүн жүжгийг дуустал суух ёстой. Яаралтай ажил гараад л явж байгаа царайлахаас. 

	Вадим завсарлагаагаар зохион байгуулагчийн өрөөнд ороод, утсыг нь шүүрэн авч, хэдэн тоо эргүүлээд, цаанаас нь хүн ярьж байгаа дүр эсгэн, бүр хүмүүсийг чимээгээ аядахыг гуйж, 

	— За, за... Хэзээ? Өө, тийм үү... Тэгье, тэгье. Би шууд гарлаа. Тийм ээ, яг одоо. Утасдаад, намайг хорин минутын дараа очно гээд хэлчих. 

	Харилцуурыг тавиад, тэнд байгсдыг нухацтай харж, 

	— Харамсалтай нь, яаралтай явалгүй болохгүй нь! 

	— Нэг юм болоо юу, Вадим Андреевич?

	— Дуу-даж бай-на! хэмээн хамгийн дээд газраас, магадгүй бүр ТХ-ноос дуудсан юм болов уу гэмээр донжтой өгүүлэв. 

	Вероника тэр хоёр Горькийн гудамжны хүнсний дэлгүүрт орлоо. Вадим хатуу улаан дарс, хиам, бяслаг, цөцгийн тос, дарсан хэмх, утсан загас энэ тэрийг Пирожковад даналзах санаатай, бэлжүү загнан худалдаж авлаа. Хүүхэн: “Марасевич, Марасевич, энэ их юмаар яах нь вэ?” хэмээн толгой сэгсрэх зуур, өөр амттай шимттэй юм юу байна гэж лангууг өлөн нүдээр нэгжин байв. 

	Вероника Столешниковын хөндлөн гудмын (“Яг төвд суудаг” гэж бахархан өгүүлжээ) нийтийн том байранд суудаг юм байж. Гудаагаар явж байхдаа:

	— Энэ бол жорлон, энэ бол угаалгын өрөө хэмээн зааж, — Хэнийг ч тоохын хэрэггүй шүү, хотын борчуул! гэж тайлбарлав. 

	Хөршүүд нь сонсоно чинээ тоохгүй чанга чанга ярьж явлаа. 

	Ядмагхан тавилгатай жижгэвтэр өрөө аж. Вероника Вадимыг цонх руу аваачаад, 

	— Марасевич, хараач, ямар гоё бараатай гээч... гэв. 

	Хэдийгээр гадаа харанхуй, юу ч харагдахгүй байсан ч Вадим, 

	— Гоё юм аа, гэж амыг нь дагуулав. 

	Ард нь нэг юм хяхтнахад Вадим эмээсхийн эргэж харав. 

	Хавтаст шүүгээний хаалга онгойж, хумьж хийсэн даашинз унахад, Вероника буцааж чихээд, хаалгыг нь эвхсэн сонин хавчуулан хаалаа. 

	— За, одоо тавхай углачих. Амар байгаа биз, тийм байна уу?

	— Их эвтэйхэн юм. 

	— Пиджак ч бас тонилсугай. Энд дулаахан, халаадаг юм хэмээн Вероника удирдаж гарав. 

	Тэр бээр пиджакийг нь дэмнэж тайлуулаад, сандлын ар дээр нөмөргөв. Тэгээд зуушаа гаргаж тавиллаа. Тэднийх хоёрхон тавагтай юм байж, нэгэнд нь бяслаг, хиам, цөцгийн тосоо хийж, нөгөөд нь загасаа хийлээ. Талхаа зүсэж сонин дээр тавив. 

	— Оюутан маягаар иднэ ээ. Иймэрхүү үйлчилгээнд дасаагүй юү?

	Вадим эсэргүүцэх маягтай мөрөө хавчив. 

	— Яагаад дасаагүй байх ёстой гэж?

	— Түр зуурын бэрхшээл, бас бэртэгчин ёсонд ч дургүй гэж Вероника учир битүүлэг өгүүлээд, — Марасевич, лонхоо онгойлго. Бөглөө гаргагч уу? Юу байхгүй вэ, тэр чинь л байхгүй. Энэ байшинд би анх удаа дарс уух гэж байна, таны одонгийн төлөө. Үнэлж байна уу, Марасевич?

	— Мэдээж, тэгэлгүй яах вэ... 

	— Лонхныхоо бөгс рүү чанга алгадчих... Харчуул яадгийг харсан уу?

	Вадим лонхыг гартаа эргэлдүүлж байснаа, бөгс рүү нь дүй муутай алгадав. 

	Вероника дарсыг түүнээс авч, 

	— Аль вэ арай өөрөөр үзье. Бөглөөг нь дотогш хийчихье, тэгээд л гүйцээ. Ингэхэд, надад халив бий гэв. 

	Тэгээд халиваараа дарж гарав. 

	— Бөглөө нь доошоо орчихно, ямар ч хор мор байхгүй... 

	Бөглөөг дотогш нь оруулчхаад, цамцаалтай хоёр шилэн аяганд хийж, өөрийнхийгөө өргөж, 

	— Төр засгийн өндөр, зүй ёсны, Марасевич, мэдэрч байна уу, зүй ёсны шагналын төлөө! гэв. 

	Тэгээд Вадимтай тулгачхаад, аягатайгаа ёроолгүй уучхав. 

	Вадим зөвхөн талд нь ортол уув. 

	Хүүхэн толгой сэгсрэн, 

	— Ингэж болохгүй, одонгийн төлөө дуустал уух хэрэгтэй, тэгэхгүй бол одон чинь энгэрт чинь зохихгүй гэв. 

	Вадим аягатайгаа дуустал уулаа. Хүүхэн хэмх сэрээгээр хатган, түүн рүү сарвайж, 

	— Юм ид, загаснаас ав, би танд талханд тос түрхээд хачирлаад өгье гээд, тостой, хиамтай, бяслагтай талх бэлдэж өгөөд, — Гурван давхар хачиртай талх үз дээ гэв. 

	Вадимд тэр нь таалагдаж, загас, хиам, бяслагийг аль алийг нь амтархан идлээ. Нэмэрт нь, халамцахаас айж байгааг хэлэх үү, тэгэх юм бол ёстой чадахгүй хэрэг болно, тэр бол гарцаагүй. 

	Тэр зуур Вероника хоёр дахиа аягалжээ. 

	— Одоо таны төлөө ууя, таны театрын амжилтын төлөө, таны авьяасыг зүй ёсоор үнэлэхийн төлөө ууя гэж Вадим санал болгов. 

	Хүүхний нүүр хувираад ирлээ. 

	— Театрт ганц авьяас бол багадна. Жүжигчид бол гуйлгачид, хэн хүнгүй нөгөөгөө дэгээдэж унагах гэж элдэвлэнэ. За яах вэ, энэ тухай яримааргүй байна. Өнөөдөр бол чиний өдөр, чиний баяр... Пээ, Марсевич, би бүр “чи”-дээ хүрчихсэн байна. 

	— Маш сайн байна. Би ч гэсэн чамайг “чи” гэж байя. 

	— Тэгвэл брудершафтаар ууна гээд Вероника: – Брудершафт, брудершафт, Марасевич, Марасевич, брудершафтаар ууцгаая хэмээн аяллаа. 

	Тэд хоёр гараа зөрөлдүүлэн аягатайгаа ууцгаагаад үнсэлдэцгээлээ. 

	Вероника өөрийнхөө хундагыг ширээн дээр тавилаа. 

	— Үгүй ээ! Брудершафтаар ингэж уудаггүй юм! 

	Тэр бээр сандалтайгаа Вадимд тулан сууж, толгойг нь тэвэрч, удаан гэгч нь үнсээд, нүд рүү нь бас удаан гэгч нь ноцтой, бүр зовлонт харцаар харснаа, гэнэтхэн, 

	— Өндөг шаруулах уу? Хиамтай шарсан өндөг ямар амттай гээч! гэв. 

	Хэсэг хиамыг нарийхан татаж, тавагт дөрвөн өндөг, хэрчим тостой хийж аваад гал тогоо руу одов. 

	Вадим ганцаараа үлдлээ. Чадахгүй байж мэднэ гэх айдас түүнийг нэгмөсөн эзэмдлээ. Тэгэх юм бол, нөгөө л хуучин шигээ нууж ядсан адлал, гөлөр нойрмоглол, зугтсан харц, хааш нэг салалт энэ тэр л болно доо. Театртаа очоод найз охиддоо: “Марасевич чинь бэлгийн сульдаатай юм” хэмээн сонин дуулгана. Ирэх хэрэггүй байсан юм, өөрийг нь мэддэг хүрээнийхнээс хүүхэнтэй холбогдох ёсгүй. Гэтэл бүтэх ч юм бил үү. Энэ Пирожковад ямар нэг итгэл төгс юм байна шүү. Бас өөрөө ч гэсэн итгэлтэй байх ёстой, эмч түүнд: “Таны бүх юм ёсоор байна, гагцхүү самгардах хэрэггүй, бүгд л үүнийг чинь дамжиж гардаг юм” гэж шулуухан хэлсэн. Өнөөдөр л бүх юм болох ч юм бил үү. Болохгүй бол согтсон дүр л эсгэхээс. “Намайг хэт уулгасан чиний л буруу” гэчихнэ. 

	Вероника хайруулаа тавгаа барьж ирээд, шарсан өндгөө хэрчин хувааснаа, дарснаас хоёр биедээ аягаллаа. 

	— Аль вэ, аз жаргалын төлөө ууцгаая. Аз жаргалын төлөө, Марасевич!

	— Чиний аз жаргалын төлөө! Чамайг азын тэнгэр ивээж яваг! 

	Түүний нүдийг дахиад нулимс бүрхээд ирлээ. 

	— Чи яачхав, юу болчихно энэ вэ? хэмээн Вадим сандрав. 

	Хүүхэн нүдээ арчив. 

	— Өө, шалихгүй юм, элдэв юм санаанд ороод. Болоо, жирийгээд байя!

	Тэр бээр шарсан өндгөөр даруулах зуур ярьж алдлаа:

	— Одоо манай театрынхан чамаас улам айдаг болно, харж л байгаарай! Тэд нар хүндэлж байгаа царайлна, үнэндээ бол айцгааж байгаа юм. Манай авгай хүүхнүүд, ардын, гавьяат гээд ялгаа байхгүй, цөмөөрөө банзлууд, чи л нэг шүүмждээ магтчих юм бол аль нь ч гэсэн дор чинь хэвтээд л өгнө. За тэд нар ч яах вэ, нохой гахай руугаа тонилцгоог! Аль вэ, бүжиглэе! 

	— Би бүжигт муу! Нэмэрт нь уучихлаа гээд Вадим шил рүү заав. 

	— Чи юу уусан юм бэ?! Юу шалих вэ! За яах вэ, бүжиглэмээргүй байгаа бол хөзөрдье гэнгүүт гарт нь хэр даг болсон хөзөр ороод ирэв. Хаанаас гаргаад ирснийг Вадим анзаарсангүй. 

	— Амархан тоглоом, хар даа, би дээрээс нь нэг хөзөр авна, чи улаан уу, хар уу гэдгийг л таана. Таачихвал би нэг юмаа тайлна, таагаагүй бол чи нэг юмаа тайлна. За, Марасевич, хэлээрэй! Хар уу, улаан уу?

	Ийм тоглоомыг огт сонсоогүй Вадим балмагдан, 

	— Улаан гэж бувтнав. 

	Хүүхэн дээд талын хөзрийг сөхтөл дөрвөлжний долоо байв. 

	— Ноёд оо, хараач, Марасевич таачихлаа! Би хожигдлоо, бүсээ тайллаа гээд бүсээ тайлав. 

	— Дахиад таагаарай! 

	— Улаан гэж Вадим шивнэн өгүүлэв. 

	Хүүхэн хөзрөө сөхсөн чинь бундангийн тамга байв. 

	— Дахиад таачихлаа. Марасевич, чи чинь бүр далдыг харагч шиг юм аа. 

	Тэр бээр босож даашинзаа толгой дээгүүрээ тайлсанд, нарийхан мөрөвчтэй, хөх нь харагдахаар задгай энгэртэй торгон дотуур хослолтой болов. 

	Вадим чиглэж харахаасаа эмээж байв. 

	Вероника хөзрөө дахиад гартаа авлаа. 

	— Ямар өнгө вэ?

	Вадим дахиад, 

	— Улаан гэв. 

	Хөзрөө нээвэл цэцгийн хатан байж. 

	— Таасангүй ээ, Марасевич, таасангүй гэж Вероника баярлан дуу алдав. — Бурхан үнэнийг харж байна, чи туж хожно гэж байхгүй шүү! Нэг юмаа тайч!

	— Зангиагаа тайлъя гэж Вадим хулчганан бувтнав. 

	Хүүхэн өөрөө зангиаг нь тайлж ширээн дээр тавив. 

	— За яваад байя!

	— Хар... 

	Дөрвөлжингийн арав гарч ирэв. 

	— Би цагаа авлаа гэж Вадим өгүүлэв. 

	— Марасевич зальтай амьтан! Цаг чинь ямар хувцас юм уу? Ноосон цамцаа тайл! Тайл, хонгор минь, тайл, булхайцахгүй шүү... гэснээ хөзрөө гэнэтхэн ширээн дээр шидчихээд, — Хөөе, Марасевич, чи бид хоёр чинь юу гээд хүүхдийн тоглоом тоглож, цаг алдаад байна аа? Би чамд таалагдаж байна уу? гэсэнд, Вадим, 

	— Мэдээж, мэдээж гэж бувтнав. 

	— Чи ч бас надад таалагдаж байна, аль вэ орондоо орцгооё, бид чинь насанд хүрсэн, ухамсраа мэдэх улс шүү дээ, хувцсаа тайч, алтан хүү минь гэснээ, дотоожныхоо хормойг сөхөн, татуургынхаа товчийг мултлан урт оймсоо тайлаад, — Гэрлээ унтраачих уу?.. гэв. 

	Түүний харанхуйд яаж хөдөлж, ороо яаж засаж, бамбай нь яаж хяхтнахыг Вадим сонсголоороо мэдэрч, тэгтэл ч дуу нь гарлаа:

	— Одоо Марасечид дэвсгэрийг нь бүлээсгэж өгнө өө, сайхан дулаахан болно, за, Марасевич, наашаа ороод ир, битгий ай, бүх юм сайхан болно... Аль вэ, нааш ир, бондгорхон минь, аль вэ гараа гээд гарт нь хүрснээ, биеийг нь дагуулан тэмтэрч, дотуур өмдөө тайлахад нь дэм болов. — Чамгүй ор дэвсгэр бол гуниг, Марасевичгүй ор ямар олиг байх вэ... Хэвт, хонгор минь, хэвт, юунаас ч айх хэрэггүй... Би өөрөө бүгдийг нь яачихна, чи сайхан болно... Хараарай, гайгүй! 

	Үнэхээр ч сайхан бүтлээ. Туршлагатай, сурамгай хүүхэн бүх юмыг ёсчлон болголоо. Вадим анх удаагаа цэнгэл эдэлж, ямар ч байсан эр хүн гэж өөрөөрөө бахархлаа. Дахисан чинь бас бүтсэн гээч! Вероника: “Зүйтэй, хонгор минь, зүйтэй, сайн байна, битгий яар, сайхан тайван, яг тэгээд, аа-хаан, зүйтэй, зүйтэй!” хэмээн чих рүү нь халуу оргиулан шивнэж байлаа. 

	Хүүхний уян налархай биеэс халуу дүүгж, мань хүн жижигхэн хөхөн дээр нь гараа тавилаа. Цаадах нь өөрийнхөө гараар дээрээс нь дарж авч байна. 

	— Манайхны эмс чинь тэлээгүй банзлууд, сорьцын тамга тавих газар ч байхгүй. Гэтэл онгон дүр эсгэж яаж маяглана гээч! Дор чинь хэвтээд өгөх нь гарцаагүй, гэхдээ урьдаар онгон болж жүжиглэж алдана. Харин чи бол надад таалагддаг юм, үүнээс бол сэжиглээд сүжиглээд байх юм надад алга. Маяглахын хэрэг юу байх билээ? Марасевич, би зүйтэй ярьж байна уу? 

	Вадим зөвшөөрөн, 

	— Мэдээж, мэдээж гэнэ. 

	Тэр бээр Вероникагийн бөөрнөөс шахан, биеийнх нь тачаал өдсөн үнэрийг шимтэн амьсгалж, аргагүй аз жаргал эдлэн, харанхуйд инээмсэглэн хэвтэв. 

	Залуусын цалинг Нонна тавьж өгнө. Гуч эргэм насны ажил хэрэгч, сэргэлэн хүүхэн. Семён Григорьевичийн туслах, бас нууц амраг нь. Цалингийн цэсэд хүн бүр гарын үсэг зурна, бүх юм ёсоороо, бүх юм номоороо. 

	Нэг удаа бүгдээрээ цалингаа зэрэг авч таарчээ. 

	— Ийм учралаар сэржим өргөх хэрэгтэй гэж Глеб айлдав. 

	— Чухам аа чухам гэж Лёня гүндүүгүй санал нийлж, — Өглөөгүүр Стаканов, өдөр нь Бусыгин, орой нь Кривонос гэв. 

	Эдгээр нь цуутай хөдөлмөрийн сайчуудын нэрс. Лёня Стахановыг Стаканов болгосон хэрэг, Бусыгин гэдэг бол “бусой” — согтуу, хөлчүү гэсэн үг, “Кривонос” гэдэг нэрийг хэлэхдээ Лёня хөлчүүрхэж яваад нармийлгасан гэх утгаар хуруугаараа хамраа хажуу тийш нь шахаж үзүүлжээ. 

	Каневский дуугарахгүй байж. Глеб түүнээс, 

	— Яагаад дуугарахгүй байна? Цуг явцгаая л даа гэхэд цаадах нь, 

	— Харин ээ, би гэртээ, байрныхаа эзний бэлдсэн хоол ундаар болчихдог юм л даа гэж дүлгэнэн хариулав. 

	— Цуг ажиллацгааж байна, цалингаа авцгаалаа, угаадаг ёс гэж байна!

	Каневский хямсайсхийж, 

	— Тийм ёстой юм бол тэгье л дээ! гэв. 

	— Гэхдээ чи биднийг нэг их гийгүүлж байгаа юм биш шүү. Бид бол нэг хамт олон, бие биеэ түшиж байх ёстой гэж Глеб анхааруулав. 

	Каневский хариуд нь харамсаж адалсан янзтай хямсалзав. 

	Ресторанд ороод хөгжмийн тайзнаас хол, тэртээ буланд тухлан сууцгааж, шил архи, нэг нэг аяга пиво, төмстэй май загас захиалцгаав. 

	Глеб Каневскийд архи хийх гэтэл цаадах нь хундагаа алгаараа таглаж, 

	— Баярлалаа, би архи уудаггүй гэв. 

	— Тэгвэл чамд оргилуун дарс захиалах уу? Ямрыг захих вэ? Манайх уу, франц уу? Каневский, чи мөн мундаг хувиа бодогч юм аа, найр битгий түйвээ л дээ. 

	— За яах вэ гээд Каневский гараа татав. 

	— Өө ёстой эр хүн! Манайхан ийм л байх ёстой хэмээн Глеб цагаан шүдээ яралзуулан инээв. 

	Бүгд ууцгааж, зуушнаасаа даруулаад, дахин нэг хөнтөрцгөөлөө. Тэгтэл Глеб бас нэг лонх архи, нэг нэг аяга пиво, гахайн шарсан мах захиалав. Саша Каневский рүү санаа зовсон байдалтай байн байн харж байв. Уудаггүй хүн, согтчих юм бол гэрт нь хүргэж өгөх энэ тэр гээд бөөн ажил болно, ядахаар, хаана ч суудаг юм бэ, бүү мэд. Тэгээд Каневскийд нэмж уулгах хэрэггүй гэж Глеб рүү дохисон боловч цаадах нь, 

	— Сайхан наргиж байна! Аль вэ, Уфа хотод төдийгүй бүх Башкир даяар өрнөд европын бүжиг хөгжин цэцэглэж байхын төлөө ууцгаая! Би зүйтэй ярьж байна уу, Саша? гэв. 

	— Зүйтэй ярилгүй яах вэ, гэхдээ Мишад одоо болно гээд Каневскийн хундагыг өөр лүүгээ тавьж, — Чи дургүйцэхгүй биз дээ? гэв. 

	— Дургүйцээд байх ч юу байх вэ, уусан ч чадна, уухгүй байсан ч чадна хэмээн Каневский хямсайв. 

	— Юм ид! Ямар гоё шарсан мах байгааг харж байна уу? Өөхтэй. Надад нэг настай жолооч: өөх тостой юмаар даруулж бай, тэгвэл согтдоггүй юм гэж сургаж байсан шүү. 

	— Тэр ч яг шүү, өөх тос чинь охийг өөртөө шингээж аваад, мах бодид нэвчүүлдэггүй юм гэж Лёня хөндлөнгөөс нотлов. 

	Каневский таваг руугаа тонгойн, 

	— Тэгье ээ тэгье. Юм идэх ёстой юм бол юм идье, өөх тостойг гэж байгаа бол өөх тостойг идье гэв. 

	За яамай чухам! Гахайн махыг сайхан гударч байна, арай мал болчхоогүй бололтой. 

	Глеб дахин хундагаа өргөв:

	— Би түрүүчийнхээ үгийг үргэлжлүүлмээр байна. Тэгэхээр, өрнөд европын бүжиг башкирын бүх ард түмний дунд: башкир, татар, орос, украин, еврей, черемис, мордва, чуваш гэх мэт бүх ард түмний дунд түгэн дэлгэрэхийн төлөө... Зарим хүмүүс биднийг оромдогчид гэж байна, хүмүүс үйлдвэрлэл дээр хөлсөө гоожуулан хэдэн юм олж байхад, та нар хөлөө тийчлээд л мөнгө хамж байна гэх маягаар биднийг нүд үзүүрлэж байгаа. Үгүй шүү дээ, эрхмүүд минь! Бид нар бол урлагийн хүмүүс, социалист соёлын хүмүүс, соёлгүй социализм гэж байдаггүй юм!

	Тэгсэн чинь Каневский гэнэтхэн, 

	— Таны ямар социализмын тухай ярьж байгаа нь ойлгомжгүй байна гэлээ. Глеб самгардан, 

	— Юу гэсэн үг вэ?! Би манай социализмын тухай, манай оронд ялсан социализмын тухай л ярьж байна гэв. 

	— Социализм манайх юм уу, манайх биш гэж байж болохгүй. Социализм гэдэг бол үнэмлэхүй ойлголт. Германы фашистууд өөрсдийгөө социалистууд гэж нэрлэж байгаа. Ер нь бол арми, сэргийлэх, хүчирхийллийн бусад хэрэгсэл байгаа цагт жинхэнэ утгаараа социализм гэж байхгүй гэж тавгаа шагайн өгүүлэв. 

	Глеб балмагдан дуугүй байснаа малилзан инээмсэглэж, 

	— Үгүй ээ ер, Каневский чинь улс төрийн хувьд бэрх бэлтгэлтэй нөхөр байх нь, би даанч мэдэхгүй явж шүү гэснээ яарах шинжтэй, 

	— За тэр ч яах вэ, сүүлчийн хундагаа тогтооцгооё, залуус минь гэв. 

	Каневскийгээс бусад нь татацгаалаа. Глеб тооцоогоо бодуулж, нэг хүнд хэд оногдохыг хэлсэнд цаадуул нь мөнгөө гаргаж өгцгөөлөө. Гадагш гарцгаахад оройн арван цаг болж байв. Бороо шивэрч байна. Каневский бөгтөсхийн пальтоныхоо захыг босгов. 

	— За, хэн хаашаа явах вэ? гэж Глеб асууж байгаа ч юм шиг, тийм байдлаар салж ч байгаа юм шиг өгүүлээд Сашатай хамт яваад өгөв. 

	Тэгээд хэд алхсанаа, 

	— Юу гэмээр байна, ялдам минь? гэж асуув. 

	— Юун тухай тэр билээ?

	— Каневскийн тухай. Нэг оронд социализм байгуулах боломжгүй гэнэ. Энэ чинь Троцкийн онол шүү дээ. Сана даа, ялдам минь. 

	Глебийн зөв, гэхдээ Каневскийг живүүлэх хүсэл байсангүй. 

	— Тэр чинь манай тухай биш, Германы тухай, фашист улсын тухай л ярих чинь билээ. 

	— Үгүй шүү, ялдам минь, намайг тиймхэн юмаар мунхруулж чадахгүй. Цаадах чинь юу гэж хэлсэн гээч? Арми, сэргийлэх байгаа цагт ерөөсөө социализм гэж байхгүй... “Цагдаа” гэхгүй “сэргийлэх” гэж байна шүү... Ялдам минь! Энэ чинь Зөвлөлтийн тухай л хэлж байгаа хэрэг. 

	— Сэргийлэх, цагдаа, үхсэн хойшоо! Битгий ямааг тэмээ болгоод бай. 

	— Хэрэв энэ үг маргааш тэнд мэдэгдсэн байвал яах вэ гээд Глеб ДЯАК-ын газар байдаг Егор Сазановын гудамжны зүг толгой дохив. 

	— Хаанаас олж мэдэх юм?

	— Хаанаас аа? Тэмээнээс! Надаас гэж саная л даа. 

	— Өө тийм бий?!

	— Харин тийм! Чи намайг бүрэн мэдэх юм уу? Гэтэл чамаас ч дуулж магадгүй! 

	— Өө бүр тиймдээ хүрсэн үү?!

	— Тийм шүү, ялдам минь, бүр тиймдээ хүрнэ. Би ч гэсэн чамайг бүрэн мэдэхгүй. Лёнягаас ч мэдэж авч магадгүй. Чи бид хоёр хоёулаа түүнийг мэдэхгүй. Эсвэл Каневскийгээс өөрөөс нь. Тэр чинь хэн юм бэ? Манийг гулдчиж аваачаад, тэр хүн тийм юм ярьсан уу? гээд асууна. Ярьсан. Яагаад мэдээлээгүй юм бэ? Ингээд л “мэдээлээгүй” гэдэг зүйл анги тохчихно. Сайнаар яривал тэр. Муугаар бол троцкист бүлэг болчихно. 

	Глеб гэнэт зогтусаж, нүүр нь минчийчихсэн Саша руу эргээд, нударгаа савчуулан, бараг хашхичих шахан үглэж гарав:

	— Би заримдаа өлссөн үнээ шиг мөөрөх дур хүрэх юм! Хүнийг цугтаа жаахан байя гэж урьсан бол, номхон томоотой суугаад, анд нөхдийнхөө дунд хүн шиг байх хэрэгтэй биз дээ... Тэгэхэд чинь үгүй шүү, заавал дэмий балай юм чалчина, маяглана, бусдадаа яршиг түвэг удна!

	Түүний ийм байдалтай байхыг Саша анх удаагаа харж байгаа нь энэ. 

	— Тайвшир, хийрхэж цухалдах шалтгаан би л лав харахгүй байна. Юунаас айгаа вэ, үхсэн хойноо! Биеэ барь. Хүмүүс айсандаа ийм явдлыг дэвэргэчхээд, дараа нь өөрсдөө үүнээсээ болж зовдог юм. 

	Тэр хоёр нэг булан дээр иртэл Глеб, 

	— Би ийшилнэ гэж санаанд оромгүй тайван хэлэв. 

	— Миний хэлсэн юмыг чи ямар ч гэсэн бодоорой. 

	— Заавал бодно оо, заавал хэмээн Глеб амлав. 

	— Нойроо сайхан ав, өглөө сэргэг толгойгоор бодож үзээрэй. 

	— Яг тэгнэ ээ, ялдам минь. Шараа тайлж байгаад бодно. 

	Тэнэг явдал. Каневский бол голын хийтэй тэнэг толгой. Хэзээ нэгэн цагт хэрэгт холбогдоно, бас бусдыг ч хөөднө. Гэхдээ өнөөдрийн яриа бол юу ч биш. Глеб л өвчигнөөд байхгүй бол энэ явдал ингээд дуусна. 

	Энэ явдал үүгээр дууссангүй. 

	Хоёр хоногийн дараа Саша Стасик гэдэг шинэ хамсран хөгжимдөгчтэй болжээ. Төгөлдөр хуур, баян хуур дардаг, шаламгай, хөгжилтэй хөвүүн. Ажлаа дорхноо гартаа оруулаад авч. Гэхдээ Лёня шиг бас “сонсголынх”, нот уншиж чадахгүй. Мэдээж, Каневскийн ур дүйн хаана нь ч үгүй. 

	Орой ресторанд хоол идэж байхдаа Саша Глебээс, 

	— Каневский хаачсан бэ? гэж асуув. 

	— Бид одоо Каневскийгүй болсон. Семён мань хүнийг халчихсан. 

	— Яасан гэж тэр вэ?

	— Одоо бид хотын зах руу, элдэв гоймонгийн үйлдвэр энэ тэр лүү шилжицгээнэ, тийм газар чинь төгөлдөр хуур байхгүй, тэгэхээр гурав дахь баян хуурч хэрэгтэй. Стасик бол над шиг хос мэргэжилтэй. 

	Саша хундагаа ширээн дээр тавив. 

	— Чи худлаа л залаад байна шүү дээ. 

	— Больж үз, ялдам минь, чи юу гээд салахгүй байгаа юм бэ?

	— Чи Семёнд юу гэж хэлсэн юм?

	— Чи бүгдийг нь мэдмээр байна уу?

	— Тэгмээр байна. 

	Глеб хундагатайгаа хөнтөрч, хэрчим май загас сэрээдэж авав. 

	— За тэгвэл аан гэж бай. Би: энэ Каневскийгээс сал, дэндүү чалчих юм гэж хэлсэн. 

	— Чухам юу чалчиж байгааг нь чи Семёнд хэлсэн үү?

	— Хэн юу чалчиж байгааг Семён мэдэхийн хэрэг юу байна? Мэдэж байгаа юмныхаа төлөө бас хариуцлага хүлээх ёстой. Каневский цалин бага байна гэж чалчсан байж ч болох? Семён мануухай биш, ялдам минь, хүн чалчиж л байгаа бол түүнээс салсан нь өлзийтэй. 

	Тэр бээр өөртөө дахин хундагалаад, Сашагийн жүнз рүү харав. 

	— Өө ингэхгүй шүү. Энэ шилийг намайг барна гэж бодоо юу?

	Хоёулаа ууцгаалаа. 

	— Чи хүнийг балласан байна гэж Саша өгүүлэв. 

	— Би юү дээ?! Чи чинь юу яриад байна аа?

	— Үмх ч талхгүй, гудамжинд хаячхаж. 

	— Бүү санаа зов, тэр чинь үмх талхгүй хоцорно гэж байхгүй гээд Глеб найрал хөгжмийнхөн рүү дохиж, — Үмх талх чинь энэ байж байна, зүгээр ч үгүй цөцгийн тостой талх гэв. 

	— Каневскийг чалчдаг гэж чи Семёнд яагаад нэмж хэлж байгаа юм? Даацтай болгох гэж тэр үү, гарцаагүй халуулах гэж тэр үү?

	— Тийм шүү, ялдам минь, чухамхүү тийм зорилгоор нэмж хэлсэн юм. Хүмүүсийн дэргэд донгоссон юмнаас нь болж маргааш шоронд орж мэдэхээр балайтай хамт ажиллах хүсэл надад алга. 

	Саша дуугарсангүй. 

	— Намайг буруушааж байна уу? гэж Глеб асуув. 

	— Тэгж байна. 

	— Өө тийм бий, за яах вэ!.. гээд Глеб тамшаалснаа хундагаа дүүргэж татчихаад, зуушнаас амсалгүй, нэгэнтээ зогьсуулав. Нэлээд халамцаж байна. 

	— Найзынхаа тухай нэг явдлыг чамд ярьж өгье. Сонсмоор байна уу?

	— Сонсож болох л юм. 

	— Тэгвэл аан гэж бай.

	Глеб галуун хүзүүтийг өргөж харвал нэгэнт хоосорсон байв. 

	— За, ялдам минь, тэр явдлыг чамд ярьж өгье, тэгээд нэг нэг зуу татчихъя. Надад нэг найз байлаа, сайн найз, үнэнч найз, Ленинградад. Бид нэг байшинд, нэг орцод, нэг давхарт амьдарна, нэг сургуульд сурна. Тэр маань утга зохиол, тоо, тэр ч бүү хэл, биеийн тамираар хүртэл тэргүүний сурагч. Новгородын жирийн борчуулаас гаралтай, гэхдээ цөлх ухаантай! Ломоносов л гэсэн үг! Их сургуулийн физик-математикийн салбарт уралдаант шалгалтаар нэгдүгээр байраар орсон. Үзэл сурталтай. Бүр есдүгээр ангид байхдаа Карл Марксын “Капитал”-ыг уншчихсан. Архи уухгүй, садарлахгүй, харин тамхи татна. Хүрэн халиун үстэй, хөх нүдтэй, тэвхэлзсэн сайхан эр! Тэгээд хамгийн гол нь сайхан сэтгэлтэй, хүн болгон түүн дээр очно, хэнд ч бай чадах юмаа хийж тусална. Тэгсэн чинь юу болсон гээч... Нөгөө найз маань оюутан байхдаа троцкист сөрөг хүчин рүү тавиад орчих нь тэр, үзэл бодлоо нуухгүй, сургууль дээр үгээ ил тод хэлнэ! Нам бус, үзэл сурталгүй надтай яагаад найзалж байсан юм гэж чи асуух уу? Би хөнгөхөн хүн, гэхдээ зөв хүн, ялдам минь, тэр үүнийг мэдэж байсан юм. Үүнээс болж л надад хайртай байсан гэж бодож байна. Тэгээд хамаг юмаа надад ярина. Мэдээж, элдэв нууцаа дэлгэхгүй, хүн харыг нэрлэхгүй, баривчилгаа, цөллөг энэ тэр хэдийн эхэлчихсэн юм чинь, гэхдээ үзэл бодлоо нуухгүй ярина. 

	Глеб үйлчлэгчийг хуруугаараа дохиж дуудаад галуун хүзүүт рүү зааж,

	— Дахиад хоёр зууг хөөгөөд ир! гэхэд Саша, 

	— Болох юм биш үү? гэв. 

	— Зүгээр, зуу зууг татчихад гэмгүй. 

	Глеб хоёр биедээ хундагалав. 

	— Тэр маань нэг хүнийг яс махнаасаа үзэж чадахгүй. 

	Тэгж хэлээд нүдээ хялайхад нь Сталины тухай ярьж буйг нь Саша ойлгов. 

	— Түүнийг “Хувьсгалыг авслагч” гэнэ. Би тэр болгон яриаг санахгүй байна, харин чухамхүү тэр нэг орон дахь социализмын тухайд сайтар тогтоосон юм. Тийм учраас л Каневский миний жидүүг тэгтлээ хөдөлгөчихсөн юм, ялдам минь. Урьд өмнө бол энэ тухай итгэлтэй найзаасаа сонсож явсан, гэтэл Каневскийг би мэдэхгүй шүү дээ. Социализмыг нэг оронд байгуулж болохгүй гэж миний найз ярьдаг байсан юм. Болно гэж ярьж байгаа хүмүүс бол манай орныг “бүслэгдсэн хэрэм”, “дайсанд хүрээлэгдсэн цайз” болгон хувиргахыг хүсэж байгаа, өөрөөр хэлбэл, уг чанартаа бол дайны байдал тогтоож, нэг хүн ганцаараа дарангуйлж байх, алан хядлага, залхаан цээрлүүлэлт явуулж байх нөхцөл бүрдүүлэхийг хүсэж байгаа юм. Бас манай оронд социализмыг нэгэнт байгуулчихсан юм шиг нотолно гэдэг бол социализмын жинхэнэ үзэл санааг гутаана, эцсийн бүлэгт түүнийг авсална гэсэн үг гэдэг байсан юм. 

	Мань хүн чимээгүй болж, дуниартсан нүдээрээ Саша руу гөлрөн харав. 

	— Наад яриаг чинь дараагийн удаа хүртэл хойшлуулъя. 

	Глеб түүн рүү духан доогуураа хялайн харав. 

	— Илүү юм бурж байна гэж бодоо юу? Үгүй шүү, заяа нь тэгэхгүй, хэзээ ч!

	Ширээ түшин босоод, 

	— Явж шээлээ... Чи цай захиалчих, маш аагтайг шүү, чифирь шиг. Чифирь гэж мэдэх үү? 

	— Мэднэ. Үйлчлэгч мэдэхгүй байж магадгүй. 

	— Тайлбарлаж өгөөрэй. 

	Тэгээд дайвлах маягтай, энд тэнд гишгэлэн жорлон руу зүглэв. 

	Сонин дүр зураг тодорч байна. Бас санаандгүйг нь яана. Хэдийгээр хөдөөгийн ч гэсэн зүгээр нэг балгагч, зүгээр нэг тэнэмэл хөгжимчин биш болж байна. Мань хүн Глебийг тийм гэж бодоод сурчихсан билээ. Дандаа сэрдэж сэрэмжилж байдаг хүн чинь нэг троцкистын тухай талтай ярьж байх юм, уул нь одоо бол троцкистуудыг гагцхүү харааж зүхэж л болох билээ. Нэг бөглүү тосгонд хамтралчин хүүхэн хориод оны хуучин завхай дуунаас: “Би өөрийнхөө гоёд ёстой итгэлтэй байна даа, Троцкий авдаггүй юм бол Чичеринтэй сууна даа” гээд дуулчхаж. Тэгээд “троцкист суртал ухуулга” хийсэн хэргээр арван жилийн ял авсан гэж байгаа. Нэг хүн: “Троцкий дэлхийн зиндааны уран илтгэгч байсан” гээд бурчихсан — бас л арван жил. “Троцкий мэдээж дайсан, гэхдээ дээр үед Лениний дараах хоёр дахь хүн байсан” — бас л арван жил. Байдал нэг иймэрхүү. Гэтэл Глеб ийм илэн далангүй ярьж байдаг... 

	Үйлчлэгч суурьтай хоёр шилэн аяга цай авчирч тавив. Бараг хар гэхээр өтгөн хүрэн цай, цайнд түлсэн ёотон ч билүү нэг юм хольж байгаад тийм өнгөтэй болгодог, юу хольдгийг Саша мартжээ. 

	Глеб сэргэчихсэн, инээд алдсаар буцаж ирэв. Толгойгоо хүйтэн усаар шавшсан байх, нойтон үсээ самначхаж. Цайнаас том балгаад, 

	— Болж байна! Чи бид хоёр чинь юун дээр зогслоо, ялдам аа? гэв. 

	— Чамайг энэ яриагаа дараачийн удаа дуусгахыг би санал болгосон. 

	— Өө тэгж ярихгүй. Нэгэнт яасан хойно чи дуустал нь сонс. 

	Глеб ямар их ууж чаддаг, тэгээд хэрэгтэй бол яаж амархан согтуу нь гардгийг Саша байнга гайхдаг билээ. Мань хүн авчирсан архиа хичээлийн өмнө, тэр ч байтугай хичээлийн дундуур ууна, гэхдээ хөгжмийнхөө аяыг алдана гэж хэзээ ч байхгүй. 

	— Миний найз тийм хүн байсан юм, мэдээж, түүнийг аль хориод оны сүүлээр шоронд хийчихсэн. Нэг их удаан суугаагүй, нэр цуутай троцкийчууд, намтай санал зөрөлдөх юм одоо байхгүй, намынхаа шийдвэрийг дагаж байна, намын эгнээнд сэргээн тогтоохыг хүсэж байна гэх маягийн өргөдөл өгч эхэлцгээсэн. Тэднийг цөллөгөөс нь буцааж, миний найз ч Ленинграддаа буцаж ирсэн. Манайхаар орж гарна, бид хоёр ярилцаж сууцгаана, мань хүн бүх юманд урам нь хугарч, гагцхүү шинжлэх ухаанаар оролдохоор шийдсэнийг нь би ойлгосон. Түүнийг сургуульд нь буцааж авсан, нэг сайн охинтой сууж, хүүтэй болсон, түүндээ амиа тавина, оюутны тэтгэлэг мэдээж жаахан, физик, математик гадуур заана. Бүх юм мөрөөрөө хүнийх шиг болох нь тэр. Намынх нь гишүүнчлэлийг аяндаа сэргээсэн, ёс төдий бүртгэлтэй, гишүүн гэдэгтээ их гутарна, тэгээд хурлаа дандаа тасална, намынхаа даалгаврыг биелүүлэхгүй, идэвхгүй гэж намаасаа хөөгдөөд амар жимэр аж төрнө гэж найдаад байхгүй юү. Гэтэл юуных нь амар жимэр аж төрөх байх вэ дээ. 

	Глебийн хоолой зангиран, хэсэг зуур чимээгүй болж, ширээ тохойлдон толгойгоо хоёр гараараа базаж авав. 

	— Аль вэ, дахиад нэг нэг зуу татчихъя... 

	Үйлчлэгч дахин хоёр зуун грамм авчирч өгөв. Глеб уучхаад хэрчим хиам авч зажлав. 

	— Тэгтэл... Цөллөгт хамт байсан нөхөд нь манай хүн дээр ирдэг боллоо, элдвийн юм яриад эхэлцгээлээ. Тэгэхэд Гитлер засгийн эрхэнд гарч, нөгөөдүүл тэр тухай ярьцгааж байгаа хэрэг. Гитлер, Сталин хоёр дүндээ дүн гэх маягийн юм ярина, ойлгож байна уу? Өөр хоорондоо элдвийн юм бурцгаана. Уул нь тэр тэнэг золиг: надад улс төр хамаагүй, энэ сэдвээр ярилцахаа больцгоо, эсвэл үүнээс хойш манайд ерөөсөө битгий ирцгээж бай гээд тас цохих хэрэгтэй байсан юм. Гэтэл сачий нь дутсан уу, яасан, ер нь ч зөөлхөн хүн, эсвэл тэр цөллөгт хагацаж салахын аргагүй сайн нөхөрлөл үүсдэг юм уу, эсвэл бэртэгчин, тэр ч бүү хэл, хулчгар цол авахаас айсан уу, тэр хүмүүстээ итгэдэг, өөр шигээ журамт хүмүүс гэж үздэг байсан ч байж магадгүй. Тэд нар нь журамт хүмүүс байсан байж магадгүй, гэхдээ ам мэдэн донгосогчид, шорон, цөллөгөөс ямар ч сургамж аваагүй, тийм болохоор зөвхөн миний найзынд ч чалчдаггүй байсан хэрэг... Ямар ч гэсэн хоёр дахь удаагаа тэднийг ирэхэд, нийтийн байрны ганц өрөөнд байдаг болохоор хүүхэд нь унтах ёстой, өөрөө ч орой үдшийн цагаар ажилладаг учраас гэртээ хүлээн авч байх боломжгүй гэдгээ тэдэнд, боловсон хүн юм чинь, эелдгээр ойлгуулж. Тэгээд цаадуул нь үзэгдэхээ больж. Ингээд дуусвар болжээ гэж мань хүн бодож байж. Гэтэл үүгээр дууссангүй. Нэг өдөр сургууль дээр нь нэг аятайхан залуу ирж, мань хүнийг хажуу тийш нь дуудаж улаан үнэмлэх үзүүлээд: “Та надтай цуг энүүхэнд нэг газар очих ёстой байна” гэж. Тэр хоёр Том байшинд ирж; манай тэнд ДЯАК-ын газрыг тэгж нэрлэдэг юм. Дарга түүнийг сандалд суулгаад, цөллөгийн дараа яаж төвхнөв, гомдоож зовоож байгаа явдал байна уу? гэж асуужээ. Манай найз: “Бүх юм дажгүй байгаа, гомдоож байгаа хүн байхгүй” гэж хариулж. —“Цөллөгт хамт байсан нөхөд чинь ямар байгаа вэ дээ?” Найз маань урхийг мэдэрсэн хэр нь баримжаагаа сайн олсонгүй: “Мэдэхгүй ээ, би хэнтэй ч уулздаггүй”. 

	Дарга ширээн дотроосоо нэг цаас гаргаж ирээд, манай найзынд ирж байсан хүмүүсийн нэрийг уншиж. “Та энэ хүмүүстэй уулзаж байсан уу?” – “Уулзаж байсан, тэд нар манайд хоёр удаа ирсэн”. — “Тэгээд юун тухай ярьцгаав даа?” – “Гойдын юм яриагүй ээ...” – “Сибирь, цөллөг энэ тэрээ дурсацгааж байв уу?” – “Дурсацгаасан” – “Улс төрийн тухай ярьцгаасан уу?” – “Би улс төрөөс гадна байгаа, физик, математикаар хичээллэж байна”. 

	Дарга өөр нэг цаас гаргаад: “Нэг хүн ингэж ярьсан байна” гээд нэг балайгийн ярьж байсан юмыг яг үг үсэг алдалгүй уншиж өгчээ. “Тэр ингэж ярьсан уу?” Хаашаа зайлах вэ дээ? “Ярьсан”. — “Та яаж хандсан бол?”. — “Би чагнаагүй, хичээлээ хийж байсан”. “Өршөөж хайрла, таны дэргэд зөвлөлтийн эсрэг юм ярьж байхад та чагнахгүй байж гэнэ. Үгүй шүү дээ, та чагнаж байсан, тэгээгүй бол миний уншиж өгснийг та нотлохгүй байх байсан”. 

	Манай найз дуугарсангүй, үгүй гэхийн газар алга. Ирэгсдийн дотор мэдээлэгч байсан нь тодорхой, магадгүй нэг ч биш байх. Гэтэл дарга шахаж байна: “Та дуугүй байна уу? Таны өмнөөс би хариулъя. Та намын гишүүнчлэлээ сэргээж, намыг дотроос дэлбэлэхийн тулд бууж өгсөн. Та троцкист нууц бүлгийг толгойлон гэртээ цуглуулж байсан. Таныг болон танай бүлгийнхнийг баривчилж шүүхэд өгөх бүхий л үндэс бидэнд байна”. 

	Найз маань: “Би ямар ч троцкист үйл ажиллагаа явуулаагүй, ямар ч ярианд оролцоогүй. Харин хов хүргэнэ гэдэг бол миний ёс суртахууны үнэмшилтэй таарахгүй. Тэднийг анх ирэхэд нь гэртээ оруулахаас шууд татгалзаагүй нь миний буруу болж” гэж хариулж. 

	Гэтэл нөгөө дарга өөрийнхөөрөө мугуйдалж гэнэ: “Бид таныг, танай бүлгийнхнийг баривчилна. Гэм байсан учраас мөрдөн байцаалтаар бүгд гэмээ хүлээцгээнэ. Та “хувьсгалын эсэргүү байгууллага байгуулсан” гэдэг зүйл ангиар яллагдана, таван жилийн хорихоос цаазаар авах хүртэл ялтай. Амьдрахыг хүсэж байгаа бол, гэр бүлээ аврахыг хүсэж байгаа бол, яаж аврахаа бодоорой. Та намтай санал зөрөх зүйл байхгүй гэж ярьж байна, үүнийгээ нотолчих”. Ингэж хэлээд, хамтарч ажиллахыг манай найзад шулуухан санал болгож. “Татгалзвал хар толгойдоо гомдоорой”. 

	Миний найз, ийм саналыг, мэдээж, няцааж чадах байсан. Гэтэл тэгсэн бол түүнийг тэр дор нь баривчлаад, шоронд орох, шонд дүүжлүүлэх хоёр зэрэглээн дунд байна гэсэн үг болно. Найз маань тэр хоёрын алийг ч хүссэнгүй. Айсандаа тэгсэн хэрэг биш, мань эр бол зоригтой хүн, харин юуны төлөө үхэх ёстой юм бэ? гэсэн асуулт байж. Хэдэн солиотой юм дэргэд нь донгосож байсны төлөө үхэх хэрэг үү? Манай хүн тэдний төлөө үхэхийг хүссэнгүй, бас эхнэр, хүү хоёроо үхүүлэхийг хүссэнгүй. Үзэл санааны төлөө юү? Үзэл санаанаас нь жолоодогч нар нь урваад, газар сайгүй нүглээ наманчилцгааж яваа. Тийнхүү манай хүн үүрэг хүлээж гарын үсгээ зурсан. Гэхдээ ховч болох бодолгүй, энэ байдлаас гарна гэж найдаж байсан, мэдэж байгаа биз... 

	Хажуугийн ширээнийхэн хооллож гүйцээд, нэг нь тооцоогоо хийхээр үлдэж, гурав нь босож, ширээний чөлөөнд зогтусацгаав. Глеб дуугүй боллоо. Ресторанд нэг ч их олон хүн байсангүй. Дуучин хүүхэн нүдээ өлийлгөн, элгээ тэврэн гиншинэ: “Амьдралд учрал ганцхан удаа тохионо, алтан учиг заяагаар ганцхан удаа тасарна...” Гойдгүй дуулж байна, гэхдээ Саша цыганы хүүрнэл дуунд дуртай. 

	Тэдний ширээний хавьд зогсож байсан хүмүүс хувцасны өлгүүр лүү зүглэж, Глеб яриагаа үргэлжлүүлэв. 

	— Тэгээд Москва руу, хамгийн томчууд руу, нөхөр Сольц руу гарч өгч. Тийм нэрийг сонссон уу?

	— Сонсохоор барах уу, бүр танина гээч. Сайн хүн байгаа юм. 

	— Тийм үү? Сайн хүн гэж үү? Чи илүү мэдэх байх л даа, ялдам минь. Түүнийг чинь “намын жудаг” гэцгээдэг байв даа. За тэр “жудаг” руу чинь манай хүн яваад хүрч. Сольц түүнийг хүлээж авсан гэж байгаа, бод доо. Найз маань түүнээс: намайг элсүүлж авах гээд байна, ингэхэд, нэг коммунист бусад коммунистынхаа талаар далдуур хов зөөнө гэдэг чинь намын ёс зүй, ёс суртахуунтай хэрхэн нийцэх сэн билээ? гэж асууж. Сольц ингэж хариулж байна гэнэ: “Тэр байгууллагынхан коммунист болгон дээр ирэхгүй, жишээ нь, над дээр ирж байгаагүй. Гэтэл тань дээр очсон байна, энэ бол таны хэрэг гэсэн үг, тэгэхээр та л өөрөө шийд дээ”. 

	— Сольц түүнд тэгж хариулсан юм уу?

	— Найз маань л надад тэгж ярьсан. Тэр бол хэзээ ч үнэнийг л ярьдаг хүн. 

	Сольц үнэхээр тэгж албархлаа гэж үү дээ? Тоогүй хэрэг ээ. Өөрийнх нь ойд шал өөр Сольц хоногшин яваа билээ. 

	— Тэгээд, цаашаа юу болоов?

	— Москвагаас, Сольцтой уулзсаныхаа дараа найз маань буцаж ирээд чиний сая сонссоныг надад ярьсан юм. Бид хоёр шөнөжин сууцгаасан, өөр ч өчнөөн юм ярьцгаасан. Зиновьев, Каменев, Радек гурвыг үзэн ядна, Бухарин, Рыков хоёрыг нялуун магтаалаараа Сталинд тусалж, өөрсдийнхөө цаазын тавцанд очих замыг засацгаасан гээд бас ад үзнэ. Троцкийг тэдэнтэй дүйхгүй том зүтгэлтэн гэж хэлсэн. Түүний чиг шугам ч зөв — нэг оронд социализм байгуулж болохгүй, бүлэг, жигүүрийнхнийг чөлөөтэй ажиллуулах хэрэгтэй, энэ бол үзэл бодол, бодол санаа чөлөөтэй болох зам, тэгснээрээ ардчилал руу явах зам гэж байсан. 

	— Троцкийг тэгтлээ нэг их ардчилагч байсан гэж бодохгүй байна. 

	— Хөөе ялдам минь, би чамд найзаасаа дуулсныгаа л уламжилж байна. Мэдээж, хөрөнгөтний ардчилал биш, социалист, пролетарийн маягийн ардчилал, гэхдээ би бол энэ мэтийн учрыг олдоггүй хүн. Бүхэлдээ Троцкийг сайшааж, суут хүн, гэхдээ өөрийгөө түүхийн толинд тунгаан харж, шинэ Бонапарт болохыг хүсээгүй, тэгээд тоглоомдоо хожигдсон хүн, өөрийнх нь мэдэлд үнэнч арми нь байсан, аль хорин гурван онд тэр гурвыг – Сталин, Зиновьев, Каменев гурвыг баривчлаад, буудан хороож болох байсан гэж байсан. 

	— Буудан хороох ий?! Энэ чинь ямар гэгчийн ардчилал билээ?

	— Ялдам минь ээ! Манай оронд чинь бүх юм — ардчилал ч, диктатур ч — буудан хороох дээр л тогтож байгаа шүү дээ. 

	— Үгүй, чи чинь философич болж таарах нь ээ. 

	— Байгаа царай минь л энэ. Ер нь найз маань: бүх юм баларлаа, Октябрын хувьсгал сөнөлөө, улс орон фашизм руу явж байна гэхчлэн мөн ч олон юм ярьсан даа. Бас өөрийнх нь амьдрал ч дууссан гэнэ. Зүгээр лекц уншиж байгаа юм шиг тайван байсан, нээрэн шүү! Тэгээд яс шийдсэн бололтой, босоод ингэж хэлсэн: “Надад юу ч тохиолдож мэднэ, тийм учраас хорвоо дээр үгүйдээн ганц хүн миний жинхэнэ явдлыг мэдэж байгаасай гэж би хүсэж байна. Тэр хүн нь чи. Бид хоёрын энэ яриаг цаг нь болтол чамайг хэнд ч хэлэхгүй гэж найдаж байна. Дуугай байж сур! Ойлгож байгаа биз, ялдам минь? “Дуугай байж сур” — алтан үг дээ. 

	Глеб гөлөр харцаар ширээг тойруулан хараад, сандлынхаа түшлэгийг налав. 

	— Хөөе, ялдам аа, чи бид хоёр чинь нэрийн баяр дээр байгаа мангарууд шиг яагаад суугаад байна аа? Дахиад зуу зууг балгачихъя, хэчнээн хиам үлдсэнийг хараач, хаялтай нь биш дээ. 

	Мань хүн архиа татчихаад хиамаа гүйцээж идэв. 

	— Би түүнтэй хоёр өдөр уулзсангүй, гурав дахь шөнө нь манай байрны хонхыг хангинуулж алдлаа. Тэгсэн чинь хэсгийн цагдаа, хашаачин хоёр зогсож байна. “Хувцсаа өмс, явж гэрч бол”. Намайг хажуугийн байр луу авчирч, түүний өрөө рүү оруулсан чинь тэнд нэгжлэг хийж байна. Найз маань алга, авгай нь жигтэйхэн сандарчхаж, хүүхэд нь жижигхэн орондоо унтаж байна. Өглөө болтол нэгжлэг хийсэн боловч юу ч олсонгүй, протоколд хэлбэрийг бодон хэдэн хуучин номыг бичлээ, эс тэгвэл шөнөжин нэгжсэний хэрэг юу сан билээ? Тэд нар яваад өглөө, би үлдээд, нөхөр чинь хаана байна гэж хүүхнээс асуулаа. Шоронд л байгаа даа гэж бодсон юм. Тэгтэл хүүхэн: “Тэр одоо шарил хадгалах газар байгаа” гэдэг байгаа. Товчдоо, тэр маань амиа хорлочхож, сургууль дээрээ хор идчихэж, хүлээж байгаад хүн амьтан гарч гүйцэхээр хор залгичхаж, ялдам минь. “Намын жудаг”, нөхөр Сольцтой ярилцаад, тэр жудгийнхаа дараа хор залгичхаж. Энэ намын жудаг ийм л юм байна! Улс өглөө ирсэн чинь мань хүн хичээлийн танхимд хэвтэж байж. Бид түүнийг Волковын оршуулгын газар эцэг эхийнх нь хажууд оршуулсан. Ингэхэд, чамд гэж хэлэхэд, ялдам минь, тэр маань зөв юм хийсэн: өнөө хүртэл амьд явсан бол түүнийг өдийд хоринтоо буудан хороогоод, гэр бүлийг нь ч бас хөнөөчихсөн байх байсан. Тэгүүлэхийн оронд хүн амиа хорлоо л биз, тэр ямар анхных нь юм уу, бас сүүлчийнх нь ч биш. Одоо гэр бүл нь мөрөөрөө байгаа, хүү нь сургуульд орчихсон. Харин түүний явдлыг, түүний зовсон түүхийг ганц би л мэдэж байгаа, цорын ганц би. Агуу хүн байсан даа, ялдам минь! Гэтэл амиа алдсан! Хэдэн доодхоосоо дор юмнууд донгосох дур нь хөдөлсний төлөө тэр шүү. Тэгэхээр чи одоо надад хэлээд аль, ийм юм болдог байхад би тэр Каневский мэтийн чалчигчдад яаж хандаж байх ёстой байна, ялдам минь? Тэр муу шоронд хийдэг, аягүй бол цаазаар авдаг үгийг миний дэргэд, чиний дэргэд, Лёнягийн дэргэд хэлж байх ямар эрхтэй юм бэ? Боловсролтойгоо харуулах гэж тэр үү? Түүний боловсрол юу юм бэ, нохой долоо. Түүний мэдэж байгаа юмыг би мартаад удаж байна. Миний найз хүртэл гарын үсэг зурж байсан байхад, би нэг муу Каневскийд яаж итгэх юм бэ? Тэр гарын үсэг архивд байж байгаа, зуун жилийн дараа олж уншаад, энэ ч бас мэдээлэгч байсан байна гэцгээнэ. Гэтэл тэр маань амьдралдаа ганц удаа худал үг хэлж үзээгүй, дээд зэргийн шударга, дээд зэргийн журамтай хүн байсан юм. 

	Глеб Саша руу бөхийв. 

	— Намайг хүний шаар гэж бодох вий гэсэндээ би энэ явдлыг чамд ярьж өгч байгаа юм. Бидний дунд манийг баллаж мэдэх алтан хошуут байлгахгүй гэсэндээ би Каневскийг эвтэйхэн зайлуулсан. Ингэхэд энэ ажлыг би биш, чи хийх ёстой байсан юм шүү. 

	— Яахаараа би билээ?

	— Яагаад гэвэл чи тийм намтартай. Калининд жолоо мушгиж байх хооронд чинь тэдний боловсон хүчин, тэр яс арьс болсон яатуу Кирпичева чи жирийн нэгэн жолооч байтал, чиний тухай бөөн хавтаст хэрэг бүрдүүлчихсэн. Чамайг Калининаас хөөж явуулсан манай төрөлх ажилчин-тариачныхаа сэргийлэхэд л баярлалаа гэж хэл... Би тэр Каневскийг донгосоод эхлэхээр энэ Сашка яагаад дуугай байгаа юм бол гэж шууд бодсон. Түүний ярьсан юмнаас болж биднийг тийш нь чирээд эхэлнэ гээд бод доо, ялдам минь... Ямар вэ? Лёня бид хоёр бол багачуул, баян хуурчид, гэтэл чи? Ял эдэлсэн хүн, тэгж харвал, нэг эсэргүүгийнхээ дэргэд нөгөө эсэргүү нь Троцкийн онолыг задлан ярьж байна. Энэ бол байгууллага! Түүний гол хүн нь чи. Чамд наад зах нь хорих ял баталгаатай. Гэтэл чи түүнийг өрөвдөж, пээ, үмх талх ч үгүй, гудамжинд гаргачихлаа гэж гоншигнож байх юм. Миний найз ч бас ингэж хүн болгоныг өрөвддөг байсан юм... Би чамд нэг юм хэлье: чамайг тэгэхэд, Калининд, Людкатай хамт дарханыд ирэхэд чинь анх харангуутаа л шоронгоос гарсан залуу байна гэж шууд тааж мэдсэн. 

	— Чи таамхай хүн юм. 

	— Нүүрэн дээр чинь бичээстэй байсан, ноосон цамцнаас чинь, савхин гутлаас чинь илэрхий байсан, бүгд хамсраад илт гэх юм уу даа. Би, ялдам минь зураач шүү дээ, миний нүд бол дуран хараа, би чамайг шууд таньсан: хоригдол, гэхдээ ердийнх биш, миний талийгаач найз шиг энэ араатны амьдралд зохицоогүй сэхээтэн хоригдол гэж яг таньсан. Түүгээр ч барахгүй, чиний түүнтэй адилхан гэдэг жигтэйхэн, зүрх рүү хутга шаачих шиг л болсон. Тэр хүрэн халиун үстэй, чинийх хар, тэр чамаас арай биерхүү, тэглээ ч гэсэн та хоёр их төстэй, царайны чинь янз адилхан, та хоёр нэг үүлдрийнх, шударга ёсыг хайцгаана, дэндүү эелдэг. Хэдий тийм ч, би тэгэхэд, Калининд, чамд шууд хайртай болсон, малынх шиг амьдралд маань дахиад жинхэнэ хүн гарч ирлээ гэж бодсон, гэхдээ тэр найз маань эелдгээсээ болж баларсан, чамайг бол тэгэхгүй юм байна гэж дотуураа мэдэрсэн. 

	— Чамайг надаас түрүүлж балрах вий гэж санаа зовж байна гэж Саша өгүүлэв. 

	— Тийм үү? Яагаад тэр вэ?

	— Гурван сар орчмын өмнө чи Каневскийн тухай надад юу гэж хэллээ?

	— Пушкиний ойн тухай ярьж байл уу, санахгүй байна. 

	— Тэгвэл сануулъя: Бид Каневскийгээс болж шоронд орно... Би дөрөөн дээрээ байх ёстой, хажууд минь хэн байгаа талаар бодож байх ёстой гэж хэлсэн. Чи тэгж хэлсэн үү?

	— Ярьсан ч юм шиг. 

	— Тэгвэл яах гэж Каневскийг ресторанд очъё гэсэн юм? Яах гэж хажуудаа суулгасан юм? Яах гэж архиар шахсан юм? Тэр чинь бидэнтэй явах дургүй байсан шүү дээ. 

	— Үгүй яах вэ, нэг хамт олон, цалингаа цуг авцгаалаа, юм балгахаар явцгааж байна, тэгээд түүнийг урихгүй бол эвгүй шүү дээ. 

	— Өө, эвгүй юү? Биднийг шоронд чангаагаад оруулчхаж магадгүйг нь мэдэж байгаа хүнээ ресторанд дагуулаад орж байдаг. Ингэж байгаа бол чи хэн юм бэ? Бас социализмын тухай, бас бус балай юмны тухай тэр биш, чи л эхэлж ярьсан. Тийм ярианд чи өдөж оруулсан, тэгээд мань хүн бодож байгаа юмаа хэлсэн. Чи түүнийг өдсөн. Яах гэж тэр вэ?

	Глеб түүн рүү эгцлэн харж, 

	— Чи нээрэнхээсээ ингэж хэлж байна уу? гэв. 

	— Нээрэнхээсээ байлгүй яах вэ. Хүнийг өдчихөөд, дараа нь Семён дээр: “Каневскийг хал, илүү дутуу юм бурж байна” гээд тавьж хүрсэн. 

	Глеб дал мөрөө хавчив. 

	— За яах вэ, чи намайг өдөөн хатгагч гэж үзэж байгаа бол... 

	Саша хундагатайгаа гүйцээж уугаад талхны зах үнэрлэв. 

	— Би чамайг өдөөн хатгагч гэж үзэж байсан бол энэ ширээний ард ганц минут ч цуг суухгүй байсан. Чи яагаад Каневскийг ресторанд дагуулж очсоныг чинь би чамд хэлье. Түүний “их зан” чиний эгдүүг хүргэж байсан, өөрийгөө суут хүн болгон төсөөлж, онцгойрч байна, манаас сэжиглэж байна, тэгэхгүй шүү, “ялдам минь”, чи бол бидний өрөөсөн, тийм учраас биднээс түшиж бай, бид цалингаа угааж байна, чи ч бас угаа, бид архи ууж байна, чи ч бас уу, бид социализмын тухай марзганаж байна, чи ч бас марзгана гэх маягаар чи хандсан. Чи биеэ эзэмдэж чадахгүй байна, тийм учраас би: надаас өмнө баларна гэж хэлж байгаа юм. 

	— За яамай даа, намайг ховч гэж хэлэх нь л гэж саналаа шүү. 

	— Чиний найзын явдал эмгэнэлтэй, гунигтай түүх байна. Даанч түүнд гарах арга зам байсангүй. Би цөллөгт троцкийчуудыг харсан, айхавтар хаттай хүмүүс. Тийм учраас л тэднийг үндсээр нь устгасан, одоо бол сулхан хүмүүс хэрэгтэй, тэднээр ямар ч баримал хийсэн болно. Бид өөрсдөөрөө дуртай баримал хийлгэхгүйн тулд биеэ барьж байх хэрэгтэй, сэрэмжтэй байх хэрэгтэй. Үнэгэн шогшоо бүжиглэж байх надад таатай байдаг гэж бодож байна уу? Миний хувьд энэ ажил юм уу? Гэвч би ёроолд, замган дотор хэвтэж байна, эр хүний хувьд нэг их шохоорхохоор байр суурь биш, гэхдээ би ийм гутамшигт нөхцөлд ч шударга чигээрээ байхыг хүсэж байна, цаг нь ирж магадгүй, тэгвэл тэндээс гарч ирнэ. Гэтэл чи хөөсрөөд байна, энэ хөөсөөр чинь л чамайг илрүүлчихнэ. Семён маргааш тийшээ очоод: “Манай ажилтан Дубинин Каневскийг илүү дутуу юм бурж байна гэж надад илтгэлээ” гээд хэлчихнэ. Чамайг урьцгааж: “Глеб Васильевич, танд баярлалаа, та жинхэнэ зөвлөлтийн хүн шиг ажиллаж байна, хойшид яг тэгж байгаарай, бидэнд зөвлөлтийн эсрэг элдэв яриаг мэдээлж байгаарай” гэнэ. Тэгээд чи дэгээнд орох нь тэр. Хүнээр даажигнах гэсэн чинь өөрөө даажигнуулах чинь тэр болно. 

	Танхимын гэрэл бүдгэрэв. 

	— Гарах дохио өгч байна гээд Саша үйлчлэгчийг дуудаж тооцоо хийв. 

	— Би болсон явдлын тухайд харамсаж байна, чи яахыгаа санаснаараа шийднэ биз. Гэхдээ би бол чиний хүн шүү, Сашка!

	— Тэрийг би мэднэ. За хөдөлье гээд Саша бослоо. 

	Варя Лена Будягинатай санамсаргүй таарав. Игорь Владимировичтой “Ударник” кинотеатрт “Балтын депутат”-ыг үзээд гарахад, гадаа олон хүнтэй, хөл хөдөлгөөнтэй, дулаахан сайхан байв. Игорь Владимирович голын эргийн засмалаар жаахан алхахыг санал болгожээ. Тэр хоёр зүүн гар тийш эргэтэл, яг тэнд нүсэр том байшингийн нэг орцын дэргэд Лена Будягина байгааг Варя харжээ. 

	Лена орцын хаалгыг нээх зуураа, яагаад ч юм бэ, эргэж харахдаа царай нь хувьсхийгээд явчихсаныг анзаараад, өөрийг нь таньсныг Варя ойлгожээ. Варя алчуураа бүр кинон дээр байхдаа авчихсан, шулуун хар үс нь хуучин янзаар захнаас нь даван унжиж, бас магнай дээрээ урьдын адил хөхөлтэй байсан болохоор түүнийг таньж ядах юмгүй байсан байх, харин Лена хуучин хүлхгэр пальтотой, майжгий шаахайтай байсан, түүнээс гадна хугацаа ч өнгөрсөн... болохоор түүнийг танихад амаргүй байсан боловч Варя шууд таньсан аж. Хэчнээн хугацаа өнгөрөө вэ? Сашаг баригдахаас өмнө хамтдаа шинэ жилийг угтаж байсан, тэгэхээр дөрвөн жил гаруй болчхож. Тэгэхэд Лена Юрка Шароктой хамт байсан, Шарок бүхний нүүрэн дээр Вика Марасевичийг улайн цайм эргүүлээд байснаас болж Нина хэрүүл уруул дэгдээсэн боловч Лена дуулгавартай гэгч нь Шароктой яваад өгөхөд Саша түүний араас “Үүнээс дор баас олсонгүй юү?!” гэх үг хаясан... 

	Лена дотогшоо орох уу, эсвэл Варя руу зүглэх үү гэдгээ мэдэхгүй, орцын онгорхой хаалганы дэргэд зогсознов. Ийм шийдэмгүй бус байдлыг Варя эдүгээ олон хүний царайнаас олж харах болсон, тэд нар хуучин найзууд нь өөрсөдтэй мэндлэх эсэх тухайд эргэлзэж байгаа юм. 

	Варя инээмсэглэн, 

	— Сайн байна уу, Лена! гээд гараа өгөв. 

	Ленагийн царайд яльгүй ичингүйрсэн мишээл илэрч, өөдөөс нь духайсхийн харахуйд, энэхүү мишээл, энэхүү харцыг үзээд, Варя түүнийг сүүлчийн удаа шинэ жилээр биш, Старопименовскийн хөндлөн гудамд, Урлагийн ажилтны клубт харснаа санав. Тэгэхэд Варя Костятай, Лена Шарок, Вадим Марасевич хоёртой цуг очсон байсан, яг ингэж инээмсэглэж, яг ингэж духайсхийн харж байсан. Бүх хүн нүд алдсан сайхан хүүхэн байсан даа. 

	— Сайн байна уу, Варя хэмээн Лена түүн рүү дөхөж гар бариад, — Тантай уулзаж байгаадаа баяртай байна. Аж амьдрал ямаршуухан байна, Нина яажшуухан байна? гэв. 

	— Миний бүх юм дажгүй, ажил хийж байгаа, ингэхэд, та танилц, миний дарга... Игорь Владимирович... Лена... 

	“Будягина” гэж Варя нэмж тодруулсангүй. Тэр овгийг хэлэхээсээ айсандаа биш, Лена одоо энэ овогтойгоо байгаа эсэхийг мэдэхгүй байсны учир тэгжээ. 

	— Нина маань одоо их хол байгаа, бараг жилийн өмнө хүнтэй суусан. 

	— Мэдээ сураг ч үгүй, үзэгдэж харагдах ч үгүй болохоор нь Нинаг хаачсан юм бол гэж бодоод байлаа. 

	— Та энд суудаг юм уу? хэмээн Варя үгийг нь таслан Нинагийн тухай асуудлыг займчуулав. Нина Макстай байгааг хэн ч мэдэх ёсгүй. 

	— Тийм, хүүтэйгээ, дүүтэйгээ... 

	Эхийнхээ тухай огт дурссангүй, тэгэхээр эцгийг нь төдийгүй эхийг нь бас шоронд хийчихсэн байх нь. 

	Лена гараа өгч, 

	— Би таныг саатуулж байна. Нинад захиа бичвэл миний мэндийг уламжлаарай гэв. 

	— Би тань дээр нэг ирж болох сон болов уу?

	Лена түүн рүү гайхширан духайж харснаа, 

	— Тэгээрэй л дээ гэв. 

	— Та утсаа өгчих. Би утасдаж байгаад ирье. 

	Лена толгой сэгсрэв. 

	— Манайд аль хэзээний утас байхгүй. 

	— Танайх энэ орцод юм уу?

	— Тийм, нэгдүгээр давхар, баруун гар талын байр, гурав хонходно. Өглөөнөөс дөрвөн цаг хүртэл би гэртээ бараг байдаг юм. 

	— Та ажил хийхгүй байна уу?

	— Одоохондоо үгүй, нарийндаа бол аль хэзээний үгүй. 

	— Тантай уулзсанаа би Нинад бичнэ, ойрын хэд хоногт танайд ирнэ ээ, та дургүйцэхгүй биз дээ?

	— Миний одоогийн байдлыг бодолцвол та манайд ирэх хэрэггүй ч байж магадгүй. 

	— Би таны байдлыг мэднэ. Тэглээ гээд юу гэж?! Бид эртний танилууд, нэг сургуульд сурч байлаа, би танайд орох эрхгүй гэж үү? хэмээн Варя үсээ сэжив. 

	— За яах вэ, ирвэл баяртай байх болно. 

	Варя, Игорь Владимирович хоёр эргийн засмал даган алхав. 

	Варя түүн рүү харснаа, 

	— Тэснэ шүү, Игорь Владимирович! гэв. 

	— Тэсэж байна!

	— Тун сая хэнтэй танилцсанаа та одоо мэдэх болно. 

	— Би аль хэдийн гадарлачихсан. Баригдсан хүний гэр бүл. 

	— Гэхдээ баригдсан хүн нь хэн гээч! Бу-дя-гин. Иван Григорьевич. Ийм овгийг та мэдэх үү? 

	— Мэднэ. Оржоникизегийн орлогч байсан. Түүнээс өмнө элчин сайд байсан. 

	— Ноднин баригдсан. Буудан хороосон. Лена “хүү, дүү хоёртойгоо байдаг” гэж хэлсэн. Тэгэхээр эхийг нь ч бас буудан хороосон гэсэн үг, бас большевик байсан юм. 

	— Тэр таныг нэг их урихгүй байх шиг сэтгэгдэл надад төрсөн гэж Игорь Владимирович хулгасхийн өгүүлэв. 

	— Яг тэгсэн. Түүний ойлголтоор бол тэднийд очих нь зохисгүй. 

	Игорь Владимирович уул нь “Таны ойлголтоор бол?” гэж асуух ёстой байсан байх. Гэтэл тийм асуулт “Танд түүн дээр очиж байхын хэрэг байхгүй” гэсэн зөвлөгөө агуулж таарна. Тийм учраас тэр бээр дуугүй байсан нь дээр гэж шийджээ. 

	“Тагнуул, хорлон сүйтгэгчид, алуурчдыг” буруушаадаг хурал цуглаанд Варя оролцохгүй. Оройн ангид сурдаг болохоор сургууль руугаа яваад өгнө, ажлын цагаар бол Моссовет юм уу, Мосстрой руу явчихна, үнэхээр тийш нь явуулсныгаа Игорь Владимирович нотолчихно. Хурал цуглаан болох гэж байгааг яаж мэддэг нь даргынх нь хувьд оньсого чигээрээ үлдэж. Нэг удаа цуглаан болох гэж байгааг мэдэлгүй гэнэдсэн учир тэр бээр хаалга руу зүглэх зуур: “Игорь Владимирович, би АПУ (Архитектур-төлөвлөлтийн газар) руу явлаа шүү!” гэж. Цаадах нь: “Өө, тэгэлгүй яах вэ, шуурхайлна шүү, Иванова, тэд нар таныг хүлээж байгаа” гэж хариулжээ. Хөндлөнгөөс харахад бүх юм ёсоороо буй мэт үнэмшилтэй байж. Варя түүнийг тусыг олзуурхан бодсоноо, үүдэнд зогтусан эргэж зэрвэс хараад толгой дохижээ. 

	Дарга өрөөндөө буцаж ороод түүний гудамж яаж гарахыг харах санаатай цонх руу очив. Яалтай ч гэхэв, тэр бээр энэ бүсгүйд хайртай, бүр аль хэзээнээс, “Национал”-д анх танилцсан яг тэр мөчөөс хойш сэтгэл алдарч яваа билээ. Тийшээ Викатай очсон байсан нь Варягийн хувьд жаахан тиймэрхүү зүйл, гэхдээ түүнийг өргөн хүрээтэй бүрх малгайгаа авахад нүдийг нь хармагцаа хэнтэй цуг яваа нь ямар ч падгүй хэрэг гэдгийг мань хүн ойлгосон. Падтай ганцхан юм нь яаж хамтдаа гарч явах вэ л гэдэг асуудал болж. Гэвч тэгсхийгээд бүсгүйн бараа тасарсан, Вика түүнийг нэг биллиардчин гректэй суусан, тэр гэрлэлт нь бүтэл муутай болж таарсан гэж ярьж байсан. Тэгээд нэг өдөр Левочка Варяг тэдний зураг төслийн товчоонд зурагчнаар оруулахаар дагуулж ирэхэд нь Игорь Владимирович энэ явдлыг хувь заяаны бэлэг гэж үзсэн сэн. 

	Хайр сэтгэлтэйг нь мэдэж байг гэсэндээ тэр бээр хоёр жилийн өмнө зүрхлэн шийдэж бүсгүйд нэг захиа явуулсан. Маргааш нь мань хүүхэн өрөөнд нь ханцуйгүй даашинзтай орж ирээд үүдэнд зогссонд, түүнийг суу гэхдээ наранд сайхан шарагдсаныг нь бас хэлжээ. 

	— Би гол дээр, Серебряный бор-д нарласан юм. Тэр ч яах вэ, би таны захидлын тухайд хэлэх гэж явна гээд Варя чимээгүй байзнаснаа, өөр хүнд хайртай, тэр нь алс хол яваа, жилийн дараа ирнэ, түүнийгээ хүлээж байгаа гэж хэлжээ. Тэгэхэд мань хүн хүчлэн инээмсэглээд: “За яах вэ, Варенька минь, би ч бас хүлээе” гэсэн билээ. 

	Бүсгүйн хайрт нь ямар гэгчийн хүн болохыг мэдэх нь түүнд мэдээж сонин байлгүй яах вэ. Варягаас энэ тухай шууд биечлэн асуух боломжгүй гэж үзэж. Гэхдээ Викагийн ярьсан зүйлээс, бас Левочкагийн ганц нэг үгнээс тэр хүн нь явж явж Варягийн эгчийн нэг ангийн найз бололтой, Сибирьд цөллөгт байгаа, Варя ээжийнх нь нэг өрөөг биллиардчин нөхөртэйгөө хамт хөлсөлж байсан гэж ойлгожээ. Гэтэл хоёр жил өнгөрчхөөд, гурав дахь нь дуусах гэж байхад Варягийн амьдралд ямар ч өөрчлөлт гарсангүй. Үүнээс үндэслэн Игорь Владимирович нөгөө цөллөгийнх нь хүний л нэг юм болохгүй байгаа хэрэг гэсэн дүгнэлт хийсэн аж. Тэр бээр Варягийн гутарч явааг мэдээд байв: амралтаа ч авдаггүй, нэг юм хүлээгээд Москвад хоргодоод байдаг. Ийм байдалд мань хүний горьдлого бүтэж магадгүй мэт боловч яаравчлан дүгнэлт хийхээс эмээж, бүх юм одоогийнхоороо байг гэж боджээ: тэр хоёр цуг ажиллаж байна, түүнийг өдөр болгон харж байна, энэ бүхэнгүйгээр амьдрах арга алга, гагцхүү үүнээс дордчихгүй, энэ л байдлаараа байгаасай, амаргүй цаг үе шүү дээ, гэтэл Варя болгоомжгүй аяглаад байхыг яана. 

	Варя баярын жагсаалыг үл тоодог нь хамгаас илүү санаа зовооно. Өглөөний ес гэхэд бүх ажилтан зохих байрандаа цуглачихна, цөмөөрөө гоёлын хувцастай, эгнээ эгнээгээрээ жагсан, уриа лоозон, цэцэг навчтай Улаан талбайгаар алхалж байхад ганцхан Иванова л байхгүй. Ингэж болохгүй гэж мань дарга нэг удаа түүнд ойлгуулсан. Амьтны дургүй хүргэхийн хэрэг юу байна? Ийм юм хүний нүдэнд шууд тусна. Гэтэл Варя сургуулийнхантайгаа хамт жагсдаг, тийм шалтаг үнэмшилтэй биш гэж үү? гэж хариулсан. 

	— Биш, оройн сургуулийнхан жагсдаггүй юм гэж мань хүн тэгэхэд хэлсэн. 

	Энэхэн зуур хал балгүй, гайгүй шүү өнгөрөөд байгааг ажлын газрынхнаас нь өөрөөс нь өөр хэн ч түүнийг царайлгаас цаашгүй нэг муу зурагчин хүүхэн гээд төдийлөн тоодоггүйгээс улбаатайг Игорь Владимирович ойлгож буй. Харж хянаж байх ёстой хүмүүс нь манай үед ямар нэгэн санал үл нийлэх явдал хэрхэвч байх ёсгүй гэсэн санаандаа баригдчихсан хэрэг. Нэг муу жулдрай бүсгүй битгий хэл дэлхийд нэр цуутай хүмүүс ч номхон хөшчихөж байгаа юм чинь. Нэг хоёр удаа цуглаанаас яваа л биз, мэдээж ёс бус зүйл, гэхдээ оройн сургуульд сурч байгаа хүн, албан ёсны магадалгаа ч бий. Түүнээс гадна Иванова элдвээр дүвчигнэхгүй. Ажил дээрээ нэг ч илүү дутуу юм ярихгүй. Даргатайгаа хоёулхнаа байх юм бол доогтой инээнэ, бухимдана, хорон үг хэлнэ. 

	— Та яагаад дуугүй байна, Игорь Владимирович?

	— Өө зүгээр, нэг юм бодоод л. 

	— Таны юу бодож байгааг би мэднэ. “Тэснэ шүү, Игорь Владимирович” гэж хэлсэн маань таалагдсангүй. Одоо чинь хүн болгон юм болгоноос айдаг болохоор, би таныг нэг чимхээд авах гэсэн юм шиг санагдсан байх, харин би бол энэ мэтийг зөвхөн тэнцвэржүүлэх зорилгоор л тэгдэг юм. Левочка, Ирина хоёр бол таныг шүтэж мөргөөд л байна: “А-яа-яа, манай Игорь Владимирович ёстой гоё эр, а-яа-яа, манай Игорь Владимирович суут ухаантан, манай хүн бол Москваг өөрчлөн байгуулах асуудлаар Сталины гол зөвлөх...” Би бас дуу хоолойгоо нийлүүлчих юм бол та чинь бурхан болж хувирна. 

	— Та мөн сайхан онож хариулна шүү. 

	— Та юуг хэлж байна?

	Мань хүн өөрөө санаандгүй гэрч болж таарсан, саяхны гуанзанд болсон явдлыг хэлж байгаа юм байж. Ажилтан, албан хаагчид голдуу бүлэг бүлгээрээ хоолонд орно, тэр зуураа хүний өмссөн зүүсэн, суусан салснаас авхуулаад элдвийг бурцгаахын хамт хамгаас түрүүнд, мэдээж, сонины мэдээ, шүүх хурал энэ тэрийг ярьцгаана. Яллагдагчдын өдүүлсэн гэмт хэргийг бүгдээрээ бухимдан шүүмжилж байхад ганцхан Варя л хоолоо чимээгүй идэж сууна. 

	— Иванова, чи юу бодоов, санал нийлэхгүй байгаа юм уу, хаашаа юм?

	Энэ асуултыг Костоломов гэгч үнэнхүү нүдэнд хүйтэн этгээд тавьжээ. Тэр бол боловсон хүчний хэлтсээс тэдний товчоонд саяхан томилсон шинэ зурагчин. Игорь Владимирович түүнийг ажлын ямар ч туршлага байхгүй, товчоонд зурагчин хүрэлцээтэй байгаа гээд авах дургүй байсан боловч боловсон хүчний хэлтэс тулган өгсөн юм санж. Игорь Владимирович энэ талаар бүр найз нартайгаа зөвлөсөн гэж байгаа. Цаадуул нь: “Чи тархиа бүү зовоо. Боловсон хүчний хэлтэс өөрсдөө чам руу хүн явуулж байгаа бол танай товчоонд нууц ажилтан дутаж байгаа гэсэн үг” гэцгээжээ. 

	Варя Костоломов руу хараад, 

	— Та нарын ярьж байгаа юмыг сонсоо ч үгүй. Орой математикаар шалгалтын ажилтай, тоогоо толгойдоо бодож сууна гэжээ. 

	Варя тэр явдлыг саналгүй яах вэ. 

	— Тэр муу новшид хариу өгөх гэж намайг ам нээхэд таны царай бүр цонхийгоод явчихсан шүү, Игорь Владимирович. Та дэмий санаа зовж байх юм, би чинь насанд хүрсэн хүн шүү дээ. 

	— Та насанд хүрсэн хүн, гэхдээ тэр болгон болгоомжтой байж чаддаггүй л дээ. 

	— Тэр яагаад тийм овогтой байгаа юм бол, та юу гэж бодож байна? Өвөг дээдэс нь Малюта Скуратовт үйлчилж байсан юм биш байгаа? Аягүй бол яс үйрүүлэхдээ аваргууд байсан биз. 

	— Тийм ч байж болно. Гэхдээ түүний өвөг дээдэс оточ домч нар, яс барьдаг хүмүүс байсан, тэгээд Костоломов болсон байж ч болно. 

	Тэр хоёр Зубовын талбайн зүг Крымын гүүрээр гарч явав. Бүрэнхийд гүүрний ган татлагууд бараантан харагдана. 

	— Би тухайн үедээ дээгүүр нь дэнлүүн сондор татахыг санал болгосон юм. Тэгсэн бол гүүр ч, Москва гол ч сэргээд явчихгүй юү. Цахилгаан хүрэлцэхгүй гээд зөвшөөрөөгүй юм. Тэр санаа толгойноос салахгүй байсныг хэлэх үү, яг тэр үеэр Нью-Йорк орж таарлаа, тэндхийн олон гүүр шөнийн цагаар гэрэл гэгээнд умбаад, тийм болохоор хөнгөхөн, агаарт байгаа юм шиг харагдана. Ямар гоё гээч. Хараад дэмий л атаархаж явлаа. 

	— Бид тэрийг чинь хэзээ ч үзэхгүй хэмээн Варя санаа алдаж, — Гэтэл Энэтхэг рүү, Африк руу явах юм сан гэхээс яаж хорхой хүрнэ гээч. Даанч энэ бол Марс руу нисэхийг мөрөөдсөнтэй нэг үг. Бид чинь хамжлагынхан юм чинь, эзэн маань тосгоноосоо цааш явуулна гэж заяа нь байхгүй. 

	Зөвлөлтийн гэр бүлд өсөж бойжсон, зөвлөлтийн сургуулиар хүмүүжсэн энэ охин яагаад ингэтлээ эвлэршгүй үзэлтэй байна? гэж Игорь Владимирович байнга гайхна. Бүх юм муу, бүх юм муухай, бүх юм шударга биш. Бүх юмыг дээд зэргээр байлгах залуу насны дэвэргэн үзэл үү? Сургуулиа төгсөнө, өөрийгөө харуулж чадах сонирхолтой ажил олоход нь түүнд тусална, энэ бол их чадварлаг, тэр ч бүү хэл, авьяаслаг охин, тэгээд энэ л чухам амьдралын гол зүйл гэдгийг ойлгоно. 

	Тэр хоёр Арбатад байдаг Варягийн байр луу дөхөж ирэх үед Игорь Владимирович, 

	— Таны танил бүсгүй чинь ямар мэргэжилтэй юм бэ? гэж асуув. 

	— Мэдэхгүй. Та яах гээв?

	— Хаа ч ажилладаггүй юм байна, бодвол ажилд орж чадахгүй байгаа байх. 

	— Та түүнийг хоёр жилийн өмнө харсан болоосой. Түүнээс гоё хүүхэн Москвад байгаагүй гэж бодож байна. Яаж хувцаслана гээч, гадаадад удаан суусан болоод. Гэтэл одоо майжгий шаахайтай, хүний пальтотой явж байна. Хамаг юмаа зарчихсан байх. Хүү, дүү хоёроо тэжээх хэрэгтэй байгаа. 

	— Юу чаддагийг мэдчихээрэй. Би туслахыг хичээе. 

	Варя түүн рүү харав. Түүний харцанд ердийн нөхөрсөг сонирхлоос гадна өөр ямар нэг юм байгааг тэр бээр анх удаа олж харжээ.

	Шарок буцаж ирэх шийдвэр Москвагаас аваад бодол болов. 

	Слуцкийг Узбекистан руу явж байгаатай холбогдуулан хоёрдугаар сарын арван долоонд Ежовынд хүлээн авалт болжээ. Слуцкий тэр шөнөө үхсэн байна. Хэдийгээр “Правда” сонинд товчхон ч гэсэн халуун дотно үгтэй эмгэнэлийн мэдээ гарсан хэдий ч тэр мэдээ Шарокийг яахин хуурах билээ. Москва бол Парис биш, тэнд арав хоногийн үйлчилгээтэй эм хэрэггүй, ганц өдрийнх ч болно. Бас Шпигельглас алга болж оронд нь Павел Анатольевич Судоплатов гэдэг шинэ хүн болжээ. 

	Слуцкийд өөр зам байгаагүй. Гэтэл Шпигельгласыг бас шоронд хийсэн учраас энэ явдал Лев Седовыг алсантай холбоотой гэдгийг Шарок ойлгож байв. Седов үхсэнээр Зборовский Троцкийн захидал харилцаанд төдийгүй түүний ойр дотнынхны хүрээлэл рүү нэвтрэх боломжоо алдсан. Серебрянскийг өөрийг нь ч, түүний бүх ажилтан залуусыг ч, тэдгээрийн дотор “Алексей”-г ч шоронд хийчихсэн. Нөгөө францаар сайн ярьдаг боксчин чинь тэр. 

	Шпигельглас тушаал буулгаж, эмийг “Алексей” дамжуулж, Зборовский ажил явдлыг амжуулсан. Мань Шарок үүнд ямар ч хамаа байхгүй, бүтэл муутай ажилбар болсон гэж бодож байгаа. Гэхдээ Шарок өөрийнхөө байгууллагыг мэднэ. Тэнд ямар ч үндэслэл, нотолгоо нэмэр болохгүй. “Хэлтсийг Шпигельгласын хүмүүсээс цэвэрлэх” хэрэгтэй гэсэн бол ёстой сайхан цэвэрлэнэ, буудаж хороогоод л дашийн шог болох нь тэр. 

	Одоо яах вэ, яавал таарах вэ? Очихгүй алга болчих уу? Хаашаа? Орогнол гуйж “үл буцагч” болох уу? Олохдоо л нэг олно. Игнатий Райссыг олоод, алчихсан шиг л. Нөгөө талаас өөрийг нь Шпигельгласын хүн гэж хэрхэвч болохгүй. Түүнийг Ежов өөрөө Шпигельглас руу явуулсан. Хэрэгцээ гарвал орлуулахаар явуулсан байж ч магадгүй. Чухамхүү тэгэх гэж дуудаж байж ч болно. Тэгэхэд: “Сайн ажиглаж ав” гэж хэлсэн шүү дээ. 

	Гэтэл Ежовыг Усан тээврийн ардын комиссараар хавсарган томилсон. Хачнаас хачин томилгоо. Усан тээвэр! Гол мөрний тээвэр — энэ хэнд хэрэгтэй юм бэ?! Ягодаг ч шууд буудчихаагүй, Холбооны ардын комиссараар бас томилсон, тэгж байгаад дараа нь шоронд хийсэн. Гэхдээ тэгэхэд Ягодаг ДЯАК-аас шууд халсан, харин Ежовыг халсангүй, мань Шарок бол түүний хүн, нэмэрт нь энэ элдвийн Слуцкий, Шпигельглас энэ тэр шиг муусайн польш юм уу, еврей биш, орос хүн. Юу л болбол болог, явах хэрэгтэй!

	Шарокын бодож байсанчлан түүнтэй Седовын асуудлаар ярилцжээ. Байцаагаагүй, зүгээр л ярилцаж. Тайлбар бичиж өгөхийг хүссэн дагуу Шарок юу болсон, яасныг бичиж өгөв. Ингэхэд яасан билээ? Седовын бие муудсан, Шпигельглас “Алексей”-г ирүүлсэн, түүнийг Зборовскийтэй уулзуул, гэхдээ уулзалтад өөрөө битгий байлц гэж тушаасан. Уулзуулсан. Байлцаагүй. Тэгээд арав хоногийн дараа Седов үхсэн. Тэгээд л тэр. Шарок удаан бодсоны эцэст, “Седовын үхэл “Тюльпаны” ач холбогдлыг маш чухал мэдээллийн эх сурвалжийнх нь хувьд ихээхэн үнэгүйдүүлж, түүнийг Л. Д. Троцкийн хүрээлэл рүү нэвтрэх боломжгүй болгосон” гэж нэмж бичжээ. 

	Тайлбар бичгээ гардуулж өгснөөр хүлээх өдрүүд дахиад урсаж эхлэв. Хэлтэстээ дэмий холхино. Павел Анатольевич Судоплатовтой танилцаж, түүнд Третьяков, Зборовский хоёрын тухай ярьж өгөв. Судоплатов тэдний тухай хамаг юмыг мэдээж мэдэлгүй яах вэ, гэхдээ шилэн аяганаас халуун цай оочлох зуур анхааралтай сонсжээ. Шинэ дарга нь ханиадтай, бие нь бүлээнтэй, нүд нь нулимстан, хамар нь улайгаад, царай нь гойдгүй байсан хэдий ч Шарокт лут сэтгэгдэл төрүүлсэн аж — хүйтэн царайтай, өрөвч сэтгэлгүй, жинхэнэ тагнуул. Парист болох троцкист IV Интернационалыг зохион байгуулах хурлын бэлтгэлийн талаар Зборовскийгээс ирж байгаа мэдээлэлтэй одоохондоо танилцаж байхыг тушаажээ. 

	Долоодугаар сарын 20-нд Ежовын орлогч бөгөөд Улсын аюулгүй байдлын ерөнхий газрын даргаар Лаврентий Павлович Берияг томилов. Ежовын хоногийн тоо гүйцэж, түүний оронд Сталины ойрын хүн Берия ирж байгаа нь хэн бүхэнд тодорхой болов. Шарок хамаг найдлагаа Ежовт тавьж байсан болохоор улам түгшүүрлээд эхлэв. Одоо яах вэ? Зүүгдэх хүн нэг ч алга, тусламж гуйх хүн ч бас алга, Молчанов, Вутковский, Штейн, Дьяков энэ тэрийг бүгдийг нь шоронд хийчихсэн болохоор ганц танил царай ч алга. Тэдэнтэй, ял авсан ардын дайснуудтай хамт ажиллаж байснаа дурдах хүртэл аюултай. 

	Үлдсэн цорын ганц хуучин танил нь Виктор Семёнович Абакумов. Тэр одоо том зиндаанд яваа — Ардын комиссариатын хамгийн томоохонд ордог Ростовын мужийн ДЯАК-ын газрын дарга. Уул нь тэдний хэлтэст хэрэг үдэгч байсан билээ. Ежовыг ирснээр дэвшээд эхэлсэн. Албан өрөөндөө хураагдсан номтой баахан шүүгээ тавьсан, амьдралдаа тэдгээрийн нэгийг нь ч уншаагүй байх л даа. Харанхуй бүдүүлэг, боловсрол байхгүй, хүүхний донтой, хараалын эзэн, фокстротын хорхойтой, харваас ердөө л баавгай атлаа өөрийгөө агуу бүжигчин гэж гайхуулна. Тэгэхэд нэг удаа Шарок өмөөрөөгүй бол мань хүн өдийд умард нутгийн жаварт хаа нэгтээ хорих ангийн ахлах төлөөлөгч хийгээд шуухитнаж явах байсан бий. Тэр тухай сануулж болохгүй: би өөрийн авьяас чадвараар биш, Ленин-Сталины үйл хэрэгт чин үнэчийнхээ хувьд биш, чам шиг муу баасны ачаар ийм яваа хэрэг үү гээд гомдчихно! Шинэ дайсантай л болохоос цаашгүй. Ачилж явснаа сануулахад хүмүүс дургүй. Абакумов тэр үеийг ерөөсөө нэхэн санах дургүй ч байж магадгүй. Чухамхүү мань хүн л хэлтсийнхээ хуучин дарга нарыг байцаасан шүү дээ. Түүнээс холхон байсан нь дээр. Абакумов байсхийгээд л Москвад ирдэг боловч Шарок түүнтэй уулзах гэж оролдохгүй. Гэтэл гудаанд санаандгүй таарчихжээ. Абакумов бөөн сүр явж байж, том дарга нарт нэг тийм онцлог бий. Хашхичиж гуугчаад байхгүй, тас няс, түр тархийгээд, дэвсчээд байгаа юм байхгүй, тэгсэн хэр нь дарга явж байгаа нь андашгүй, хэнд ч зам тавьж өгөхгүй, гудааны голоор танк шиг чигээрээ дайраад, таних танихгүй хамаагүй хэн ч байсан толгой дохиж, харуулын хажуугаар мөн толгой дохин өнгөрнө, цаадуул нь ч түүнийг зүсээр нь таних учир үнэмлэх бичиг шаардахгүй. 

	Тэр бээр дэргэдүүр нь өнгөрөхдөө Шарок руу ч бас толгой дохисноо, тэр дорхноо зогтусжээ. 

	— Юра, энэ чинь чи юү?

	— Би, Виктор Семёнович. 

	— Уулзахад таатай байна. Чи чинь тэнд шиг билээ?.. гээд Абакумов хилийн чанд руу зааж байгаа мэт толгойгоороо хажуу тийш дохив. 

	— Тэнд шиг ч юм шиг. 

	— Үлдэх үү, эсвэл буцах уу?

	— Яг хэлж мэдэхгүй байна, Виктор Семёнович, манай ажил чинь өнөөдөр энд, маргааш тэнд... шүү дээ гээд Шарок бас хилийн чанад руу заах мэт толгойгоороо хажуу тийш дохив. 

	Абакумов хүнгэнүүлэн инээд алдав. 

	— Бидний комсомолд байхдаа: “Далай тэнгисээр, давлагаан дээгүүр, өдгөө энд, маргааш тэнд”... гэж дуулдаг шиг л гэснээ, — Гэрлэсэн үү? гэж санамсаргүй асуув. 

	— Хараахан үгүй. 

	— Хөндлөнгийн үйлчилгээгээр байна уу?

	— Тэгэх л болох юм. 

	— Хүүш, чи чинь тусдаа байртай шүү дээ, шинэ байранд орсныг чинь угааж байсан санагдана. 

	— Тийм, нөгөө л байр маань байгаа. 

	— Инээдмийн жүжиг, драмын жүжиг, эмгэнэлт жүжиг гурвын ялгааг мэдэх үү?

	— За, инээдмийн жүжиг гэдэг бол... хэмээн Шарок эхэлтэл Абакумов үгийг нь тастав. 

	— Байз, би өөрөө чамд тайлбарлаж өгье: “юугаар” гэдэг нь байгаа, “хэнийг” гэдэг нь байгаа, гэхдээ “хаана” гэдэг нь байхгүй бол энэ инээдмийн жүжиг; “юугаар” гэдэг нь байгаа, “хаана” гэдэг нь байгаа, гэхдээ “хэнийг” гэдэг нь байхгүй бол энэ драмын жүжиг; харин “хаана” гэдэг нь байгаа, “хэнийг” гэдэг нь байгаа, гэхдээ “юугаар” гэдэг нь байхгүй бол энэ эмгэнэлт жүжиг. 

	Тэгээд дахин хүнгэнүүлэн инээд алдав. 

	— Намайг ойлгов уу? Байдаснууд байгаа биз дээ?

	— Байдасгүй газар гэж байх биш. 

	— За хө, маргааш орой, есөн цагт яая. Чи ирц бүрдүүл, би тэжээл аваад очъё. Харин хаягаа өг, мартагнасан шиг байна. 

	Шарок хаягаа бичиж өгөөд, “тэжээлээс” татгалзав:

	— Юу ч хэрэггүй ээ, Виктор Семёнович, манайд бүх юм байгаа. 

	Энэ арга хэмжээ Шарокт зарим найдвар төрүүлэв. Абакумов тэдний гэрт хүүхэнтэй хоноё гэж байгаа бол Шарок мөрөөрөө байгаа гэсэн үг. Абакумов хэнтэй хөлчүүрхэх, хэнтэй тэгж болохгүйгээ мэднэ. Ежов дууссаныг мэдэж байгаа хэр нь итгэлтэй байгаа юм чинь нөгөө талаас дэмжлэгтэй гэсэн үг. 

	Шарок Каляд утасдаж, маргааш найзтайгаа ирэхийг тушаагаад, 

	— Худлаа маягладаг юм л хэрэггүй шүү, ойлгов уу?! Том хүнд хэрэгтэйг бодоорой! Тэр хүнээс миний хувьд их юм хамаарна гэж анхааруулав. 

	Каля бүх юмыг ёсоор болгохоо амлав. Энэ хүн нь Шарокийг Москвад үлдэхэд нь туслах байх, тэгвэл Юра өөртэй нь сууна гэж бодож л дээ. Мэдээж тэнэг толгой, гэхдээ дажгүй хүүхэн, өөриймсөг, үнэнч хүүхэн. 

	Маргааш нь Шарокийн бие, сэтгэл арай л хөнгөн шингэн байв. Троцкист IV Интернационалийн болох гэж байгаа их хурлын талаарх Зборовскийн мэдээллээр нэгдсэн мэдээ хийлээ. Их хурлыг Лозаннд болно гэж албан ёсоор зарласан боловч үнэн хэрэгтээ бол Парисын хаяа дүүрэгт, Троцкийн найз Росмерийнхний шилтгээнд нээгдэнэ. 15-16 орноос 30-40 хүн оролцох төлөвтэй байгаа, эдгээр орон болон ирнэ гэж үзэж байгаа төлөөлөгчдийн нэрсийг Зборовский ирүүлсэн аж. Их хурал “Нийгмийн хувьсгалын дэлхийн нам”-ыг батлах зорилттой. Шарок нэгдсэн мэдээгээ ажлын өдрийн сүүлээр Судоплатовт илтгэв. Дарга нь их хурлын бүх техник ажилтны нэрсийг Зборовскийгээс нэхэж авахыг тушаалаа. 

	— Павел Анатольевич, би өнөө орой хувийн зарим нэг ажилтай. Долоон цагийн үед явахыг зөвшөөрнө үү гэж Шарок өгүүлэв. 

	— Тэг тэг, дуртай цагтаа яв, өнөө орой таны хэрэг гарахгүй. 

	Шарок өрөөндөө буцаж ирээд, ширээнийхээ шургуулгыг түгжиж, ширээнийхээ чийдэнг унтраатал дотуур утас хангинаад явчихсан чинь түүнийг нэн даруй ардын комиссар нөхөр Ежов дээр очихыг тушаах нь тэр. 

	Хоёр жилийн өмнөх шиг Шарок дахиад л ардын комиссариатын байрны зүүн жигүүрийн зүг урт урт гудаагаар нэг өгсөн, нэг уруудан, шатны тавцан болгон дээр харуулд үнэмлэхээ шалгуулан алхахдаа Ежов түүнийг яах гэж дуудсаныг дахин дахин эргэцүүлж явав. Абакумов ямар нэг юм хэлчхэв үү? Юу л бол. Парис уу? Бүх юмыг Судоплатовт илтгэчихсэн. Түүнээс гадна одоо гадаад хэлтэс Бериягийн харьяанд байгаа. Тэгэхээр Ежов түүнийг алгасаж байгаа болох нь уу? Тэгвэл Берия хожим мань Шарок дээр тоглож хариугаа авна. Бүхэлдээ энэ дуудлагаас олигтой юм горьдох үндэс алга. 

	Шарок нарийн бичгийн даргын хамт танил өрөөн дундуур өнгөрөв. Бүх юм хуучнаараа, нөгөө л мундаг том ширээ, хана дагасан шилэн шүүгээнүүд, нөгөө л үнэтэй тавилга, цонхны битүү хөшиг, суудлын ард өлгөсөн Сталины хөрөг. Нарийн бичгийн дарга арын хананы хаалгыг тогшсонд “Ор!” гэх сөөнгө дуу хадлаа. Нарийн бичгийн дарга хаалга онгойлгож, Шарокийг оруулаад буцав. 

	Ежов жижгэвтэр өрөөнд буйдан дээр сууж байна. Цамцныхаа ханцуйг шамлачхаж, үс нь өрвийчхөж, ширээн дээр баахан лонх, тавагтай зууш байна. Шарокийг булингартсан харцаар сонжин хартал утас нь дуугарлаа. Ежов харилцуурыг авч чагнаснаа, бүдүүлгээр хариулж байна:

	— Би орос хэлээр бүгдийг нь тайлбарласан. Ойлгоогүй ээ? Тэгвэл... руу тонил... 

	Муухай бэлэндэж хараагаад утсаа хаялаа. Согтуу төдийгүй уймарч түгшсэн байх аж. Шарокийг дахиад булингартсан нүдээр сэжигтэй харснаа, 

	— Илтгэлээ тавьсан уу? гэж асуув. 

	— Ёсоор илтгэсэн, нөхөр ардын комиссар хэмээн Шарок номхон зогсож илтгэв. 

	Ежов түүнийг суу гэсэнгүй. 

	— Эх орноосоо хол амьдарч залхаагүй байна уу?

	— Алба юм чинь, нөхөр ардын комиссар. 

	— Алба... Албыг сольж болно. 

	— Юу гэж тушаах сан бол, нөхөр ардын комиссар. 

	— Тэгвэл Усан тээврийн ардын комиссариатын албанд шилжихийг тушаана даа. Чи үүнийг юу гэж үзэж байна?

	— Тушаал бол тушаал, нөхөр ардын комиссар. 

	— Чи юу гээд бураад байна аа: тушаал, тушаал... Усан тээврийн ардын комиссариат руу, над руу шилжих хүсэл байна уу? гэж асууж байна. 

	Шарокийн толгойд элдэв бодол хуйлран эргэлдэв. Аюулаас хамгаалахад ажиллах осолтой болсон, иргэний албанд шилжвэл зүгээр сэн, гэхдээ Ежовтой хувь заяагаа холбоно гэдэг бол бүр осолтой. 

	— Яагаад дуугарахгүй байна?

	— Ямар ажил гэдгийг мэдэхгүй байна, нөхөр ардын комиссар. 

	— Ажил хүрэлцээтэй байна, харин ажилтан алга байна, дандаа хорлон сүйтгэгчид, чалчигчид, ойлгов уу?

	— Ойлгомжтой. Гэхдээ би хуульчийн мэргэжилтэй, тийм ч учраас намайг ийш нь авсан. Харин усан тээвэр... Энэ чинь юу гэгчийг хүртэл би мэдэхгүй байна. 

	Ежов хундагатайгаасаа дахин нэг балгаснаа, ширээг нэгжих мэт тойруулан харсан боловч зуушнаас юу ч амссангүй. Тэгээд Шарок руу харалгүй, 

	— Мэргэжлээр чинь ажилд тавина. Хуулийн хэлтэс ч байгаа, бас боловсон хүчнийх ч бий, тусгай хэлтэс ч бий гэв. 

	— Жаахан бодохыг зөвшөөрнө үү, нөхөр ардын комиссар. 

	Ежов түүн рүү булингарт нүдээрээ ёозгүй харахад, Шарок айсандаа зүрх нь ширхийгээд явчхав. 

	— Хүсэхгүй байна! гэж Ежов хорон муухай өгүүлэв. 

	— Жаахан бодох гэсэн юм, нөхөр... 

	— Бүх юм тодорхой байна! хэмээн Ежов үгийг нь тастаад, — Яв! гэлээ. 

	Большая Лубянкад байдаг ДЯАК-ын дэлгүүрээс Шарок архи, дарс, зууш худалдан авч цүнхээ дүүртэл чихэв. Тэдний байр Остоженкад, Зачатьевийн хөндлөн гудамд байдаг билээ. Хориод оны үед нэг нэпман баячуудын байшингаас тэр байрыг тастаж авчээ. Тэр нэпман аль хэзээний Нарымд юм уу, Соловкад мажийсан, оронд нь нэг профессор орсон, тэр нь ч бас Колымд юм уу, Воркутад погдойсон, тэгээд Шарок уг байрыг авсан ажээ. 

	Хоёр өрөөтэй, гал тогоо, халуун усны өрөө, жорлонтой, ханын хос шүүгээтэй, адрын агуулахтай, товчдоо, байх ёстой бүх юмтай, нэмэрт нь Шарокт эвтэйхэн, эцэг эх нь суудаг Арбат холгүй, байгууллагад нь ч аятайхан, ажилтан нь хилийн чанадад байгаа үед байрыг нь мэдээлэгч нартай нууц уулзах байр маягаар ашиглана; түлхүүрийг нь хэлтэс хадгална. Хоёр дахь түлхүүр эцэг эхэд нь байгаа, тэд бүтэн сайнд ирцгээнэ, энэ өдөр уулзалт байлгахгүй гэж тохирсон байгаа. Каля: “Хүсвэл байрыг чинь харж хандаж байя” гэж ам нээсэн боловч мань хүн хариуд нь: “Хонгор минь, миний байгууллагад харж хандах хүн байхгүй гэж үү? Чи надгүйгээр ийшээ ойртож хэрхэвч болохгүй” хэмээн хямсалзсан. Халуун усны өрөөнд Калягийн халаад байнга өлгөөтэй байдаг нь түүний зөвшөөрүүлж чадсан ганц юм ажээ. 

	Гэхдээ Шарокийг Москвад ирэх тоолонд Каля эзэгтэйн үүргийг хичээнгүйлэн гүйцэтгэж, угааж арчиж, эмхэлж цэгцлэн, ийн уулзах болсоор аль хэзээний гурван жил болчихлоо, эрхбиш нэг тийш нь шийдэх цаг ирсэн гэх маягтай, гэр орны ажилд яггүй дөртэйгөө харуулна. Тэгээд бүлэрхүү том гартай, бие хаа дажгүй, сэтгэл хөөрсөн тэр бээр өнөөдөр ч гэсэн идээний ширээ төхөөрөөд сүйд байна. Дагуулж ирсэн найз нь чихэндээ шармал ээмэгтэй, урт цэх хөлтэй, хар үстэй, цыган маягийн өндөр хүүхэн аж. Түүнийгээ, 

	— Миний найз Аза хэмээн танилцуулав. 

	Янжуур баагиулан буй найз нь, 

	— Цыган хүүхэн Аза гэж нэмж өгүүлэв. 

	Абакумовт ч өөрийгөө бас тэгж танилцуулав:

	— Цыган хүүхэн Аза. 

	— Нээрэн гэж үү? хэмээн Абакумов эргэлзэн асуув. 

	— Адилгүй байна гэж үү?

	Аза цыган шиг мөрөөрөө биелж үзүүлэв. 

	— Үүнийг чинь бид ч чадна... 

	Абакумов, мэдээж, яаж Азад хүрэх вэ, гэхдээ л тарган мөрөө бас цыган биелгээ шиг чичрүүлсэнд Шарок хэрдээ гайхав. 

	— Манай сүргийнх байна хэмээн Аза догиов. 

	— Бас бид нэгэн асарт унтана даа гэж Абакумов нэгтгэн дүгнэв. 

	Мань хүн энэ хоёрыг аль хэзээний мэддэг мэт аяглан буй нь таних танихгүйгээ ялгахаа больтлоо эмс охидыг эмээллэж явсны шинж. Бөөн сүр, сүр сархийн орж ирсэн, боодолтой юмтай араас нь орж ирсэн жолооч хэзээ, хаашаа ирэх шийдвэр аваад гарч одсон. Шарокт, 

	— Энэ боодлыг задал гэж тушаал буулгасан. 

	— Виктор Семёнович, яах гэж энэ вэ? Хар л даа, ширээн дээр бүх юм байна. 

	— Нэмэгдэл хүч хор болохгүй. Наполеон юу гэж ярьж байсан билээ? Ялахын тулд юу хэрэгтэй вэ? Гол чиглэлд гол хүчээ төвлөрүүлэх хэрэгтэй. Ямар вэ, хүүхнүүд ээ, Наполеон Бонапарт зүйтэй ярьж байж уу? Тийм хүнийг мэдэх үү? Тарле-г уншицгаасан уу?

	Хүний нэр ч зөв дуудчихаж чадахгүй адгийн новш гэж Шарок бодов. Тарле-г өөрөө уншаагүй дээ, Сталин түүний академич цолыг сэргээхээр зарлигдсаныг олж мэдсэн хэрэг, тэгээд тэр даруй түүний “Наполеон” гэдэг номыг худалдаж аваад номынхоо тавиур дээр тавьчихаа биз. 

	Хөлөө ачаад, тамхи баагиулж суугаа Аза, 

	— Наполеоныг мэднэ ээ, уншилгүй яах вэ гэв. 

	— Шалгана аа гайгүй, харин одоо бол юм амхарцгаая, багачууд аа, би чоно шиг өлсөж явна гэж Абакумов алиалав. 

	Каля энэ хооронд боодлыг задалж, армян коньяк, түрс, хулд загас, утсан гахайн мах, усан үзэм сэлтийг ширээн дээр өрж тавив. 

	— Юунаас эхлэх вэ? гээд Абакумов цагаан архи руу гараа явуулав. 

	— Гарт юу байна, түүнээсээ л эхэлье гээд Аза ээмгээ шаргиулав. 

	— Зүйтэй шүү, ууя гэвэл архийг, хайрлая гэвэл гоёыг, хулгайлъя гэвэл саяыг гээд Абакумов Аза руу хараа шидэв. 

	Мань хүн: танилцсаны төлөө, хүүхнүүдийн төлөө, Калягийн төлөө, Азагийн төлөө, Юрагийн төлөө, төрөл төрөгсдийнхөө төлөө, ойр дотнохныхоо төлөө гэхчлэн хундага тавилгүй ууж, бусдыг албадан уулгаж байв... Бас идэх юмнаас ёстой гахай шиг гударч, тэр ч бүү хэл бүр хуугчиж байлаа. 

	Юра болгоомжтой уув. Юм ярих учиртай. Амьдралаараа дэнчин тавьчихсан байгаа. “Шпигельгласын хэрэг” гээд зохионо, тэгэхээр хамсагчид хэрэгтэй болно. Харин Ежов бол түүнийг өөр ардын комиссариат руу шилжүүлэн аварч байгаа хэрэг. Мэдэж бай, би чамайг аварч байна шүү! Өө, дургүй байна уу, тэгвэл зовлонгоо өөрөө эдэл! Бүр өнөө шөнө гэхэд түүнийг барихаар ирнэ. Тэгээд хүүхэнтэй хэвтэж байгаа Абакумовыг бас олно. Нөхөр журмын ёсоор урьдчилан анхааруулбал зүгээр сэн. Гэтэл энэ нөхөр үнэлнэ гэж үү? Хэлсэн даруй арилаад өгнө. Тэгээд шоронгоос ч гаргая гэхгүй. Яадаг юм, үүнтэй л нэг уяанд орохоос. Өнөө шөнө ирэхгүй бол маргааш Абакумов арга хэмжээ авна. Аминд орох ёстой. Эс тэгвээс, Шарокийг шоронд хийх юм бол мань эр бас шатна. “Хэнтэй уулзаж байсан бэ?” — “Нөхөр Абакумовтой. Манай гэрт хүүхнүүдтэй цуг архидаж байсан”. Тэгсэн цагт мултрах гээд үзэг л дээ!

	Энгийн хувцастай ирсэн Абакумов энэ завсар пиджакаа тайлчхаад, үстэй цээжээ гарган цамцныхаа энгэрийг ярчихсан, үсэрхэг савраараа Азагийн банзал доогуур хэдийн тэмтчээд эхэлчхэж. Цаадах нь бас чамгүй балгачихсан, хүсэл тачаалын дүр эсгэн арваганаж байна. Каля ч бас нүд нь гялалзаад, инээд алдан, бөөн дуу шуу. Харин өөрөө бол толгой нь саруулхан байх ёстой. Абакумов зэрэг зиндаатай хэдий ч, яс үйрүүлэхэд нэг их ухаан хэрэггүй, Парист ийм юмыг явуулалтай нь биш, тэнд бол зөвлөлтийн тагнуулын албыг үүрч яваа Шпигельгласчууд, Судоплатовчууд, Шарокчууд — мэргэжлийн хүмүүс хэрэгтэй. Өөрөө генерал Скоблин, сайд Третьяков энэ тэрийн учрыг олж байсан, ичих нүүргүй Абакумовын ч учрыг олно, ажил явдалдаа албадан оруулна, хүчээр оруулна. Гагцхүү согтохгүй л юм сан. Шарок архины оронд өөртөө сэмхэн нарзан хийнэ, ашгүй зузаан ногоон шилэн хундагатай болохоор рашааны хий нь харагдахгүй байгаа, тэгээд ч түүний яаж ууж байгааг Абакумов хянаж байгаа юм алга. Цаадах нь өөрөө л ууж идээд, Азагийн банзал доогуур тэмтчээд, хажуугаар нь Каля руу бас хараа шидлэн: “Энэ ч ёстой хөхүүр юм аа, мундаг хүүхэн, байхгүй юм алга” хэмээн хөх рүү нь хуруугаараа хатгална. Шарокийг байхгүй бол хоёулыг нь дараад авах байсан байх. 

	Дараа нь эгшигт хайрцаг тавихыг шаардаж, Азатай бүжиглэхээр босов. Согтуу хэр нь бүдүүн, булиа эрийн хөл нь чанга байгаа гэж учиргүй, ямар бүжиг гишгэж байгаа нь ойлгомжгүй ч бүр элдэв мурчганасан хөдөлгөөн хийж, тэр дундаа Азаг тайчин, хамаг товчийг нь мулталж, богино өмд дотуур нь гараа явуулж элдэвлэхэд хүүхэн ажрах царай алга, гагцхүү, сайн санаат хүн ард минь хараач, ямар гэгчийн дүрсгүй тархи вэ гэх янзтай толгой сэгсрэн, Каля, Шарок хоёр луу донжтой харна. 

	Пянз тоглож дууслаа. 

	— Хаана амсхийж болох вэ? гэж Абакумов хүрхрэв. 

	Шарок унтлагын өрөөний хаалга руу заав. 

	Абакумов Азаг гараас нь угзран, 

	— Асартаа орцгооё, цыган минь гэв. 

	Аза дахиад нөгөө хоёр луугаа донжтой харж, үүний намайг яаж байгааг хараач гэх шиг дал мөрөө хавчсан хэр нь Абакумовын араас үг дуугүй дагав. 

	Шарок, Каля хоёр буйдан дээр хэвтлээ. 

	— Өглөө Азаг аваад халуун усны өрөө рүү орж, тэндээ нэг хэсэг байгаарай, би Виктор Семёновичтой ярилцана гэж Шарок хүүхэндээ хэлэв. 

	Гэвч өглөө болохыг хүлээх боломж гарсангүй. Дөнгөж зүүрмэглэх шиг болтол Абакумовын дуу түүнийг сэрээчхэв. Шарок гараа явуулан буйдангийн дээрх ханын чийдэнгээ асаалаа. Абакумов ганц шуудагтай, өрөөний голд гэдсээ унжуулан зогсож байв. Урт дотоожтой Аза ширээний ард сууж харагдана. 

	— Эр хүн гуай, унтаж болоо биш үү, гадаа хавар болж байна шүү дээ... гээд Абакумов Азагийн дэргэд тухлан сууж, нарзан аягалснаа, — Ахан дүүс минь босоцгоо, дахиад жаахан наргицгаая гэв. 

	Шарок цагаан даавуун доогуураа шуудгаа өмсөж босоод, бас ширээ рүү очиж суулаа. 

	— Бос, Каля! гэж Абакумов тушаав. 

	— Та цаашаа харж бай, Виктор Семёнович, би нүцгэн байгаа. 

	— Өөр яалгах сан бол! Би л шалдан хүүхэн үзээгүй байж гэнэ. 

	Каля гараараа халхлан халуун усны өрөө рүү гүйж ороод, халаадтай буцаж ирэв. 

	Шарок Аза руу дохиж, 

	— Явж усанд орцгоо. Би дуудна гэв. 

	Хоёр хүүхэн явж, халуун усны өрөөнөөс түдэлгүй ус шуугих чимээ гарлаа. 

	Абакумов хоёр биедээ архи хундагалав. 

	— За татчихъя. 

	Ууцгаалаа. 

	— Виктор Семёнович, би тантай зөвлөмөөр байна. 

	Шарок Ежовтой ярьсан зүйлээ түргэн бичлэгийн тэмдэглэл унших мэт нэгд нэгэнгүй яриад, Ежов сэтгэл дундуур үлдсэнийг бас хэлэв. 

	Абакумов зуушнаас ээлжлэн сэрээдэж, зажлах зуур Шарокийг харсхийж байв. 

	— Судоплатовт илтгэсэн үү?

	— Хэдийдээ амжих вэ? Николай Иванович намайг оройтуулж гаргасан. Танаас хождох вий гэж бас айсан юм. Та Судоплатовыг надад тусалж чадна гэж бодож байна уу?

	— Чадахгүй, гэхдээ мэдэж байх ёстой гэж Абакумов гэнэт эрүүл юм шиг нухацтай хариулав. — Нөхөр Берия Лаврентий Павлович түүнийг дуудаад: “Таны ажилтнуудыг өөр ардын комиссариат руу урвуулж байгааг та мэдэж байна уу?” гэж асууна. — “Үгүй ээ, мэдэхгүй байна” гэж Судоплатов хариулна. “Өө тийм бий, тэгвэл, нөхөр Шарок бидний ар хударгаар хэлэлцээ хийж байх нь. Давхар тоглоом тоглож байна! Үүнийг юу гэж үзэх вэ?!” Миний санааг ойлгов уу?

	— Таны зөв, Виктор Семёнович. 

	— Өнөөдөр, ажилдаа очингуутаа шууд Судоплатов дээр ор. Надад ярьсан шигээ бүх юмаа ярьж өг. “Зөвшөөрсөн үг хэлээгүй. Танд илтгэх үүрэгтэй гэж үзэж байна” гэж онцол. Тэгчхээд амар жимэр сууж бай. Юу гэхийг нь хүлээ. Бусдыг нь би янзалчихна. 

	Мань хүн гэнэт урагш бөхийж, Шарокийг духайн харлаа. 

	— Абакумов үнэнч анд нараа мартдаггүй хүн. Ойлгов уу?

	— Ойлголоо, баярлалаа, Виктор Семёнович. 

	— Аль вэ, үүний төлөө ууцгаая. Чи оройжингоо архины оронд нарзан залгилсан. Би харсан л даа. Ойлгож байна: чи энэ ярианд бэлтгэж байсан. Буруушаахгүй байна. Харин одоо бол ууцгаая. 

	Тэгээд гэдэсхийн жүнзээ хоослов. 

	— Чиний ажлыг дуусгачихлаа, одоо наргицгаана. Дуунд юу билээ: “Ууцгаана, наргицгаана, амьдрал товчхон, ханатал цэнгэнэ” гэдэг бил үү? Аза дажгүй, сурмаг хүүхэн байна, Каля ямар байна?

	Шарокийн согтуу хийсэх мэт алга болох нь тэр, энэ асуултын далд санааг ойлголгүй яах вэ. 

	— Каля бид хоёр анх яаж юм байгаа биш, Виктор Семёнович, бүр яахаар бодож... 

	Абакумов үгийг нь гүйцээлгэлгүй дундуур нь оров:

	— За тэр дээ, чи шинэ шөлний амт үзэх хэрэгтэй. Хоёулаа сольё!

	Яах ч арга алга, мань хүн энэ гахайны саварт орчхож. Өнөөдөр Ежов дээр ороод, “Өчигдөр ажлынхаа хуучин нөхрийн хувьд Шарокийнхоор орлоо, тэгсэн чинь тэр муу нохойн гөлөг, таныг элдвээр муулаад, согтуу сууж байна. Та аюулаас хамгаалахаас түүнийг урвуулах гээд байна гэнэ, ёстой хүний шаар, заяагүй балай!” гээд илтгэчихнэ. Тэгсэн байхад өөрийг нь шууд хэлтсээс нь аваачаад буудчихна, яриад байх юм товчхон!

	— Таны дараа би Азад юу болох вэ дээ? хэмээн Шарок инээвхийлэв. 

	— Залуу хүн, дөнгөлгүй яах вэ! Нөгөө охид хаачив?

	Мань эр босож очоод, халуун усны өрөөний хаалгыг бага зэрэг онгойлгов... 

	— Булхацгаачхав уу?! “Бүсгүйчүүд булхацгааж л байна, дэлэн хөх нь булхалзаж л байна” гэж дуулдаг шиг. 

	— Одоо хувцаслаадахъя, Виктор Семёнович гэж Каля өгүүлэв. 

	— Хувцаслах хэрэг юу байна? Тэртэй тэргүй тайчих юм чинь. 

	— Болъё чи минь, бидэнд хувцастай нь дээр. 

	Каля халаадтай, Аза дотоожтой гарч ирэв. 

	Абакумов тэр даруй бүгдэд нь архи хундагаллаа. 

	— Аль вэ, хүүхнүүд ээ, олмоо чангалаарай. 

	Шарок гал тогоо руу орж, Каляг дуудаад баргар царайлан, санааширч, 

	— Би үүнтэй ярилаа, тусалъя гэж ам гарлаа. Үүнээс миний хувь заяа төдийгүй амьдрал маань хамаарна. Ойлгов уу? гэв. 

	— Мэдээж, ойлголгүй яах вэ хэмээн Каля халирсхийн өчив. 

	— Аза түүнд таалагдсангүй, маяглаад байна гэнэ. Маяглаад байх юм битгий авчраарай гэж би чамд хэлсэн шүү дээ. Чи орноос нь нөхөж ажиллах хэрэгтэй болж байна. 

	Каля түүний юу хэлснийг эхлээд ойлгоогүй боловч санааг нь тэгсхийгээд ухаармагц эгдүүцэн дүрэлзээд явчих нь тэр. 

	— Чи чинь юу вэ, солиороо юу? Тэгвэл би яг одоо шууд явлаа! Чи чинь юу ярьж байна аа?!

	— Сонссоныг чинь л ярьж байна. Миний төлөө, миний амьдралын төлөө гээд хүүхний бугуйнаас байдгаараа чанга базаж авав. — Би чамаас гуйя. Чи бид хоёр энэ тухай хэзээ ч эргэн дурсахгүй, андгайлж байна. Гүйцээ! Мугуйдалж зөрөх гэж бас оролдов оо! Урьдаас анхааруулъя! Чи очихгүй бол би алуулна, гэхдээ чи ч бас алуулна шүү!

	Тэр хоёр ширээ рүү буцаж ирэв. Абакумов аман дах гахайн махаа гүйцээж зажлах зуур, 

	— За одоо бүжиглэцгээе. Юрка, хөгжмөө тавиарай. Аль вэ, Каля, хоёулаа жаахан дэвхцээдэхье гэж хашхирав. 

	Үсэрхэг, бүдүүн, шалдан эр хүүхнийг тэврэн авч бие рүүгээ шахан, өрөөн дундуур займчихдаа гарыг нь шуудаг руугаа шургуулах гэж оролдсоор, унтлагын өрөөний хавьд очиж таармагц, хаалгыг нь онгойлгон Каляг тийш нь түлхчхэв. 

	Хүүхэн эргэж Шарок руу царайчлан харав. 

	Мань эр өөдөөс нь гараа эрсхэн дохиж тушаав: орооч!

	 

	Өглөө нь Шарок Судоплатов дээр орж, Ежовтой ярилцсан зүйлээ илтгэв. 

	— Ийм асуудлыг шийдэх чинь таны хувийн хэрэг гэж Судоплатов хэнэггүй өгүүлжээ. 

	Гэтэл орой нь Шарокийг Лаврентий Павлович Берия руу дууджээ. Шарок Бериягийн зөвхөн хөргийг л харсан билээ. Зураачид зулгуйдаж байсан нь мэдээж, гэхдээ амьдрал дээр бол Бериягийн царай агаар хийлчхээд хавчдаг шил өлгөчихсөн юм шиг ер бус гөлчгөр аж. 

	Өрөөнд нь Бериягаас гадна хоёр хүн байсны нэг нь Судоплатов, нөгөө нь Серебрянскийтэй төстэй нэг түшмэл. Тэр түшмэл цэвэрхэн царайтай, гялалзсан нүдтэй учраас нүдэнд дулаахан, гоё хүн шиг санагдав. 

	Шарок ирснээ номхон зогсож байгаад илтгэв. 

	— Та суу!

	Берия голгоносон нүдээрээ Шарокийг өрөмдөн, 

	— Зборовскийн нөхцөл байдал ямар байна? гэж асуув. 

	— Лев Седовыг үхсэний дараа түүний хадгалж үлдсэн ганцхан юм нь троцкист олон улсын нарийн бичгийн дарга нарын газраар орох эрх гэж Шарок товхийтэл хариулав. 

	— Түүнийг Троцкийн хүрээлэл рүү нэвтрүүлэх боломж бий юү?

	— Маш бага. Зборовскийг Седовыг алсан хэрэгт сэжиглэцгээсэн. Сэжиг арилсан. Седовын дэргэдээс түүний авгай Жанна Мартен ерөөсөө салдаггүй байсан, Седовын хоолонд Зборовский гар хүрээгүй. Тэглээ ч гэсэн үл итгэх байдал үлдсэн. Зборовский Мексикт очих зөвшөөрөл Троцкийгоос хүссэн боловч цаадах нь өгөөгүй. 

	Судоплатовын дэргэд суугаа түшмэл Шарокийг сонжин харж байв. 

	— Цаашид ямар төлөв байна гэж та харж байна? гэж Берия асуув. 

	Троцкийг устгах тухай асуудал гэдгийг Шарок сайтар ойлгож байгаа боловч өөрөө бол зөвхөн санал болгосон хүрээнд, өөрөөр хэлбэл, Троцкийн хүрээлэл рүү хүн оруулах тухай л ярих ёстой. Шарок өөр нэг юмыг бас ойлгов: мань эр Бериягийн хүн болж мэдэх бас нэг горьдлоготой болж байна. Тэр бээр үгээ сайтар цэгнэн байж ийн өгүүлэв. 

	— Троцкий рүү нэвтрэх гэсэн төлөвлөгөө анхнаасаа бодитой бус байсан юм шиг надад санагдах юм. Түүн рүү цагаантны хүн шургуулах санаа байсан, хүмүүсийг Туркул, Миллер, Драгомилов нарын генералууд бэлтгэсэн. Туркт, бас Европт ч гэсэн тэдэнд ямар нэг горьдлого байсан бол Мексикт өчүүхэн ч байхгүй. Троцкийн хамгаалалтынхан америкчууд, мексикчүүдээс бүрдэж байгаа, тэдний дотроос л хүн сонгож авах хэрэгтэй. Мексик хүн бол илүү, ямар ч байсан испани хэлтэй хүн дээр. 

	— За тийм байж... гэж Берияг хэлэхэд, өөрөө байг нь олж дээ, өөрийнх нь санаа эдний төлөвлөгөөтэй таарч байгаа юм байна гэсэн нэгэн аяс түүний дууны өнгөнөөс Шарокт ойлгогджээ. 

	— Есдүгээр сарын гурванд IV Интернационалын зохион байгуулах их хурал болох нь. Та маргааш гэхэд Парис руу явж, энэ эх адаггүй ярианы байдлыг мэдэж байвал зохино. 

	— Мэдлээ гүйцэтгэе, нөхөр Берия!

	Мань хүн түүнийг овгоор нэрлэлээ. Өнөө маргаашгүй ардын комиссар болох гэж байгаа хүнийг “ардын комиссарын орлогч” гэж нэрлэх нь тэнэг явдал болох байсан. 

	— Таны дарга нар... гээд Берия Судоплатовын зүг дохиж, — Павел Анатольевичийг та танина... гэв. 

	— Тийм ээ, танина. 

	Берия Судоплатовын дэргэдэх хүн рүү эргэж, 

	— Наум Исаакович Эйтингон хэмээн танилцуулав. 

	Эйтингон Шарокт гараа өгөн инээмсэглэв.

	— За ажиллаад байцгаая.

	Одонгоор шагнуулсны дараа Вадимын байр суурь ихэд бэхжиж, түүнд “Баруун троцкистуудын зөвлөлтийн эсрэг эвслийн” хэргийг шүүн таслах ажиллагаанд Холбоотын ордны Октябрын танхимд нэг өдөр орох үнэмлэх олгохдоо хүрсэн байна. Тийм нэр төр олон нийтийн санаа бодлыг шаардлагын хэмжээнд бүрдүүлж чадах зөвхөн алдар цуутай зохиолч нарт оногдож байсан юм. 

	Вадим итгэлийг биелүүлж чадна гэдэгтээ эргэлзэхгүй байжээ. Мань хүн үзэг нэгт ахан дүүс шигээ эдүгээ “Алуурчин, тагнуулчдын бузар бүлгийг маш хатуу цээрлүүл”, “Устга!”, “Гүйцээж сөнөө!” гэхчлэн нэг хэвээр цутгасан мэт эл дол болсон, хэдэн зуугаараа хэвлэгддэг сонины ердийн мэдээ өгүүлэл бичихгүй. Тэр бээр улс төрийн гэмт хэргийн сэтгэлзүйг судалж, 1934 онд зохиолчдын нэгдүгээр их хуралд Бухарины тавьсан илтгэлээс өнөөгийн шүүн таслах ажиллагаа хүртэлх учгийн холбоог тогтооно. Яруу найргийн тухай... яруу найргийн тухай илтгэл алуурчин тагнуул тавьж байж. Сэхээтэн, гэмт хэрэгтэн хоёрыг заагладаг ирмэг хаана байна вэ? Плетнев, Левин, Казаков — анагааж аварч байх ёстой эмч нар Үхлийн хамсаатан, гар хөл болсон. Хүмүүнлэг үзэлтэн, гэмт хэрэгтэн хоёрыг заагладаг ирмэг хаана байна вэ? Эдгээр асуултад мань хүн тов тодорхой, яв цав, нэр төртэй хариулт өгнө: жинхэнэ сэхээтэнлэг ёс, жинхэнэ хүмүүнлэг ёс гагцхүү Ленин–Сталины намд үнэнч зүтгэснээр л бололцоотой болно. За ийм үзэл санаагаар эхэлчих хэрэгтэй, тэгсэн цагт гар өөрөө бичээд явчихна. 

	Танхимд байгаа бүх хүний нэгэн адил Вадим тайзан дээр юу болж байгааг амьсгал даран ажиглаж байв. Ээ тэнгэр минь! Бухарин, Рыков хоёр — нам, төрийн удирдагч байсан хүмүүс. Ягода — ДЯАК-ын бүхнийг чадагч тэргүүн, зөвхөн нэр нь л аянга мэт айдас төрүүлдэг асан, сая сая хүний хувь заяаг шийдэж байсан ардын комиссарууд, намын ТХ-ны нарийн бичгийн дарга нар, одоо бол няц цохиулсан, арчаагүй амьтад, ялтны сандалд суучихсан, бос гэнгүүт босож, суу гэнгүүт сууж, адгийн муухай гэмт хэрэг үйлдсэн хэмээн дуртайяа улайцгааж байна. Ямар үнэ цэнээр эднээр хэрэг хүлээлгэснийг Вадим мэдэхгүй, мэдэхийг ч хүсээгүй. Тэр бээр, шүдээ цөм цохиулсан, нүүр нь бөөн цус нөж болсон Сергей Алексеевичийг нэхэн санахад л энэ тухайд зөвхөн таамаг л тавьж чадна. Харин мань хүн эдгээр хүмүүсийг өчүүхэн төдий ч өрөвдөхгүй байв. Бүгдээрээ “Вацлавууд” байх заавал албатай тогтолцоог эд нар бий болгоогүй гэж үү?! Ер нь ч энэ сэтгэлийн сэв гэгч тэнэг ойлголтыг боливол таарна!

	Вадим арын эгнээгээр сууж байгаа боловч Октябрын танхим авсаархан болохоор бүх юм илхэн байна. Бухарин, Рыков хоёрыг хэн хүнгүй хөргөөр нь таньдаг учир мань Вадим ч тэднийг шууд таньжээ. Бас эцгийнх нь багш, тэднийхээр байн байн орж гардаг байсан профессор Дмитрий Дмитриевич Плетневийг танилаа. Эцэг нь түүнийг гарамгай авьяастан, бүр суу билигтэн, дэлхийн хамгийн агуу их эмч нарын нэг гэж хэлдэг байсан. Өнгөрсөн оны зургаадугаар сарын “Правда”-д “Профессор – хүчирхийлэгч, тамлан зовоогч” гэсэн өгүүлэл гарсан. Профессор Плетнев нэг өвчтөнийг үзэж байхдаа хөхнөөс нь хазчихсан юм шиг, тэр гэмтлээсээ болон сэтгэлийн хүнд цочрол амссаны улмаас сайх эмэгтэй тахир татуу болсон юм шиг зүйл бичсэн байсан. Тэр эмэгтэйн захидлыг хавсаргаж, сонин түүнийг нь “гайхаш тасалсан хүмүүний баримт” гэж нэрлэсэн байсан. Маргаашаас нь сонины бөмбөгдөлт эхэлсэн. Олон профессор, нэртэй эмч нар, эмнэлгийн хамт олон жаран тавтай “хүчирхийлэгч, тамлан зовоогчийг” зүхлийн муугаар зүхэцгээсэн. Харин Вадим эцгийнхээ нэрийг тэр зүхэгсдийн нэрс дотроос олж хараагүй, Андрей Андреевич Бүх Оросын болон Москвагийн дотрын эмч нарын онц хуралдаан дээр ч бас үг хэлээгүй аж. Вадимын байдал эгзэгтэй байгаа: эцэг нь үгээ хэлэх дургүй байгаа, ингэж дуугарахгүй байгаа нь Вадимд ч хүндээр тусч мэднэ. Гэтэл эцгийнхээ уурыг хүргэчихнэ, сөргөөд өөрийг нь буруушаана, түүгээр ч барахгүй илчилж мэднэ – “Вацлав”-ын тухай эцэг нь гадарлаж байгаа, аягүй бол, мэдэж байгаа ч юм шиг өөрт нь санагдаад байгаа болохоор энэ бүхнээс айгаад эцгийнх нь дуугүй байгаа мань хүнд ч муугаар нөлөөлж болохыг хэлж зүрхлэхгүй яваа. Салан задгайгаас болоод ямар нэг мэдээллээ өрөөнийхөө ширээн дээр ил орхичихсон, түүнийг эцэг нь олоод уншчихлаа гэж үү дээ? Тэгсэн бол мөн аймаар аа. Тийм ч учраас одон авахад нь баяр хүргээгүй, ерөөсөө ажил явдлыг нь ч сонирхохоо больсон байж магадгүй. Гэхдээ тэгэхэд, гучин долоон оны зургаадугаар сард, Вадим эцгээсээ ямар ч муу юм бодолгүй, 

	— Дмитрий Дмитриевичийн энэ явдал чинь юу юм бэ? гэж асуусан. 

	— Чи чинь сонин уншдаг шүү дээ, мэдэж байгаа байлгүй. 

	— Мэдээж уншилгүй яах вэ. Түүний мэргэжил нэгтнүүдийн хэлж байгааг ч уншиж байгаа. Тэд нар нь түүнийг буруушааж байна. 

	— Бүгдээрээ биш! хэмээн эцэг нь үгийг нь тастав. — Бүгдээрээ гэхэд хаа ч байсан юм! Егоров, Сокольников, Гуревич, Каннабих, Фромгольц, Мясников энэ тэр энэ жигшүүрт явдлыг дэмжихээс татгалзсан. Ингэхэд, чиний эцэг ч бас татгалзсан. 

	— Хүн болгон өөрийн санаа бодолтой байх эрхтэй хэмээн Вадим эвлэрэнгүй хэлсэн. 

	Мань хүн өөр юу ч хэлж чадаагүй. Плетнев тэгэхэд хэрэг хүлээсэн эсэхийг хэн ч мэдээгүй, хоёр жилийн тэнсэн авсан, гэтэл одоо энэ Октябрын танхимд шүүгдэж буй хэргээрээ түдэлгүй дахиж баригдсан. Нэг муу голын хийтэй хүүхнийг хүчирхийлэх гэсэн оролдлогоос хавьгүй хүнд гэмт хэргийг одоо хүлээж байгаа юм. 

	Плетневийн байцаалтыг Вадим гойд анхааран сонсов. Зөвлөлт засгийг юу гэж ч муулдаг байлаа гэсэн, хамгийн мундаг нэр төртөн, нэр хүндтэнийг бут ниргэдэг нэг л гойд юм энэ засагт байна. Ялагдашгүй догшин хүч, тэр хүчийг сөрсөн хүн аль муугаа үзнэ. 

	Эцэг нь одоо юу гэх бол? Плетнев үйлдсэн гэмт хэргүүдээ өөрөө хүлээчихлээ! Тэдгээр нь ямар хэрэг гэж санана! Одоо түүнд буудан алах ял нүүрлэчхээд байна. Тэгтэл түүнийг өмгөөлж юм хэлэх гэж оролдсон хүн болгон бас буудан алах ялд унана. Одоо эцэгт бултах арга байхгүй! Юу гэж үзэж байгаагаа хэлэх ёстой болно. Плетнев бол түүний багш нь, анд нөхөр нь. Тэр яах вэ! Эцэг эхээсээ, ах эгчээсээ, хүү охиноосоо няцаж байгаа юм чинь хамт ажиллагчаасаа, багшаасаа, шавиасаа няцах бол ёстой Бурханы зарлиг чухам. 

	Танхимд тэмдэглэл хөтлөх ёсгүй. Гэхдээ санаа оноогоо шүүн таслах ажиллагааны тухай шинэхэн сэтгэгдлийнхээ дагуу бүр өнөөдөр тэмдэглэж авах хэрэгтэй. Вадим гэртээ ирээд чухамхүү үүнийгээ ёсоор болгов. Сүрхий бахдалтай ажиллаж. 

	Түдэлгүй эцэг нь ажлаасаа ирж, пиджакаа тайлж гэрийн хүрмээ өмсөхдөө хуучин зангаараа зангиагаа тайлсангүй, ядрангуй хэр нь муухай харж байв. Плетневийн тухай яриа эцэгт нь эвгүй гэдгийг Вадим ойлгож байсан хэр нь тэссэнгүй. Бас хойш тавих нь зохисгүйг ч хэлэх үү. Эцэг нь зөрөх сөгөө байхгүй, ер нь зөрүүлж хэлэх юм ч ор байхгүй. Тэгээд мань хүн Феняг халахыг эцгээрээ зөвшөөрүүлнэ, эцэг нь Нелли Владимировна гэгч тэр нэг авхайгаар дамжуулан Викатай холбоо бариад байгаа, тийм ямарваа харилцаа холбоо барихыг болиулна. Нэмэрт нь, Плетневийн тухай түрүүчийн ярианд эцэгтээ мадлуулсныхаа хариуг авч бахаа хангахаас татгалзахад хэцүү буй. Эцэг нь одоо түрүүчийн удаагийнх шигээ донгосоон, бузар явдал, шившиг, солиорол, өдөөн хатгалга энэ тэр гэж ярьж зүрхлэхгүй. Өөр үг хэллэг хайхаас өөр аргагүй болно. 

	Вадим тахианы хөл мэрэх зуур (Вадим оройн хоолонд тахианы хүйтэн мах идэх дуртай, Феня орой явахдаа дандаа хүйтэн хоол бэлдэж орхидог юм), 

	— Холбоотын ордонд шүүн таслах ажиллагаа дээр байлаа, нүд халтирмаар юм, чамд энэ тухай илтгэе гэв. 

	Эцэг нь хоолоо дуугай идэх аж. 

	— Бухарин, Рыков, Ягода гурав бол дүүрчихсэн улс төрчийн оронцгууд, тэдний хувьд бүх юм ойлгомжтой. Гэтэл эмч нар – Левин, Казаков, тэгээд гол нь Плетнев Дмитрий Дмитриевич. Би өөрийнхөө чихэнд итгэхгүй байсан шүү, мань хүн бүх юмыг хүлээн зөвшөөрөөд байх юм. 

	Эцэг нь таваг руугаа тонгойсхийн хоолоо идсээр байв. 

	— Би зөвхөн түүнийг л хараад байлаа, төлөөний этгээд, жүжигчин байж магадгүй гэж бодоод. Үгүй, яах аргагүй Дмитрий Дмитриевич юмаа, би чинь түүнийг энд, манайд, энэ өрөөнд өчнөөн удаа харсан шүү дээ, тэр яг мөн, түүний яриа, байж байгаа төрх энэ тэр нь ч яг. 

	Эцэг нь түүн рүү харахгүй, хоолоо чимээгүй идсээр. 

	— Юу түүнийг албадсаныг огт ойлгохгүй байна?! Куйбышевийг алсан, Максим Горькийг... 

	Андрей Андреевич хутга, сэрээгээ таваг дээрээ тавьж, амны алчуураар уруулаа арчаад, сандлынхаа түшлэгийг налснаа, Вадимын хажуугаар харж, 

	— Дмитрий Дмитриевич Куйбышевийг эмчилж байгаагүй гэж тайван өгүүлэв. 

	— Гэхдээ... 

	— Дахин хэлье. Дмитрий Дмитриевич Куйбышевийг эмчилж байгаагүй. Куйбышев хүнд ажлын өдрийн дараа зүрх саажсанаас гэнэт нас барсан. Задлангаар үхлийнх нь шалтгааныг зүрхний баруун титэм судсанд нөж бөглөрсөн гэж тогтоосон. Гэхдээ юу ч болсон байлаа гэсэн, Дмитрий Дмитриевич Куйбышевийг эмчилж байгаагүй. 

	Тэр бээр сүүрс алдав... 

	— Горькийн тухайд гэвэл олон жил уушгины хүнд өвчнөөр өвдсөн хүн. Архаг идээт бронхит, уушгины судасны хатуурал, уушгины тэлэлт энэ тэр зүрх-уушгины дутагдалтай хавсарч байсан. Туж мэнгэрлэж ханиалгана, эмч нар тамхиа хаяхыг шаарддаг байсан хэдий ч зогсоо зайгүй тамхи татна. Тэр ч байтугай уушги нь цус алдах явдал гардаг байсан. Капри арал дээр юм уу Крымд бие нь дээрдэнэ, гэтэл Москвад ирэх бүрийд уушги нь үрэвсэнэ. Гучин зургаан оны зургаадугаар сард яг л тэгсэн. Түүнийг Кончаловский, Ланг, Левин гурав эмчилж байсан. Тэднийг байлцуулан Дмитрий Дмитриевич түүнд хэдэн удаа зөвлөгөө өгсөн. Эмчилгээ туйлын зөв байсан боловч Горькийг аврах боломж байгаагүй. Түүний үхлийн тухай эмнэлгийн дүгнэлтэд эрүүл мэндийн ардын комиссар, бүх эмчлэгч эмч нар гарын үсэг зурсан, тэднээс гадна профессор Сперанский, задлан хийсэн профессор Давыдовский хоёр бас гарын үсэг зурсан. Эдгээр эмч нараас нэгийг нь ч үгүйдээн гэрчийн хувиар шүүх хуралд дуудаагүй. Нэгийг нь ч! Хэрэггүй байж л дээ! Хамаг юмыг Плетнев, зол муутай Левин хоёр луу чихчихсэн. “Өрөвдөх сэтгэлгүй хорлогчдын бүлэг”! гээд Андрей Андреевич гэнэт ширээ шаав. — Өрөвдөх сэтгэлгүй хорлогчид чинь тэд нар биш, харин тэднийг шүүгчид, чухам тэд нар бол “өрөвдөх сэтгэлгүй хорлогчид”!

	— Эцэг минь ээ! хэмээн Вадим дуу алдав. — Сэхээч! Чи юу яриад байна аа?! Эмнэлгийн шинжээчийн дүгнэлтийг шүүх хуралд үзүүлсэн шүү. 

	— Шинжээчийн дүгнэлт ий?! гээд Андрей Андреевич сая Вадимыг эгцлэн харахад, харцанд нь үнэнхүү адлан үзэн ядах занал хурсныг үзээд Вадим хамаг бие нь хачин оргиод явчхав. — Чи тэр хүний шаарнуудыг шинжээч гэж нэрлэж байгаа юм уу?! Шинжээчдийн удирдагч Бурмин бол мулгуу, хулчгар барлаг! Кисловодскийн нарзантай арван жил ноололдох зуураа дотрын өвчний талаар мэдэж байсан яльгүй юмаа аль хэзээний хуу мартсан. Комисстоо хэнийг оруулсан байна гээч? Шершевский, Российский... Тэд нар бол дотрын эмч биш, тэд дотоод шүүрэл судлагчид, тийм учраас Плетневийн хэргийн тухайд шинжээч байж чадахгүй! гээд Вадимыг дахин адалж ширэв татав. — Ямар шившиг вэ! Шершевский чинь Плетневийн найз, гэр орноор нь орж гардаг хүн, тэгсэн чинь ингээд урвачхаж. Урвагчид, урвагчид, эргэн тойрон, хаа сайгүй, алхам тутамд урвагчид. 

	Вадим агзайгаад явчхав. Эцгийнх нь үгэнд, түүний адалсан харцанд дахиад л нэг битүү дохио байв. 

	Андрей Андреевич биеэ барьж амьсгаагаа дарах шиг болоод, аль болохоор тайван ярихыг хичээн, 

	— Мэргэжлийн үүднээс шинжээчийн ажилд оролцох эрхтэй цорын ганц хүн бол Виноградов. Тэнгэрээс хий юм шүүрээд байдаггүй, боломжийн дадлагатай, Плетневийн шавь дотрын эмч хүн. Тэгсэн чинь шавь нь багшаасаа урвачих юм. Айчихгүй юү! хэмээн өгүүлэв. 

	Тэр бээр дахиад амьсгаа нь давхцан, хуруугаа гозойлгосноо, 

	— Бурхан тэднийг өршөөхгүй дээ. Шударга бус шүүгчдийг ч. Хуурамчаар гэрчлэгчдийг ч гэж тасалдуулан хэлэв. 

	Эцэг нь буудан алах ял авахаас хавьгүй давахаар юм ярьж байна. Хэрэв мань хүн ийм юмыг ажилтныхаа дунд, анд нөхдийнхөө дунд ярьж байгаа бол түүнийг маргааш гэхэд л баривчилчихна. Тэгсэн байхад өөрөө, Вадим өөрөө хэн болж харагдах вэ?! Эцэг нь ял авсан ардын дайсан, дүү нь зөвлөлтийн эсрэг үзэлтэнтэй суусан, Парист байгаа. Ийм байхад ямар ч одон, ямар ч “Вацлав” тус болохгүй. Нэг муу “Вацлав” үхсэн хойно оо! Энэ шүүх хурлаар яллагдагсдын тэн хагас нь “Вацлавчууд”!

	— Эцэг минь, сэтгэлээ барь! Чи хамаагүй дэвэрч болохгүйгээ өөрөө мэдэж байгаа шүү дээ, гэхдээ бодоод үз л дээ. Плетнев бол манай мундаг дотрын эмч, чи түүнийг бүр “манай анагаахын бахархал” гэж нэрлэж байсан. Түүнийг устгаж байх хэрэг засгийн газарт юу байна? Тэгэх тусмаа, чиний ярьж байгаа шиг, тэр ямар ч буруугүй юм бол?

	— Буруутай, буруутай! хэмээн Андрей Андреевич захныхаа товчийг тайлан толгой сэгсрэв. — Гэхдээ тэр түүнийг буруутгаж байгаа юманд буруутай биш, буруу нь дэндүү их мэдэж байгаад нь байгаа юм... Тийм шүү! Оржоникизег алахад... 

	Вадим өндийв. 

	— Сэхээрээч, чи чинь юу яриад байна аа, эцэг минь?!

	— Суу! Би юу ярьж байгаагаа мэднэ. Оржоникизег алсан, эсвэл тэр өөрийгөө буудсан, сумны шархтай байсан юм чинь. Гэтэл эмнэлгийн дүгнэлтэд нь “Зүрхний саажилт” гээд биччихсэн. Дмитрий Дмитриевич тэр дүгнэлтэд гарын үсэг зурахаас татгалзсан. Өөрөө надад энэ тухай ярьсан юм. Ингээд хүсэмгүй гэрч болсон учраас одоо түүнийг цааш нь харуулж байна. Эхлээд хүчирхийлэгч гэж гүтгэн доромжилсон, тэгтэл одоо алуурчин болгож байна. 

	— Үгүй, тэр чинь бүгдийг нь хүлээн зөвшөөрлөө шүү дээ. 

	— Эрүүдэхгүй юү, тэгээд л хүлээж таараа. Та нарын тэр шүүх хурал дээр чинь тэд цөмөөрөө хэргээ хүлээцгээж байгаа шүү дээ. 

	Вадим эсэргүүцэн тунтганав. 

	— Яг тийм шүү! Битгий татвалзаад бай! Чухамхүү та нарын тэр шүүн таслах хурал дээр. Та нар Лубянкийн зооринд эрүүдэн тарчлааж л хэрэг хүлээлгэж байгаа. Танай ялт засаг... 

	— Эцэг, эцэг, болиоч! хэмээн Вадим хашхирлаа. 

	Андрей Андреевич суларсан зангиа нь хоолойг нь боогоод байгаа мэт түүнийгээ оролдон, толгой сэгсэрч, 

	— Ялт засаг... Ялт засаг... хэмээн давтан хэлэв. — Та нар цөмөөрөө гэмт хэрэгтнүүд, зандалчид... Чи ч гэсэн... Чи ч бас гэмт хэрэгтэн... Чиний өгүүллүүд бузар, жигшүүртэй, чи журамт хүмүүсийг мөшгөж, устгаж байна... Энэ ялт засаг чамайг худалдаж авсан... Би мэдэж байна... 

	Ээ бурхан минь, одоо нөгөө “Вацлав”-ын тухай хэлэх нь. Үгүй, үгүй, хэрхэвч хэлүүлж болохгүй!

	Вадим, 

	— Тэд нар чамайг худалдаж аваагүй юү?! гэж хашхирлаа. Өвгөн гайхахын дээдээр гайхан түүн рүү харав. 

	— Хэн... Чи чинь юу ярьж байна аа?!

	— Чи чинь тэдэн дээр очдог, тэднийг эмчилдэг шүү дээ. тэд нар чамайг эрхлүүлдэг, хүмүүст идэх юм юу ч байхгүй байна, гэтэл чамайг элдэв хүнсээр дардаг биз дээ гэснээ Вадим тавгаа түлхэв. — Энэ тахиа хаанаас ирэв?! Тэднийхнээс! Тийм ээ, би алба хааж байгаа, гэхдээ би бол үзэл санааны төлөө алба хааж байна, харин та бол тахианы махны төлөө алба хааж байна гээд мань эр дахиад тавгаа түлхэв. — Ард түмний хүзүү дээр мордчихоод, тэднийгээ бузар буртгаар булж байна. Горький та нарын төлөө бүхнийг хийсэн, та нарт тусалж байсан, та нарыг аварч байсан. Чамд энэ байрыг хэн хөөцөлдөж өгсөн? Горький! Гэтэл та нар ачийг нь юугаар хариулсан билээ? Горькийд хор өгсөн... 

	Андрей Андреевич ганц үг ганхийх тэнхэлгүй, ангалзан агаар залгиж, Вадим руу хоёр гараараа савчин байв. 

	— Тийм шүү, би өөрийнхөө чихээр сонссон. Энд, энэ өрөөнд та нар: “Театр, гудамж, хотыг Горькийн нэрэмжит болголоо, одоо зөвлөлт засгийг Гашуун засаг гэж өөрчлөн нэрлэх хэрэгтэй” гэж хөхрөлдөж байсан. Сонссон, мэдэв үү, би биечлэн сонссон! Намайг одонгоор шагнуулахад чи баяр ч хүргээгүй, тэгсэн мөртөө чамд шинжлэх ухааны гавьяат зүтгэлтэн цол олгоход хүлээн авалт хийж тэмдэглэсэн, өөрийнхөө шагналыг бахдан хүлээж авсан, тэгсэн чинь би болохоор хүний шаар, өчүүхэн новш юм гэнэ. Гүйцээ, болъё чи минь! Чиний намайг юу үзэж байгааг би мэднэ. Чи Викаг гэсэндээ тэр Нелла Владимировна гэдэгтэй хошуу холбосоор байгаа, гэтэл Вика гадаадын тагнуултай суусан, чи үүнийг нь харсаар байтал сайшааж байна. Чи энэ жил гадагшаа явна гэж байгаа, Викатай уулзана, тэгээд тэр чинь нөхөр шуу юмнаасаа ямар нэг тагнуулын даалгавар авч чамд өгнө, гэтэл чи түүнийг нь тэнэгтээ болж дуртайяа биелүүлнэ. Тэгээд, чи бид хоёрыг гадаадын тагнуул гэж нэг шөнө баривчлахаар ирцгээж таарна гэсэн аюул заналын дор би амьдрах ёстой болно. Тэгэхгүй шүү! Тийм аюул заналын дор би амьдрахыг хүсэхгүй байна! Зөвлөлтийн эсрэг яриаг би өөрийн эцгээс ч гэсэн сонсохыг хүсэхгүй байна! Хүсэхгүй! Үүнээс би залхаж байна! За-ал-хаж байна! Байраа салгаж сольё гэж би чамд аль хэзээ хэлсэн, чи дургүйцээд байсан. За тийм байж, тэгвэл би өөрөө хийнэ, надад тэгэх эрх бий, хууль миний талд байгаа. Байраа солихыг эсэргүүцэхгүй байхыг би чамд зөвлөж байна! Тийм, зөвлөж байна! Бид нар яагаад хамт амьдарч чадахгүй болсон тухай намайг шүүх дээр үнэнийг ярихаас өөр аргагүй битгий болгоорой. 

	Түүнийг ийнхүү ярьж байхад Андрей Андреевич зангиагаа базлан, толгой сэгсэрч, ямар нэг юм хэлэх гэж оролдон байсан боловч “чи… ”, “чи...” гэхээс өөр юу ч хэлж чадахгүй байсаар эцэст нь чимээгүй болж нүдээ анилаа. Толгой нь хажуу тийшээ унжаад ирлээ... Вадим босон харайж, эцгийгээ түшиж авав. Өвгөн дахиад ам нь ангалзан агаар залгиж, өрөөсөн нүдээ нээх төдий болоход харц нь гөлөрчихсөн байв. Нүдээ дахиад анилаа. Вадим түүнийг арайхийн чирч аваачиж, буйдан дээр хэвтүүлээд, дэр хийж өгч, шаахайг нь тайлаад, бүтээлгээр хучив. 

	Андрей Андреевич нүдээ аниастай чигээрээ хэвтэх зуур нэг бол амаа ангалзан арайхийн амьсгалж, нэг бол амьсгаа авахгүй байгаа мэт таг чимээгүй болж байв. 

	“Түргэн тусламж” дуудах хэрэгтэй. 

	Гэхдээ зүрх нь гойдгүй болохоор эцэг нь нэг бус удаа ингэдэг байсан, харин “түргэн” дуудахыг зөвшөөрдөггүй, яаж ийгээд болдог байсан билээ. Жаахан хэвтэзнэнэ, бамбайн ханд ч юм уу, өөрт нь байдаг элдэв дуслаас нэг юм уучихна. Одоо ч гэсэн ингээд зүгээр болно... “Түргэн тусламж” хүрээд ирнэ, эцэг тэр үед босчихсон байна. Эвгүй, улсыг дэмий түйвээж, машин дэмий давхиулсан хэрэг болно. 

	Эцэг нь нүд аниастай хэвтэнэ. Вадим тонгойж чагнавал амьсгалж байх шиг! Гарынх нь судсыг баахан тэмтэрч байж оллоо. Ээ бурхны аврал гэж, зүгээр болох нь. Хөөрхий муу эцэг. Түүнийг юу хүлээж байна вэ? Орчин үеийн амьдралд хөлөө олохгүй байна, баригдана, шоронд орно, зовж тарчилна, шившиг болно, өөр зам алга. Эцгийг нь баривчилбал Вадим сүйрнэ, тэр сүйрэл хэзээ ирэхийг хүлээн аж төрж чадахгүй, эцэг нь түүнийг гэнэт “Вацлав” гэх юм бол тэсэхгүй. Вадим утас руу очиж, харилцуураа авч дохиог сонсоод буцааж тавив. Элдэв бодол толгойд нь үймнэ. 

	Ээ тэнгэр минь, яадаг хэрэг вэ, яах вэ? Цаг тутам, өдөр тутам, шөнө тутам сүйрэл хүлээн яаж аж төрөх вэ? Эцэг нь баривчилгаа руу өөрөө зүтгэлээд, өнөөгийн нөхцөлд журамт ёс, жудаг мэтийн ойлголт байх ёсгүйг ойлгохгүй юм. 

	Гэтэл энэ хөдөлсөн өвчин нь зүгээр болохгүй бол яах вэ, энэ нь хуучин болдгоос нь шал өөр юм байвал яах вэ?!

	Вадим утсаа авч, “03”-ыг эргүүлбэл ярьж байна. 

	Энэ хөгшчүүл яагаад ингэж хувиа бодомхой байна аа? Өрөөсөн хөл нь авсанд байхад үхлээс айхгүй шүү, за яах вэ, айхгүй л бай л даа, гэхдээ бусдыг араасаа авс руу битгий чир л дээ! Хүүгээ өрөвдөөч, эцэг минь! Хүү чинь чухамдаа амьдарч эхлээгүй байна шүү дээ! 28 чинь нас юм уу?.. Үгүй ээ, би өөрийгөө хөнөөлгөхгүй, эцэг, уучлаарай, хөнөөлгөхгүй, заяа нь үгүй! Ээ тэнгэр гэж, яадаг хэрэг вэ, одоо яах вэ?

	Вадим цагаа харвал найм хагас болж байна. Феня орой Феоктистовынхныд очихоороо ер нь бол арав гэхэд эргээд ирдэг. 

	Вадим халуун усныхаа өрөө рүү орлоо. Хананд өлгөөтэй жижигхэн хайрцагт буй гэрийн эмийн сангаас бамбайн хандны дусал олж, он сарыг нь харвал ноднингийнх аж. Хаявал таарах эд. Гэвч түүнийг халааслаад хоолныхоо өрөөнд эргэж ирснээ, буйдан руу очиж эцэг рүүгээ тонгойлоо. 

	— Аав аа!

	Эцэг нь хариу дуугарсангүй. Нүүр лүү нь тогтож харвал сормуус нь хүртэл эрвэлзэхгүй байх аж. Гарыг нь өргөж үзвэл, хүйтэн байна, буцаагаад тавьсанд шал шүргэн эзэнгүй мэт уналаа. Дугхийсэн юм болов уу? Тэгвэл сайн шүү, нойроо авчихаар бүх юм зүгээр болно. Вадим агаар орог гэж цонхны салхивчийг онгойлгов. Мэдээж бүх юм гайгүй өнгөрнө. Санаанд зурсхийсэн нэг юм бол зүгээр л тэнэглэл, энэ тухай бодохын хэрэг байхгүй, болох юм л болно биз. Харин мань хүн бол энэ зуур эмийн сан ороод ирнэ. Хуучин эм хэрэггүй учраас өөрөө шинэ эмд явж байгаа нь тэр. 

	Вадим эмийн сан орох замдаа халаасандаа байсан бамбайн хандыг тэмтэрч, бөглөөг нь тэндээ эрэгдэж онгойлгоод, гаргаж ирж атгаж байгаад, тэр шингэнийг хаврын шавартай цас руу асгачхав. Өнгөрсөн оны хуучин ханд, тэртэй тэргүй хэрэггүй эд, гэхдээ асгаж байгааг нь хүн харах ёсгүй, юу ч гэж тэнэг юм бодож мэднэ. Ажлаасаа гэр өөдөө яаран яваа санааширсан, ядарсан хүмүүс замд нь тааралдаж байна. Арбатад танихгүй хүн яасан олон болоов дээ. Бүх юм урсан өнгөрөх юм. Бас бүх юм урсан одох юм. Нэгэн цагт ээж нь энд явж асан, ээж нь байхгүй болоод удаж байна. Вика явж байсан, ашгүй, Москвад дахиж ирэхгүй, үсчин Сергей Алексеевич явж байсан, тэр ч бас үүрд алга болсон, бас Саша Панкратов Сибирь рүү тонилсон, бас Юрка Шарок харагдахаа больж – өөр хотод шилжүүлсэн, үгүй бол буудан хороосон ч байж магадгүй, тэдний ажлынхантай ч нэг их нэрэлхэж цэрвээд байх биш, Лена Будягинаг цөлчихсөн, Нина Иванова бас алга болчихсон, бүгдийг нь тараагаад хийсгэчихсэн, хэн ч алга. Эцэг нь ч явж одно. Вадим өөрөө ч цаг нь ирэхээр бас явж одно. Бүх юм болзмол, бүх юм түргэн зуурынх, жилээр наана, жилээр хойно уу л гэхээс, түүхэнд бол хүний амьдрал ердөө ганцхан хором. Вадим Арбатын булан дээр хандныхаа гожоохойг тантан руу сэмхэн хаяв. 

	Вадим эмийн сангийн оочрыг тэвчээртэй зогсож барав. Кассчин, худалдагч хоёр хоёулаа танил хүн байна. “Эцэг зүрх гээд байна, зүрхний ямар нэг юм өгнө үү”. Түүнд бамбайн ханд, бас Вотчелийн дусал өгсөнд тэр бээр талархал илэрхийлэхдээ, ийшээ ирсэн нь сайн болж, өөрийг нь хүмүүс харсан нь сайн болж гэж гэнэт боджээ. Яагаад тэгж бодсоныг бүү мэд, ямар ч гэсэн тэгж бодож. Одоо ингээд харина. Эцгийнх нь бие гайгүй болсон байлгүй, эмийн сангаас авсан эмээ үзүүлнэ. Халуун усны өрөөнд харсан чинь юм олдсонгүй, эмийн сан руу харайлгаад ирлээ, май уу, гол нь сэтгэлээ бариарай, юугаар төгсдөгийг харлаа шүү дээ гэнэ... 

	Андрей Андреевич түрүүчийнхээ янзаар хэвтэж байв. Вадим түүнийг дуудсан боловч хариу алга. Дээрээс нь тонгойвол амьсгаа нь сонсогдсонгүй, гарыг нь өргөөд буцаагаад тавихад, бас эзэнгүй мэт шалан дээр уналаа. 

	Вадим “03” руу залгаад, профессор Марасевич рүү “түргэн тусламж” нэн даруй ирүүлэхийг шаардлаа. Өвчтөн яагаа вэ? Зүрхээр нь хатгаад. Хаяг? Вадим хаягаа хэлэв. 

	Хорь орчим минутын дараа дамнуургатай хоёр сувилагч дагуулсан, пальтоныхоо гадуур цагаан халаад хэдэрсэн залуу эмч орж ирэв. Сувилагч нар ч халаадаа пальтоныхоо дээгүүр өмссөн байж. 

	Феня бараг тэр үеэр ирж, байж суух газраа олж ядан үглэж гарав. Вадим түүнийг зандарлаа. Эмч Андрей Андреевичийн хавьд буйдан дээр суугаад, судсыг нь барьж, зүрхийг чагнаж, зовхийг нь нээж энэ тэр баахан үзсэнээ босов. 

	— Үхсэн хүнийг бид авч явдаггүй. 

	Ханын дагуу байрлуулж, толгой дээр нь нүүр гарын алчуур тохсон хоёр төмөр ор, бүтээлэггүй ганц ширээ, дөрвөн сандал, сав суулга бүхий гал тогооны шүүгээ. Хувцас хунараа хананд шаасан хадааснаас өлгөжээ. Хүүхдийн ор байхгүй бол энэ умгар өрөө оюутны дотуур байрыг санагдуулам аж. 

	— Бидэнтэй манай хуучин үйлчлэгч байсан Маша цуг байдаг юм, одоо үйлдвэрт цэвэрлэгч хийж байгаа, амрах өдрөө манай хүүхдийг харна, би элдэв байгууллагаар хэсүүчилнэ гэж Лена учирлав. 

	Ийм хариугүй гуйланч байдлыг Варя хараахан үзээгүй яваа билээ. Ядуус хаа сайгүй байгаа, гэхдээ тэр байдал бол олон жилийн, ижил дасал болсон, хүмүүс зохицчихсон ядуурал. Ленагийн хувьд бол гуйланчлал гэнэт нөмрөөд ирсэн – байраас нь гаргаж хаясан, ажлаас нь хөөсөн, тоносон, дээрэмдсэн, амь зуух ямар ч юмгүй болгосон. 

	Лена дэлгүүр явах санаатай, Ваняг хувцаслахад, Варя оронд нь яваад ирье гэв. 

	— Их оочиртой. 

	— Хүүхэдтэй бол оочиргүй оруулах уу?

	— Одоо оочиргүй оруулдаг хүн бий сэн билүү?

	— Би зогсоход яах вэ дээ. 

	— За, тэг, баярлалаа, май мөнгө, хоёр шил тараг аваарай. 

	— Өөр ямар нэг юм хэрэгтэй биш биз?

	— Үгүй чиш, өөр юу ч хэрэггүй. 

	Варя таргаас гадна цөцгий, хэдэн хайлмал бяслаг, арваад өндөг, гурван зуун грамм бүржмэл чихэр авав. 

	— Чи биднээр найр хийлгэх нь үү? гэж Лена буруушаангуй толгой сэгсэрч, — Дараа битгий ингээрэй. Надад эвгүй байна гэв. 

	— Дараагийн тухайд харан байж больё гээд Варя инээмсэглэв. 

	Ваня майгадуу хөлөө инээдтэй майхгануулсаар эх рүүгээ ирж, банзлынх нь хормойноос зуурч авав. Хөөрхөн цагаан хүү (Шарок л юм даа гэж Варя бодов) өөр лүү нь цэнхэр нүдээ бүлтийлгэн харж байна. Лена хүүгээ сэгхийтэл өргөөд ширээ рүүгээ суув. 

	— Манайхыг гурван удаа нэгжсэн гээд Лена таргаас аягалж, хүүдээ хэрчим талх атгуулаад, духан дээр нь үнсэв. — Нэг нь Грановскийн гудамжны байранд, аавыг баривчлах үед, нөгөө нь зуслан дээр, гурав дахь нь энд, ээжийг барих үеэр. Хамаг юмыг маань хуу авсан – мөнгө, үнэт эдлэл, зээлийн сугалаа, ном судар гээд. Миний хэдэн даашинз, аавын костюмуудыг бас, бүгд гадаадынх юм чинь яаж орхиж болох вэ дээ? Хоёр өрөөг шууд битүүмжилсэн, тэнд байсан бүх юм тэр даруй алга болсон – аав, ээжийн баримт бичгүүд, эгшигт хайрцаг, тэр ч бүү хэл, Владлений унадаг дугуй хүртэл алга болсон. Зайлшгүй хэрэгцээтэй зүйлийг буцааж өгөөч гэж би өргөдөл бичсэн, хэн ч хариу өгөөгүй. Нэгжлэгийн дараа, “Гарын үсэг зурахгүй бол юу ч үлдээхгүй” гэж сүрдүүлж байгаад, ДЯАК-д ямар ч гомдол байхгүй гэсэн бичигт албадан гарын үсэг зуруулсан. Харсаар байхад хамаг юм тонож байгаа юм чинь, чемодан савны цоожийг эвдлээд л. Босоо шүүгээг хүртэл аваад явчихсан, хөөрхий муу шүүгээ хүртэл зөвлөлтийн эсрэг юм байх нь л дээ. 

	Лена хүүгийнхээ духан дээр дахин үнссэнээ Варя руу духайсхийн харлаа. 

	— Аавыг баривчлангуут миний орон тоог цомтгоод ажлаас шууд хөөсөн, долоо хоногийн дараа тэр орон тоог сэргээгээд өөр хүн авсан байна лээ. 

	— Ингэхэд, чи ямар ажил хийж байсан юм бэ? Варя түүнтэй бас чи гэж харьцахаар шийджээ. 

	— Англи хэлнээс орчуулна. Бас францыг ч мэднэ. Даанч авахгүй юм. Долоо хоногийн дараа утасд, тэгснээ дахиад долоо хоногийн дараа гэнэ, нэг этгээд бүр: “Овгоо соль” гэсэн шүү. Шал, жорлон угаадаг шөнийн цэвэрлэгчийн ажилд орох гэсэн чинь тэгж байгаа юм, бод доо. Шуудан зөөгч хэрэгтэй гэсэн нэг зарлал харлаа. Надад болох ажил, захидал, сонин хэвлэл тараахад яах вэ, Владленийг сургуульдаа явтал Ваня эрхбиш хүнтэй байх юм чинь. Очлоо. “Өргөдлөө бич, маргааш, өглөөний зургаа гэхэд ир” гэцгээж байна. Маргааш нь очсон чинь нөгөөдүүл чинь газар шагайчихлаа. “Уучлаарай, хүн орчихсон”. Хэд хоногийн дараа харсан чинь нөгөө зарлал хэв хэвээрээ байж байна. Тэглээ ч гэсэн би яваад л байгаа... ДЯАК руу ч очно, Кузнецкийн 24 тоот руу ч очно, прокурор луу, бас цэргийн прокурор луу очно, аавыг шоронгоор хайна, ээжийг... хэний нь ч олоогүй, “захидал харилцааны эрхгүйгээр” ялласан, тэгэхээр тэд одоо нэгэнт байхгүй болсон гэсэн үг... Байхгүй гээд л хэлчихвэл болоо шүү дээ, гэтэл шоронгоос шорон руу, цонхноос цонх руу хөөж, улс амьтныг зовоож байх хэрэгтэй юм гэнэ!

	— Энэ чинь надад танил зүйл. 

	— Тийм үү? Танайхаас хэн нэгнийг баривчилсан юм уу?

	— Саша Панкратовт эргэлт хүргэдэг байсан юм. 

	Ленагийн царай барайгаад явчхав. 

	— Сашагийн өмнө бид бүгдээрээ буруутай, тэгэхэд түүнд туслаагүй... 

	— Та нар юу хийж чадах байсан юм бэ?

	— Чухам юуг мэдэхгүй, гэхдээ л хийх ёстой байсан юм. Нөхрөө хамгаалаад, захидал, өргөдөл бичээд, ДЯАК-аар, прокуророор яваад гэх мэт. Тэгэхэд дөнгөж эхэлж байсан. Гэтэл бид дуугай байгаад байсан. Одоо түүнийхээ горыг эдэлж байна. Би ч, миний эцэг ч, Сашагийн нагац ах ч, мянга мянган хүн, сая сая хүн горыг нь эдэлж байна. 

	— Түүнээс эрт эхэлсэн – хамтралжуулалтаас, нударганчуудтай тэмцсэнээс эхэлсэн. 

	— Өө тийм дээ гээд Лена хүүгээ буулгав. — Гэхдээ би тэр үед гадаадад амьдарч байсан болохоор энэ бүхний чинь талаар юу ч мэдэхгүй явж. Харин Сашагийн явдал бол миний нүдэн дээр болсон. Ийм юм манийг хавирна гэдгийг бид мэдэхгүй байж. Тэгээд одоо би надаас нүүр буруулж байгаа улсыг харахаараа, та нарт ч ийм явдал тохионо, тэр цагт та нар зайлсхийж явсан хүмүүсээ санах болно доо гэж боддог юм. Энэ гурван жилийн, нарийндаа бол дөрвөн жилийн хугацаанд би Сашагийн ээж дээр нэг ч удаа очоогүй шүү дээ. Бусдын зовлонд хавьтахыг хүсэхгүй, өөрийн амар тайвныг бөөцийлж яваад, тэгснийхээ төлөө цээр хүртлээ. Ийм л бодол толгойд орж ирэх юм байна шүү дээ, Варенька минь. Ичмээр ээ, ичмээр. 

	— Дурсахаас ичмээр юм хүн болгонд бий гэж Варя өгүүлэв. 

	Лена санаа алдаж цагаа харснаа Варя руу харав. 

	— Одоо Владлен сургуулиасаа ирнэ. Би чамд урьдчилж нэг юм хэлмээр байна. Тэр маань арван гуравтай, суртал ухуулгын нөлөөнд бүрмөсөн автчихаад байгаа, Бухарин – Рыковыг шүүх хурлын бүх тайланг сониноос уншчихаад, үг болгонд нь үнэмшиж, яллагдагсдыг зүхэхдээ, тэднийг араатан шиг торонд хийж байлгах хэрэгтэй, хүмүүс тэдэн рүү нулимж байг гэж ярина. Аав, ээж хоёрыг бас зүхэж: “Тэд нар чинь бас л Бухарин, Рыковтой нэг үг” гэнэ. Нисгэгч болохыг мөрөөдөж байсан, хэдийгээр нисэх төхөөргийн загвар зохиогч, энэ чиглэлээр авьяастай хүү ч гэсэн мань хүний нисгэгч болох одоо өнгөрсөн, загвар зохиогчдын тэмцээнд оруулаагүй, өөрийгөө шоовдор хүн гэж мэдрээд бүх юман дээр аав, ээж хоёрыг буруутгаж байгаа. Сургууль дээрээ хүртэл тэднийг буруушааж үг хэлсэн гээд л бодчих. 

	— Тэгж байгаа анхны хүүхэд тэр биш. 

	— Тийм л дээ, гэхдээ би бас өөр хүүхдүүдийг мэднэ. Манай эцэг эхчүүд үзэл санааныхаа төлөө тэмцэж байсан. Хожим бүх юм цусанд хутгалдана... гэж хэн мэдэх вэ дээ... Гэтэл би үүнийг Владлений толгойд ойлгуулж чадахгүй байна. Эцэг, эхийнхээ алийг нь ч өчүүхэн төдий өрөвдөж байгаа юм алга. Ингэхэд, эцэг эх маань ч хүүхэд биднээсээ хөндий байсан, нам, улсынхаа ажлаар хөөцөлдөөд бидэнд зориулах цаг хүртдэггүй байсан гэснээ, шоогоор тоглож буй хүү рүүгээ зааж, 

	— Хэний хүү гэдгийг нь гадарлаж байна уу? гэв. 

	— Юра Шарокийнх. 

	— Нэр төргүй, аймаар муухай холбоо, миний хүнд алдаа хэмээн Лена Варяг эгцлэн харж тайван өгүүлээд, — гэхдээ бас бус юмныхаа хажуугаар тэр юугаараа намайг татсан гэж бодож байна? Хэчнээн хачирхалтай хэдий ч гэр бүлийнхээ байдлаар шүү гэв. 

	— Нээрэн үү? Тэднээс муухай улс би үзээгүй... гээд Варя дал мөрөө хавчив. 

	— Одоо бол би ч ойлгож байна. Гэтэл тэр үед бол манай гэр бүлээс эрс ялгаатай, эв найртай, бат барилдлагатай, жинхэнэ гэр бүл гэж надад санагдсан юм. Харин манайх бол... Дөрвүүлээ хамт суугаад хоолоо идэж байсан удааг би санадаггүй юм, цөмөөрөө өөр өөр цагт хооллож таарна. Бид тэгж л өссөн... Владленаас эцэг, эхийн тухай битгий асуугаарай, улс төрийн тухай битгий яриарай, аливаа өсвөр багачуудын адил итгэл үнэмшилдээ нүгэлтэй үнэнч. 

	Варя толгой дохиж, 

	— За, бодолцъё гэв. 

	Хашаа дотроос дуу чимээ гарав. Лена цонх руу очсоноо, Варяг хуруугаараа дохин дуудав. 

	— Энэ байшинд өдөр болгон ийм явдал болдог юм. 

	Тэдний орцын хавьд дөрвөн ачааны машинаас юм буулгаж байгаа нь шинэ айл нүүж ирж байгаа юм санж. Аюулаас хамгаалахын дүрэмт хувцастай, ташаандаа гар буутай бүдүүн нөхөр, хашхичиж гуугачсан эхнэр, долоо-найман насны хоёр шар толгойтой охин. Аюулаас хамгаалахын ажилтан эд хогшлынх нь уяа боодлыг тайлж байгаа арваад ачигч нарыг зэрлэгээр захиран хашхичиж байна. 

	— Манай шүүгээ, ширээ, буйдан энэ тэр бүгд сангийнх байсан, цөмөөрөө эд хөрөнгийн бүртгэлийн шошготой. Хүмүүс нэг их эд хогшил гээд байхгүй. Гэтэл эднийхний тавилга цөм эртний хийцийнх: толь, ширээ, шилэн нүүртэй шүүгээ, тохойвчтой зөөлөн сандал, төгөлдөр хуур!

	— Бүгд хулгай дээрмийнх. Надад одоо пулемёт байсан бол би эднийг нэгд нэгэнгүй шүршээд, чөтгөр шулам руу нь тонилгох байсан! гэж Варя цухалдав. 

	— Варя, хэзээ ч ийм юм битгий ярьж бай, хэзээ ч, бас хэнд ч, бүр хамгийнхаа дотнын хүнд ч битгий ярьж бай. 

	— Гойд юм юу байна? гээд Варя мушилзав. — Би ачигчдыг л хэлж байна. Манай эрэлхэг аюулаас хамгаалахын ажилтныг олигтойхон үйлчилчхэж ч чадахгүй шүү?!

	— Бүр ачигчдын тухайд ч тэгж битгий ярьж бай. 

	— За яах вэ, дуугай болцгооё. 

	Владлен сургуулиасаа ирж, Варятай баргар царайлан мэндлээд, сэмэрхий бэржээхэн цүнхээ орон дээр хаялаа. Лена түүнд үдийн хоол гэж байцайны усан шөл, шар будааны зутан өгөв. Мань хүү идчихээд, баярлалаа ч байхгүй, хэзээ ирэхээ ч хэлэлгүй яваад өгөв. 

	— Энэ Владлены талаар ямар нэг шийдвэр гаргах хэрэгтэй байна хэмээн Лена сүүрс алдав. — Өнгөрсөн долоо хоногт манай байшингийн наян таван айлыг Москвагаас цөлсөн. Юу болсон гээч! Ёстой таллага! Арай л дэрнийх нь өдийг сэгсчээгүй байх. Хашаагаар дүүрэн аюулаас хамгаалахынхан, хүн, чемодан хоёрыг ялгахгүй машин дээр шидлээд л. Дахиад жаран айлын жагсаалт гаргачихсан гэсэн яриа байгаа, тэдний дотор би байгаа байх. Шинэ газар очоод би Владленийг яах болж байна? Би энд ч түүнийг олигтойхон хооллож чадахгүй байна, хүүхэд том болж, бие махбод нь хоол нэхэж байна. Гутал нь урагдчихсан, шинийг юугаар авах сан билээ? Зарж борлуулах юм юу ч алга. Миний байгаа бүх юм энэ өмссөн маань. Владленийг өнчин хүүхдийн газарт өгнө гэж бодохоос гол харлах юм, гэхдээ өгөхөөс өөр замгүй болох нь. Дүүргийн захиргаан дээр очсон чинь Даниловский вал-ын ДЯАК-ын хүүхэд хуваарилах газар оч гэсэн, гэтэл тэр бол аймшиг, чухамдаа хүүхдийн шорон. 

	— Тэндээс чинь өнчин хүүхдийн газар луу хуваарилна, харин тэр газар нь бол арай танагтай. 

	Лена дахиад сүүрс алдав. 

	— Бусад хүн ч бас тэгж ярих юм. Манай байшингийн олон эх цөллөгөөс өмнө амжиж хүүхдүүдээ тийш нь өгсөн. Владленийг өгч таарах нь, өөрөө ч хүсээд байгаа юм. Нэг удаа огт идэх юмгүй байсан чинь түүний адармаа хөдлөөд миний тэвчээрийг барсан. Тэгээд: “Өнчин хүүхдийн газар өгнө дөө, тэнд л чамайг сайхан хооллоно” гээд хэлчихсэн чинь, “Маш сайн байна. Үгүйдээн энэ хараал идсэн овгоос сална” гэж хариулсан шүү. 

	— Чамайг хөөвөл Ваня яах болж байна аа? гэж Варя асуув. 

	— Надтай л цуг байна. Би яаж ийгээд ажилд орно, эд нар чинь биднийг арай өлсгөж алахгүй байлгүй. 

	— Чи ажиллаа гэхэд хүү чинь хэнтэй байх хэрэг вэ?

	— Харин нь ээ... Би хүүхдээ хаяж чадахгүй шүү дээ! Яах вэ, хоёулаа л үхэхээс. Зарим айлд цөлөгдөх хотоо сонгохыг зөвшөөрсөн, би бол алийг сонгохоо мэдэхгүй юм. Холын хамаатны улс Бакуд, Мотовилихт бий, гэхдээ би тэднийг танихгүй, хаягийг нь хүртэл мэдэхгүй. Нэмэрт нь одоо чинь хүмүүс юм болгоноос айна... Заримдаа унтчихаад сэрэхгүй байх юм сан, энэ хар дарсан зүүд шиг юм руу эргэж ирэхгүй байх юм сан гэж санагдах юм. 

	— Ямар ч гэсэн чамд хот сонгох боломж олговол Мичуринск гэж хэлээрэй, тэнд манай хамаатны нэг эгч бий, өтөлсөн, гэхдээ бас ч гэж сэргэлэн, маш сайхан сэтгэлтэй авгай, ганцаараа байдаг юм, чи тэднийд сууж болно. Мичуринскийг өгөхгүй бол Уфаг гуйгаарай. 

	— Яагаад Уфа гэж?

	— Яагаад Уфа гэж үү? хэмээн Варя давтан өгүүлээд, — Юу л даа, Саша суллагдсан шүү дээ гэв. 

	— Өө тийм үү?

	— Хугацаагаа дуусгасан, гэтэл том хотуудад суух эрх байхгүй. Уфад жолооч хийж байгаа, Софья Александровна түүнд захиагаа “өөрөө хүлээн авагч” гээд явуулдаг юм, чи ч гэсэн очихоороо “өөрөө хүлээн авагч” гээд ил захидал явуулчихгүй юү. 

	Лена бодолхийлснээ толгой сэгсрэв. 

	— Энэ ч болохгүй ээ. Саша ял эдэлсэн, би “ардын дайсны охин”, түүний байдлыг улам яршигтай болгочихно. Надад тэгэх эрх байхгүй. Хэрэв надад сонгохыг зөвшөөрөх юм бол Мичуринск нь дээр юм байна, галт тэрэгний буудлаас очиж, анхны шөнийг ч болох нь ээ өнгөрүүлэх айл байх нь. Гэхдээ надаас хаашаа явах хүсэлтэйг бараг л асуухгүй байх, цөлөөд л гүйцнэ. 

	— Юмыг яаж мэдэх вэ, асуух юм бол гэж Варя зүтгэв. 

	— Тэгвэл Мичуринск гэе, гэхдээ эгч авгай чинь хүүхэдтэй хүнийг хүлээж авах болов уу, үгүй болов уу?

	— Гарцаагүй хүлээж авна. Би захиа биччихнэ.

	— За чамд баярлалаа. Энэ чинь надад их нэмэр болно.

	Саша, Глеб хоёр голдуу ресторанд хооллоно. Үнэ нь гуанзныхаас нэг их биш, илүүтэй нь шөнийн арван хоёр хүртэл суусан ч болно. Заримдаа яггүй балгана. Глеб энэ тухайд сурчихсан хүн, Саша зугуухан дасаж буй. Маргааш юу болох нь бүү мэд болохоор үгүйдээн өнөөдрийг мөрөөрөө өнгөрөөх нь чухал. Глеб нэг удаа, 

	— Өнөөдөр энэ ресторанд манай даргыг чи харна шүү гэж хэлжээ. 

	— Мария Константиновнаг уу?

	— Москвагаас нэг чухал авгай ирсэн, Машкагийн танил хүүхэн. Тэгээд мань хүн л түүнд зориулж хүлээн авалт хийж байгаа хэрэг, мэдээж, Семёний мөнгөөр. Нонка ч тэдэнтэй цуг байна. 

	— Чи бид хоёр үхсэнээ хийх гэж тийшээ зүтгэлэх билээ?

	— Тэд нар өөрсдийнхөө мөрөөр, бид өөрсдийнхөө мөрөөр байхгүй юү, ялдам минь. Тэд нар шарсан шабмаг зална, чи бид хоёр бол май загасаар даруулан нанчдаа хүртэнэ. 

	Саша, Глеб хоёр сурсан зангаараа рестораны нэг мухарт сууцгаав. Семён хамт яваа хүүхнүүдтэйгээ танхимын голд тухлан, тэднийг тойрон дарга хүүхэн тэргүүтэй үйлчлэгч нар хөлхөлдөн бүхийг харваас зочдоо эрхэм хүмүүс гэж үзэж байгаа нь илт. 

	Сашагийн суудлаас тэд нар тодхон харагдаж байв: Семён, Нонна, өөр хоёр хүүхэн. Глебийн хэлсэнчлэн хар үстэй нь Мария Константиновна, нөгөө хонгор шар үстэй, биерхүү хүүхэн нь Москвагийн том дарга болж таарах нь. Сайхан хувцасласан, тордлого сайтай, гуч эргэм насны гоё хүүхнүүд өөрийн эрхгүй хараа булаана. Найрал хөгжимчид элдэв киноны хөгжим тоглож, харин дуучин хүүхэн цыган романс эс дуулах аж. 

	— Энэ авхайгаас болж зөвхөн Дунаевский, Блантер хоёрын аяыг дарж байна, үзэл суртлаа барьж байгаа нь тэр. Харин хүүхнүүдийн хувьд ч арааны шүлс асгам дамшгууд байна шүү! гэж Глеб өгүүлэв. 

	Семён Григорьевич эргэж мань хоёр луу харахад тэдний харц мөргөлдсөн боловч гэмгүй царайлцгаав. Семёнийг дагах мэт хоёр авгай ч эргэж харцгаалаа. 

	— Семён багийнхаа бүрэлдэхүүнийг харуулж байна хэмээн Глеб Саша руу нүд ирмэв. — Машка ч ёстой лут хүүхэн дээ, баргийн эрийг хавьтуулахгүй, би ойртох гэж үзээд шууд хөөгдсөн шүү. За тэр Семён өөрийнхөө барааг, өөрөөр хэлбэл, чамайг, би ийм сайхан дээд боловсролтой, оюунлаг туслахтай, Москвагийн хүн гэхчлэн магтаж алдаж байна. Энэ хоёр хүүхэнд ая тал засаад сүйд. Ингэхэд, тэр Москвагаас яваа чинь Төв Хорооны театр хариуцсан зааварлагч, ланжгар дарга. Машкатай цуг сурч байсан юм. Машка Москвад татах хүнтэй, хэрэг болбол аварна гэж ийм зоригтой байдаг юм. Москвад ийм татаастай байх сайхан аа даа?

	— Бодвол муугүй байх... 

	— Мундаг гар. Надад тусалъя гэх юм бол нүд ирмэхийн зуур зохицуулчихна. Мэдээж, өөрсдийнхөөрөө, ТХ-ныхоо аргаар, утсаар зохицуулчихна: “Бид энд зураач Дубинины бүтээлийг харлаа. Сонин бүтээлүүд байна” гэчихнэ. Харж байгаа биз, ялдам минь, үнэлгээ байхгүй, зүгээр л сонин бүтээлүүд гээд л гүйцээ. “Нэг бодол байгаа”. Ойлгов уу? Шийдвэр бус ердөө л нэг бодол. “Нөхөрт туслах хэрэгтэй” гэчихнэ. Тэр нь тэднийхнийхээр бол албан ёсоор бус хүнлэг ёсоор гэсэн үг. Товчдоо, “Танай театрын ерөнхий зураачийн албан тушаалд томилуулахаар Глеб Васильевич Дубининг явуулж байна” гэчихнэ. Тэгээд авчихна гэж мэд, ганц үг ган хийхгүй. 

	— Чи ч жүжигчин байх хүн дээ!

	— Надад чадахгүй юм байхгүй ээ, ялдам минь!

	Маргааш нь хоёр хүүхэн Семён Григорьевичийг бараа болгосоор Хөдөлмөрийн ордонд ирлээ. Пальтогоо өлгүүрт өгөлгүй, хажуудаа тавиад буйдан сандалд суухыг үзвэл энд удахгүй бололтой. 

	Саша бүжгийнхээ хичээлийг зааж байв. Түүнийг зочидтой зэрэгцэн ирэхэд Семён хуруугаараа дохиж дуудав. Тэр бээр бүжгийн хичээлээ түр зогсоогоод Семён Григорьевич руу очиход цаадах нь түүнийг хүүхнүүдтэй танилцуулав:

	— Ульяна Захаровна, Мария Константиновна. Энэ бол Александр Павлович. 

	— Та чинь ийм хүн байсан юм уу. Ирэнгүүтээ л нэр цуунд гарчихсан гэж Мария Константиновна өгүүлэв. 

	Түүний өргөн шанаа, онигор бор нүд нь буриадархуу шинжийг илтгэж, өөриймсөг янзтай байвч цайлган царайтай гэхээргүй аж. 

	Саша танхим руу зааж, 

	— Миний хамаг алдар энэ дээ гэв. 

	Ульяна Захаровна түүн рүү инээмсэглэн харах аж. 

	Хонгор шар үсээ сүлжиж шилэндээ титэмлэн тогтоосон, ногоон туяатай дүрэлгэр бор нүдэнд нь мишээл гэрэлтсэн, бие хаа тэгш чилгэр энэ сайхан хүүхний харцанд бас өөр нэг юм гялсхийж байх шиг, сониуч зан юм уу, чухам юуг Саша ойлгосонгүй. 

	Семён Григорьевич босож, худлаа хээгүйтэн, 

	— За тэгэхээр, Саша, та манай зочидтой жаахан буу хал, би шавь нартай чинь түр хичээллэе гэхэд Мария Константиновна бас босож, 

	— Үгүй шүү. Намайг захирал руу оруулаад аль гэснээ цагаа хараад, — Бидэнд хорин минут байна. Бид дээшээ театр луу орох гэж явна, замдаа танай үүгээр орсон юм гэж Сашад учирлав. 

	Энэ мурилт түүнийг Ульяна Захаровнатай хоёулхныг нь үлдээх гэсэн зорилготой нь чухамдаа илэрхий байв. Хүүхэн инээмсэглэсэн хэвээр, дүрэлгэр нүдээ яльгүй сүүмийлгэн түүнийг харж, дэргэдэх буйдан сандлаа заагаад, 

	— Та суу л даа гэв. Саша, 

	— Баярлалаа гээд суув. 

	Хүүхэн сайхан сүрчиг ханхлуулан түүн рүү эргэж, сандлын тохойвчийг хөхөөрөө шүргэх шахам налан тохойлдов. 

	— Таныг Москвагийн хүн гэж би дууллаа. 

	— Тийм, би Москвагийнх, Арбатынх. 

	Хүүхэн дахиад нүдээ дүрлийлгэхэд, Сашад ойлгомжгүй бас нэг юм голгоноод явчхав. 

	— Бид хөршүүд юм байна, манайх Грановскийн гудамжинд байдаг юм. 

	— Зөвлөлүүдийн Тавдугаар байшинд биш биз дээ?

	Ээ чөтгөр чамайг! Ингэж ам алдана гэж байх уу. Энэ байшинг яаж мэддэгийг нь одоо шалгаагаад эхэлнэ, танил улсын нэр ус асуух юм болно. Тэгвэл хэнийг хэлэх вэ? Буудуулсан Будягиныг нэрлэх үү? Сонинд цухас гарсан ардын дайсны нэрсээс харах юм бол тэндхийн бүх хүнийг шоронгийн тав болгочихсон. Тэдний оронд энэ шинэ дээдчүүл орчхож. 

	— Таачихлаа. Тэнд таны танилууд бий юү? хэмээн хүүхэн түүн рүү улам ханарав. 

	— Энэ байшингийн зарим хүүхэд манай сургуульд сурдаг байсан юм: Петя Ворошилов, Иван Иванович Михайловын Вера, Тамара гэдэг хоёр охин. Энэ ч аль хэзээний, арваад жилийн өмнөх явдал, би бүр хуу мартаж орхиж. 

	Хүүхэн гараа түүний гар дээр тавихад, булбарай алга нь дулаахан аж. Тэр бээр өөриймсөг инээмсэглэн, 

	— Бид нар чинь арай нэг дор сурч байсан юм биш биз дээ? Та ямар сургуульд байсан бэ? гэв. 

	— Тээврийн дээд сургуульд. 

	— Тээврийн дээд ээ? Тэр чинь бүжигтэй ямар холбоотой байдаг билээ? гэж хүүхэн гайхширан асуув. 

	— Би гавихгүй инженер болж таараад, хөгжим, бүжиг рүү татагдчихсан юм. Тэгсэн нь ганц би ч биш. 

	Мань хүн энэ ярианаас залхаад эхлэв. Тэгээд чилээгээ гаргах мэт мөрөө шилгээн гараа суллаж аваад сандлын түшлэгийг налав. Тэгтэл хүүхэн, 

	— Аль вэ, гараа өг л дөө гээд гарыг нь дахин атгаж, — Би таныг тийм амархан тавихгүй шүү. Би ч гэсэн бүжиглэж сурахыг хүсэж байгаа юм бил үү. Та надад зааж өгөх үү? гэв. 

	— Бололгүй яах вэ, одоо ч болж байна. 

	— Одоо бол Мария бид хоёр театрт орно, тийм учраас дараа яая. Саша, таны зөв хэмээн тэр бээр харилцан итгэж, таашаалтай байгаагаа цохох мэт түүний нэрийг онцолсхийн өгүүлэв. — Таны зөв, олон жүжигчин одоогийнх нь мэргэжилд огт хавирахгүй боловсрол эзэмшсэн байдаг, тэгэхээр би бол таны хувьд ямар нэгэн тус болж чадах байх. Би, Александровын, Игорь Моисеевын энэ тэр гээд бүх чуулгын удирдлагыг мэднэ. Мэдээж, маш том өрсөлдөөнт шалгалтаар тийшээ орно, тэглээ ч гэсэн манай нөхөд танд туслахыг хичээнэ. Өө, Мария ирж явна, хоёулаа энэ яриагаа үргэлжлүүлнэ ээ. Та хичээлээ хэзээ дуусгадаг юм бол?

	— Арван цагт. 

	— Жүжиг арав арван тавд дуусна. Биднийг хүлээж байгаарай, Машагийнд жаахан сууцгаая, ам халцгаая. 

	Тэгээд Сашагийн хариуг хүлээлгүй босоход, мань хүн түүнд пальтог нь авч өгөв. 

	— Цаад хүүхэн чинь чамд ухаан тавьчихлаа гэж Глеб явуулав. 

	— Харин тэгэх ч шиг. 

	— Тэнд ажил их бий. 

	— Дэндүү түшмэл зантай юм. 

	— Гэхдээ туршлагатай, энэ аргаараа зиндаа олсон хүүхэн. 

	— Хүлээж байгаарай гэсэн. Түй, чөтгөр гэж! Нэг л дургүй хүрээд байна. Тийшээ очихгүй ээ, яршиг. 

	— Хүүш, ялдам аа, чи чинь солиороо юу? Цаадуул чинь бүх юмаа ярьчихсан, хамаг төлөвлөгөөгөө боловсруулчихсан байгаа, зүгээр л энд ирсэн гэж бодоо юу? Тэр хүүхэн чинь аль өчигдөр чамд нүд алдчихсан юм. Уулзахаар чинь ууна, иднэ, бүх юмаа бэлдчихсэн хэрэг. Чамайг зочилж ирээч гэж байхад чи татгалзсан болох нь байна. Ёстой тэгж болохгүй. Тэгэх юм бол Мария Константиновна чамайг ёстой араандаа зуучихна. Чи түүнд их өртэйгөө битгий март. Нэг хоёрхон сар болоод энд байх зөвшөөрөл чинь дуусна, тэр үед чи: “Мария Константиновна минь аварч үзээрэй” гээд дахиад л түүн рүү очно. Тэгэхэд чинь: “Уучлаарай, Александр Павлович, та биднийг тоодоггүй хүн, тийм учраас дахиж бидэнд найдахын хэрэггүй” гэж хэлнэ шүү дээ. Тэгж хэлэх нь ч зөв байх болно. 

	Саша тээнэгэлзээд байв. Мэдээж сэтгэл гижигдэм зүйл. Гэхдээ нэг юм чангаагаад байна. Намын ТХ-ны хүн, мань хүн түүнтэй юу ярих билээ? Ингэх хэрэг өөрт нь юу байна?

	— Ёстой гоё согоо! Тэнэг хүн л түүнээс татгалзана. Онгон сахиус, охин тэнгэр! Эндхийнх байсан бол би өөрөө эргүүлэх сэн. Гэтэл тэр Москвагийнх, чухал хүн, тэгээд чи: пээ, миний тухай юу гэж бодох бол, ашиг хонжоо харж байна, ахих дэвших юм бодож байна гэж хэлнэ, би бол Растиньяк биш, Потёмкин биш, Орлов гүн биш, эрхэм ёс суртахуунтай хүн... гээд гэдэн чинь хөдөлчхөж хэмээн Глеб үглэв. 

	— Үгүй ер, Растиньяктаа хүрчихдэг байна гээд Саша мушилзав. 

	— Ялдам минь! Чи бол юуных нь Растиньяк, Потёмкин байх вэ дээ. Тэр хүүхэн чиний муу явдлыг халах юм уу? Чиний муу явдлыг хэн ч халж чадахгүй, ер нь ч чи тэр тухай ганц үг ч ганхийх хэрэг байхгүй. Нэг юм болох юм бол яах вэ дээ, хажууд тийм хүүхэн байхад аятайхан нийллэгнээр юу эс болохыг тэр гэхэв. 

	Театраас холгүй, хөл хөдөлгөөнгүй хөндлөн гудмын багашаархан нэг давхар байшин. Гудааных нь шал хивсэнцэртэй, нэг ханаараа урт өлгүүртэй, нөгөө ханандаа тольтой аж. Ульяна үстэй дээлээ өлгөөд толины хажуугийн сандал дээр лагхийн суухад Мария улавч авч өгөв. Ульяна босож, ямар нэг юм тээр болоод байгаа юм шиг суниалаа. 

	— Илүү хувцаснаасаа салах минь. Танай хоолны өрөөнд дулаахан уу?

	— Галлачихсан байгаа. Би чамд халаад өгье. 

	Ульяна Саша руу харав. 

	— Би халаад өмсвөл та дургүйцэхгүй биз, Саша?

	— Хаанаас даа!

	Хоолны өрөө рүү орцгоотол Мария, 

	— Энд суузнаж байгаарай, бид хоёр одоо хүрээд ирнэ. Явъя Ульяша гээд хоёр хүүхэн гарав. 

	Саша өрөөг эргүүлдэн харлаа. Дүүжинтэй ханын цаг, эвтэйхэн өлгөлсөн жижиг зургууд, төгөлдөр хуур, эрчлээстэй бүдүүн хөлтэй дугуй ширээн дээр утас байна. Улаан модон тавилга, Саша ийм эдний учрыг сайн мэдэхгүй, гэхдээ хуучны үнэтэй эд гэдгийг ойлгоно. Орос маягаар тоноглосон холланд зуух. Дулаахан бөгөөд тохилог аж. 

	Гэрийн хувцсаа өмссөн Мария эргэж ирээд, ширээнийхээ бүтээлгийг сольж, гурван хүний хоолны хэрэгсэл, хундага сэлтийг тавилав. 

	— За, Сашенька энд ямар байна, таалагдаж байна уу?

	— Тансаг байна, бүр минийхээс ч ванлий юм гээч. 

	Хүүхэн эгдүүцэн толгой сэгсрэв. 

	— Сашенька, би тэр байрыг чинь энд бүртгэл хэрэгтэй хүнд хадгалж байдаг юм. Та тэнд амьдрахгүй байгаа шүү дээ. 

	— Мэдээж. 

	— Ийшээ ирэнгүүтээ над дээр ирсэн бол хотын төвд төвхнүүлчих л байсан. Гэтэл та хугацаа хэтрүүлсэн учраас тийш нь явуулахаас өөр аргагүй болсон. 

	— Харин тийм ээ, би танд маш их баярласан шүү. Би гоомой хандсан байна лээ, та л аминд орсон гэж Саша үнэн санаанаасаа хэлэв. 

	Ульяна халаад өмсчихсөн, гэзгээ задлан хоёр мөрөн дээгүүрээ сэвсэлзүүлсээр орж ирэв. Бараг задгай халаадных нь цаанаас чийтэй чилгэр цагаан хөл, булбарай өвдөг илхэн харагдана. Бүх юм илэн далангүй буй учир түүний ногоон туяатай бор нүдэнд юу голгоноод байсан нь ойлгомжтой болов: төв хорооны ажил хэрэгч хүүхэн худлаа маяглаад байхгүй, оронд ороод л явчихна, тэгсэн цагт чаддаг л юм бол чадна биз гэж байсан байх нь. ТХ-ндоо бол өндөр ёс суртахуунтай дүрийг эсгэж байх ёстой болдог, харин энд, дарга нар болоод доод албаныхнаасаа хол газар өөрийн хувийг хүртэж болно. Мария мань эрийн хэн гэдгийг түүнд хэлээгүй нь мэдээж. 

	Мария ширээн дээр зууштай таваг тавилах зуур, 

	— За, манай эрхэм шонхрууд, аягүй бол өлсчихсөн байлгүй. Юу уух болж байна? Саша, танд цагаан архи байх, Ульяша чи юу уух вэ? гэв. 

	— Надад ч бас жаахан архи хийчих. 

	Мария хундагануудыг дүүргээд, 

	— За, залуус минь, уулзсаны төлөө ууцгаая гэв. 

	Ульяна бас хундагаа өргөснөө харц нь гэнэт буурьтай болж, 

	— Манай эх орны нийслэл, Москвагийн төлөө ууцгаая. Саша бид хоёр нэг нутгийнх, бараг хөршүүд юм чинь гэв. 

	Хаяагаа манаж байна. Сашатай унтчих юм бол хэн ч ухаж төнхөж чадахгүй. Уухын тухайд гэвэл, найз хүүхнийдээ эх орныхоо нийслэлийн төлөө ганц хундага татсан л байгаа биз. 

	Ууцгаалаа. Зуушаар даруулцгаалаа. Хар, улаан түрс, хандгайн мах, гахайн утсан мах гээд ийм зуушийг Саша ойр найр хараагүй билээ. Сайхан аж төрөх дуртай, сурцгаачхаж. 

	Ульяна Сашад тавгаа өгч, 

	— Надад юм юмнаас жаахан хийгээд аль даа гэв. 

	Мария дарсан мөөг, хэмх, улаан лоольтой тавгийг дөхүүлэв. 

	— Манай давсалсан идээг амсацгаа. 

	Ульяна амсаж үзээд, 

	— Ямар сайхан юм бэ, танай Петровна дараа юу? гэв. 

	— Тийм. 

	— Гэрийн зууш л хамгийн сайхан. Даанч ийм юм хийж байх зав олдохгүй юм. 

	Хүүхэн тавгаа өвдөг дээрээ тавьсан нь идэхэд нэг их эвтэйхэн биш ч гэсэн зарим юмаа ил суухад зүгээр ажээ. 

	— Би та хоёрыг бас баншаар дайлна, манай Уфагийн баншаар. 

	Ульяна цагаа харснаа, 

	— Арван нэг өнгөрч байна. Зочид буудал руу утасдах хэрэгтэй гэв. 

	Босож утас руу очоод зочид буудал руу залгуулав. 

	— Большакова ярьж байна. Би найз бүсгүйндээ саатчихлаа, одоо машин дуудахад оройтчихож, эвгүй байна. Би эндээ хононо, та утас бичээд ав. 

	— Яах гэж утас өгч байгаа юм бэ? Шөнө түвэг удаад салахгүй гэж Мария өгүүлэв. 

	— Хэн ч утасдахгүй, би шөнийн цагаар хэнд ч хэрэггүй. Харин Сашенька сэжиглэхгүй бол хэрэг болж магад. Ямар вэ, Саша, над шиг амьтанд дуртай юу?

	— Над шиг гэж ямар?

	— Ичгүүргүй, эх захгүй шар толгойтнуудад. 

	За ингээд өөрийнх нь бодож байсныг хүүхэн өөрөө яг хэлчихлээ гэж бодоод Саша инээд алдан, 

	— Тийм хүүхэнд дургүй хүн гэж байх уу? гэв. 

	Ульяна түрүүчийнхээ яриаг үргэлжлүүлж, 

	— Намайг хаа хоносныг маргааш сонирхоод эхэлбэл хэрэг болно гэж утас өгч байгаа юм. Төвөөс яваа нөхдийг энд чинь дөрвөн нүдээр харуулдаад, хүн болгон унаа явуулах гэж оролдох юм гэв. 

	Мария босов. 

	— Би банш аваад ирье, харин эзгүйд битгий зүггүйтээд байгаарай. 

	Аргагүй л туршлагатай зууч... 

	Ульяна Саша руу ханаран, том ногоовор нүдээрээ тулган харснаа гэнэт ийн өгүүлэв:

	— Хоногт арван зургаан цаг зүтгэж, хаанаас тэнгэр ниргэх бол гэж хором тутам анаж явна. Хааяа биеийн чилээ гаргаж болно биз дээ? Сайн хүнтэй! Чи юу гэж бодож байна?

	Мань хүн юу гэж хариулах ухаанаа олохгүй, тэгэлгүй яах вэ гэсэн мэт дэмий л дал мөрөө хавчив. 

	Ульяна түүнийг ширтсэн чигээрээ, 

	— Чи бол журамтай, сайн хүн биз дээ?

	Саша хариуд нь хий жуумалзан бас л дал мөрөө хавчив. 

	— За ингээд ойлголцлоо, аль вэ наашаа, үнсэлдье гээд Ульяна түүн рүү зүтгэв. 

	— Мария ороод ирнэ шүү дээ. 

	— Зүгээр, зүгээр, Машка манай хүн. 

	Тэгтэл ч, 

	— За тэр, урьдчилж анхааруулсан шүү дээ. Ганц минут тэсэж чаддаггүй амьтад гэх Машагийн дуу гарлаа. 

	Тэр бээр банштай том пял ширээн дээр тавиад хүн бүрд таваглаж, 

	— Хэн нь цөцгий, хэн нь цуу, хэн нь чинжүү авна дураараа болцгоо, энэ бол үхэр, гахайн махан дээр хонины мах жаахан нэмсэн жинхэнэ банш шүү гэв. 

	— Ийм баншны өмнө юм балгахад гэмгүй гэж Саша санал болгов. 

	Мань хүн юм татмаар байж. Ульяна чин сэтгэлээсээ ярьж байна уу, эс бол энэ нь өөрийгөө зөвтгөх ердийн арга уу? Ямар ч ялгаа байх вэ дээ! Мань хүн өөрөө ч гэсэн хүүхний бодож байгаа хүн биш юм чинь. Тийм учраас хайнаа. Хүүхэн зугаацахыг хүсэж байна, өөрөө ч бас тэгэхээс буцах юм алга. Тэгэхээр юм балгах хэрэгтэй. 

	— Зүйтэй, өөртөө ахиухан шиг, бидэнд арай бага хийчих. Аль вэ, Ульяна, тайвшруулах эмийн оронд хэмээн Мария саналыг нь дэмжлээ. 

	Ульяна бусдын адил татчихлаа... Нэг банш идсэнээ Сашаг хараад гарыг нь барив. 

	— Ульяна, хүн юм идүүлээч! хэмээн Мария зандрав. 

	— Идэж л байг л дээ, хэн саад болоод байгаа юм?

	Мария амаа арчин босоод, 

	— За, багачуул минь, та нар бол эрх чөлөөт улс, харин би бол есөн цагт албан дээрээ байх ёстой. Тийм учраас сайхан нойрсоцгоогоорой гэснээ утасны ширээ рүү зааж, — Ульяша, түлхүүр тэнд байгаа, өдөр би чамаас авчихна. Манай Петровна аравт ирнэ гэж мэдээрэй... гээд тэр хоёрыг үнсэхдээ, Сашагийн хацрыг илэнгээ, — Дажгүй эр шүү! гэв. 

	 

	Хөшигний завсраар зурвас гэрэл зурайж, хоолны өрөөнд сав суулганы чимээ гарах үед Саша сэрэв. Ульяна хажууд нь хөдлөх аядаад, дэр лүүгээ амаа наан, 

	— Хэвтэзнэ, Машка сав суулгаа эмхэлж байна гэж битүү шивнэв. 

	Мань хүн нүдээ аньтал сав суулганы чимээ тэгсхийгээд намжиж, удалгүй үүдний хаалга торхийв. 

	Ульяна орноосоо босож, 

	— Машка явчихлаа. Би одоо ирнэ ээ гэв. 

	Буцаж ирээд, хөнжилд орж Сашад наалдав. 

	— Тий-тий, хүйтэн байна гэснээ ширээ рүү гараа явуулан цагаа авав. — Хүүш, бараг ес болчхож гэнгүүт цагаа буцааж тавиад Сашаг тэвэрч, — Чамтай ингээд үүрд хэвтчих юм сан. Даанч ажил дээр харагдалгүй горьгүй, аль вэ, хонгор минь, босоцгооё, хувцасла хэмээн хөнжлийг нь хуу татав. 

	Саша босож хувцсаа өмсөв. 

	— Би чамайг явуулчихъя, дараа нь хувцаслаад өөрөө явна, би чинь үсээ янзлах гэж хагас цаг болно. Машкагийн үйлчлэгч ирээд намайг байгааг мэдэхэд гэм байхгүй, харин хоёулаа харагдаж болохгүй, чи ойлгож байгаа. Москвад хэзээ очих юм бэ, хэлэхгүй юү? Би чинь өнөөдөр явчихна шүү дээ. 

	— Өө тийм үү? гэж Саша гайхширав. 

	— Тийм шүү, хонгор минь, өнөөдөр шөнийн галт тэргээр. Тэгээд хэзээ Москвад очих юм бэ?

	— Би Саратов явна гээд Семён Григорьевичид амлачихсан. 

	— Их юм болж дээ, Семён Григорьевич чинь ердөө л дэд хашаачны ахлах туслах. Чи Москвад байртай юу?

	— Ээж маань Москвад суудаг юм. 

	— Чи ямар дурандаа ингэж элдэв хотоор тэнүүчилж явдаг юм бэ? Би Москвад бүх юмыг чинь зохицуулаад өгнө шүү. 

	Мань хүн орон дээр суузнав. 

	— Чи чинь юуг ч чаддаг хүн юм уу? Хаана ажилладаг болж байна?

	Хүүхэн түүн рүү итгэл муутай харав. 

	— Чи мэдэхгүй байгаа юм уу?

	— Би яаж мэдэх сэн билээ?

	Хүүхэн жаахан түгдэрснээ, 

	— Урлагийн хороонд ажилтай, Москва руу очихын цагт миний утсыг Мариягаас аваарай. Миний утсыг өгөөрэй гээд би түүнд хэлчихнэ гэв. 

	— Би чамд утасдана аа гэж Саша хэлэв. Гэхдээ хэзээ ч утасдахгүйгээ мэдэж байгаа болохоор, — Гэхдээ миний насан дээр зиндаа эхэлнэ гэдэг оройтсон хэрэг. Гоцлол бүжигчин болж чадахгүй, нийтийн дунд явах хүсэл алга. Гэхдээ чамаас нэг гуйх юм байна. Миний хамтран тоглогчийг хараа биз дээ?

	— Тэр шар толгойт уу?

	— Тийм. Тэр чинь театрын зураач, Ленинградад Акимовын удирдлагад ажиллаж байгаад дараа нь Калининд Залуу үзэгчдийн театрт байсан хүн. Уран сайхны удирдагчтайгаа хэл амаа ололцоогүйн учир тэндээсээ явчихсан юм. Овог нь Дубинин, Глеб Васильевич гэдэг юм. 

	— Түүний чинь бүх юм ёсоороо байгаа юу?

	— Ямар утгаар тэр билээ?

	— Ойлгохгүй байж гэнэ... Ямархан цаг үе билээ, ойлгож байна уу?

	Саша дал мөрөө хавчин жуумалзав. 

	— Нам бус, шүүгдэж байгаагүй хүн. 

	— За мэдлээ гээд хүүхэн цагаа дахин харснаа халаадаа яаран өмсөж, — За яах вэ, цаадхадаа, өчигдөр Мария Константиновнаг дөхүүлж өгөх зуур чиний тухай хэлсэн, тэгсэн чинь чамайг уулзаарай гэсэн гэх маягийн юм хэлчих. Машкагаар дамжуулаад тэрүүнд чинь тусалъя. Аль вэ, би чамайг гадагш нь гаргаж өгье гэв. 

	Үүдний гудаанд Саша пальто, малгайгаа өмсөхийг харан, хана налан зогсож байснаа,

	— За тохирсон ёсоор шүү. Гудамжаар эргэж харах энэ тэр гэлгүй тайван яваарай гэв.

	Тэр бээр яагаад Ленад Уфа гэж хэлсэн билээ, яагаад Сашаг дурссан билээ? Саша Софья Александровнатай утсаар ярихдаа өөрийнх нь мэндийг асуудаг гэж байгаа. Варя үүнд дотроо талархалтай байвч, мэнд ус асуусан гэж эс итгэнэ. Софья Александровна ёс бодож, эсвэл зүгээр тайтгаруулах гэсэндээ л тэгж хэлж байгаа байх. Саша өөрийг нь амьдрал, сэтгэлээсээ хөсөр таягдан хаясан, Костятай болсон явдлыг нь уучилж чадахгүй байгаа гэж бодно. 

	Варя заримдаа шал өөр шалтгаан байгаа гэж өөртөө итгүүлэх гэж бас оролдоно. Саша улс орноор тэнүүчилж яваа, амь насанд нь өчнөөн аюул занал тохиож байгаа, тэгэхээр өөрийг нь бас аюулд өртүүлэхийг хүсэхгүй байгаа. Гэтэл бөглүү хөдөө нутагт амар жимэр аж төрөх гэсэн өөрийнх нь мөрөөдөл ч аль хэдийн хийсэж арилсан, одоо хэнд ч амар жимэр амьдрал гэж байхгүй. Гагцхүү Саша өөрт нь хайртай гэдгийг л мэдвэл бол оо. Бас өөрийнх нь хайртай гэдгийг Саша мэдэж байх хэрэгтэй. Заримдаа утсаар ярьж, захиа бичиж, амралтаараа ганц хоёр хоног ч болох нь ээ оччихоод байвал л болох нь тэр. Тэгвэл тэр хоёрт дундын гэр, хүүхэд байхгүй, айл өрх болоогүй нь падгүй хэрэг. Ингэж бодоход гол харлам байгаа нь мэдээж, тэглээ ч гэсэн үгүйдээн тийм л байг. Гол нь хоёр биедээ хэрэгтэй гэдгээ мэдэж байх сан. 

	Гэтэл мань хүүхэн нэг удаа шар толгойтой, хариугүй нялзрай амьтныг зүүдэлсэн, тэр нь өөрийнх нь хүү ч юм шиг, үстэй даавуунд өлгийдөн тэврээд, үнсэлж бас уйлж, өрөөн дундуураа холхиж байсан. Яагаад шар толгойтой байна гэж хүн болгон гайхширч асан. Саша хар үстэй, өөрөө бас тийм, гэтэл хүү нь шар үстэй байдаг!

	Тэгээд сэрчихсэнээ зүүдэнд дахиж орж магад гэж горьдон босмооргүй байсан, Саша тэр хоёрын дундаас гарсан хүүхдийг үгүйдээн зүүдэндээ ч болох нь ээ эрхлүүлэхгүй юү!

	Тэгсэн чинь, хачин хэрэг шүү, энэ зүүд нь түүнийг хэрсүүжүүлжээ. Уул нь, нөгөө ойлголцоогүй явдал шийдэгдэнэ, Саша заавал захиа бичнэ гэж санагдаад, амралтаараа нагацындаа хүртэл очоогүй билээ. Эзгүй хойгуур нь Сашагаас захиа ирээд, өөртэй нь уулзъя гэсэн байвал яах вэ, дараа нь толгойгоо шаах хэрэг болно гэхчлэн бодож асан. Тэгтэл ажил руугаа метрогоор явж байхдаа харанхуй хонгил руу гөлөрч яваад, үл ойлголцоо шийдэгдэхгүй, Саша тэр хоёр уулзахгүй гэдгийг ойлгожээ. Саша суллагдсанаасаа хойших бүтэн хагас жилд ганц мөр ч бичээгүй, ганцхан удаа утасдсан, гэхдээ Софья Александровнагийн шахалтаар тэгсэн гэдэгт өөрөө эргэлзэхгүй байгаа билээ. Мань хүн амьдралаа холбохоос айж байгаа бол: “Надад маргааш юу тохиохыг би мэдэхгүй, чиний амьдралыг, чиний эрх чөлөөг эрсдэлд оруулах эрх надад байхгүй, намайг март” гээд биччихэж болох байсан. Бичээгүй. Тэгэхээр юмны учир Костя л болж байна. Мань хүн тэр тухай бичихийг хүсэхгүй байна. Харилцааг нэг мөсөн тас цохисон байна, тэгэхээр үүнтэй эвлэрэх хэрэгтэй. Тэр бол амьдралаараа хохирсон, хөөгдөж туугдаж яваа хүн, өөрт нь итгэж байсан, гэтэл Костягийн тухай сонсоод мэл гайхсан, доромжлол хүлээсэн. Тэр бол шийдэмгий хүн, эр хүн, тэгээд өөрийг нь хөсөр таягдан хаясан. Түүний түгшүүрт амьдралд өөрийг нь байлгах зай одоо байхгүй, ердөө л ор тас мартсан байгаа. Гэхдээ өөрөө бол хэзээ ч түүнийг мартахгүй. Түүнийг Казанийн буудал дээр хоёр хуягийн дунд нуруундаа үүргэвчтэй, чемодан барьчихсан явж байсан өдрийг яаж мартах сан билээ. Тэгэхэд өөрийнх нь харж буйг мэдрэхдээ эргэж харахад нь царай нь хувхай цагаан, цыган шиг хар хуузтай байсныг харсан. Тэр бол өөрөө хэнийг ч, өөрийг нь ч хараагүй. Тэр нэг өдөр өөрийнх нь амьдралыг орвонгоор нь эргүүлж, энэ хайр найргүй, шударга бус хорвоогийн айдас хүйдсийг анх удаа мэдрүүлсэн. Энэ өдрийг тэр хэзээ ч мартахгүй, Сашаг хэзээ ч мартахгүй, байнга санаж, хайрлаж явах болно, түүнд үнэнч байх болно, Софья Александровнаг хэзээ ч орхихгүй. Варя урьдын адил өдөр болгон авгай руу утасдаж, харих замдаа заримдаа гэрээр нь ордог боловч одоо бүх сул цагаа Лена Будягиныд өнгөрөөх нэгэн шинэ ажилтай болоод байгаа билээ. 

	Ленаг ажилд оруулах гэсэн Игорь Владимировичийн оролдлого бүтэхгүй байв. Нөлөө бүхий танилууд нь бүсгүйн овгийг дуулмагц тус хүргэхээс шууд татгалзаж, хэн нэг нь боловсон хүчний хэлтэс хүртэл хөөцөлдлөө гэхэд тэд нар нь татгалзана. 

	Лена дүүгээ хүүхэд асрах газар өгчээ. 

	— Бид хоёрын яаж салсныг чи харсан бол ч. Владлен намайг үнсээ ч үгүй, зүгээр хөндлөнгийн хүн шиг толгой дохих төдий болсон хэмээн Лена өөрт нь халаглан ярьж, — Чухам аль асрах газар очсоныг сарын дараа мэдэж болно гэж хэлсэн. Тэр сар нь надад заяах эсэхийг бүү мэд. Манай энд муу л юм дуулдаад байна. 

	— Юу гээч вэ?

	— Эндээс цөлөгдсөн бүх хүнийг шинэ очсон газар нь баривчлаад хорих руу явуулчихсан гэнэ лээ. Ухаантай бодож олно шүү. “Ардын дайсны” авгайг энд баривчлах юм бол байранд нь хамаатан садан нь үлдэнэ. Харин бүх гэр бүлээр нь, жишээ нь, Астрахань руу цөлчихвөл Москвад байр нь суларна. Удахгүй маний ээлж ирнэ, ердөө арван хоёрхон айл үлдээд байгаа. Хэдхэн хоногийн хугацаа байгаа. Бодвол, намайг хорих руу явуулаад, Ваняг хүүхэд асрах газар өгчих байх. 

	— Чи тэд нарт хүүгээ үнэхээр өгөх юм гэж үү?

	— Би юу хийж чадах сан билээ? Аравдугаар давхарт суудаг сан бол хүүтэйгээ цонхоор үсэрчих сэн. Гэтэл нэг давхраас хаашаа үсрэх вэ дээ?

	— Балай юм яриад л. 

	— Балайг нь мэдэж байна. Гэхдээ аливаа бусад яриа ямар ч ашиг байхгүй. 

	— Яагаад яваад өгч болохгүй гэж?

	— Хаашаа?

	— Би чамд Мичуринск гэж хэлж байсан шүү дээ. 

	— Варенька, тэр эгч чинь Ваня бид хоёрыг тэжээх юм уу? Ажил хайх хэрэг болно, тэгэхээр чинь эцэг, эх чинь хэн бэ гээд л биеийн байцаалт бөглөх хэрэгтэй болно. Тэгээд л дор нь бариад авна. Бөглүү нутагт. Энд бол үгүйдээн нийслэлд баригдах юм. Чи надтай санал нийлэхгүй байна аа даа?

	— Нийлэхгүй байна. Та нар яахаараа шорон, цөллөгт ийм дуулгавартай явж байдаг юм бэ? Бүр өөрсдийнхөө үр хүүхдийг хүртэл аврахгүй юм! Хорих газар, шорон, цөллөгт сая сая хүн байж байна. Бүгдээрээ гэнэт зугтчих юм бол хэн тэднийг барих юм бэ? Барихын тулд зуун ДЯАК байсан ч хүрэлцэхгүй. 

	Лена сандал дээр лагхийн суулаа. 

	— Бүх юм оройтсон, хожигдсон, хуу няцлуулсан, бид юу хийхээ мэдэхгүй байна. Үгүйдээн Ванягаа аврах юм сан, гэтэл яаж аврах вэ?

	— Түүнийг найдвартай хүмүүсийн гарт өгчхөөд, өөрөө алга болчих хэрэгтэй. 

	— Тэр найдвартай хүмүүс чинь хаана байна, чи мэдэж байгаа юм уу?

	— Чиний Мотовилихд бас Бакуд байгаа хамаатнууд чинь хүүхдийг чинь үнэхээр авахгүй гэж үү?

	— Би олдог юм аа гэхэд тэд авахгүй. Заяа нь авахгүй. 

	— Тэгвэл одоохондоо би авч байя, тэгэх үү? Чи тэднээс бултаад, найдвартай төвхнөж чадвал би хүүг чинь буцаагаад өгнө, чадахгүй бол би өсгөе. 

	— Варенька минь баярлалаа, гэхдээ энэ бол бодитой биш. Чи ажиллах ёстой, суралцах ёстой, Ваня хэнтэйгээ байх болж байна?

	— Надад Софья Александровна тусална, Сашагийн ээж. 

	— Тэр ч бас ажиллаж байгаа. Үгүй ээ, би тэгж чамд ч, тэр авгайд ч хэзээ ч дараа болохгүй. 

	— Тэгвэл танай Машад чинь тосгонд хамаатан бий юу?

	— Түүний эцэг эхийг нударганчууд гээд цөлчихсөн, мань хүүхэн жаахан байхдаа хөдөөгөөс зугтаад манайд ирсэн царай нь тэр. 

	— Хүүхдээ аваад ерөөсөө өнөөдөр Мичуринск яв. Би та нартай цуг яваад эгч авгайндаа төвхнүүлж өгье. 

	— Би тэгж азаа үзэж чадахгүй. Танихгүй хотод хийх ажилгүй, идэх хоолгүй, нялх хүүхэдтэй, нэмэрт нь аль ч агшинд барьж аваад шоронд хийчих аюул өвөрлөж явснаас хорих, цөллөг энэ тэр лүү явсан нь дээр. 

	Варя урам хугаран гарч оджээ. 

	Цөмөөрөө хулчгар амьтад, цаг нь хэзээ ирэхийг үг дуугүй хүлээцгээнэ. Даанч тэр муу хүүг нь өрөвдөх юм, хөөрхөн амьтан, “ардын дайсны” хүүхдэд зориулсан нэг муу газар хаячихна. Энэ нялх амьтдаас хэд нь амьд мэнд гардаг юм бол, амьд мэнд гарлаа гэхэд хаанахын, хэн болохоо ч мэдэхгүй дээ. 

	Варя харих замдаа шуудангаар ортол Нинагаас захиа ирсэн байв. Нина өөрөө авах хаягаар долоо хоног болгон алдахгүй бичдэг юм. Бүр анхныхаа хэдэн захидлаар л: “Бүх юм дажгүй, ахлах ангид түүх зааж байна, энд багш хүрэлцдэггүй юм байна. Максим бид хоёр бүртгүүлсэн, би одоо Костина болсон” гэж мэдээлсэн. 

	Дараачийн захидлууддаа: сонин юм алга, бүх юм ёсоор байна гэхээс өөр гойдын зүйл бичихээ больсон, харин өнөөдрийн захианд түгшүүр мэдэгдэж байв: “Манай эндхийн хэрэг явдлын талаар чи, мэдээж, мэдэж байгаа. Бүх юм гайгүй байх болов уу гэж найдаж байна”. 

	Ямар хэрэг явдлын тухай ярина вэ?! Наймдугаар сарын нэгнээр өдөрлөсөн захиа байна, өнөөдөр арван таван. Захиа хоёр долоо хоног явж ирдэг. Наймдугаар сарын эхээр юу болсон байх вэ? Варя зарчмын үүднээс сонин уншихгүй, радиогоор бол зөвхөн цаг агаарын мэдээ л сонсоно, засгийнхны худал үгийг сонсох ч дургүй, унших ч дургүй. Алс Дорнодод япончуудтай мөргөлдөөн болсон маягийн юм чихний нүхээр орсон тал бий. Гэхдээ “японы самуурайнуудтай” манайхан байнга үзэлцдэг шүү дээ. Варя маргааш нь ажил дээрээ очоод ямар учиртайг мэдэж авчээ: долоодугаар сарын 29-нөөс наймдугаар сарын 11-нд Хасан нуурын орчимд зөвлөлт, японы цэргийн хооронд ширүүн тулалдаан болсон, япончуудыг үлдэн хөөсөн, эвийн хэлэлцээрт гарын үсэг зурсан ажээ. Нина юун тухай бичиж байсан нь ойлгомжтой. Макс байлдааны ажиллагаанд оролцсон учир Нина нөхрийнхөө төлөө санаа зовж байжээ. Тэр нь амьд мэнд байдаг байгаа даа?

	Түүний ухамсарт дайн анх удаа бодит зүйл болж орох нь энэ. Варя дэлхийн дайны тухай ч, иргэний дайны тухай ч уншиж байсан, сургуульд заалгаж байсан, гэхдээ энэ бол аль дивангарын, алсад болсон явдал, гэтэл энэ удаа Максыг дайнд алчхаж мэдэх байсан байна. Мэдээж цэргийн хүний үүрэг бол байлдах, гэхдээ дайны хэрэг юу байна? Гэтэл одоо Герман, Японы зүгээс “дайны аюул” нөмрөн ирж байгаа тухай чих дөжиртөл ярьж байна. Гэтэл нөгөө япончууд нь довтолж, манай нутаг руу довтолж. Хасан нуур манай нутаг дээр байгаа. Варя “Правда” худалдаж аваад, Алс Дорнодын тухай мэдээ олж үзэв. Орой нь радиогоо залгаж, сүүлийн үеийн мэдээг эхнээс нь дуустал сонсов. 

	Хэрэв Макст ямар нэг юм тохиосон бол Нина хэлэлгүй яах вэ. Эсвэл мэдээлэхийг хориглодог юм болов уу? Манайд чинь бүх юмыг чадна. Хэчнээн япон алагдсан, шархтсан тухай сонинд бичээд байгаа хэр нь манайхан хэдийгээ алдсан тухай бичихгүй, нуугаад байна. 

	Яадаг хэрэг вэ? Цахилгаан явуулдаг юм бил үү? Нина Сергеевна Костинад: “Эрүүл мэндээ мэдэгд” гээд. Хэний эрүүл мэндийн тухай лавлаж байгааг Нина ойлгоно. Гэтэл тэдэнд хор хүргэчихвэл яана? Бүх юмыг нууцалчихсан, бүх юм нууц... “Яагаад танай хамаатан санаа зовоод байна, нөхөр Костин байлдаанд оролцсоныг тэр чинь мэдэж байгаа юм уу? Хаанаас мэдсэн хэрэг вэ? Та түүнд мэдэгдсэн юм уу? Яах гэж тэр вэ?” гээд шалгаацгаана. Новшийн орон! Алхам болгон, хөдөлгөөн болгон аюул дагуулна. 

	Хажуугийн орцод суудаг Максын хамаатныхаар, юу байна, яаж байна, дайн болсон шүү дээ гэх маягаар ордог ч юм бил үү? Гэвч өөрөө Макстай цуг сурч байгаагүй, найзалж байгаагүй, гэр орноор нь ерөөсөө орж гарч байгаагүй, хамаатнуудтай нь бараг танил биш, тэгсэн чинь сандарсан хүн гэнэтхэн орж явчих нь. Үгүй ээ, тэгж болохгүй. 

	Варя ийн санаа зовж байгаагаа Софья Александровнад хэлтэл, Максимын эхээс сайн лавлаж өгөхөөр амлав. Софья Александровна хоёр хоногийн дараа утасдаад, Костины гэр бүлийнхнээр ямар ч муу мэдээ алга гэжээ. Варя үүнийг сонсоод тайвширсангүй. Төрсөн эхээс нь ч нуухаас сийхгүй юм чинь. За яах вэ! Дахин нэг долоо хоног хүлээгээд дараа нь цахилгаан явуулна. 

	Цахилгаан явуулах шаардлага гарсангүй. Хэд хоногийн дараа Софья Александровна дахиад ажил руу нь утасдлаа:

	— Варенька, өнөөдрийн сониныг хараарай. Тэнд Максимын тухай байна. 

	— Юу, муу юм уу?

	— Үгүй ээ, харин ч сайн юм. 

	Варя сонин хайж олов. Хасан нуурын тулалдаанд оролцогсдыг, хэдэн мянган хүнийг одон, медалиар шагнасан аж. Гэхдээ сонинд зөвхөн Зөвлөлт Холбоот Улсын баатруудын нэрийг дурджээ. Тэдний дотор батальоны дарга Максим Иванович Костин орсон байв. 

	Макс – Зөвлөлт Холбоот Улсын баатар! Энэ улсын хамгийн дээд цол. Одоо Нина түүний ард чулуун хэрмийн ард байгаатай адил гэсэн үг. Одоо түүнд халдаж зүрхлэхгүй. 

	Тэгээд Варя, Нина Макс хоёр бяцхан Ваня Будягиныг дэргэдээ авч, бүр үрчилж аваад овгоо өгч болох юм гэж гэнэт боджээ. Тэднийх хүүхэдгүй, бодвол, мөнгө нь хүрэлцээтэй байх, тэнд, цэргийн хотхонд ясли, цэцэрлэг гарцаагүй байгаа. Хүүхэд хаанаас аваав? Дүү Варягийн хүүхэд л гэчихнэ биз, хэнээс олсныг бүү мэд, тэр садар хүүхний хажууд энэ хүүхэд балралтай нь биш, жинхэнэ зөвлөлтийн иргэн, социалист эх орныхоо мятаршгүй хамгаалагчийг хүмүүжүүлэх санаатай байна. Заяагүй новш чинь хүрч ирээд, энд хүүхдээ хаячхаад, энэ: “М. Н. болон Н. С. Костиныхонд Иван хүүгээ үрчлүүлэхийг зөвшөөрч байна. В. Иванова” гэсэн бичиг үлдээчхэж гээд л гүйцээ. Баримт бичгийн ь бүрдүүлээд өгнө, ямар Москва биш, нэмэрт нь зүгээр хэн нэгэн биш, Зөвлөлт Холбоот Улсын баатар!

	Лена зөвшөөрөх болов уу, яах бол? Эх хүн юуны өмнө хүүхдээ аврах ёстой. Нина зөвшөөрөх болов уу, яах бол? Тэр дотнын найздаа туслахгүй байж яаж чадах билээ? Нам нь түүний хамаг хүнлэг чанарыг нядаачихсан гэж үү дээ? Харин Макс бол Нинагийн юу гэж хэлснээр л болно, сайхан сэтгэлтэй залуу. Хөвүүнийг өөрөө тийш нь аваад явна, тэд нар авахгүй гээд үзэг л дээ!

	Алс Дорнод руу явахад тусгай үнэмлэх хэрэгтэй байдаг болж таарав. Варя сэргийлэхийн 8 дугаар хэсэг дээр очсон чинь үнэмлэх авахын тулд ёсчлон бүрдүүлсэн дуудлага байх шаардлагатай, ямрыг “тэнд” мэднэ гэж тайлбарлажээ. 

	Варя тэр даруй Максимд цахилгаан явуулав: “Засгийн шагнал хүртсэнд баяр хүргэе (яадаг юм, ингэвэл цахилгаан түргэн хүрнэ). Амралтаа авсан, манай хүү Ваня бид хоёрт үнэмлэх авахад хэрэгтэй дуудлага яаралтай ирүүл. Варя”. 

	Климент Ворошиловын амьдралд 1938 оны зун тохиосон хоёр сар шиг аймшигтай юм гэж байгаагүй болой. Түүнийг хоёр сар Улс төрийн товчооны хуралд урьсангүй, Сталин руу утасдахаар утсаа авахгүй, Сталин зөвхөн жанжин штабын дарга Шапошниковыг дуудаж мэдээ авна. Ворошилов шөнө ч унтахаа больжээ. Босож гал тогоондоо ороод тайвшрах санаатай хүйтэн ус балгана. Юу гээч болдог бол оо? Мянга түмэн цэргийн дарга нарыг баривчилж буудан алсан шиг, Улаан Армийн дээд удирдлагын бараг бүх бие бүрэлдэхүүнийг буудан алсан шиг, Улс төрийн товчооны хэдэн бүрэлдэхүүнийг буудан алсан шиг өөрийг нь баривчлаад буудан алах юм болов уу? Гэтэл энэ бүх баривчлах, буудан алах ажилтай мань Ворошилов өөрөө үг дуугүй санал нэгдэж байсан шүү дээ. Тэдний дотор огт танихгүй хүн ч байсан, эрэлхэг дайчид, авьяаслаг цэргийн дарга гэж мэддэг нөхөд нь ч байсан. Гагцхүү Кобад тал засахын тулд, гагцхүү түүнийг сэтгэл хангалуун байлгахын тулд нэг ч баривчлааг ганц удаа ч болох нь ээ эсэргүүцээгүй, харин ч маш хатуу гэсгээн цээрлүүлэхийг шаардаж асан. 1919 оноос хойш, Царицынаас хойш хамаг амьдралаа гагцхүү Кобад зориулсан, түүний төлөө үхэр нохой мэт үнэнч зүтгэсэн, аль хориод онд л анх түрүүлэн нөхөр Сталиныг иргэний дайны гол зохион байгуулагч жанжин мэтээр бичсэн, түүнийг үг хэлэх болгондоо алдаршуулж, түүний дайсантай тэмцэж ирсэн. Гэтэл одоо өөрийг нь шөнө ирж бариад, шоронд хаяж, зодож нүдэж, эрүүдэж тарчлааж, бүх юманд албадан гарын үсэг зуруулна. Тэгээд мань ард түмний хайртай хүү, иргэний дайны баатар чинь түүхэнд урвагч, шарвагч, тагнуул болж үлдэнэ. Екатерина Давидовнаг нь, үр хүүхдийг нь бас эрүүдэж тарчлаасны эцэст, эсвэл ална, эсвэл хорих руу тонилгож, тэд нар нь тэнд мод цагаалах ажил дээр мажийна. 

	Хар аяндаа хоолой зангиран эхэр татна. Мань Коба: “Чам руу очих юм бол чи тэднийг битгий оруул л даа!” гэж даажигнаад байсан. Битгий оруул гэсэн чинь юу гэсэн үг вэ?! Хаалга хэмхэлж орж ирээд, гарыг нь ганцхан мушгичихна. Өөртөө сум зоочихдог юм уу? Тэгэх юм бол зүрх нь хаагдаж нас нөгчсөн гэж зарлаад, Улаан талбай дээр хүндэтгэлтэй оршуулна, эхнэр хүүхдэд нь халдахгүй, ард түмний ой тойнд мань хүн анхны улаан офицер байсан чигээрээ дурсагдан үлдэнэ. Өөрөө дөнгөж тавин тавтай, хөндлөнгийн хүн бол дөчин тав, зургаатай гээд байхад энэ сайхан идэрхэн насандаа, эрүүл тэнхлүүн чигээрээ үхэх хэрэг үү. Хөрөг зураг нь ч тийм л ануухан байгаа. Ийм өндөрлөгт хүрчихсэн, улс орон даяараа мэддэг болчхоод байхад үхэх хэрэг үү! Ингээд бүх юм дуусах нь. Ээ-эх, Коба, Коба, чи үнэнч хүмүүсээ даанч үнэлэхгүй юм даа, намайг хэнээр солих гээ вэ? – Будённый годилоор уу? Яасан гэж тэр вэ? За яах вэ, нэгэнтээ болгоомжгүй, гоомой загнаа л биз, гэхдээ гэмт хэрэг биш, өчүүхэн зүйл шүү дээ, чи бид хоёроос өөр хэн ч тэр ярианы тухай мэдэхгүй. Уучилж болмоор сон. Уучлахгүй юм. 

	Гай болоход Екатерина Давидовна тэгэхэд гэртээ байхгүй байж таараад, Кондратьевынхан Москвагаар дайрч явна гэж утасдахад нь мань хүн ороод гар гэчихсэн билээ. Миша Кондратьев арван есөн онд цагаантны сумыг цээжээрээ хааж аминд нь орсон удаатай, ер нь ч сайн нөхөд... 

	Мань хүн гэрийн эзний ёсоор намбатай гэгч нь хоол унд төхөөрөөд, ширээ рүү сууцгаатал, зочид нь тухайлсан хэрэг зоригоор ирсэн болж таарч, идэж уухын завдалгүй шууд яриандаа оржээ. Тэдний Сережа хүү нь юунаас, яаж өвдсөнийг бүү мэд, сэтгэл мэдрэлийн өвчтэй, эцэг эх нь яваагүй газаргүй, үзүүлээгүй эмчгүй, эдгэхгүй гэдгээс өөр үг сонсоогүй аж. Тэр хүү нь нэг их догшин ширүүн бус, номхон томоотой, баахан юм шулганаж бувтнахаас цаашгүй. Сэтгэл мэдрэлийн эмнэлэгт данстай, сүүлийн жил тэнд хэвтээд гарсан, хоёр сарын өмнө картоны үйлдвэрт хайрцаг наах ажилд оруулсан ухаантай, гэтэл тэнд болсон цуглаан дээр мань Сережа “Сталин тонилтугай!” гэж хашхирсан мэт хүмүүс нэг юм зохиочихжээ. Тэр хүүхэд тэгж хашхирах учиргүй, улс төр сонирхдоггүй, бас хэзээ ч хашхирч барьдаггүй, аяархан ярина, өөртөө л нэг юм бувтнаад байхаас биш, үг нь ч сайн мэдэгдэхгүй, хэрэв буруу зөрүү юм хэлсэн бол сэтгэл мэдрэлийн өвчтэй гэдгийг нь бодолцох ёстой. Гэтэл түүнийг баривчлаад, “Террорист үйлдэл хийхийг уриалсан!” хэмээн буудан алах ял заачихсан. Арван зургаахантай хүүхэд! Климент Ефремович минь, хүүг минь аварч туслаач! Ийм яриа болж. 

	Иймэрхүү явдал дээр хэнд ч туслах зохисгүйг Ворошилов мэднэ. Хэрэв тэр хүү үнэхээр “Сталин тонилтугай!” (ийм үгийг давтан хэлэхэд ч аймшигтай) гэж хэлсэн бол хэн ч, Вышинский ч, Калинин ч түүний төлөө ганхийхгүй. Тэр нь галзуу ч бай, биш ч бай, том хүн ч бай, хүүхэд ч бай ялгаагүй. Ийм ажил дээр ганцхан Сталин л өөрөө тус болж чадна. Бас сэжүүр ч байна: Сталин Кондратьевынхныг танина, тэднийд сууж байсан, Мишкаг ч мэднэ, Наталья хүүхэнд нь ч нүд алдаж байсан удаатай, даанч тэр үед мань хүүхэн найман сартай урагтай, хөл хүнд байсан нь аварсан, тиймгүй сэн бол Коба түүнийг заяа нь зүгээр орхихгүй байсан. Түүнээс гадна түүнд тэр “Сталин тонилтугай!” гэсэн үгнийх нь тухай хэлэхгүй байж болно. Сэтгэл мэдрэлийн өвчтэй хүүхэд юу ч гэсэн юм, нэг бувтначихсан чинь алах ял заачхаж гэх маягаар хэлчихгүй юү. 

	Тэгээд мань хүн туслахаар амлажээ. Наталья хоёр хар нүд нь царайчлан харахад, тэр харцанд нь ямар их горьдлого, шаналан байгааг олж үзээд, хуучны дурсамж ой ухаанд нь үерлэн ирэхүйд мань хүн түүнд бүхнийг чадагч болж харагдмаар санагдан: “За яах вэ, багачуул минь, битгий уй гашуу болцгоо, туслахыг бодъё, учрыг нь олъё” гээд хэлчихжээ. 

	Цаадуул нь тийнхүү горьдлого өвөрлөн яваад өгч. Харин Ворошилов баахан эргэцүүлж бодоод, ийм явдлаар ийш тийш гүйх аюултай, тэдэнд дэмий горьдлого төрүүлсэн байна гэж шийджээ. Бас Екатерина Давидовна гэртээ байгаагүй нь даанч тоогүй, байсан бол Кондратьевынхныг ир барь гэхгүй, юмхнаар арга саам хийгээд энэ хэргийн тухай мэдэхгүй өнгөрөх байсан гэж харамсжээ. Хамаг юм санамсаргүй болчихсон, тэгсэн чинь бас нэг учрал дахиад хөөдчих нь тэр. 

	Хэд хоногийн дараа Сталинтай сууж байж. Сталин сэтгэл санаа урамтай байснаас гадна, яагаад ч юм бэ, тэр хоёр Царицыны тухай дурсаж байсан тул мань Ворошилов гэнэт ингэж асуужээ:

	— Коба, Кондратьевынхныг санана уу?

	— Ямар Кондратьевынхан?

	— Царицынд чи тэдний гэрт сууж байгаагүй юү. 

	— Зүгээр сууж чаддаггүй залуухан хоёр уу, эхнэр, нөхөр хоёр?

	— Яг тэр чинь. Тэд нар. 

	— Тэд яаж шуухан байдаг бол?

	— Дажгүй ээ. Нөхөр нь Барилгын банканд ажиллаж байгаа, авгай нь техникумын захирал. 

	— Мэнд уламжлаарай. 

	— Тэднийд бөөн гай тохиочхож. 

	— Юун гай билээ?

	— Хүү нь хар багаасаа сэтгэл мэдрэлийн өвчтэй, эмнэлэгт бүтэн жил хэвтээд сая гарсан ч тэртэй тэргүй өвчтэй, галзуу юм. 

	— Юугаар тусалж болох юм бол?

	— Яаж туслах вэ дээ? Эдгэршгүй өвчтөн. Өөр юмаар туслууштай байна. Юу болсон гээч, тэр хүү цуглаан дээр нэг юм хашхирчихсан чинь барьж аваад алах ял заачихсан гэнэ. Нас нь арван зургаа. Эмнэлгээс гаргах ёсгүй байхад нь гаргачихгүй юү. 

	— Юу гэж хашхирсан юм бол?

	— Юу ч гэсэн юм бэ дээ... Галзуу хүнээс чинь юуг нь авах вэ дээ?

	— Чухам юу гэж хашхирсан юм бэ?

	— Үгүй ээ, Коба!.. Галзуу хүн юу эсийг донгосох билээ... 

	Сталин Ворошилов руу харсан чигээрээ:

	— Чухам юу гэж хашхирсан юм бэ? гэв. 

	— Би яаж мэдэх билээ, галзуу хүүхэд... хэмээн Ворошилов сандрав. 

	— Чи түүний өмнөөс хөөцөлдөхөөр болсон юм бол заавал мэдэж байх ёстой. 

	— Том танхим. Бөөн шуугиан, тоймтой юм сонссон хүн байхгүй, гэтэл хэн ч юм бэ, хоёр хүн түүнийг: “Сталин тонилтугай!” гэж хашхирсан мэтээр мэдүүлсэн гэнэ. Ворошилов сандарсандаа хөлс нь чийхарч, ийм юмтай орооцолдсондоо өөрийгөө дотроо зүхэв. 

	Сталин хараагаа буруулж, бодолхийлснээ, 

	— Бидэнд тийм галзуунууд хэрэггүй гэв. 

	ТЭР БЭЭР дараа нь шалгасан, тэгээд хөвүүнийг буудан хороожээ. Тэр нь ч зүйтэй. Эс тэгвээс алан хядагч болгон өөрийгөө галзуу хүн гээд зарлачихна. Харин тэр галзуу хүү яагаад: “Нөхөр Сталин мандтугай” гэж хашхираагүй юм бэ?! Яагаад өөрийгөө Сталин болгосонгүй вэ? Галзуу нар чинь өөрсдийгөө Наполеон, Есүс Христ энэ тэр болгоцгоодог шүү дээ. Ямар ч галзуу одоо хир: “Наполеон тонилтугай!” Есүс Христ тонилтугай!” гэж хашхираагүй байгаа. Мөн хөөцөлдөх хүнээ олов оо! Тэнэг годил! МАНЬ ХҮН ийм годилыг дэргэдээ байлгаж, дэвшүүлж байдаг, гэтэл тэр дүйрэн нь ийм юм хөөцөлдөж байдаг! ТҮҮНД ийм явдлыг шургуулж байна. Улс төрийн товчооны гишүүн гээд байгаа! Цуглаан дээр нөхөр Сталины хаягаар юу гэж хашхичиж байдгийг үзүүлэх санаатай юм гэнэ!

	Сталин хоёр сар Ворошиловыг хүлээж аваагүй. Юу хүлээж байгааг мэдэхгүй нэг хэсэг яваг, толгойгоо жаахан ажиллуулаг. 

	Бодохоос өөр хийх юм үлдсэнгүй. Батлан хамгаалахын ардын комиссарын албанаас зайлуулсангүй, өдөр болгон ажил дээрээ очно, коллегийн хурлаа хийлгэнэ, цэргийн тойргийн командлагчид, төрөл цэргийн командлагчдыг хүлээн авна, тушаал захирамж буулгана. Засгийн газрын гишүүний хувьд Совнаркомын хуралдаанд оролцоно, бусад ардын комиссар, түүний дотор Молотов, Каганович нар юу ч өөрчлөгдөөгүй, юу ч болоогүй юм шиг хуучин янзаар үгийг нь сонсоно, Улс төрийн товчооны гишүүнд ирүүлэх ёстой бичиг баримтыг ёсоор ирүүлнэ. Гэхдээ нэгэнт өнгөрсөн хүнтэй ингэж тоглодог сталинч тоглоомыг Ворошилов сайн мэднэ. 

	Ворошилов хүүхдүүддээ юу ч хэлээгүй, харин Екатерина Давидовнад ярьсан ажээ. Гэхдээ Кондратьевыг ганцаараа ирнэ гэж бодсон чинь эхнэртэйгээ ирсэн гэж хэлжээ. Екатерина ухаантай хүүхний хувьд тэр өчүүхэн зүйлийг тоосонгүй. Тэгээд уймарч сандрах хэрэггүй, болох юм л болно биз гэж хэлжээ. Гэхдээ эрүүдүүлж тарчилж байснаас үхсэн нь дээр гэдэгтэй санал нийлжээ. Хэрэв тэднийг барихаар гэр лүү нь ирэх юм бол хоёулаа өөрсдийгөө буудаж хорооно, хэн хэн нь гар буутай. Мань хүнийг барихаар ажил руу нь ирэх юм бол албан өрөөндөө өөрийгөө хороох хэрэгтэй, өөрөө гэртээ амиа хорлоно. Хүүхдүүдийг хөндөх хэрэггүй, томчууд нь өөрсдийнхөө хувьд бүх юмыг өөрсдөө шийднэ. Тэгээд нөхрөө үнсэж, үхэхдээ хүрэх юм бол тайван үхнэ, хамт өнгөрүүлсэн амьдралынхаа төлөө талархаж байгаа, аз жаргалтай байсан гэж хэлжээ. Ворошилов эхнэрийнхээ цээжийг налан хэдэн нулимс унагав. Эхнэртээ хайртай, өөрийг нь хэзээ ч хөөдөж байгаагүй, Кремлийн дээдчүүлийн хүрээ рүү зүтгэлэхгүй, гэр орныхоо ажил, хүүхэд шуухдаа болгоохын хамт, өөрийнх нь унших номыг сонгож олно, хөгжимд дуртай болохоор өөртэй нь цуг явж дуурь сонсоно, пянз цуглуулна, өөрийнх нь уран зураг сонирхдогийг хөхиүлэн сайшаана, үзэсгэлэнгээр дагуулж явна, хэзээ ч элдвээр өөчилж гоочлохгүй. Цэргийн мэргэжилтний хэрэг гэж гарсан, бас Тухачевский болон цэргийн бусад дарга нарын хэрэг гэж гарсан, тэр бүхэнд эхнэр нь ер оролцоогүй, дуугүй л байсан, жинхэнэ сайн эхнэр. Ер нь улс төрийн бодлогын талаар бараг хэзээ ч юм ярихгүй, хааяа юм хэлж гэмээ нь яг голоор хэлнэ! Бас энэ удаа ч алдсангүй, ийм л хүүхэн дээ!

	Есдүгээр сарын 30-нд Ворошиловыг үдийн хоолоо идэхээр гэртээ ирэхэд (голдуу гэртээ үдийн цайгаа уудаг юм) Екатерина Давидовна, 

	— Мюнхений хэрэг явдлыг чи мэдэж байгаа юу? гэж асуужээ. 

	— Радиогоор нэг юм дамжуулаад байсан, ямар нэг хэлэлцээр байгуулсан ч юм шиг. Сонин дээр юу ч л алга байна. 

	— Сонинд маргааш гарна. Өнөөдөр мэдэхийг хичээгээрэй. Би үүнийг маш ноцтой гэж бодож байна, энэ бол дайн ч байж магадгүй. Одоо ТҮҮНД чи зайлшгүй хэрэг болно. 

	Ворошилов ардын комиссариаттаа эргэж ирээд сүүлийн улс төрийн мэдээний тоймыг шаардаж үзээд дараах зүйлийг мэдэж авав. 

	1938 оны есдүгээр сарын 30-ны шөнө Мюнхенд Герман, Итали, Англи, Франц гэсэн Европын дөрвөн улсын тэргүүн Гитлер, Муссолини, Чемберлен, Даладье нар хэлэлцээрт гарын үсэг зуржээ. Чехословак Судет муж болон түүнтэй хил залгаа германчууд суудаг бүс нутгийг нэн даруй Германд шилжүүлэхийн хамт Польш, Венгерийн зүгээс нутаг дэвсгэрийн талаар тавьдаг шаардлагыг хангах ёстой болжээ. Ингэснээр Чехословак нутаг дэвсгэрийнхээ тавны нэг, хүн амынхаа дөрөвний нэг, хүнд аж үйлдвэрийн болон баруун талынхаа хамгаалалтын лут лут байгууламжийнхаа тэн хагасаас тус тус салж байгаа аж. Германы шинэ хил Чехословакийн нийслэл Прага хотын хаяа хотуудын дэргэдүүр өнгөрнө. 

	Ворошилов энэ мэдээг дөнгөж уншиж дуустал Улс төрийн товчооны хуралд яаралтай ир гэсэн хэл иржээ. 

	Екатерина Давидовнагийн зөв болж таарав.

	Оройн зургаан цагт Сталины цэлгэр өрөөний ногоон цэмбэн бүтээлэгтэй урт ширээний ард цугларцгаав. Гадаад хэргийн ардын комиссар Литвинов бусдаас жаахан зайдуу суужээ. 

	Бүдэг хүрэн френчтэй, мөн тийм өнгийн өмднийхөө шуумгийг гуталдаа чихэж өмссөн Сталин хуучин янзаар цонхон талаар бус, ЗСБНХУ-ынхаас гадна одоо Европын газрын зураг өлгөсөн ханын дагуу өрөөн дотуураа хөлхөх аж. Тэр зураг дээр туслах нар нь Герман, Чехословакийн шинэ хилийг тэмдэглэж, Герман, Польш, Венгерийн Чехословакаас булааж авсан газрыг ойрхон зураасаар эрээлжээ. Сталин зургийн хажууд ирэх бүрийдээ түүнийг ажиглан зогтусаж, Чемберлен, Даладье нарын хаягаар: “Урвагчид, хулчгарууд, панзчид” хэмээн ууртай өгүүлж байв. Харин Гитлерийг эс доромжлох аж. Гитлер өөрийнхөө юмыг авсан, гарт нь аяндаа орж ирж байхад авалгүй ч яах вэ. Польшууд бол бас дэлт бүргэд, Тешиний Силезийг булаагаад авчихсан байна. Бортоготой аалзнууд! Муусайн чехүүд хулчийсан байна. 

	Сталин Ворошиловтой дөнгөж өчигдөр уулзсан мэт ердийн байдлаар мэндлэв. Цаадхынх нь зүрх хоолойгоороо гарчих шахаж. Гайгүй өнгөрлөө чух даа! Түүнд амь насыг нь бэлэглэж, хамаг аймшигт юм ард нь хоцорлоо, Сталин хилэнгээ ивээлээр солилоо. 

	Дараа нь нэг давхраар доошилцгоон, оройн хоол идэх зуур яриагаа үргэлжлүүлэв. Багтраатай Жданов гадаадын цахилгаан мэдээний агентлагуудын орос руу орчуулсан сүүлийн үеийн мэдээнүүдийг амьсгаадан тайлбарлалаа:

	— Чехословакийн төлөөлөгчид үүдний өрөөнд өдөржин хүлээсэн байна. Тэднийг шөнийн нэг хагас болж байхад дууджээ. Гитлер, Муссолини хоёр нэгэнт явчихсан байж. Чемберлен чехийнхэнд хэлэлцээрийн тухай тайлбарлаад, өөрсдөө унш гэх маягтай гардуулж өгчээ. Чехословакийн төлөөлөгч тэд нараас засгийн газрынх нь хариуг хүлээж байгаа эсэхийг асуухад, цаадуул нь ямар ч хариу хэрэггүй, энэ бол эцэслэсэн хэлэлцээр, Чехословак 1918 оныхоо хилээр оршин байхаа больсон гэж хэрцгий нь аргагүй хариулжээ. За тэгээд... Сонсоцгоо доо, яасан гээч... Чехословакийнхантай ярьж байхад Чемберлен зогсоо зайгүй эвшээж байсан байна... 

	— Яг Британийн ихэмсэг зан хэмээн Сталин өгүүлэв. — Би тэр Чемберлений чинь зургийг, яаж байгаад ч билээ, сониноос нэг удаа харсан, нэг муу жижигхэн толгойтой, арьс яс болсон жигтэйхэн гонжийсон этгээд, ухвараас олддог эртний амьтан л гэсэн үг. Тэр амьтныг юу гэдэг билээ дээ, мартчихаж... 

	— Нисдэг гүрвэл гэж Жданов хэлж өгөв. 

	— Яг тийм гээд Сталин зууш руугаа эргэв. 

	Ширээн дээр шарз, архи, утсан шүхэрлэг хилэм, түрс, мөөг, талх, ямар нэг ногоо, элдэв амттан тавилжээ. Ямар ч хиам, утсан мах, нөөш алга, Сталин тийм юм ерөөсөө иддэггүй. Хрущев нэг хурган хэмх сэрээдэн Андреевт харуулах зуур: “Тэр Чемберлений чинь толгой шиг” гэхэд бүгдээрээ инээлдэв. Ворошилов Улс төрийн товчооны бусад гишүүдийн адил жаахан зууш тавагтаа хийсэн боловч айгаад дарс аягалсангүй. Сталин түүн рүү хялайж, 

	— Маршлуудад ч гэсэн хундага дарс болно шүү дээ гэв. 

	Ворошилов талархсандаа малилзан царай орж, өөртөө дарс хундагалав. 

	Нөгөө ширээн дээр нэгдүгээр хоолтой том сэнжтэй хэдэн хувин, хажууд нь цэвэрхэн тавгууд давхарлан тавьжээ. Хүн болгон очиж, хүрэн манжингийн шөл, цулгуй шөл энэ тэрээс дуртай дуртайгаа аягалан авч байв. 

	Сталин сэнжтэй хувингийн тагийг сөхөн харж, хэнд ч хандалгүй, 

	— А-хаан, байцайны шөл... Өө, энд гоймонтой шөл... Загасны шөл... Загасны шөл идэх минь гэв. 

	Тэгтэл ч Ворошилов түүний араас загасны шөл өөртөө яаравчлан аягалав. 

	Дараа нь зөөгч нар хоёрдугаар хоолтой төмпөн авчирлаа. Төгсгөлд нь халуун тогооноос цай ууцгаав. 

	Сталин албан өрөөнд өмссөн байсан френчтэйгээ хэвээр ч, зөөлөн савхин гутал өмсжээ. Энэ байранд нь шинэ хилийг тэмдэглэсэн газрын зураг бас өлгөсөн байж. Сталин албан өрөөнд байсан шигээ энд бас газрын зураг руу байн байн очиж өмнө нь зогсоод, Чемберлен, Даладье нарын “мюнхенчүүдийг”, Англи, Францыг зүхэж байв. 

	Маргааш нь зургаан цагт Сталины албан өрөөнд дахин цуглаж, хуралдаанаа дахиад түүний гэрт оройн хоол идэнгээ дуусгажээ. Энэ үес шинэ мэдээнүүд иржээ: Прага хотын оршин суугчид армиа хилээс татахгүй байх, бүх нийтийн цэргийн дайчилгаа зарлахыг шаардан гудамжинд гарцгааж, хүмүүс уйлалдаж байж. Гэтэл Чехословакийн засгийн газар бууж өгч байгаагаа аравдугаар сарын нэгэнд радиогоор зарлав. Мөн тэр өдөр нь Германы цэрэг хил нэвтрэн Чехословакийн нутаг дэвсгэрт цөмрөн оржээ. 

	Улс төрийн товчооны гишүүд хамаг уураа Литвиновт гаргацгаалаа. 

	Ялангуяа Молотов Литвиновт засгийн газрын ганц биеэ даасан хүн хэмээн дургүйг ч хэлэх үү, гойд хичээх аж. Одоо түүнийг бут ниргэх боломж гарах нь энэ. Тэр бээр: Англи, Францын талыг ямар ч бодлогогүй баримжаалж, энэ империалист араатнуудад сохроор итгэсэн Литвиновын бодлого ийм л юманд хүргэлээ! Нөхөр Литвинов, мэдээж, олон жил Англид суусан, өөрийгөө англи соёлтой хүн гэж үздэг, оросоосоо англиар илүү ярьдаг, англи авгайтай хүн, гэхдээ энэ бүхэн ийм харалган бодлогын үндэс болох ёстой гэж үү? Энэ бол нам бус, бэртэгчин үндэс гэснээ их л сайндаа бэртэгчин үндэс гэж айхавтар учиртай засаж өгүүлэв. 

	Каганович цэвдэг цэнхэр нүдээрээ Литвиновыг адлан харж, өрнөдийн хөрөнгөтний өмнө хямдхан нэр хөөцөлдсөөр Зөвлөлт Холбоот Улсын ашиг сонирхлыг хөсөрдүүллээ гэж буруушаав. Мюнхений явдлыг яагаад урьдаас харсангүй вэ, яагаад тааварлаж мэдсэнгүй вэ? Намын удирдлагад яагаад урьдчилан мэдэгдсэнгүй вэ? Литвинов болон түүний аппаратынхны талаар хайр найргүй хатуу дүгнэлт хийх хэрэгтэй. 

	Болгоомжтой Микоян ад тачаалын гаарлыг жаахан дарж өгөв. Тэр бээр ЗСБНХУ-ын Өрнөдтэй хийж буй худалдааны байдлын талаар, Германы тал харилцан хийх худалдаа-зээлийн хэлэлцээрийг сунжруулж байгаа талаар ярив. 

	Айдас нь хараахан бүрэн арилаагүй Ворошилов бусадтай дуу хоолойгоо нийлүүлэв. Тэр бээр Сталин руу айдсын харц шидлэх зуур зөвлөлтийн болон чехословакийн зэвсэгт хүчний талаарх тоо баримтыг уншлаа. Германы 43 дивизийн өөдөөс ЗСБНХУ, Чехословак хоёр 133 дивиз шууд гарган тавьж чадна. Бараг гурав дахин илүү хүч, Гитлер нэн даруй ялагдал хүлээх болно. Гэтэл зөвлөлтийн хүчирхэг дэмжлэгийг Чехословакт итгүүлэхийн оронд Литвинов Англи, Францтай сээтгэнэж, цаадуул нь түүний ар хударгаар Германтай хуйвалдчихсан байна. 

	Литвинов тайван ярьж байна. Англи, Франц хоёр урван тэрсэлж байгаад Гитлерийг номхруулах гэж байгаа нь үнэн. Тэдний горьдлого ямар ч үндэсгүй. Гитлер ихээхэн алсын төлөвлөгөөтэй байгаа. Гитлерийг шинэ түрэмгийлэл үйлдээд эхлэхээр түүнийг зогсоох ёстой, эс тэгвээс өөрсдөө золиос болохоо тэд ойлгоно. Тийм учраас тэд ЗСБНХУ шиг холбоотноо алдах ёсгүй. Нөхцөл байдал хүнд байгаа ч гарцгүй явдал биш. Ухаан жолоогоо алдах хэрэггүй. Мюнхений хэлэлцээрийг хүчтэй эсэргүүцэгч Өрнөдөд бий. Чемберлен Лондонд эргэж ирээд: “Би энх тайвныг авчирлаа” гэж зарласан. Үүнийх нь хариуд Уинстон Черчилль: “Бид бүрэн хиар цохиулсан ялагдал хүлээлээ. Үүгээр бүх юм дуусна гэж бас горьдохын хэрэггүй. Энэ бол зөвхөн эхлэл” гэж хэлсэн. Энэ байр суурь бол ганц Черчиллийнх биш, олон ийм санаа бодол Европт ноёлж байна. 

	— Та Гитлерийг ЗСБНХУ руу довтолж мэднэ гэж үзэж байна уу? хэмээн Молотов үг дундуур нь оров. 

	— Англи, Франц хоёрыг тэр илүү хялбар өрсөлдөгч гэж төсөөлж байгаа. Хэрэв тэр Европын дайн дэгдээнэ ээ гэвэл эхлээд тэр хоёр луу дайрч байж, дараа нь манай руу дайрна. 

	— Та манай сонор сэрэмжийг сулруулж байна. Хэний эрх ашгийн төлөө ингэж байна? гэж Каганович бүдүүлгээр дайрав. 

	— Надад миний эх орон, миний намын эрх ашгаас өөр эрх ашиг байхгүй. 

	— Хоосон үг! гэж Каганович хэдэрлээд буруу харав. 

	Сүүлчийн хуралдааны төгсгөлд Сталин үг хэлэв. Гэхдээ Улс төрийн товчооны гишүүд түүнээс сонсоно гэж бодож байснаасаа шал өөр юм сонсжээ. 

	— Англи, Франц хоёр Гитлерийг Зөвлөлт Холбоот Улсын эсрэг түрэмгийлэл хийлгэх гэж турхирч байна. Зөвлөлтийн эсрэг эвсэлд Япон нэгдчихлээ, ЗСБНХУ улс төрийн аюултай тусгаарлалд орж таарлаа гэж Сталин хэлэв. 

	Тэр бээр босож, урьдын адил цонхны дагуу нааш цааш холхин, Кремлийн гэрлийг харах зуур үргэлжлүүлэн ярилаа. 

	— Ийм нөхцөлд юу хийвэл зохих вэ? Гитлер өрнөдийн гүрнүүд рүү довтолно гэж нөхөр Литвинов бидэнд батлан хэлж байна. Тийм хувилбарыг үгүйсгэхгүй, гэхдээ үүнийг юуны өмнө өрнөдийн гүрнүүд өөрсдөө ойлгох ёстой гээд Сталин Литвиновын хажууд зогтусаж, түүн рүү хуруугаа занган, — Нөхөр Литвинов, та хэрэв Гитлерийн довтолгоонд Англи, Франц хоёр нэрвэгдэнэ гэж итгэл төгс байгаа бол та өөрөө Англи, Францын удирдагчдад үүнийг итгүүлэх ёстой. Манай дипломат албаны үндсэн зорилт одоо чухам үүнд оршино гэв. 

	 

	Литвинов, Гадаад хэргийн ардын комиссариатын ажилтнууд Сталины удирдамжийг махран хэрэгжүүлж байв. 

	Гэтэл Сталин өөрөө зөвлөлтийн дипломат албаны үндсэн зорилтыг тэс өөрөөр ойлгож байжээ. 

	Англи, Францын дорой байдлыг, тэдний Гитлерээс айж байгааг Мюнхений хэлэлцээрийн дараа хэн хүнгүй харцгаалаа. Тэгэхээр энэ байдал Гитлерийг “үүрдийн дайсан” Францынхаа эсрэг, үзэн яддаг Английнхаа эсрэг довтлох зүгт түлхэнэ. Гэхдээ Гитлер ар талдаа найрсаг буюу дор хаяхад төвийг сахисан Зөвлөлт Холбоот Улстай байж гэмээ нь тэдэн рүү дайрна. Үүнийг Литвинов ойлгохгүй, тэгэхээр ЗСБНХУ-ыг Германтай ойртуулах ажлыг хэрэгжүүлэхгүй. Түүний оронд энэ ажлыг өөр хүмүүс хийж байгаа. Харин Литвинов Франц, Англи хоёртой хэлэлцээ хийж, тэдний сонор сэрэмжийг бөхөөж байг. 

	Гитлер еврей Литвиновын огцрохыг сайн хүлээж авах нь дамжиггүй. Гитлер, ТЭР хоёрын харилцаа зохих түвшинд хүрмэгц ТЭР БЭЭР түүнийг огцруулчихна. Гэхдээ устгахгүй. Юм яаж эргэхийг бүү мэд, Литвиновын хэрэг дахиад гарч мэднэ. Англи, АНУ-д түүний нэр хүнд сайн байгаа, тэднийгээ үргэлжлүүлэн ятгаж байг. Жинхэнэ бодлогыг, ТҮҮНИЙ бодлогыг өөр хүмүүс явуулж байгаа. Германд суугаа худалдааны төлөөлөгч Канделаки нууц хэлэлцээ хийж байгаа. Тэр бээр Литвиновт бус, ӨӨРТ нь биечлэн хандаж байгаа. Нууц хэлэлцээний тухай одоо Молотовт мэдэгдэх хэрэгтэй. 

	Лена утасдлаа. 

	— Варенька, чадмаар бол бушуухан хүрээд ир, аль болохоор түргэн шүү. 

	— Одоо очлоо... 

	Варя утсаа тавиад Игорь Владимирович руу очив. 

	— Игорь Владимирович, надад явах хэрэг гарлаа. 

	Цаадах нь түүн рүү гайхширан харав. Нэг цагийн дараа тэд Москва хотын зөвлөл рүү очих ёстой, Варя түүний илтгэх зүйлийг бэлтгэсэн, тийм болохоор урьдын адил цуг явах учиртай. 

	— Манай гэрт яалт ч үгүй ажил гарлаа. Би юм хумаа Левочкад тайлбарлаад өгчихье, тэр тантай хамт яваг, тэгэх үү?

	— За тэгж байгаа бол Лева хамт яваг гэж Игорь Владимирович зөвшөөрөв. 

	Ленаг, тэдний гэрийн бүх хүнийг гурав хоногийн дотор Москвагаас гарч явахыг үүрэгдсэн бичиг өгсөн болж таарав. “Хаашаа явах хүсэлтэй вэ?” гэж асуухад нь Лена Варягийн зөвлөсөн дагуу Мичуринскийг нэрлэжээ. “Мичуринск болохгүй”. Тэгэхээр нь өөр хотын нэр толгойд орж ирээгүй учир Уфа гээд хэлчхэж. Тийм учраас Уфаг бичиж өгөөд, төмөр замын тасалбар өгсөн байна. “Би хүүхэдтэй”. — “Хэдтэй юм бэ?” — “Ой хагастай”. — “Тусдаа тасалбар шаардлагагүй”. Ийнхүү Лена нөгөөдөр Уфа руу явах ёстой, очоод тэндхийн ДЯАК-ын газар бүртгүүлэх учиртай, хэрэг явдал ийм болж. Гэрийн үйлчлэгч Маша өнөөдөр ажлаасаа чөлөөлөгдөж, Метрострой-д шилжиж, тэнд нь нийтийн байранд оруулна. Дүүгээ хүүхэд асрах аль газар очсоныг Машад итгэмжлэх авч мэдүүлэх санаатай байна. Тийм итгэмжлэх өгөх эсэхийг бүү мэд. 

	— Би яваад Владленийг аль газар өгснийг хуу мэдчихье, тэгэх үү?

	— Варенька минь, хөндлөнгийн хүнд ямар ч лавлагаа өгдөггүй юм. Тэд нар тийм дүрэмтэй. Харин Маша бол дор хаяхад паспортаа үзүүлнэ, тэр манайд, Грановскийн гудамжинд байхад ч, энд ч бүртгэлтэй байсан юм. Энэ нь тус болж магадгүй. 

	— За яах вэ, Маша олж мэдэг, гэхдээ суун тусъя, чамтай яримаар юм байна гэж Варя өгүүлэв. 

	Тэр хоёр суулаа. 

	— Уфа гэдэг чинь сайн болж, тэнд Сашаг чи олно, тэр чамд тусална. 

	— Үгүй ээ, би Сашаг хайхгүй, түүнийг төвөгтэй байдалд оруулахыг хүсэхгүй байна. Нөгөөтээгүүр эд нар хотыг санаандгүй сонгуулж байгаа юм биш, тэгтлээ хүнлэг хүмүүс огт биш. Тийм байдлаар хэнд, хаана хамаатан садан байна гэдгийг мэдэж аваад, дараа нь дахиад баривчлах, цөлөх шинэ ээлж эхлүүлэх санаатай гэж надад бодогдоод байна. 

	— Энэ бол чиний хэрэг. Харин Ваняг бол чи өөртэйгөө авч явах эрх байхгүй. Чамайг тэнд шоронд хийчих юм бол хүү чинь баларна, хийхгүй бол та хоёр хоёулаа баларна. 

	Лена духайсхийн түүн рүү харлаа. 

	— Чи яа гэж байгаа юм?

	— Нина хэнтэй суугаад, хаашаа явчихсан тухай чи бодож байсан уу, хэлээч? 

	— Варенька минь, тааж цөхөх юу байна. Макстай суугаад, түүн рүү яваад өгсөн биз. 

	— За тэр шүү. Хасан нуурын тулалдаанд оролцсоны төлөө Макст Зөвлөлт Холбоот Улсын баатар цол олгосон. 

	— Өө тийм үү? хэмээн Лена сэргээд ирэв. — Би түүний төлөө баяртай байна. Макс ёстой сайн залуу байсан. Эгэл, даруухан, Саша түүнд их сайн байв даа. Үгүйдээн тэр маань хэрэг төвөгт ороогдолгүй үлдсэн нь яамай шүү. 

	— Ваняг надад үлдээчих, би Нина, Макс хоёр дээр аваачаад өгчихье, ийм санал байна гэж Варя үнэмшилтэй өгүүлэв. — Тэр хоёр түүнийг үрчлээд авчихна, тэднийд Ваня аюулгүй байх болно. Хүүхдээ тэгж аваръя, түүний амьд мэнд байгааг, хаана байгааг чи мэдэж байх болно. Тэгээд чиний нөхцөл байдал сайн тал руугаа эргэх юм бол та нар учраа олно биз. Шаардлага гарвал би яваад хүүг чинь чамд авчраад өгнө. 

	Лена доошоо тонгойн удаан бодсоны эцэст, 

	— Тэр хоёр хүүг минь авах болов уу? гэж асуув. 

	— Хормын төдий ч эргэлзэхийн хэрэггүй. Би бүх ажлыг үүрч, хамаг хариуцлагыг хүлээнэ. Хүүхэд бид хоёрт үнэмлэх авахад хэрэгтэй дуудлага ирүүл гээд би хэдийн цахилгаан явуулчихсан байгаа. Би ээлжийнхээ амралтыг авсан. Дуудлага иртэл Ванятай цуг байя, надад Софья Александровна нэмэр болно. Чи ердөө хүүгийнхээ юм хумыг л эмхэлчих. 

	Лена толгойгоо гудайлгасан чигээрээ суусаар. Эцэг, эх хоёрыг нь буудаад хороочихсон, дүү нь ДЯАК-ын хүүхэд хуваарилах газар оччихсон, одоо ингээд хүүгээсээ салах нь, аягүй бол, үүрд байх, өөрийг нь эцэг эхийнх нь хувь заяа хүлээж байгаа. Үгүйдээн хүү нь аврагдаж үлдэг. 

	Ээ тэнгэр минь, энэ эрэлхэг зоригтой, биеэ боддоггүй бүсгүй газрын хаанаас өөр дээр нь ирэв ээ? Энэ хорон санаатай, цуст ертөнцөд яаж үлдсэн юм бол оо? 

	— Би чамд Нинагийн хаягийг өгнө, гэхдээ чи битгий бичиж ав, тийш нь захиа бичих хэрэггүй. Зүгээр цээжилчих. Тэнд бол арми, тэд зовохдоо хүрвэл хүү чинь ч зовох болно. Надаар дамжуулан захидлаар харилцана. Надад өөрөө хүлээн авагч гэж бичнэ. Тэр нь илүү амар, илүү найдвартай. 

	— Тэгж тохирлоо, чамд өөрөө хүлээн авагч гэж бичиж байя. 

	Лена гунигтай инээмсэглэн чимээгүй байзнаснаа, Варяг харав. 

	— Варя, чи яасан сайн хүн бэ! Чи үүнийгээ үгүйдээн өөрөө мэдэх үү?

	Берлинд сууж байгаа сурвалжлагч нар 1939 оны нэгдүгээр сарын 9-нд эзэн хааны тамгын газрын шинэ барилгыг урьд өдөр нь нээсэн тухай мэдээ дамжуулав. Өмнөх барилгаасаа хэдэн арав дахин том болсон хэмжээ дамжааг нь тоочиж, гантигаар хийсэн аварга баганууд болон дотоод талбайг нь бүрсэн мөн гантиг хавтангууд, гол танхимд орох таван метрийн өндөртэй нүсэр хаалга энэ тэрийн тухай мэдээллээ. Тэр хаалгыг Гитлерийн тушаал ёсоор Версалийн үзэсгэлэнгийн танхимынхаас хоёр дахин том хийсэн гэнэ. Тамгын газрын барилгын нээлтээр дипломат корпуст зориулан нижгэр хүлээн авалт хийжээ. 

	Гэхдээ сонины мэдээнд байгаа гол юм нь хүлээн авалтын үеэр Гитлер зөвлөлтийн элчин сайд Мерекаловтой илэрхий удаан ярилцаж байсан явдал байв. Гитлерийн дараа Мерекалов руу Риббентроп, генерал Кейтель хоёр очсон аж. Зөвлөлтийн элчин сайд анхаарлын төвд орж таарчээ. 

	Мерекалов Москва руу болгоомжтой даруухан мэдээлжээ: “Гитлер мэнд мэдэлцээд, Берлиний аж төрлийн тухай, мөн миний Москва явсан тухай асуугаад, Германы элчин сайд Шуленберг бид хоёрын Москвад уулзсаныг мэдэж байгаагаа хэлээд амжилт ерөөсөн”. Сталин Мерекаловын болгоомжтой байгаад гайхсангүй: нууц уулзалтын талаар тэр мэдэхгүй, нэмэрт нь герман хэл муу мэднэ, Гитлер түүнтэй хэлмэрчгүй ярьсан байгаа. Гэхдээ энэ баримтын ач холбогдол ойлгомжтой. Гитлер ТҮҮНД: мань хүн нууц уулзалтыг мэдэж байгаа, түүнийг сайшааж байгаа, Зөвлөлт, Герман хоёрын харилцааг сайн тал руу нь өөрчлөхөд бэлэн байна гэсэн дохио өгч байна. 

	Үүний нотолгоо нь Германы хэвлэлд Зөвлөлтийн удирдагч нарыг дайрахаа больсон явдал юм. 

	Гэтэл үүнээс ч чухал нотолгоо Сталины ширээн дээр тавьсан мэдээнд байжээ. Германы нисэх хүчний яаманд үйл ажиллагаа явуулдаг Шульц – Бойзений фашистын эсрэг бүлэглэлийн тэр мэдээнд: Гитлер гуравдугаар сарын наймны өглөө генерал, адмиралуудын өмнө үг хэлэхдээ, Чехословакийн үлдсэн хэсгийг гуравдугаар сарын арван тавнаас оройтолгүй эзэлж авах; намар болж, зам харгуй боогдохоос өмнө Польшийг эзэлж авах; дөч – дөчин нэгэн онд багтаан “үүрдийн дайсан” Францыг газрын хөрснөөс арчиж, Англид ноёрхлоо тогтоон, түүний баялаг, даян дэлхий дэх эдлэнг булаан авахыг тус тус тушаажээ. 

	Сталин өөртөө баяр хүргэж болох нь. ТҮҮНИЙ тавьсан мэргэ зөв болж таарлаа: Гитлер Францыг ониллоо. Одоо ТҮҮНИЙ үгээ хэлэх л үлдлээ. Тэрхүү хариу үг нь хоёр хоногийн дараа, 1939 оны гуравдугаар сарын 10-нд намын Арван наймдугаар их хурал дээр Сталины тавьсан илтгэл болжээ. 

	Арван наймдугаар их хуралд бэлтгэхдээ Сталин гол анхаарлаа шинээр сонгогдох намын Төв Хорооны бүрэлдэхүүнд хандуулжээ. Арван долоодугаар их хурлаас сонгогдсон ТХ-ны гишүүдийн жагсаалтыг үндэс болгон аваад, буудан авагсдын нэрсийг дарж (тэд олонх нь болсон), буудуулах нь зайлшгүй хүмүүсийн нэрсийн ард палигар чагт тавьж, зарим нэрийг дүүжлүүрийн гогцоо зурах мэт харандаагаар дугуйлаад доош нь орлогч руу оруулж, бусад заримыг орлогч гишүүнээс жинхлүүлэх утгаар мөнхүү дүүжлүүрийн гогцоогоор дээш нь татаж, өөрийн тооцооны дагуу шинэ нэрсийг нэмлээ. 

	Харин Арван наймдугаар их хурлынхаа илтгэлд нэмэлт хийх зүйлийг дуудаж бичүүлэв. Англи, Франц хоёр Германд няцаалт өгөөгүйг тэмдэглээд Сталин ийн хэлэв: 

	“Гол шалтгаан нь... Германыг Зөвлөлттэй дайтан орооцолдоход нь саад хийхгүй байх, дайтагч бүх талыг дайны замгаар хэрэх, тэдэнд бие биеэ тамирдуулж туйлдуулах боломж олгох, дараа нь тэднийг чамгүй туйлдмагц шинэ хүчтэйгээр тайзан дээр гарч ирж, дайны сульдсан оролцогч нарт өөрийн болзлыг тулгах хүсэл. Хямдхан ч, өхөөрдөм ч!.. Гэхдээ энэ улс төрийн осолтой, том тоглоом тэдний хувьд ноцтой алдаа болж төгсөж болохыг хэлэх зайлшгүй шаардлагатай”. 

	Сталины хариуг Берлинд ойлгожээ. 

	Гуравдугаар сарын арван таванд Германы цэрэг Прага руу орлоо. Чехийг “Богеми, Моравийн протекторат” нэрээр Германы эзэнт гүрэнд оруулав. Үүний араас Германы цэрэг Литвийн Клайпеда (Мемель) боомтыг булаан эзлэв. Гуравдугаар сарын 23-нд Мадрид бууж өгч, бүгд найрамдах Испани ялагдал хүлээв. Испанийн нутаг дээрх ЗСБНХУ, Герман хоёрын байлдааны ил сөргөлдөөн зогсов. 

	Ийнхүү, Гитлертэй холбоо тогтоох зам нээгдлээ. Гэхдээ фашист Германтай холбоо тогтоох хэрэг үү?! Энэ алхмын улс төрийн алдагдлыг хамгийн бага хэмжээнд болгох хэрэгтэй. 

	Ард түмэн юу гэх бол? Ард түмэн бол улс төрийн хүч биш. Ард түмэн гагцхүү улс төрийн удирдагчийн гарт л улс төрийн хүч болно. Улс оронд улс төрийн хүчтэй сөрөг хүчин байж гэмээ нь огцом эргэлтийг эсэргүүцэх боломжтой. Тийм сөрөг хүчин алга. Тэр хүчийг устгасан, үндсийг нь үүрд тасалсан. ТЭР БЭЭР ард түмнийг удирдаж байна, ард түмэн ТҮҮНИЙ санамсаргүй эргэлт, арга саамд дассан. ТҮҮНИЙ гарт нам байна, нам бол төрийг хэрэгтэй зүгт нүд ирмэхийн зуур эргүүлэх чадвартай, үзэгдэж харагдаагүй хүчтэй, дуулгавартай хөшүүрэг. Ард түмэн, хүмүүс бол ердөө л улсын харьяат нар. 

	Өрнөд юу гэх бол? Өрнөдийнхөн янз янзын хариу үзүүлнэ. Хөрөнгөтнүүд хийрхэж багтарна, социал-демократууд бас тэгнэ. Коммунист намууд түүний гарт байгаа, зөвлөлтийн алтаар аж төрдөг юм чинь. Түүний бодлогыг эсэргүүцэгчид өрнөдийн сэхээтний дунд орж таарна. Мэдээж, тэд нарт манлайлагчийн хэрэг гарна. Тийм манлайлагч байгаа. Троцкий. Түүнд нэр бий, Октябрын хувьсгалын баатрын сүр сүлд байгаа, тэр бол өрнөдийн сэхээтний тэгтлээ тэмүүлж буй социализмын биелэл болж байгаа. Тэгээд хамгийн гол нь Сталин, Гитлер хоёрын холбоог өдөр өнжихгүй урьдчилан хэлж байгаа, тэгэхээр том улс төрийн учрыг мэдэхгүй өрнөдийн ажилчин, сэхээтний нүдээр харахад зөвтсөн болж таарна. Троцкий сүүлчийн хэдэн өгүүлэлдээ ингэж бичиж байна:

	“Чехословакийн нуралт бол Сталины бодлогын нуралт... Одоо зөвлөлтийн дипломат алба шинэ шинэ ухралт, буултын үнээр Гитлертэй ойртох гэж оролдоно... Сталин, Гитлер хоёр ойртох нь маш том магадлалтай... Сталин намыг түйвээн бусниулж, армийг толгойгүй болгочхоод одоо өөрийнхөө нэрийг Гитлерийн гол төлөөлөгчийн дүрд илэрхий дэвшүүлээд байна”. 

	Ямар вэ дээ, муу шидэл! Улс төрийн арга саам зайлшгүйг сайтар ойлгож байгаа, тэгсэн мөртөө түүн рүү угаадас асгаж байна. ТҮҮНИЙГ Гитлертэй холбоо тогтоож, тэр муу өчүүхэн IV Интернационал том хүч болж хувирангуут Троцкийн баярласандаа яаж бархирахыг тааж цөхөх юм байхгүй. Түүний улс төрийн мэдрэмжийг үгүйсгэх аргагүй, Троцкий ирээдүйнхээ боломжийг маш сайн мэдэрч байна. 

	Троцкийг устгах явдал өс, хариу авах зорилтоос аюултай эсрэг этгээдийг үгүй хийх зорилт болон хувирч байна. Энэ ажлыг Слуцкий, Шпигельглас хоёрын оронд ДЯАК-д одоо Судоплатов, Эйтингон хоёр эрхэлж байгаа. Тэднийг ажилбараа маш хянуур бэлтгэж байгаа гэж Берия нотлон хэлж байгаа. Мөн ч удаан бэлтгэж байна! Энэ хүмүүстэй ярилцах хэрэгтэй. 

	Эйтингон эзгүй байгаа аж. Берия Судоплатовтой ирэв. Сталин түүнийг мэднэ: хоёр жилийн өмнө Украины асуудлаар өөр дээр нь ирж байсан. Эмээгээд байсан. Одоо бол арай итгэлтэй харагдаж байна. 

	Сталин гараа занган, Берия тэр хоёрыг суу гэж дохив. Тэд урт ширээний хоёр талаар сууцгаав. Сталин өрөөн дундуураа холхих зуур аяархан ярьж байв:

	— Троцкий манай ард түмэнд хэчнээн хор хүргэснийг та нар, мэдээж, сайн мэднэ. Түүний холбоотнууд зүй ёсны зэмээ хүртсэн. Гэтэл тэдний толгойлогч? Эсэн мэнд аж төрж байна. Троцкий хилийн чанадад арван жил боллоо. Арван жилийн хугацаанд түүнийг хор хөнөөлгүй болгож үнэхээр чадсангүй гэж үү? Чадах байсан нь эргэлзээгүй. Тэгье гэсэнгүй. Хяхан боогдуулж байсан. Үүний буруутнууд хатуу хариуцлага хүлээх ёстой. Гэхдээ цаашид хүлээж болохгүй. Өнөөгийн олон улсын нөхцөл байдалд бид үүнийг цаашид тэсвэрлэж байж чадашгүй. Дайн нөмрөн айсуй. Троцкий фашизмын хамсаатан болчихлоо. Троцкийчууд зүүний хөдөлгөөнд шургалан орж, түүнийг түйвээн бусниулж, тэгснээрээ дэвшилт хүчний Зөвлөлтөд үзүүлж чадах байсан тусламжийг сулруулж байна. IV Интернационалд цохилт өгөх хэрэгтэй. Яаж? Толгойгүй болгож. 

	Сталин Судоплатовын өмнө зогтусаж, айхавтар өрөмдөн хараад, 

	— Троцкийг нэг жилийн дотор устгасан байх ёстой гэж ширүүн хэлэв. — Таныг энэ ажлыг чадна гэж найдаж байна. Мексик рүү яв. Танд бүх нөхцөлийг бүрдүүлж өгнө, шаардлагатай тусламжийг үзүүлнэ. 

	Судоплатов хариу хэлэхээр босоход, Сталин, 

	— Суу! гэж тушаалаа. 

	Судоплатов сандал руу лагхийн суусан боловч, сууж байхдаа ч номхон зогсож байгаа мэт ийн илтгэв:

	— Нөхөр Сталин! Бид таны заалтыг биелүүлэхийн тулд бүхнийг хийх болно. Гэхдээ би Мексик рүү явах нь зохисгүй: би испани хэлгүй учраас өөр лүүгээ дэмий анхаарал татна. 

	— Тэгвэл Эйтингон?

	— Бид чухам тэгж шийдсэн байгаа, нөхөр Сталин. Газар дээр нь ажилбарыг нөхөр Эйтингон толгойлно. 

	— Тэр чинь ямар шуухан хүн билээ?

	— Дөчтэй. Туршлагатай тагнуул, найдвартай, овсгоотой, тууштай. Намын 1919 оны гишүүн. Цэргийн академид суралцсан, нөхөр Зержинскийтэй ажиллаж байсан. Испанид өөрийгөө маш сайн харуулсан. Англи, герман, франц, испани хэлийг чөлөөтэй эзэмшсэн. 

	— Ажилбарын ямар төлөвлөгөө байна?

	— Хэд хэдэн төлөвлөгөө боловсруулсан байгаа. Газар дээр нь тодорхой шийднэ. Тэдгээр хувилбарын нийтлэг зүйл юу вэ гэвэл, ажилбарыг Зөвлөлтөд бэлтгэл хийсэн, Испанид байлдаж байсан коммунистууд хэрэгжүүлнэ. 

	— За тийм байж, ажиллацгаа! Хөрөнгө хайрлах хэрэггүй хэмээн Сталин Судоплатов руу дахин айхавтар харснаа, — Троцкийг устгах явдал манай намын Төв Хорооны даалгавар гэдгийг бодоорой. Амжилт хүсье, баяртай гээд гараа өгөв. 

	Сталин, Берия хоёр үлдэв. 

	— Танаар юу байна? гэж Сталин асуулаа. Берия түүний өмнө нэг хуудас цаас тавив. Энэ нь Литвинов нэг хувийн ярианы үеэр нам, засгийн удирдлагын гадаад улс төрийн үйл ажлын талаар буруушаасан юм ярьсан тухай Гадаад хэргийн ардын комиссариатын ажилтны мэдээлэл ажээ. 

	Сталин Литвиновын занг мэдэхийн хувьд түүнийг тэгж чадах хүн гэж үзэж байв. Ер нь ч германчуудтай илүү өргөн хүрээтэй яриа хэлэлцээ рүү шилжих цаг боллоо. Литвинов энэ ажилд таарахгүй. 

	ТЭР БЭЭР, нэг удаа Литвинов ТҮҮНИЙГ Лондонд боомтын согтуу ажилчдаас хамгаалсныг, мэдээж, мартаагүй байгаа. Өнгөрсөн гучин жилийн хугацаанд Литвинов энэ тухай хэнд ч хэлээгүйг, мэдээж, үнэлж байгаа. Гэхдээ аливаа талархалд хэмжээ хязгаар гэж бий. Улсын удирдагчид хувийн найз байхгүй, байдаг ч үгүй, түүнд гагцхүү ТҮҮНИЙ хийж байгаа агуу их үйл хэрэг л бий. Бас хүмүүс ч энэ үйл хэргээ хийхэд нь ТҮҮНД тус бологч, саад бологч гэж хуваагдана. Нөхөр Литвинов үүнийг ойлгохгүй байгаа нь харамсалтай. Ингэж ойлгоогүйгээсээ болоод олон хүн амь насаа алдсан даа. Гэхдээ Литвиновын амь насыг түйвээх хэрэггүй, Литвинов дахиад хэрэг болж мэднэ. 

	Сталин мэдээллийн булан дээр “Хэрэгт нь авах” гэж бичив. Цаасыг Берия-д буцааж өгөнгөө, 

	— Литвиновт одоохондоо гар хүрч болохгүй. Гэхдээ би түүний үг болгоныг мэдэж байх ёстой. Тэр үгийг хаана хэлсэн байх нь хамаагүй. 

	Тавдугаар сарын 3-нд Литвиновыг гадаад хэргийн ардын комиссарын албан тушаалаас халж, оронд Молотовыг тавьжээ. Молотов Совнаркомын дарга хэвээрээ үлдсэн байна. Литвиновыг халж, Молотовыг тавих шөнийн ёслол дээр Маленков, Берия нар байлцав. Берия байлцсан нь санаандгүй хэрэг биш байж. 1939 оны зун гэхэд Литвиновын таван орлогч, 48 элчин сайд, Гадаад хэргийн ардын комиссариатын 140 ажилтан, хилийн чанадах Зөвлөлтийн элчин сайдын яамдын олонх албан хаагчдыг залхаан цээрлүүлжээ. Сталинч шинэ гадаад бодлогыг шинэ хүмүүс хэрэгжүүлэх учиртай. 

	Хичээл эхэлтэл хоёр цаг байсан учир Глеб, Саша хоёр шуудангаар оров. Өөрөө хүлээн авах захиаг тэндээс авна. Глебт эгч авгай нь захиа бичих нь ховор, харин Сашад ээжээс нь захиа ирсэн байв. Тайван захиа. Саша хэдэн удаа ээждээ мөнгө гуйвуулсан, ээж нь түүнийг мөнгө нь хүрэхгүй зовж байгаа гэж бодоод тухай бүр дургүйцэн зэмлэвч, Саша бүх юм дажгүй байна, байр нь арай сайн, цалин нь арай илүү учраас Уфад үлдэхээр шийдсэн гэж учирласныг яваандаа эрхбиш ойлгож эхэлжээ. 

	Саша цонхны дэргэд зогсоод ээжийнхээ захиаг уншив. Глеб лангууны арын бүсгүйчүүдтэй энэ тэрийг хөөрлөө, ноднин тэдний бүлэгт хичээллэж байсан дандаа танил хүүхнүүд. Саша захиагаа халааслаад танхим руу хартал, өөрөө хүлээн авдаг цонх руу хар пальтотой, бараан саарал дугуй малгайтай өндөр хүүхэн очиж паспортаа сарвайв. Зурсхийсэн царайд нь ямар нэг танил мэт юм харагдсан тул Саша түүнээс хараа салгасангүй. Холбооны бүсгүй захиа алга гэж хэлэхэд, лангуу налж байсан сайх хүүхэн эргэлээ. Ээ бурхан минь, Лена Будягина!

	— Лена!

	Гонзгойдуу цайвар царай, яльгүй дорвогор уруул энэ тэр нь хэвээрээ, хэзээний хөөрхөн янзаараа хэр нь нүд нь ядрангуй харцтай, шинэлэг, ширүүлэг гэлтэй аж. 

	Тэр бээр мань эр лүү духайсхийн харав. Хүүхэд ахуйгаас танил энэ харц түүнд тэдний ангийг, тэдний сургуулийг, тэдний эв найртай найз нарыг санагдуулж, Арбатаар ханхлаад явчих шиг болов. 

	— Сайн байна уу, Саша, чамайг хараад баярлаж байна гэж тайван өгүүлэв. Ингэж санаандгүй уулзсандаа гайхаж байгаа янз алга. Уул нь таван жил уулзаагүй шүү дээ. Өөрийг нь Уфад байгаа гэж мэдэж байгаа юм болов уу?

	Глеб хүрээд ирлээ. Цагаан шүдээ яралзуулан Лена руу инээв. Саша тэднийг танилцуулав: Лена, манай ангийн хүүхэд, бага болоод идэр насны минь найз. Энэ бол Глеб, дотнын анд нөхөр. 

	Тэд гудамжаар гурвуулаа алхлаа. Саша түүнээс Москвагийн тухай, анд нөхдийнхөө тухай асууж, Уфад ирээд удаж байгаа эсэхийг нь лавлав. Лена товчхон хариулж байв: Уфад хэдийн хагас жил болчихлоо. Найз нар уу? Макс армид байгаа, Нина хүнтэй суугаад нэг тийшээ яваад өгсөн, Вадим Москвад юм шиг байна лээ. Биеэ барьсхийж байна, нэг ч овог хэлэхгүй гагцхүү нэр хэлж байна, Шарокийн тухай юу ч дуугарсангүй, уул нь хүүхдийнх нь эцэг шүү дээ. Нинагийн хаашаа явсан тухай нэг ч үг хэлсэнгүй, гэтэл Алс Дорнод руу, Макс дээр очсоныг Саша ээжээсээ дуулсан билээ. Бас Макс эдүгээ Зөвлөлт Холбоот Улсын баатар, энэ тухай сонинд гарсан, гэтэл Лена чухам ямар Максын тухай ярьж байгаагаа тодруулсангүй, эцэг эхийнхээ тухай, бас яагаад Уфад ирчихсэн тухайгаа юу ч дурссангүй. 

	Тэр гурав автобусны буудал дээр ирэв. 

	— Чи алинд суух вэ? гэж Саша асуув. 

	Лена гурван чиглэл бичээтэй байгаа пайз руу харлаа... Тэгээд азнаснаа, 

	— Ялгаагүй, аль нь ч болно гэж хариулав. 

	Гурван чиглэл өөр өөр тийшээ юм чинь түүнд аль нь ч таарна гэж байх ёсгүй. 

	— Чи хаягаа өгөхгүй юм уу, би танайхаар очъё гэж Саша хэлэв. 

	— Үгүй ээ, би хол суудаг юм. Би танайхаар очиж болно, эсвэл хоёулаа нэг газар уулзаж болох юм, хавар болчихсон, дулаахан байна шүү дээ. 

	— За тэгье. Миний хаягийг бичээд ав. 

	— Би тогтоочихно. 

	Мань хүн хаягаа хэлж, өдөр, цагаа тохирцгоолоо. Лена ирсэн автобусанд суув. 

	 

	— Гоё хүүхэн, баахан болгоомжтой юм гэж Глеб өгүүлэв. 

	— Сургуулийн тэргүүн гоё охин байсан юм. Болгоомжтой гэв үү? Одоо болгоомжгүй хэн байна? Намайг таван жилийн өмнө баривчилж цөлснийг мэдэж байгаа, тэгтэл сая гэнэт Уфад харлаа л даа. Би одоо ямар байгааг тэр мэдэхгүй. 

	Тэр бээр Глебт бүх юмаа итгэдэг, гэхдээ өөрийнхөө юмыг, гэтэл энэ бол хүний явдал. Лена өөр овогтой болсон байж болно, хүнтэй суусан байж болно шүү дээ. Одоохондоо түүний тухай юу ч ярихгүй байя. 

	— Ялдам минь, тэр чинь надаас болж л болгоомжлоод байлаа шүү дээ. Тэр нь ч зөв: би хэн юм бэ, магадгүй, чи бид хоёр хоёулаа Сибириэс оргосон ч юм бил үү? Тааралдсан автобусанд суугаад чи бид хоёроос зугтчихлаа. Буруушааж байгаа юм биш, харин ч сайшааж байна. Танай сургуулийнхан цөмөөрөө чам шиг дүнхүү болж өсөөгүй юм байна. 

	— Тэгвэл л болох нь тэр, аль вэ сонин харцгаая. 

	— Юуг нь харах вэ дээ, их хурал, их хурал гэхээс өөр юу байгаа аж. 

	Гэвч Сашагийн хамт сонинуудын самбарын хажууд зогслоо. 

	Бүх сонин намын XVIII их хурлын тухай тайлан мэдээгээр дүүрээд хэд ч хонож байна даа. Яг л нэг юм, яг л нэг юм... Илтгэл, хэлсэн үг, баяр хүргэсэн мэндчилгээ, нөхөр Сталинд өргөсөн ерөөл, нижигнэсэн алга ташилт. 

	Тэгтэл зохиолч Шолоховын хэлсэн үг байж байна. Саша түүнийг уншлаа. Тэгээд Глебт, 

	— Аль вэ, үүнийг хар даа... гэв. 

	Глеб уншиж эхлэв:

	— “... Зөвлөлтийн утга зохиол дайснаас ангижирснаар илүү эрүүл, илүү бат бөх боллоо... Бид тагнуулаас, фашистын туршуулаас, зүсэн бүрийн дайснаас ангижирлаа, гэхдээ энэ бүх новш бол чухамдаа хүн биш байсан юм... Энэ бол зөвлөлтийн утга зохиолын цэцэглэж байгаа амьд эд эсийг хөхөн шигдсэн шимэгчид юм... Манай зохиолчдын хүрээлэл цэвэршсэнээр гагцхүү хожлоо...” Үгүй ээ, уншиж чадашгүй нь. Дотор муухайрч байна. Явъя гэж Глеб унтууцав. 

	— Унш, улс орон маань баатруудаа мэдэж байх ёстой!

	— “... Бид баярлаж баясахдаа ч, гутарч гунихдаа ч сэтгэлдээ түүн рүү, манай амьдралыг цогцлон бүтээгч рүү дандаа ханддаг, тэгж заншсан, цаашид ч тийм байх болно, нөхөд минь. Нөхөр Сталин үнэнхүү хүнлэг даруу зангийнхаа хажуугаар бид бүхэн хайр хүндэтгэл, үнэнч сэтгэлээ уудлан илэрхийлж байгааг тэвчих ёстой (алга ташилт), яагаад гэвэл түүний удирдлагын дор ажиллаж амьдарч байгаа манайд төдийгүй бүх хөдөлмөрчин ард түмний хүн төрөлхтний гэрэлт ирээдүйд найдах хамаг найдвар түүний нэртэй холбоотой (Алга ташилт. )” Хөөе, би энэ бүхнийг уншиж яах юм бэ? Явцгаая! гэж Глеб дахин бухимдав. 

	— За яах вэ, явцгаая. Юу гэхэв?

	— Барлаг!

	— Гэхдээ “Дөлгөөн Дон”-ыг бичсэн шүү дээ, агуу роман. 

	— Хориод онд түүний зохиосон гэдэгт эргэлзэж, бүр тусгай комисс хүртэл байгуулж байсан. 

	— Би тэр тухай ямар нэг юм сонссон. 

	— Надад Акимов ярьсан юм. Зохиогч нь цагаантны нэг офицер байсан. Гэвч тийм юмыг хүлээн зөвшөөрч чадах байсан уу?! Юу гэсэн үг вэ, ялдам минь?! Тэгтэл ард түмнээс гарсан, тосгоны, өөрийн хүн хажууд байж байна. Харин “Дөлгөөн Дон” суут роман юм бол зохиогч нь барлаг байж таарахгүй. Чиний хайрт Пушкиний хэлсэнчлэн, ялдам минь, суу билигтэн, хорон санаат хоёр бол нийцэшгүй зүйл. 

	— Тэр болгон суу билигтэн айдсыг даван гарч чадахгүй. Ингэхэд Шолохов явж явж суу билигтэн биш. 

	— Буудуулсан нөхдөө дэвсэлж байна, энэ юу вэ, айдас уу?

	— Тийм, айдас. 

	— Үгүй шүү, ялдам минь, энэ бол манай Оросын барлагчлал. Барлаг эзнийхээ өмнө мөлхөнө, тэгвэл өөр нэг барлагийг эзний тушаалаар ташуураар ороолгосоор байгаад алчихна. Сэхээтэн та нарын амьсгал даран ярьж буй “агуу их зөвлөлтийн ард түмэн” бол дээрээсээ доошоо хүртэл бүгдээрээ барлагууд. 

	— Сэхээтэн муу байна, ард түмэн муу байна гэнэ, чи өөрөө хэн юм бэ?

	— Би, ялдам минь, бас адилхан барлаг, бүгдийн адил чихэн дээрээ тогтож байна. Чамд өөрийнхөө нүдээр үзсэн юмыг ярьж өгье. Тэгэх үү?

	Саша инээд алдав. 

	— Тэг л дээ. Чамд бүх тохиолдлоор ямар нэг түүх байдаг юм чинь. 

	— Чи сонс, аан гэж бай. Хорин ес бил үү, гучин онд байх, надад нэг хайрт байв аа, сайн охин, хөдөөгийн багш. Би тэрүүн дээр байсхийгээд очно, бид хоёрын эцгийн нэр ижил: би Васильевич, тэр Васильевна учраас намайг хүнд ахыгаа гэнэ. Бид хоёр шөнө нь, мэдээж, орон дээр холбирч өгнө, тэр тухайд бид чадамгай, өдөр нь би ой руу явчихна, зургийнхаа самбарыг бариад. Хөдөөгийн тийм нэгэн диваажин. Тариачид надад муугүй, нигүүлсэнгүй хандана, ажил хийдэг хүн хойно, зургийн самбар барьсан хотын хүнийг, зайлуул, “хүн гуай тэнэгтэж байна” гэх маягтай, бүхэлдээ дажгүй, сайн санаагаар хандана. Нэг удаа Клавочка бид хоёр шөнийнхөө ажилд цуцаад унтаж байсан чинь гадаа шуугиан гарахыг би сонслоо. Юу гээч юм бол? Тэр маань босож цонх руу очоод, хөшгөө ярснаа: “Голодухиныхны хөрөнгийг хурааж байна” гэж байна. Ингэхэд тэндхийнхэн бүгд Голодухин, тосгон нь хуучин Голодухино нэртэй байсан, хожим, мэдээж, нэрийг нь өнөөгийн маягаар өөрчилж, “Империализмын аянга” гэх болсон юм. 

	— Битгий зал, бага шиг залаарай!

	— Андгайлъя. Гуйлгачин хамтрал, гэхдээ яг тийм нэртэй: “Империализмын аянга”, тийм сүрдэм нэр. 

	— Онигоо!

	— Гол нь энэ биш. Хамаг учир нь тосгоныхон бүгдээрээ Голодухин гэдэг ижил овогтой, бүгдээрээ хол, ойрын хамаатан. Тэгтэл аль нэг Голодухины хөрөнгийг хурааж байгаа юм байж. Би мэдээж өмдөө бушуухан өмслөө, тийм үзвэрийг харах хэрэгтэй. Гэтэл Клавка: “Явж болохгүй, тэнд сэргийлэхийнхэн, элдэв бүрэн эрхтүүд энэ тэр байна, чи эндхийнх биш юм чинь чамайг хоргооно, хэн юм бэ гээд бичиг баримт нэхнэ, тэгэх юм бол манайхан: Клавдия Васильевна багшийнд ирдэг, хонож өнждөг хүн гээд хэлчихнэ, би тэгүүлмээргүй байна. Эндээс хар, бүх юм ил байна, аль вэ ийшээ зогс” гэж байна. 

	Түүний хэлсэн газар зогсоод харсан чинь, нэг модон байшингийн хажууд хоёр тэрэг байна, цагдаа нар байшингаас авгай хүүхнүүд, хүүхэд хөгшдийг гаргаж байна, цаадуул нь эсэргүүцвэл хуулийн зүйл анги наачихна гэж мэдэх учраас эсэргүүцэхгүй юм, авгай нар боосон муусайн новшоо тэргэн дээр шидэлж байна, нэг явж чадахгүй хариугүй хатангир эмгэнийг цагдаа өргөж гаргаад тэргэн дээр хаячихлаа, нэг хөхүүл хүүхэд, бусад нь жаахан амьтад орилж чарлаад сүйд, ер нь нүд далдирам, аймшигтай зураг, зүв зүгээр байгаа хүмүүсийг төрөлх нутгаас нь хөөж, идээшсэн оромжийг нь цөлмөн хоосолж, Сибирь рүү явуулж байна, чухамдаа бол үхэл рүү явуулж байгаа хэрэг. 

	Глеб зөндөө удаан чимээгүй алхав. 

	— Гэхдээ, ялдам минь, гол юм нь өөр зүйл. Харчуул, авгай нар дэргэд нь чимээгүй зогсоод байна, хүүхдүүд хүртэл хөшчихөж. Тэд нар цөмөөрөө Голодухин, хөрөнгөө хураалгасан айлын хамаатнууд, нэг насаараа хамт аж төрцгөөсөн улс. Тэгээд тэдний нүүрэн дээр ийм харгис явдал болж байна, хийж байгаа хүмүүс нь пиджактай нэг муу новшийн бүрэн эрхт, хоёр доожоогүй цагдаа. Муухай харсан бадируун чийрэг харчуул, мөн тиймэрхүү авгай нар зогсож байхыг хараад, тэдний царайд ямар бэлэн байдал байгааг хараад тэднийг одоо энэ муусайн руу дайрч, зэвсгийг нь булааж аваад, тэргэн дээр хаяж морьдоо ороолгон, тосгоноосоо хөөж явуулна даа гэж бодлоо. Тэгээд тэр мөчийг хүлээлээ. Гэтэл байдаггүй шүү... Цагдаа тэр гэр бүлийг хуу гаргаж тэргэнд суулгахад, эмс авгай нь үглэж дуулж, хүүхэд шуухад уйлаан майлаан боллоо, нөгөө хоёр цагдаа морьдыг ташуурдаад яваад өгөх нь тэр... Яг тэгсэн чинь үлдсэн бөөн улс дайрлаа шүү, араас нь, нөгөөдүүлийгээ аврах гэж биш, гай зовлонгоос салгах гэж биш, цаад зол муутнууд нь авч явж чадалгүй үлдээсэн юмыг нь олзолж авах гэж байшин руу нь дайрч байгаа юм. Тэгээд манайхны нөгөө сайхан сэтгэлт, өрөвч авгай нар чинь нэг нь ваар, нөгөө нь таваг, гурав дахь пийшингийн хаалт энэ тэр барьчихсан, хүүхдүүдээ дагуулчихсан, сэтгэл хангалуун, баяртай амьтад тосгоны зөвлөлийн дарга ирж энэ тонуулж шившиг болсон байшинг битүүмжилж амжаагүй дээр гэр лүүгээ яаран алхацгааж байна. Би тэгэхэд арван ес-хорь эргэм настай байсан. Манай ард түмэн, тариачин эрээс авхуулаад саяны энэ зохиолч Шолохов хүртэл, жирийн авгайгаас авхуулаад өөрийгөө тушаах л юм бол тагнуул, хорлон сүйтгэгч гэж хүлээн зөвшөөрдөг Улс төрийн товчооны гишүүн хүртэл бүгд барлаг гэдгийг би тэр мөчид ойлгосон юм. Тэгэхээр элдэв Достоевский мэтийн философичдын онцгой сэтгэл, онцгой үүрэг, онцгой зориулга энэ тэрийн тухай бичсэн бүх юм бол бүгдээрээ дэмий балай зүйл! Бас Тютчевийн: “Оросыг ухаанаар эс ойлгоно... Орос онцгой араншинтай” энэ тэр гэдэг бол, ялдам минь, яруу найргийн хий цэцэрхэл, яруу найргийн уран сэтгэмж. 

	— Тосгон тэр чигээрээ үүнд оролцсон уу? гэж Саша асуув. 

	— Мэдээж бүгдээрээ биш л дээ, тэглээ гээд юу өөрчлөгдөх билээ?

	— Их юм өөрчлөгдөнө. Хэдэн тонуулчид хараахан ард түмэн биш. Өөрийн гэх балмадууд хаана ч бий. 

	— Яагаад “сайн хүмүүс” хөршөө хамгаалах гэж ирсэнгүй вэ?

	— Тэгвэл чи ирсэн үү? Чи хамгаалсан уу?

	— Ялдам минь, би ч бас тийм л барлаг. 

	— Тэгвэл бусдаас битгий шаардаж бай! Ялангуяа бүх насаараа дарлуулж, дөрлүүлж яваа тариачнаас шаардах хэрэггүй. Тэдэнд дээрэлхэгчдээс бид ч юм байцаахгүй, тэр бол осолтой, гэтэл бид аж төрөхийг хүсэж байна, бүжиглэхийг хүсэж байна, балгахыг, зуушаар даруулахыг хүсэж байна. 

	Тэр хоёр рестораны хажуугаар явж байсан учир Глеб, 

	— Зууш гэснээс ийшээ оръё гэв. 

	— Ганц цагийн өмнө юм идэх чинь билээ. Зуу татмаар байна гээд л шуудхан хэлчхээч. 

	Глеб инээд алдан, 

	— Тийм шүү, ялдам минь, хичээлийн өмнө зуу татчихмаар байна гэв. 

	Саша цагаа харснаа, 

	— Амжихгүй ээ. Хичээлээ хийчхээд орж балгацгаая гэв. 

	— Чинийхээр болог, орой руу шилжүүлье. Харин би чамд ганц юм хэлье. Чи намайг зүхэж байна, гэтэл чи өөрөө хэн юм бэ? 

	— Би бол чи л гэсэн үг. Гэхдээ би ямар ч байдаг бай, хөөрхий болсон, хууртсан хүмүүс рүү муу юм чихэхгүй. Би тэднийг биш өөрийгөө үзэн ядаж байгаа. 

	Глеб нэг хэсэг чимээгүй явснаа, 

	— Би герман гаралтай ч юм уу, эсвэл өөр аль нэг өөр ястан учраас ард түмнийхээ тухай ингэж ярьж байгаа юм биш. Үгүй шүү, ялдам минь, би бол цэвэр үүлдрийн орос хүн, одоо үүгээрээ бахархахыг зөвшөөрч байгаа, одоо эх оронч үзэл моодонд байгаа. “Александр Невский”, “Минин, Пожарский хоёр”, “Анхдугаар Петр” энэ тэр гэсэн киног яах гэж авч байна? Эх оронч үзэл төлөвшүүлэх гэж, орос эх оронч үзэл төлөвшүүлэх гэж авч байна, ялдам минь. Би чамд тэр ч байтугай юм хэлнэ, зөвхөн чамд: би бол эртний сурвалжит удам дамжсан орос язгууртан, миний өвөг дээдэс Догшин Иваны үед Казань, Астраханийг эзэлж байсан, бас Суворовтой Альпын нуруу давж гавьяа байгуулж явсан, тэдний дунд хотын дарга нар, декабристууд, газрын эзэд, ардын зоригийнхон гээд элдвийн хүмүүс байсан, харин ганц ч герман байгаагүй. Гэхдээ манай удам судрын цус шингэрсэн, худалдаачидтай ураг барилдсан, сэхээтэн болцгоосон, их сургууль төгсөцгөөсөн, профессорууд ч, зураачид ч байсан, тийм учраас миний язгууртан гарлыг бурхны авралаар өдий хүртэл шиншилж мэдсэн хүн нэг ч байхгүй. Харин би тайж язгуураа юу ч биш гэж үздэг юм шүү, ялдам минь... 

	Тэр хоёр Хөдөлмөрийн ордон дээр ирлээ. Глеб хаалганы бариулаас барьж авснаа онгойлголгүй, 

	— Чиний энэ сургуулийн найз Лена чинь аятайхан амьтан байна шүү гэж гэнэт өгүүлэв. 

	— Чи иймэрхүү тохиолоор мундаг дагина гэдэг биз дээ хэмээн Саша жуумалзахад, 

	— Үгүй ээ, энэ удаад арай дорвилог нэг юм байна гэж Глеб бодлогошрон хариулав. 

	Молотов бодохдоо удаан, цаг алдаж мэднэ, гэтэл удаашруулж болохгүй. Гитлер Польшийг намар зам харгуй явж болохоо байхаас өмнө эзлэх санаатай байна, тэгэхээр Зөвлөлттэй барих харилцаагаа зохицуулах ёстой. Одоо ТЭР ӨӨРӨӨ биш, Гитлер л зохицох арга зам хайж, буулт хийх болно. ТЭР БЭЭР Гитлерийг доромж байдалд албадан оруулахгүй, хүн доромжлуулснаа мартдаггүй, боломж гарангуут өсөө авдаг. Гэхдээ ӨӨРӨӨ Гитлерийн нүүдлийг маш сайн ойлгож байгаагаа түүнд харуулна. Энэ бол хоёр маш хүчирхэг гүрний удирдагч нарын хэлэлцээ, сонирхол нь таарч байгаа хүмүүсийн хэлэлцээ байх болно. 

	ЗСБНХУ, Герман хоёр Англи, Францыг сөрөн зогсоно. ТЭР БЭЭР энэ үзэл баримтлалыг арван жилийн өмнө хэлж байсан, одоо тэр нь бүрэн нотлогдлоо. Гитлер Польшийг нэг хоёрхон сард бут ниргэнэ. Харин Англи, Франц хоёр Гитлертэй нэг дайтаад эхлэх юм бол өд мөддөө дуусахгүй. Дэлхийн нэгдүгээр дайн дөрвөн жил үргэлжилсэн, энэ дайн бол түүнээс ч урт үргэлжилнэ. Тэд хоорондоо тэмцэж байгаад өөрсдийгөө туйлдуулна, харин ЗСБНХУ энэ хооронд нь хамгийн аюултай цэргийн хүч болж, ТЭР БЭЭР дайнд тамирдсан Европт өөрийнхөө болзлыг тулгах болно. 

	ТҮҮНИЙ заалт ёсоор Берлин дэх Зөвлөлтийн бүрэн эрхт төлөөлөгчийн газрын зөвлөх Астахов Германы гадаад хэргийн яаманд очиж, Зөвлөлт Холбоот Улс, Герман хоёрт гадаад бодлогын асуудлаар зөрчил байхгүй гэсэн утга бүхий зүйл ярилцсан байна. 

	Долоо хоногийн дараа Германы элчин сайд Шуленбург Молотовт: “Герман, ЗСБНХУ хоёрын харилцааг эрүүлжүүлэх цаг болжээ. Польшийн асуудлыг шийдэхэд Оросын сонирхлыг бодолцоно. Англи ЗСБНХУ-д тусламж үзүүлж чадахгүй, үзүүлэхийг ч хүсэхгүй байна, Англи ЗСБНХУ-аар албаар могой бариулж өөрөө хожно” гэж мэдэгджээ. Сайн мэдэгдэл. Гэхдээ Берлинд бол Астаховт: “Хэрэв ЗСБНХУ Германы сөргөлдөгчдийн талд орохыг хүсэж байгаа бол, Германы засгийн газар сөргөлдөгч болоход бэлэн байна” гэж хэлжээ. 

	Энэ бол айж сүрдэм сонстож байна. Ийм аясаар ярихыг ТЭР БЭЭР хэрхэвч тэвчихгүй. Гитлер цухалдаж байна, Польш руу довтлох хүртэл гурван сар үлдсэн, гэхдээ биеэ барьж байх хэрэгтэй. Гитлер бол хийрхэгч. Гинденбург түүнийг Германы канцлерын хувьд нь тангараг өргүүлсний дараа уйлчихсан. Уяхан ч герман бол доо. Германы 1918 оны арван нэгдүгээр сарын хувьсгалын тухай сонсоод бас уйлсан гэж “Майн Кампф”-даа бичсэн байна. Австрийг Германд нэгтгэсний дараа Венад ирэхдээ, эх орондоо эргэж ирсэндээ сэтгэл догдолж уйлсан. Мэдээж, хуурамч нулимс. Архи уухгүй, тамхи татахгүй, цагаан хоолтон. Мянга мянган хүнийг гудиггүй мэс рүү илгээнэ. Тогтворгүй зантай хүн. Гэхдээ ТҮҮНТЭЙ бол үгээ цэнэж ярьж байх хэрэгтэй болно. 

	Германтай улс төрийн яриа хэлэлцээг зогсоож, юуны өмнө худалдааны хэлэлцээрт гарын үсэг зурахыг шаардаж байхыг Сталин Молотовт тушаав. Молотов бол ийм тактикийн эзэн. Арга саам хийх, хойш нь чангаах бол түүний ганц хужир, түүний араншин. Улс төрийн хэлэлцээг үргэлжлүүлэх гэж зургаа, долоодугаар сар хийсэн Германы бүх оролдлого худалдааны хэлэлцээрт гарын үсэг зурахыг шаардсан Молотовын хүйтэн хянуур байр суурийг мөргөж зоогдчихоод байв. Тэгээд дөнгөж долоодугаар сарын 22-нд зөвлөлтийн хэвлэл: “Зөвлөлт, Германы худалдаа, зээлийн тухай хэлэлцээ сэргэв” гэсэн мэдээ нийтлэв. 

	Эцсийн эцэст, тав хоногийн дараа, Астахов Германы тэргүүлэх дипломат Шнуре-тэй ярилцсан зүйлийнхээ тайланг ирүүлэв. Шнуре фюрерийн нэрийн өмнөөс: “Германы бодлого Английн эсрэг чиглэж байгаа. Энэ бол шийдвэрлэх хүчин зүйл. Манайх Зөвлөлт Холбоот Улсад заналхийлэх тухай яриа ч байх ёсгүй. Ертөнцийг үзэх үзлийн ялгааг эс харгалзан, Герман, Итали болон ЗХУ-ын үзэл сурталд нэг нийтлэг зүйл байна: капиталист ардчиллыг сөрөн зогсох явдал. Англи Орост юу санал болгож чадах вэ? Оросын санаанд тохирох нэг ч зорилгыг санал болгож чадахгүй. Бид юу санал болгож чадах вэ? Бие биеийнхээ сонирхлыг харилцан ойлгохыг санал болгоно, үүнээс аль ч тал нь хожоо олно. 

	ТҮҮНИЙ тактик зөв болж таарав. ТҮҮНИЙГ Англитай тохирчих вий гэж Гитлер үнэхээр санаа зовж байгаа. Гэхдээ тэр тодорхой юу санал болгож байна? 

	Сталин Астаховт явуулах цахилгааныг дуудаж бичүүлэв:

	“Хэрэв германчууд үнэн санаанаасаа баримжаагаа өөрчилж, ЗСБНХУ–тай харилцаагаа сайжруулахыг үнэхээр хүсэж байгаа бол тэр сайжралтыг тэд яг хэрхэн төсөөлж байгаагаа бидэнд заавал хэлэх ёстой. Энэ тухайн ажил тэр чигээрээ германчуудаас хамаарна”. 

	Цахилгаанд Молотов гарын үсэг зурна. Гэхдээ энэ бол дипломатын цахилгаан биш. ТҮҮНИЙ бичлэг. Гитлер үүнийг ойлгоно. 

	Гитлер ойлгосон, Гитлер яарч байна. Ийм хариу иржээ:

	“Балтын тэнгисээс Хар тэнгис хүртэл асуудал гарахгүй. Балтын тэнгист тус хоёр улсад хүрэлцээтэй зай бий. Германчууд Польштой асуудлаа долоо хоногийн хугацаанд зохицуулна. Хэрэв оросууд хүсэх юм бол Герман тэдэнтэй Польшийн асуудлаар хэлэлцээр байгуулна”. 

	Наймдугаар сарын долоонд ТҮҮНИЙ ширээн дээр тагнуулын мэдээ тавилаа: “Наймдугаар сарын 20-ноос эхлэн Польшийн эсрэг дайны ажиллагаа эхэлснийг харгалзвал зохино”. 

	Маргааш нь Ворошилов яаралтай юм илтгэж ирэв: Монголд, Халх голын районд, япончууд гол дайралт хийхийн тулд генерал Камацубарагийн удирдлагын дор цэрэг төвлөрүүлээд байна. 

	Хоёр фронтод дайн хийх аюулаас ТЭР БЭЭР хамгийн их айж байсан бөгөөд тэр аюул бодитой болж байна. 

	— Халх голын тухайд хэрэг явдал өрнөхийн хэрээр илтгэж бай гэж Сталин хэлээд, — Англи, Францын цэргийн төлөөлөгчидтэй хийх хэлэлцээ юу болж байна? гэж асуув. 

	— Хэлэлцээ маргааш эхэлнэ. Польш манай цэргийг нутаг дэвсгэрээрээ гаргахаас татгалзаж байгаа нь гол бэрхшээл болж байна. Манай тусламжийг аваач гэж бид Польшоос өвдөг сөгдөн гуйж байлтай нь биш дээ. 

	— Герман Польшийг эзэлж авснаар манай хил рүү дөхөөд ирнэ, ингэж ойртох нь Гитлерийг ЗСБНХУ-ын эсрэг түрэмгийлэл үйлдэх зам руу түлхэнэ гэж Англи, Франц хоёр тооцоолж байна. Тэд нар Гитлер манай руу биш, тэдэн рүү дайрч чадна гэдгийг эргэцүүлж бодохгүй байна. Тэдний цэргийн төлөөлөгчидтэй чиний хийх хэлэлцээ юу өгөхийг харъя. Тэд ч ухаарах нь юу л бол. 

	Сталин гарынхаа ирмэгээр ширээ түншин, сүрхий гүрж аялгатай ярьж байв. 

	Ворошилов эвгүй хөдөлж нөхөр Сталины уурыг хүргэхээсээ айгаад чив чимээгүй сууна. 

	— Хэлэлцээгээ эхэл, байр сууриа хатуу барь, тэгээд харъя хэмээн Сталин төгсгөв.

	Удалгүй дуудлага ирлээ. Цагдаагийн газар Варяд үнэмлэх саадгүй өгөв: Максын Зөвлөлтийн баатар цол нөлөөлж буй хэрэг. 

	Хабаровскт яльгүй түвэг учрав. Үнэмлэх шалгаж байсан залуухан дэслэгч:

	— Хүүхэд яагаад таны паспортад бичигдээгүй юм? гэж асуув. 

	— Энэ маань эцгийнхээ паспортад бичигдсэн юм. 

	— Танд гэр бүл бүртгэсэн тэмдэглэл алга байна. 

	— Бид бүртгүүлээгүй юм. 

	— Тэгвэл хүүхдийн төрсний гэрчилгээ хаа байна?

	— Айлд зочилж явахдаа хүртэл хүүхдийн гэрчилгээ авч явах юм гэж үү?! Нөхөр дэслэгч ээ! Үнэмлэх олгохдоо миний бүх бичиг баримтыг хөндлөн гулдгүй шалгасан, та чинь Москвад итгэхгүй байгаа хэрэг үү?

	— Журам бүх иргэдийн хувьд адилхан, дараачийн удаа битгий зөрчөөрэй! гэснээ Варяг сонжих мэт хараад үнэмлэх дээр нь тамга дарав. 

	Макс Зөвлөлт Холбоот Улсын баатрын хувьд одоо улс орон даяар алдартай, албан тушаал, цол хэргэм ахисан хэдий ч тэдний гэрт баяр хөөр, амар тайван байдлын аль нь ч мэдэгдэхгүй байх ажээ. Нинагийн үс туг тугаараа бууралтчихаж, арай л эрт гэлтэй. 

	— Аав бас эрт буурал суусан, энэ бол удамшлынх. 

	— Зүгээр, харин ч чамд зохиж байна гэж Варя тал засав. 

	Макс, Нина хоёр нэг их юм ярихгүй байгаа ч гэсэн ялалт амжилтыг эс харгалзан Алс Дорнодод ч Москвагийнхтай адилхан юм болж байгааг Варя ойлгожээ. Сонин хэвлэлд яг л нөгөө хийрхэл, гучин долоон онд цэргийн бараг бүх удирдах бүрэлдэхүүнийг орон шоронд хийчихсэн, шинээр томилогдогсдыг нь энэ жил хийчхэж. 

	Нина энэ сэдвээр ярилцах дургүй, Варя харилцаагаа хурцатгаад яах вэ, Ванягийн учрыг олох хэрэгтэй гэж бодоод чимээгүй байлаа. Гэвч Нина эхлээд тэвчээр алдав. Урьд өдөр нь Макс намын хурал дээр орой болтол саатаж, Варяг унтсан хойно ирээд, өглөө босоогүй байхад нь яваад өгчээ. 

	Өглөөний цайн дээр Нина ийн гомдоллов:

	— Макс ийм хурлаас сэтгэлээр уначхаад ирэх юм. Байлдагч нарыг мэдээлэгчээр элсүүлж, дарга нарыг нь албадан ховлуулна. Нэг цэрэгт анхааруулга өглөө гэхэд нөгөөдөх нь тусгай төлөөлөгчид очоод шал дэмий юм донгосчихно, энэ дэмий юмных нь төлөө цэргийн шүүхээр шүүлгэнэ. 

	Тэгээд ширээний араас босож, дахиад энэ тухай ярихаа больжээ. Мэдээж өрөвдмөөр, айдас хүйдэсний дунд амьдарч байна. Гэтэл одоо айдасгүй амьдарч байгаа хүн хэн билээ дээ?

	Лена Будягинагийн тухай ярьсан зүйлийг Макс, Нина хоёр чимээгүй сонсжээ. 

	Гэтэл Нина Варятай хоёулхнаа үлдмэгц, 

	— Чамаас цахилгаан аваад, тэр хүүхдийг Саша та хоёрынх, тэгээд та хоёрт, эсвэл ганц чамд аюул нүүрлэчхэж, аврах хэрэгтэй гэж шийдсэн юм. Макс бид хоёр Сашаг дахиад баривчилсан байхыг үгүйсгээгүй, бас чамайг ч барихаар ирж мэднэ, тэр ч бүү хэл чамайг энд хүнтэй суулгах хэрэгтэй болох юм биш байгаа гэж бодоцгоож байлаа. Бид хоёр хормын зуур ч эргэлзэж байгаагүй: чи бол миний дүү, тэгээд Саша Максын хувьд хэн гэдгийг чи мэднэ. Ингэхэд Саша юу болсон бэ?

	— Хот дамжин хэсүүчилж яваа, хаа таарсан газраа жолооч хийж байгаа гэж Варя товчхон хариулав. Саша тэр хоёрын бүх юм ёсоор байгаа гэж Нина итгэж байгаа. Хойшид ч тэгж л бодож байг. Уул нь түүнийг Саша тэр хоёрын тухай яриад эхлэхээр зүрхийг нь зүсчих шиг болж байгаа л даа. 

	— Хөөрхий муу Саша, хэцүү юманд өртсөн гэж Нина санаа алдав. — Гэхдээ нөгөө талаас, аз нь дайрсан ч байж магадгүй. Хэрэв түүнийг одоо барьсан бол, мань хүн дэндүү биеэ даасан, зарчимч учраас одоо барих нь бол гарцаагүй, тэгсэн бол буудан л авах байсан. 

	— Тэр ч тийм л байх. 

	— Товчдоо, Саша та хоёрыг манайд хүүхдээ орхихоор шийдэж дээ гэж бид бодсон юм. Дахин хэлэхэд ямар ч эргэлзээ байгаагүй, гэтэл Лена, Шарок хоёрын хүү, Будягины зээ... 

	— Шарок хэрэг явдалд хамаагүй гэж бодож байна гэж Варя өчив. 

	— Тэрийг би зүгээр л далимд хэлчхэж хэмээн Нина тодотгоод, — Харин Будягины зээ гэдэг бол! Хэрэв мэдчих юм бол Максимд ардын дайсанд тусалсан хэрэг тулгачихна, өөр юу наахыг чөтгөр л мэдэх байх, ухаж төнхөөд намайг мэдчихнэ, товчдоо сүйрэл гэсэн үг гэв. 

	— Чи айж байгаа юм уу?

	— Айж байна. Нээрэн шүү. Гай газар дороос гэх шиг юм болчихлоо. Ийм бодолд дасах хэрэгтэй, бүх юмыг сайтар бодох хэрэгтэй. Энэ хүүхдийн тухай яг үнэн нь ийшээ ирэхгүй гэсэн баталгаа байна уу?

	— Ирнэ гэсэн ном байхгүй! Эрүү шүүлт тулгасан ч Лена түүний хаана байгааг хэлэхгүй, та нар баларвал Ваня ч бас баларна гэдгийг ойлгож байгаа. Тэр хүүхдээ галт тэрэгний буудал дээр орхичихсон гэдэг тайлбар хэлэх ёстой, одоо хаа сайгүй тэгж хаяж байгаа юм чинь. 

	— Тэгвэл Софья Александровна мэдэж байгаа юу?

	— Би түүнд, энэ бол миний найз хүүхний хүү, нөхрийг нь баривчилчихсан, өөрөө баригдана гэж айгаад Москвагаас зайлж одсон, тэгээд Алс Дорнодод байдаг хамаатныдаа хүүгээ хүргэж өгөөч гэж надаас гуйсан юм гэж хэлсэн. 

	— За яах вэ хэмээн Нина нэг их итгэлтэй бус санал нийлэв. — Одоо хоёр дахь асуудал. Хүүхдэд ямар ч бичиг баримт алга. 

	— Дүү чинь хүүтэйгээ чам дээр ирснийг хөршүүд чинь мэдэж байгаа. Би өдөр болгон Ванятай салхинд гарч байгааг бүгдээрээ харцгаасан. Танай энд найтаах төдийг ч андахгүй. 

	— Юу ч гэхэв, манайхны бүх харчуул чам руу нүд алдацгааж байгаа. 

	— Би энэ нэг өлзийтэй өдөр алга болчихно. Макс та хоёр... 

	— Варенька, түүнийг Максим гэж бай л даа. Макс гэдэг чинь сургуульд байхын нэр. Орос биш дуудлага. Энд чинь өчүүхэн төдий ч гадаад авиаг маш сэжигтэй хүлээж авдаг юм. 

	— За мэдлээ. Максим та хоёр: үгүй, мөн дүү шүү, хүүхдээ хаячхаад алга болоод өгөх юм гээд мэл гайхсан дүр эсгэнэ биз. Намайг завхай зайдан, хормойн донтой, хаа ч хамаагүй тэнэж яваа гэхчлэн муулаад над руу чихэж болно. 

	— Тэр ч дэндэнэ ээ, ийм үг! хэмээн Нина ярвайв. 

	— Зүгээр, танай хорооны авхай нар бах нь ханан шовширч, өөрсдийнхөө зүгээс: нэг аальгүй юм энд шарваганаад, нүдээрээ сэртэндээд, ямар амьтан гэдэг шууд илэрхий байсан юм. Хөөрхий муу Нина Сергеевна, одоо энэ хаягдмал амьтантай энэ л зовно доо гээд давслаад өгнө. 

	— Чи мөн дураараа сэтгэнэ шүү хэмээн Нина инээмсэглэв. Инээмсэглэсэн бус инээхчээ аядсан хэрэг. 

	— Энэ бол уран сэтгэмж биш, бодит байдал. Миний тухай хэл амаа билүүдэцгээгээд байвал “хөөрхий хаягдмал бандийг” мартана. Эцгийнх нь нэр овгийг ч мэдэхгүй юм, ялдамхан дүү маань ч хэний хүүхдийг төрүүлснээ бас мэдэхгүй гэх маягийн хэлээд, түүнийг Костин гээд бүртгүүлчих. 

	— Энэ сэдвээр дасгал хийхээ больж үз!

	— Чамд л үндэслэл хаяж өгч байна. Харин зөвлөлтийн хүнийг, эх орны ирээдүйн хамгаалагчийг хүмүүжүүлэх тухайд бол юу хэлэхээ чи өөрөө мэднэ гэж бодож байна. 

	— Чи битгий ёгтлоод бай хэмээн Нина хөмсөг зангидав. — Чиний ингэдэг нас чинь аль хэзээ өнгөрсөн. Би ч гэсэн, далимд хэлэхэд, жаахан өссөн. 

	— Гэхдээ Ваня Максын, өө уучлаарай, Максимын байдлыг төвөгтэй болгоно гэж ямар ч байсан үзэх юм бол би энэ хүүхдийг буцаагаад аваад явна. 

	— Тэгээд яах вэ?

	— Ганц бие эх шиг өөрөө өсгөнө. 

	— За боль, битгий хүн айлгаад бай. Харзная. Бодъё. Максим бүгдийг нь шийднэ. 

	Маргааш нь Нина хар үүрээр босож, Варягийн сэрэхийг хүлээв. Яриагаа шулуухан эхлэв:

	— Чиний тайлбар миний санаанд буухгүй байна: “Хүүхдээ орхичихсон... Яваад өгсөн... Одоо түүнийг хаанаас хайхаа бид мэдэхгүй байна...” Энэ бол гоомой байна. 

	Варягийн үндэслэлийг шөнө Максимтай ярьсан байх нь. Варя Максыг хуучин янзаараа Нинагийн эрхэнд байгаа гэж бодож байжээ. Нөхцөл байдал өөрчлөгдөж. Нина бүх юмыг шийдэж байгаа юм шиг хэр нь Максимын амыг харна, цаадах нь хэдий дуу цөөтэй ч санаа оноогоо эелдэгхэн хэлэхэд Нина түүний шийдийг тэр дор нь хүлээж авна. 

	— Арай өөрөөр хэлэх юм уу: энд төвхнөх санаатай байсан чинь юу ч болсонгүй, тэгээд Умард руу дайчлагдана, тэндээс аз жаргалаа хайна гэдэг байгаа. Тэгэнгүүт нь бид өөрснөө Ваняг манайд үлдээ гэж зүтгэсэн юм. Хоёр ч хүрээгүй жаахан амьтан, тэр муу л нийтийн байр, пүнз саваар зовно. Хувь заяагаа төвхнүүлж, боломжийн хүнтэй суувал тэр цагт хүүгээ өөр дээрээ авна биз гэсэн гээд. Ямар вэ, чи юу гэж бодож байна?

	— Буян болог, Умард байна уу, Өмнөд байна уу хамаа алга! гэж Варя инээд алдаад, — Зүйтэй! Энэ чинь үнэхээр үнэмшилтэй сонстоно гэснээ тэсэлгүй Нинаг явуулж, — Энэ санааг намайг сайшааж байна гэж Максимд хэлээрэй гэчхэв. 

	Максим хөвүүний явдлыг Варягаас анх сонссоноос хойш тэр хүүхдийн тухай ч, Лена Будягинагийн тухай ч ямар нэг яриа үүсгээгүй. Хорооны шинэхэн дарга гэртээ оройтож ирнэ, чөлөө гарвал Варятай энэхэн тэрхнээс илүү юм ярихгүй, Ванятай тоглоно, хүү түүнд таалагдаж байгаа, хөвүүн ч түүнийг баярлан тосно. 

	Тэгтэл нэг удаа, наймдугаар сарын сүүлээр, Ваняг есдүгээр сарын нэгнээс яслид өгөхөөр тохиролцож дөнгөлөө гээд, 

	— Яслид нэг жил алба хаана, тэгээд гурав хүрэнгүүт нь цолыг нь ахиулж, цэцэрлэгт шилжүүлнэ хэмээн цайлган сэтгэлээр нэмж өгүүлжээ. 

	Маргааш нь Варя Москва руугаа явж одов. 

	Ардын дайсны зээг гэртээ орогнуулах – ийм алхам эз мэдсэн хэрэг гэдгийг Максим сайн ухамсарлаж байв. Гэвч хүүхдийг хөөгөөд явуулчхаж чадсангүй. Лена бол авгайнх нь хамгийн дотно найз, өөрөө ч түүнтэй хар багаасаа үерхсэн, Грановскийн гудамж дахь тэдний байраар нэг бус удаа орж гарч байсан, тэр байшинд дуртай, Иван Григорьевич Будягинд сайн, тэр нь “ардын дайсан” гэдэгт, үнэнч дайчин нөхдийгөө “ардын дайсан” гэж итгээгүйн нэгэн адил итгээгүй яваа. Бас Варяд ч итгэдэг: бүх юмыг зөв хийлээ, хэн нэгэн ухаж төнхөөд учрыг нь мэдэх нь юу л бол. Мэдлээ гэхэд өөрийнх нь буруу гэж юу байх билээ: нэг бандийг л гэрт нь шургуулчихсан байгаа биз. 

	Максим худлаа ярих дургүй, арга буюу тэгэхдээ хүрвэл тариачин эрийн хэн ч үнэмшим хээгүй царайгаар ярина. Хорооны комиссар, намын байгууллагын дарга хоёртой зөвлөхдөө дэмий л гараа алдлан, 

	— Аль вэ ах дүү нар минь бодоцгооё. Нэг муу охин эцэггүй хүүхэд гаргачхаад, энд хүнтэй сууна гээд давхиад ирэх юм. Мэдээж суучихна л даа, боловсролтой, сайхан бүсгүй, манай энд бүсгүйн гачигдалтай байгаа, хүүхэдтэйг ч аваад л сууна. Гэхдээ би хүр охин дүүгээ мэднэ: тэр энд үлдэх юм бол ёстой бөөн юм болно, хамаг авгайчуул нөхөртэйгөө уралцаж өгнө. Хэнээс болж тэгнэ гээч? Хорооны захирагчийн хамаатнаас болж. Түүнийг энд байлгахаас арга буюу татгалзлаа. Хонгор минь, хар хүн өөр газраас хай даа л гэж хэлсэн. Тэгсэн чинь: үгүй ээ ер, хүүхдээ өсгөж бойжуулахад минь тусалъя гэхгүй байх шив, Умард руу дайчлагдана даа гэдэг байгаа! Тэгэнгүүт манай авгай яаж тэсэх вэ: дуртай зүгтээ яв, харин энэ муу жаалыг туйлын шөнө рүү чирч байхын хэрэг юу байна?! Наадах чинь тэртэй тэргүй яс арьс болчихсон амьтан байна! Явуулахгүй! Эндээ үлдээнэ! гэчихлээ. Дүү нь: тэгж л байхгүй юү гэчхээд арилаад өгдөг байгаа даа. Тэгээд одоо хэзээ ирэх юм, ерөөсөө ирэх ч юм уу, үгүй ч юм уу, бүү мэд. Нэгэнт ийм юм болсон хойно, за яах вэ, түүнтэй түүнгүй хорооны хүү болгоод хүмүүжүүлчихнэ гэж би бодоод байна. Хороонд маань хэрэгтэй ёс суртахууны байдал ч хэвээр үлдэнэ. Би ийм нэгэн шийд товлоод байна. Та нөхдийн бодлыг сонсъё. 

	Нөхөд нь түүнтэй санал нийлэв. Хороонд ёс суртахууны байдал өндөр байна гэдэг бол өнөөгийн шатанд хамгийн чухал зорилт, яагаад гэвэл, ёс суртахууны байдал бол улс төрийн байдлын салшгүй хэсэг. 

	Ворошиловыг гарсны дараа Сталин Молотов руу утасдав:

	— Берлинд ингэж мэдэгд: бид яриа хэлэлцээ хийх сонирхолтой байна. Гэтэл германчууд яараад байна, бид яарахгүй байгаа, бидэнд яарах шалтгаан байхгүй гэдгийг тэдэнд ойлгуулах хэрэгтэй. Аажмаар гэх үү, үе шаттайгаар гэх үү... томьёоллыг ол. Ингэвэл тэд хөзрөө арга буюу дэлгэж тавина. Хэрэв тэдний санал бидэнд тохирох юм бол тэр үед нь л бид яарах болно. 

	Гурав хоногийн дараа Молотов Риббентропын хариутай хүрч ирэв. Энэ хариуг Гитлер дуудаж бичүүлсэн, ТҮҮНД зориулсан хариу гэдэг нь үг үсгээс нь тодорхой байв. 

	Сталин үг болгоныг эргэцүүлэн бодож, амандаа зугуухан уншиж эхлэв. Молотов хэдийгээр энэ илгээлтийг нэгэнт сонссон, нэг бус удаа уншсан ч гэсэн анхааралтай чагнав. 

	— “Ирээдүйд хүрэх зам хоёр оронд маань нээгдлээ. Германд ЗСБНХУ-ын хувьд түрэмгий санаа байхгүй. Герман-зөвлөлтийн харилцаа түүхийнхээ эргэлтийн цэгт ирлээ. Гаргах шийдвэр маань Герман, Зөвлөлтийн ард түмний хувьд хэдэн үеийн туршид шийдвэрлэх ач холбогдолтой байх болно...”

	Сталин уншихаа зогсознон Молотов руу харав. 

	— Энэ муу австри чинь гоё үгэнд юун ч дуртай юм бэ дээ. 

	Молотов “уран илтгэгч” гэдэг үгийг Сталин дандаа ёгт санаагаар хэлдгийг мэдэхийн учир, 

	— Уран илтгэгч! гэж өгүүлэв. 

	Сталин дахиад зугуухан уншиж эхлэв. 

	— “Герман, ЗСБНХУ хоёрын ашиг сонирхол хаана ч мөргөлдөхгүй байна. Балтын болон Хар тэнгисийн хооронд хоёр улс бүрэн сэтгэл ханамжтай байхаар зохицуулж болохгүй асуудал байхгүй. (Балтын тэнгис, Балт орчмын нутаг, Зүүн өмнөд Европ г. м. ). Герман, Зөвлөлтийн эдийн засаг бие биеэ харилцан нөхөж болно... Эзэнт улсын гадаад хэргийн сайд фюрерийн үзэл бодлыг ноён Сталинд таниулахын тулд Москвад богино хугацааны айлчлалаар очиход бэлэн байна”. 

	Сталин цаасыг ширээн дээр тавиад сандлынхаа түшлэгийг налав. 

	— Ойлгомжтой саналууд байна. Гитлер Польшийн газар нутгаас гадна Балт орчмын нутаг, Финлянд, Бессарабийн тухай ярилцахыг зөвшөөрч байна... Гэхдээ түрэмгийлэгчтэй холбоотон болохыг манай ард түмэн ойлгохгүй, сайшаахгүй. Бид үл довтлолцох тухай гэрээ байгуулж болно. Тийм гэрээг манай ард түмэн ойлгоно, дэмжинэ. Тийм гэрээ бол ЗСБНХУ байлдахгүй, зөвлөлтийн ард түмний энх амгалан байдал хангагдсан гэсэн үг болно. Энэ маань бид Польш, Балт орчмын нутаг, Бессараби болон Европын бүс нутаг дахь өөрсдийн ашиг сонирхлоос татгалзаж байна гэсэн үг мөн үү? Үгүй ээ, тэгсэн үг биш. Гэхдээ үүнийг тусгай, нууц протоколоор тогтоосон байх ёстой. 

	Тэр бээр дуугай байзнаснаа үргэлжлүүлэв: 

	— Манай хойч үеийнхэн хэзээ нэгэн цагт энэ нууц протоколын тухай олж мэдэх нь мэдээж, тэгээд: Сталин, Молотов хоёр яагаад нууц протокол байгуулсан юм бэ? гэж асууна. Большевикууд хэзээ ч нууц гэрээ хэлэлцээрийн эсрэг байсан шүү дээ, большевикууд хаан болон түүний сайд нарын байгуулсан нууц гэрээнүүдийг нийтэлсэн. Тийм ээ, тийм асуулт тавьж чадна. Тийм асуултад хариу бий: хаант засгийн газраас ард түмний эрх ашгийн эсрэг байгуулсан гэрээ бол нэг хэрэг, ажилчин-тариачны засгийн газраас ард түмний эрх ашгийн төлөө байгуулсан нууц гэрээ бол өөр хэрэг. Энэ бол өөр зүйлс. Тэгэхээр ирээдүйн үеийнхэн биднийг ойлгоно. Худалдааны хэлэлцээ яажшуухан урагшилж байна?

	— Амжилттай. Энэ сард дуусгах байх гэж бодож байна. 

	— Асуудлыг ингэж тавих хэрэгтэй: эхлээд худалдааны хэлэлцээр, дараа нь үл довтлолцох тухай гэрээ. Тэгвэл германчууд манай бүх болзлыг хүлээж авна. Үл довтлолцох гэрээ бол германчуудын хувьд тэднийг Польш руу довтолсон үед ЗСБНХУ хөндлөнгөөс оролцохгүй байна гэсэн үг болно. 

	— Англи, Франц хоёр Польшид баталгаа өгсөн гэж Молотов үг хавчуулав. 

	— Тэд нар Гитлерээс айж байгаа. Ер нь тэгээд, тэд нар Германтай дайн хийхээр шийдвэл бүр л сайн биз. Тэд цөмөөрөө тийм дайнд орооцолдож, өөрсдийгөө туйлдуулна, тэгээд өмнөх дайн хувьсгалаар төгссөн шиг яг тэгж төгсөнө. Бас эцэст нь, Японы өдөөн хатгалтыг зогсоох цаг болжээ. Энэ үүргийг Герман өөртөө авах ёстой, Японы холбоотон юм чинь. Тэгэхээр, Риббентропын илгээлтэд ийм хариу өг: Герман ЗСБНХУ-тай үл довтлолцох гэрээ байгуулахад бэлэн үү? Нууц протоколын тухайд гэвэл тэр тухай зөвхөн амаар ярилцана. Тэдний юу санал болгохыг харъя. 

	Маргааш нь, наймдугаар сарын 16-нд Молотов эдгээр асуултыг Германы элчин сайд Шуленбургт уламжлав. 

	Наймдугаар сарын 17-нд Шуленбург Риббентропын хариуг Молотовт уншиж өгөв: “Герман ЗСБНХУ-тай үл довтлолцох гэрээ байгуулахад болон япон-зөвлөлтийн харилцааг сайжруулахад өөрийн нөлөөг ашиглахад бэлэн байна. Риббентроп маргааш, наймдугаар сарын 18-нд холбогдох хэлэлцээрт гарын үсэг зурах фюрерийн олгосон бүрэн эрхтэйгээр Москвад нисэж очиход бэлэн байна”. 

	Молотов мэгдээд явчхав. Өөрөө ч, Сталин ч маргааш Риббентропыг хүлээн авч чадахгүй: баримт бичгүүдийг бэлтгээгүй байгаа. Тийм учраас Молотов Риббентропын ирэх хугацааг энэ мөчид бүр ойролцоогоор ч тодорхойлох боломжгүй гэж хэлжээ. 

	Энэ хариултын тухайд Сталин сэтгэл дундуур байв:

	— Тийм хариултыг Гитлер өөрийнх нь сайдыг хүлээн авах дургүй байгаа юм байна гэж үнэлж мэднэ. Бүр ойролцоогоор ч хэлж чадахгүй гэхээр чинь. Чи яагаад чадахгүй байна? Чадна. Худалдааны хэлэлцээрт гарын үсэг зурмагц Риббентропыг бид хүлээн авна. Германы элчин сайдыг нэн даруй эрж олоод, түүнд ийм хариуг уламжил. Үл довтлолцох гэрээний төслийг гардуул. Тэд нар одоо цаг хугацаагүй юм чинь ямар ч гэрээнд гарын үсэг зурчихна. 

	Молотов ажилтан нараа хуу дайчилж, Шуленбургийг олж, дахин Кремльд урихыг тушаав. Шуленбург ирлээ. Молотов түүнд үл довтлолцох гэрээний төслийг гардуулаад, худалдааны хэлэлцээрт гарын үсэг зурсны дараа Риббентроп Москвад шууд ирж болох юм гэж мэдэгдэв. 

	Наймдугаар сарын 20-нд хэлэлцээрт гарын зурав. Тэгээд наймдугаар сарын 21-ны 15 цагт Сталинд Гитлерийн өөрийнх нь илгээлтийг гардуулсан байна.

	 

	Ноён Сталинд, Москва

	1. Би герман-зөвлөлтийн худалдааны шинэ гэрээнд гарын үсэг зурсныг герман-зөвлөлтийн харилцааг өөрчлөн шинэчлэхийн анхны шат гэж үзэж чин сэтгэлээсээ баяр хүргэж байна. 

	2. Зөвлөлт Холбоот Улстай үл довтлолцох гэрээ байгуулах нь миний хувьд Германы урт хугацааны бодлогыг тодорхойлно гэсэн үг юм. Тийм учраас Герман өнгөрсөн хэдэн зуунд хоёр улсад ашигтай байсан улс төрийн чиг шугамаа сэргээж байна. 

	3. Ноён Молотовын надад дамжуулсан үл довтлолцох тухай гэрээний төслийг би хүлээн авч байна, тэгээд үүнтэй холбогдсон асуудлыг аль болохоор даруй тодруулах шаардлагатай гэж үзэж байна. 

	4. Зөвлөлтийн засгийн газрын хүсэж байгаа нэмэгдэл протоколыг Германы төрийн хариуцлагатай зүтгэлтэн хэлэлцээ хийхээр Москвад биечлэн очиж чадах юм бол боломжийн богино хугацаанд боловсруулж болно. 

	5. Польшийн аашилж байгаа байдлаас үзвэл хямрал хэзээ хэзээгүй дэгдэж мэдэхээр байна. 

	6. Миний гадаад хэргийн сайдыг наймдугаар сарын 22-нд, мягмар гарагт, хамгийн оройтлоо гэхэд, наймдугаар сарын 23-нд, лхагвад хүлээн авахыг дахин санал болгож байна. Эзэнт гүрний гадаад хэргийн сайд үл довтлолцох гэрээ болон протоколыг бүрдүүлэх, гарын үсэг зурах бүрэн эрхтэй байгаа болно. Танаас хариу түргэн авахдаа баяртай байх болно. 

	Адольф Гитлер

	 

	Үүнээс удаан сунжруулж болохгүй. Гитлер хэлэлцээг гартаа авсан байна, аливаа тээг хэлэхийн аргагүй үр дагавартай болж мэднэ. 

	Тэр өдөрт нь 19 цаг 30 минутад Сталин Гитлерт хариу явуулав. 

	 

	1939 оны наймдугаар сарын 21

	Герман улсын канцлер ноён Гитлерт. 

	Захиа ирүүлсэнд талархаж байна. 

	Үл довтлолцох тухай гэрээ манай хоёр орны улс төрийн харилцааг сайжруулахад шийдвэрлэх, эргэлтийн цэг болно гэж би найдаж байна. 

	Манай хоёр орны ард түмэнд бие биетэйгээ эв найртай байх харилцаа хэрэгтэй. Германы засгийн газар үл довтлолцох тухай гэрээ байгуулах талаар санал нийлж байгаа нь манай хоёр орны хоорондын улс төрийн хурцадмал байдлыг арилгах, энх тайван, хамтын ажиллагаа тогтоох суурь бий болгож байна. 

	Зөвлөлтийн засгийн газар ноён Риббентропыг наймдугаар сарын 23-нд Москвад ирэхтэй санал нэгдэж байгааг Танд мэдэгдэх бүрэн эрхийг надад олгосон болно. 

	И. Сталин

	 

	Мөн тэр өдрийн орой, ЗСБНХУ, Англи, Францын цэргийн төлөөлөгчдийн хуралдааны үеэр Ворошиловын туслах түүнд: “Клим ээ, Коба чамайг аргамжаагаа эвх гэж байна” гэсэн зурвас өгөв Зурваст гарын үсэг алга, бичиг нь сайн танигдсангүй. Молотовынх ч юм шиг. 

	Хэлэлцээг мухардалд орсон гэдгээр зогсоов. 

	Наймдугаар сарын 22-ны өдөр тэр чигээрээ, мөн шөнө нь Риббентропын ирэхтэй холбогдсон бэлтгэлд зориулагдав. Бичиг баримт, орон байр, хамгаалалт, онгоцны буудалд угтах энэ тэрийг бэлтгэв. Цагаан дугуй дотор хар хастай улаан туг буюу Германы төрийн далбааг олохгүй зовсон боловч эцсийн бүлэгт “Мосфильм”-ээс олжээ. Фашистын эсрэг кино авахад ашиглаж байгаад хожим хэрэг болно гэж хадгалж байсан юм санж. 

	Сталин зуслан руугаа явсангүй, баримт бичгийг батлан, яриандаа бэлтгэж хотод хоножээ. Хэнтэй учрахаа мэдэж байх ёстой учраас Риббентропын тухай лавлахыг уншив. Риббентроп залуудаа дарсны наймааны ганзаганы төлөөлөгч хийж байгаад нацистуудтай нийлж, Англид элчин сайд болсон, одоо гадаад хэргийн сайд. Улсдаа Гитлерийн дараа ордог, хоёр дахь хүн Герингийн үнэлгээ ТҮҮНИЙ анхаарлыг татав. “Залхуу, ажлын мэдлэггүй, тогос шиг нэр алдарт дуртай, ихэмсэг, хошин шогийн мэдрэмж байхгүй. Риббентропын нэр дэвшсэнийг буруушаан, тэр чинь Английн холбогдолтой ажил явдлыг дөнгөхгүй гэж намайг шүүмжлэхэд фюрер надад Риббентроп тийм ч нэг лордыг танина, ийм ч нэг сайдыг танина гэж хэлсэн. Би тэгэхэд нь: “”Тэд нар нь Риббентропыг бас мэддэгт л хамаг зовлон байна шүү дээ” гэж хариулсан. 

	Ингэж бие биеэ чимхэхийг Гитлер, мэдээж, өөгшүүлнэ. Эзэнтэн эргэн тойронд нь нягтарсан эвтэй хүрээлэл байхыг тэвчдэггүй, тийм хүрээлэл үгсээд ар хударгаар нь хуйвалдаж мэднэ. Тийм учраас Герингийн үгийг шүүмжлэлтэй хүлээж авах хэрэгтэй. Гитлер гадаад хэргийн сайдын албанд залхуу, ажлын мэдлэггүй улс төрчийг барьж байна гэж байхгүй. Сэтгүүлчид бол түүнийг, харин ч эсрэгээр, ажлын чадвар сайтай, шийдэмгий, бүдүүлэг, шижээргүй хүн гэж тодорхойлдог. Германы гадаад бодлогын амжилт үүнийг нотолж байна. Ихэмсэг зангийн тухайд гэвэл, дипломатын хувьд ихэмсэг зан бол тактикийн арга, ялангуяа бодлого түрэмгий байхад тийм байдаг. Гэвч одоо хийх гэж байгаа яриа хэлэлцээ дээр Риббентроп долдойлон зулгуйдна, есдүгээр сарын нэгэн хүртэл ганцхан долоо хоног үлдсэн, Гитлер, тэр хоёр ТҮҮНИЙ гарт байгаа. Харин их зантай байвал ТЭР БЭЭР түүнийг дорхон нь номхруулна. 

	Одоо, Риббентропын ирэхийн өмнө, ТЭР БЭЭР бүх юмыг өөрийнхөө хувьд нэгмөсөн шийдсэн байх ёстой. ТҮҮНИЙ шийдвэр Зөвлөлт Холбоот Улсын хувь заяаг, Европын хувь заяаг, бүх дэлхийн хувь заяаг урт удаан хугацаагаар тодорхойлно. Гол асуулт: өөрөө Гитлерт итгэж байгаа билүү? Германы дивизүүд дараа нь Зөвлөлт рүү дайрахын тулд Польшоор маршлан алхах юм биш биз? 

	Улс төрийн бодлого дээр хэнд ч итгэдэггүй, зөвхөн өөртөө итгэдэг. Гитлерийг онцгой зөн бэлгэтэй гэлцдэг. Донгосоон! зөн бэлгэ дандаа сийрэгхэн ухаанаар хийсэн тооцооны үр дагавар байдаг. Тооцооноос үзвэл Гитлер Польшийн дараа Франц руу дайрна. Гитлерийн занг оношлох аргагүй гэлцдэг. Агуу их улс төрчид суут мэргэ нь шаардаж байвал бодлогоо эрс өөрчилдөг, тэдний тэр чадварыг оношлогдошгүй байдал гэж үздэг. ТҮҮНИЙ Гитлертэй гэрээ байгуулахыг бас оношлогдошгүй байдал гэж тайлбарлах болно. Үнэн хэрэгтээ энэ бол Зөвлөлт Холбоот Улсын алс хэтийн ашиг сонирхолд нийцсэн, сайтар цэгнэсэн алхам. 

	Гитлерийг хувь хүнийх нь хувьд таахад бэрх гэдэг нь эргэлзээгүй. Тэр хажуу халимаг, сахал энэ тэрийг нь харвал агуу улс төрийн зүтгэлтэнтэй төсгүй. Хэдий тийм ч тэр бол гарцаагүй агуу улс төрийн зүтгэлтэн. Гитлер агуу ихийн дэмийрэлтэй, алхам тутамдаа суу билгээ, эрхэм дээд зориулгаа цохож байдаг гэлцдэг. Зөвлөлтийн хүний хувьд тэгж өөрийгөө дөвийлгөх нь заншаагүй зүйл, зөвлөлтийн хүн захирагчийнхаа даруу занг юуны өмнө үнэлдэг. Жолоодогчийн тухай германчууд өөр төсөөлөлтэй бололтой, тэд нар сүржин байдалд дуртай. Гэхдээ гагцхүү өөрийнхөө суу билигт итгэдэг хүн л бусдад тийм итгэл төрүүлж чадна. Харин тэр суу билгийнхээ тухай ярих, эс ярих бол... ТЭР БЭЭР өөрийнхөө суу билгийн тухай хэзээ ч ярьдаггүй, түүний оронд бусад хүн ярьдаг. Гитлер өөрөө ярихыг илүүд үзэж байна. Тэр бол түүний хэрэг. Гэхдээ энэ бол агуу ихийн дэмийрэл биш. Агуу ихийн дэмийрэл гэж агуу нь байхгүй, дэмийрэл нь байгааг хэлнэ. Гитлер зургаан жилийн дотор Германыг үнсэн товрогоос босгож ирсэн, замбараагүй байдлыг гэтэлсэн, дэг журам тогтоосон, аж үйлдвэрийн өсөлтийг хангасан, ажилгүйдлийг устгасан, хүчирхэг арми, флот, нисэх хүчнийг байгуулж зэвсэглэсэн, Версалийн гинжийг тас цохиж, нэг ч герман хүний гарзгүйгээр Австри, Чехословак хоёрыг нэгтгэж авсан, улсынхаа хүн амыг арван саяар нэмэгдүүлсэн, стратегийн хувьд чухал ач холбогдолтой асар уудам газар нутгийг булаан эзэлсэн, гар мухар, цөлмүүлсэн Германыг ялзарч, гандаж, дараа дараалан баларч байгаа Англи, Франц хоёр өмнө нь чичирдэг лут хүчирхэг улс болгосон энэ тэрийг хүлээн зөвшөөрөхгүй байж болохгүй. 

	ТЭР БЭЭР хэн дээр бооцоогоо тавих вэ? Цаг хугацааг угтаж байгаа Гитлер дээр үү, эсвэл цаг хугацаа нь өнгөрч байгаа өрнөдийн ардчилсан улсууд дээр үү? ТЭР БЭЭР хэнийг хамгаалах вэ? Дөрвөн сая хагас украинчууд, бүтэн хагас сая белорусыг боолчилсон Польшийн онгироо язгууртнуудыг уу? Хуваагдаж тарчилсан Чехословак руу бүр өнгөрсөн жил дэлт бүргэд шиг дайрч, Тешинийн Силезийг нь булааж авсан Польшийг хамгаалах уу?! Польшийг ихэмсэг тэнэгүүд жолоодож байгаа нь ТҮҮНИЙ буруу биш. Германчуудад Данцигийг нь яагаад өгсөнгүй вэ? Данциг чинь Германы хот шүү дээ. Өөрийнхөө нутаг дэвсгэрээр зөвлөлтийн цэргийг гаргахаас яагаад татгалзав? Тэд нар Орос, Герман хоёртой зэрэг муудалцахаар тийм хүчтэй юм гэж үү? Польшчууд хэзээ ч дуулгаваргүй ард түмэн байсан, одоо ч бас бодит бодлого явуулахыг хүсэхгүй байна. Лайгаа эдэлцгээг. Польш алдааныхаа тухай бодоход одоо оройтсон. Риббентроп маргааш Москвад ирнэ, тэгээд ТЭР БЭЭР Гитлертэй гэрээ байгуулна. Энэ холбооны тухай өөрөө аль хэзээнээс бодсон, Гитлер тийм холбоо байгуулна гэж итгэж байсан, түүний итгэл эцсийн бүлэгт зөвтлөө, зөвтөхгүй байх ч ёсгүй. Өрнөдийн ардчилсан орнуудтай нэгдэнэ гэдэг бол өөрийгөө илт ялагдлын замд оруулна гэсэн үг. Үүнийг ТЭР БЭЭР ойлгож байгаа, Гитлер ч бас ойлгож байгаа. 

	Орчин үеийн хамгийн агуу энэ хоёр зүтгэлтэн, өөрсдийнхөө үзэн яддаг олон улсын хөрөнгөтний бахыг хангахаар, тэдний ноёлогч баячуудыг баярлуулахаар, бие биеэ харилцан сүйрүүлэх дайн хийж, өөрсдийн ард түмнийг, өөрсдийн улс гүрнийг, бас өөрсдийгөө үнэхээр хөнөөнө гэж үү? Англи, Францын империалистууд мөлжиж байгаа энэ гараг дээр Гитлер, ТЭР хоёрт, тэдний ард түмэнд, тэдний улс оронд хангалттай газар үнэхээр байхгүй гэж үү? Дэлхий асар том, түүн дээр Орост ч, Германд ч хангалттай нутаг дэвсгэр бий. Тэд нар дэлхийг эзэмдсэн цагт зэрэгцэн орших аргаа олно. Хэрэвзаяа хойч үеийнхэн нь тэдний өвийг хадгалж чадахгүй бол тэр хойч үеийнхний өөрсдийнх нь л хохь болно. 

	“Дорно зүгийн нутаг дэвсгэрийн” тухай Гитлер хорин дөрвөн онд бичиж байсан. Орос тэгэхэд тамиргүй байсан учир хялбар олз шиг санагдаж байж. Цаашдаа Гитлер энэ сэдвээ Өрнөдийг мэхлэхийн тулд, өөрийгөө зэвсэглэхэд Өрнөдийг саад болгохгүйн тулд хэвээр байлгаад байсан. Одоо дэлхий дээр хүчний харьцаа өөр болсон, Гитлер арга саам хийхээ нэгэнт болиод, гол зорилго руугаа шууд явж байна. 

	Хэд хоногийн өмнө Америкийн Нэгдсэн Улсын Ерөнхийлөгч Рузвельт Молотовт: “Хэрэв зөвлөлт засгийн газар Гитлертэй холбоо тогтоох юм бол, Гитлер Францыг эзэлмэгц цэргээ Орос руу хөдөлгөнө гэдэг нь тэнгэрийн нар шиг тодорхой байна” гэсэн цахилгаан ирүүлсэн. Рузвельт юуг ойлгож байна вэ? Тэр бол зөвхөн америк банкны эздийн ашиг сонирхлыг л ойлгож байна. Америк банкны эзэд хүчтэй нэгдмэл Европыг харах хүсэлгүй байгаа нь эргэлзээгүй. Тэд өөр Европтой: сүйрсэн Зөвлөлттэй, сүйрсэн Германтай, ялзарч байгаа Францтай, гандаж байгаа Англитай Европ буюу америк банкны эздэд дуулгавартай Европтой харилцахыг илүүд үзэж байгаа. Рузвельт тийм Европыг заяа нь үзэхгүй. 

	ТЭР БЭЭР асуудлыг шийдсэн. Бүрэн төгс шийдсэн. Одоо Гитлер бас энэ бүрэн төгс шийдвэрт хүрсэн байна. 

	Испанийн коммунист Жак Морнар Парист очиж байгаа, түүнийг Зборовскийтэй уулзуулбал зохино. Зборовский Морнарыг болох гэж байгаа троцкист конгрессын нэг оролцогч Сильвия Агелоф гэдэг америкийн троцкист эмэгтэйтэй танилцуулна. Эйтингоноос ийм даалгавар иржээ. Шарок Зборовскийд үүнийг уламжлаад, тэр авхайн тухай ярьж өгөхийг хүсэв. 

	— Авхай биш бүсгүй гэж Зборовский тодотгоод, — Орчуулагч, франц, итали, испаниар чөлөөтэй ярина, англиар мэдээж, бас орос хэл мэднэ, эх нь орос. Эгч Рут нь Мексикт, Койоаканд, Троцкийн хувийн нарийн бичгийн дарга нарын газарт ажилладаг. Сильвияг эгч дээрээ очиход нь түүнийг бас нарийн бичгийн дарга нарын газарт татан ажиллуулна. Лев Давидович ч, Наталья Ивановна Седова ч түүнд сайн, түүнийг үнэлдэг, туйлаас итгэдэг юм гэв. 

	Зборовский Сильвия Агелофт талтай байдаг нь дууных нь өнгөнөөс мэдэгдэж байв. Тэр Лев Седовт ч бас найрсаг ханддаг байсан, гэхдээ тэр нь түүнийг өөр ертөнц рүү тонилгоход саад болоогүй. Гэвч мань хүн урьдын адил Троцкийн эрх ашгийг Парист төлөөлж, “Сөрөг хүчний сэтгүүлийг” гаргасаар буй. Чухам үүнээс болж Троцкий түүнийг Европт илүү хэрэгтэй гээд Мексик рүү шилжүүлэхээс татгалзаад байгаа гэж Зборовский нотолдог. Гэхдээ талийгаач хүүг нь өдөр болгон санагдуулах хүн хажууд нь байхад Троцкий, авгай хоёрт хэцүү байж мэднэ гэдгийг Зборовский зөвшөөрдөг. Шарок эдгээр тайлбарыг буруушаадаггүй ч гэсэн Троцкий өөрөө юм уу, эсвэл ойр тойрныхны нь хэн нэгэн Зборовскийд итгэхээ больсон, тэгээд өөр лүүгээ очуулахгүй байгаа гэж бат итгэж байгаа билээ. Тийм учраас Судоплатов, Эйтингон хоёрын товлосон, бас Шарокийн яг цагт нь, яг онож хэлсэн Койоакан руу нэвтрэх зам л цорын ганц зөв зам. 

	Морнар гэдэг нүдний шилтэй, сахалтай, бахалтай, бага шиг хуузтай өндөр гоё испанийг Шарок шууд танив. Москвагийн хаяанд байх ДЯАК-ын тагнуулын сургууль дээр гучин долоон оны хоёрдугаар сард түүнийг харсан болоод тэр. Тэр үед сахал, бахлын аль нь ч байгаагүй, Рамон бил үү, Лопес бил үү, өөр л нэртэй байсан. Өөртэй нь хамт цанаар явна гэж зүтгэсэн учраас Шарок түүнийг тогтоож авчээ. Цанаар ерөөсөө явж үзээгүй хэр нь тэгэхэд явна гэж зүтгэсэн. Гурвуулаа явсан: мань хүн, Шарок, швед бил үү, норвег бил үү Арвид. Арвид хурдлаад моддын цаагуур алга болсон, мань хүн цана нь ч мултраад, өөрөө ч сав л хийвэл ойчоод байсан хэдий ч Шарокийн араас улайран зүтгэж асан. Нэмэрт нь, хөнгөхөн хувцастай, малгайгүй явсан, гэтэл гэнэт шуураад эхэлсэн, хоёрдугаар сар юм чинь. Шарок түүнийг өрөвдөөд: “Чи буцсан нь дээр. Салхинд цохиулчихна!” гэж хэлсэн. Испани залуу гоморхон бараг ууртай хараад буцсан. Тэр гоморхуу, түрэмгий занг нь Шарок тогтоож авсан юм санж. 

	Тийм учраас энэ бол ямар ч Жак Морнар биш, бельги паспорт нь мэдээж хүнийх, Испаниас олж авсан байж таарна. Сайн дурынхныг Испанид ирмэгц паспортыг нь хурааж аваад, Москва руу багц багцаар нь явуулна. Алагдагсдын паспортыг эзнийх нь намтар, гэр бүл, хамаатан садныг нь сайтар судалсны дараа манай тагнуулын албаны агентад олгодог байсан юм. 

	Жак Морнарын паспорт алагдсан бельги хүнийх үү, эсвэл хуурамч уу, чухам аль нь болохыг Шарок мэдэхгүй, гэхдээ паспортаараа гучин гуравтай байгаа нь түүнд зургаа, долоо нас нэмчихсэн гэсэн үг. Арай ахимаг харагдахын тулд мань хүн сахал, бахал тавьжээ. Сэтгэлийг нь татах ёстой Сильвия Агелоф нь хорин наймтай. 

	Шарок бас сахал, бахалтай. Испани маань түүнийг таньсан уу, үгүй юү? Хэлэхэд хэцүү. Мэдсэн царай харуулаагүй. Бас оросоор нэг ч үг дуугараагүй. 

	Шарок Морнарыг Зборовскийтэй уулзуулав. Морнар Эйтингоны боловсруулсан намтрын хувилбараа мэдээлэв: Морнарын эцэг нь Тегеранд суугаа Бельгийн консул, Морнар сурвалжит гэр бүлээсээ үзэл санааны шалтгаанаар харилцаагаа тасалсан, дэлхийд ноёрхож байгаа нийгмийн шударга бус байдлыг харж байгаа, гэхдээ улс төрийн бодлогыг хайхардаггүй, тийм юмаар оролдох хүсэлгүй, Парист Бельгийн хэвлэлийн агентлагт гэрэл зургийн сурвалжлагчаар ажиллана. Түүнээс гадна Эйтингон түүнийг Сильвиягаар дамжуулан Троцкийн дотнын нөхөд болох авгай, нөхөр Росмерээс итгэл олж авахыг үүрэгдсэн. Чухам тэдний шилтгээнд троцкист конгресс болох юм. 

	Морнарт гэрэл зургийн сурвалжлагч гэж улс төрөөс хол мэргэжил сонгосон Эйтингоны ухааныг Шарок зохих ёсоор үнэлэв. 

	Хэд хоногийн дараа Зборовский утасдаж, танилцуулах ажил маргааш Николо гудамжны кафед, өдрийн нэг цагт болно гэж хэлэв. Морнар тэр хоёр арваад минутын өмнө очно. 

	Шарок яльгүй хойхон ирж, Зборовский, Морнар хоёрын дэргэдүүр өнгөрч, тэднийг ил харж байхын тулд холгүй суув. 

	Кафед хоёр хүүхэн орж ирэхэд Зборовский босож өөдөөс нь очив. Хуучин тодорхойлолтын дагуу хэн нь Сильвия болохыг Шарок төвөггүй танив. Дунд зэргийн нуруутай, биеийн галбир дажгүй ч, хараа булаагаад байх юмгүй, шар үстэй, нурмагар хүүхэн. Морнарт атаархах юм алга. Ийм сайхан залуу түүнд дурлана гэж үү? Хэн итгэх юм бэ? Гэвч даалгавар бол даалгавар юм чинь бултаж зайлахын арга байхгүй. 

	Зборовский хоёр хүүхнийг ширээ рүүгээ дагуулж ирэхэд Морнар бослоо. Бүгдээрээ гар барин мэндлээд сууцгаав. Шарок өөрийнхөө тэндээс тэднийг тодхон харж байлаа. Хэдийгээр аяархан ярилцаж байгаа ч хэн нэг нь дуугаа чангалбал түүнд ганц нэг салангид үг сонстох аж. Сильвия Морнарын увдист автах нь уу, үгүй юү? Ийм хүүхнүүд улс төрөөр хөөцөлдөөд эсвэл хүнтэй суухгүй ганц биеэрээ үлддэг, эсвэл үзэл бодол нэгтэй нэг эрэмдэгтэй суудаг. Гэтэл Морнар бол улс төрд харанхуй хүн. Тэр хоёрын хооронд ямар “харилцан ойлголцол”, ямар “үзэл санааны дотносол” байх вэ? Гагцхүү бие махбодын дотносол байж болно. Ямар ч хүүхэн өөрийнхөө боломжийг тооцоолдог, байгалиас юу заяасан, юу эс заяасныг мэддэг. Сильвиягийн ганц найдвар бол биеийнх нь галбир. Энэ мэдээж чухал. Хүүхэн сайхан биетэй бол, түүнтэй оронд ороход сайхан... 

	Энэ зуур Зборовскийн ширээний ард яриа хөөрөө улам бүр хөгжилтэй болж байна. Морнар нэг юм яриад, Сильвия инээгээд л. Шарок үйлчлэгчтэй тооцоо хийж, үүд рүү зүглэх зуур Морнарт горьдлого байна гэж бодов. 

	Морнар өөрийнхөө боломжийг ашиглаж чадсан байна. Зборовскийн ярьж байгаагаар бол нөгөө хоёр өдөр болгон уулзаж, театр, ресторанд ордог аж. Морнар машинаараа Сильвияг Росмерийнхэнд хүргэж өгөөд дараа нь авахаар буцаж иржээ. Сильвия түүнийг гэрийн эзэдтэй танилцуулсан байна. Бүх юм дажгүй явж байна. 

	Росмерийнхний шилтгээнд IV Интернационалын зохион байгуулах конгресс боллоо. Зборовский Шарокт тунхаг болон тэнд баталсан бусад баримт бичгийг дамжуулав. Сонинд нийтлэгдсэн Троцкийн өгүүллийг бас дамжуулав: “Большевик намыг боомилж, ажилчны анхны улсыг булай шог зураг болгоход Кремлийн бүүрлэгч бүлгийнхэнд арван жил шаардагдлаа... Дөнгөж арван жил... Тэгвэл IV Интернационалын хөтөлбөр ойрын арван жилд сая сая хүний замыг заагч од болж, тэд нар газар, тэнгэрийг яаж дайрахыг мэдэх болно!” Энэ бүхнийг Шарок Москва руу илгээжээ. 

	Тэгж тэгж Зборовский ингэж мэдээлэв: Морнар, Сильвия хоёр Парисын төвд, Эх Дагинын сүмийн дэргэд хоёр өрөөтэй байранд орсон. Өглөөний цайгаа Дуурийн талбай дээрх америк бааранд ууцгааж байгаа. Ийнхүү Эйтингоны даалгавар биеллээ. Шарокийн хувьд Морнарт мөнгө өгөх, ихээхэн мөнгө өгөх л ажил үлджээ.

	Лена болзсон өдөр, товлосон цагтаа хаалганы хонхыг дарав. Явах, явахгүй нь мэдэгддэггүй энэ хотын автобусаар цаг тооцоолоход хэцүү, гэвч хэзээний цаг нарийн барьдаг түүний тооцоо зөв болж таарчээ. 

	Саша пальтогоо тайлахад нь туслах зуур, 

	— Амархан олов уу? гэж асуув. 

	— Тэгж нарийн зааж өгсөн юм чинь би яаж төөрөх вэ. 

	Саша цай чанаж, хиам, бяслагаар хачирласан талх, чихэр, нэг шил улаан дарс энэ тэрийг ширээн дээр тавилав. Өчигдөр зэхсэн юм байж. Лена, 

	— Ганцхан дуслаас л толгой эргээд байх юм гээд дарснаас татгалзав. 

	Шуудан дээр байсныг бодвол биеэ барих нь гайгүй байна. 

	— Тэгвэл уулзсаны төлөө би ууна аа гээд Саша аяганы талаар дарсхийж татлаа. 

	— За, Леночка, би эхлээд өөрийнхөө ажил байдлыг чамд яръя, дараа нь чи өөрийнхийгөө ярьж өгөөрэй. Цөллөгийн дараа хар дансанд орсон, том хотуудад суух эрхгүй, тэгээд л жижиг хотуудаар тэнүүчилж явна. Над шиг биеийн байцаалтай хүн ердийн ажилд орно гэвэл бөөн хөөцөлдөөн болно, тийм учраас би ердийн биш ажил болохоор нь өрнөд европын бүжиг зааж байна. Чамтай танилцуулсан Глеб бол миний хөгжмийн хамтрагч, шалгагдсан үнэнч нөхөр, түүнээс чи болгоомжлохгүй байж болно. Ээжтэй утсаар байнга ярьж байгаа, ээж маань ганцаараа байгаа. Эцэг шинэ гэр бүлтэй, өөр хотод ажиллаж байгаа. Нагац ах Марк маань буудуулсан. Миний ажил явдал нэг иймэрхүү. Чамтай холбоотой юм би юу мэдэж байгаа гээч? Иван Григорьевич, Ашхен Степановна хоёр гучин долоон онд баривчлагдсан. Чамд хүү бий, эцэг нь миний дуулснаар бол Юра Шарок, гэхдээ чи түүнээс харилцаагаа тасалсан юм уу даа. Найз нарын тухайд гэвэл: Макс Алс Дорнодод байгаа, Зөвлөлтийн баатар. Нина Иванова түүний авгай. Вадим Марасевич дээгүүр жаалдаг шүүмжлэгч, миний ойлгож байгаагаар бол яггүй үл бүтэх этгээд. Өөрийнхөө тухай, чиний тухай, бидний дундын танилын тухай миний мэдэх юм ингээд гүйцлээ. Одоо чи ярь, мэдээж, хэрэгтэй гэж үзэж байгаагаа л ярина биз. 

	Лена түүн рүү духайсхийн харав. 

	— Намайг чамд итгэдэггүй гэж бодоо юу?

	— Леночка, үл итгэх чинь энэ эриний туг. Тийм учраас би чамайг илэн далангүй бай гэж уриалахгүй. Гэхдээ миний тус хэрэгтэй байж болно, тэгвэл би бэлэн шүү. 

	— Саша, би чамд хэзээний итгэдэг, одоо ч итгэж байна. Чи голыг нь мэдэж байгаа юм байна. Нэмж хэлэхэд: аавыг буудан алсан, надаас нэг ч эргэлт оруулаагүй. Үүнийг хүн буудан алуулсны анхны тэмдэг гэлцдэг юм билээ, ээжийг бас тэгсэн байх. Миний дүү Владлен, чи түүнийг санаж байгаа, ДЯАК-ын хүүхэд хуваарилах газар байгаа, Ваня хүүг маань сайн улс өсгөж байгаа. Надад Москваг орхиж явахыг тушаагаад, хот сонго гэж хэлсэн, би Уфаг сонгож ирсэн, Егор Сазановын гудамж дахь ДЯАК-ын газарт сард нэг удаа очиж тэмдэглүүлдэг. “Нефтегаз”-д ажиллаж байгаа, нийтийн байранд сууж байна. 

	— Юу хийх вэ?

	— Барилга дээр ажиллана, төмөр замын зөрлөгийн засвараас хийлцэнэ. Амаргүй ажил, харин дажгүй цалинтай. 

	— Дэр мод энэ тэр чирэх үү?

	— Дэр мод ч чирэх явдал гарна. Надад энэ бол болж байгаа: Машад мөнгө явуулах боломжтой, Владлений асрагч байсан авгай, дүүг маань баллуулчихгүй байж чадна. 

	Саша ханиаж хоолойгоо засаад, дахин хагас аяга дарс хийж уув. 

	— За чи тийм ажилтай байдаг байж, дэр мод чирээд л. Эрхбиш бээлий өгнө биз дээ. 

	— Өгнө. Энэ бүхэн мэдээж түр зуурынх. Москвагаас ийм байдлаар хөөгдсөн “ардын дайсны гэр бүлийн гишүүдийг” бүгдийг нь хорих газар лүү аль хэдийн явуулчихсан. Намайг ч энэ тойрохгүй. Манайтай зэргэлдээ хорихын цэг байгаа, тийм учраас нэг амбаараас нөгөөд, гэхдээ өргөст тортойд шилжүүлчихнэ. Чи бидний танилуудын хувьд гэвэл, Нина Макс руу яваад өгсөн нь үнэн, үүнийг нууцалдаг юм, гэхдээ чи нэгэнт мэдэж байгаа хойно, чамаас нуух юм алга. Вадим? Эгч Вика нь франц хүнтэй суугаад, Парист аж төрж байгаа, мань Вадим “гадаадад төрөл төрөгсөдтэй” болсон, тэгээд засгийн өмнө гойд хичээж байгаа. 

	— Яагаад юм идэхгүй байна? Цай уу, хөрчихнө. 

	Лена хачиртай талх авч, аягатай цайнаас балгав. 

	— Нууц биш бол чи ямар овогтой яваагаа хэлэхгүй юү?

	— Өөрийнхөөрөө. Будягина. 

	— Чи өөр ажил хайх гэж үзсэн үү?

	— Ямар?

	— Чи чинь олон хэл мэднэ шүү дээ. 

	— Сашенька, хонгор минь, хэлээр хийх ажил энд надад хэн өгөх юм бэ? Дунд, дээд сургуульд багшийн ажилд оруулах уу?

	Сашагийн толгойд нэг санаандгүй бодол орж ирэв. 

	— Чи төгөлдөр хуур сайн тоглодог шүү дээ. 

	— Тоглодог. Сайн, мууг би мэдэхгүй. 

	— Чи өнөөдөр завтай юу?

	— Юу гэж?

	— Хоёулаа Хөдөлмөрийн ордон руу очъё, би тэнд бүжиг заадаг юм. Миний яаж заадгийг харахгүй юү. 

	— Өнөөдөр үү? гээд Лена цагаа харснаа, — За тэгье. Чамайг бүжгийн багш гэж сайн төсөөлж чадахгүй л байна гэв. 

	— Би бол чиний дэр мод зөөж байгааг төсөөлөхгүй байна. 

	— Тийм шүү. Үүнийг би заримдаа өр төлөөс гэж боддог юм. 

	— Өр төлөөс өө? Юуны?

	— Эцэг нарын маань нүглийн. 

	— Чи юуг хэлээд байна?

	— Бүх юмыг. Улааны алан хядлага, Онцгой комисс, Улс төрийн ерөнхий газар. Болж өнгөрсөн бүх юмны өр төлөөс. Тэд нар чинь улс орны удирдагч байсан, ард түмний хувь заяаг хариуцаж байсан. 

	Саша дахин нэг хагас аяга дарс хийгээд Лена руу харснаа инээд алдав. 

	— Аав аа, битгий уу л даа! Хаана ингэж байдгийг санаж байна уу?

	— Их л танил юм... Гэхдээ хаана байдгийг санахгүй байна... 

	— Чеховын “Хүзүү дэх Анна”. 

	Лена бас инээд алдав. 

	— Өө, тийм шүү дээ, “Хүзүү дэх Анна”. Яг зүйтэй: “Аав аа, битгий уу л даа!”

	— Леночка, бүгдийг нь нэг юм руу чихэж болохгүй. Улааны алан хядлага цагааны алан хядлагыг дагаж гарсан, аль аль талаасаа үйлдсэн муухай харгислал. Хувьсгал гэдэг бол эрс эргэлт, уул нуралт, энэ нуралтыг зайлуулж чадаагүй хүмүүс л буруутай. 

	Саша дарсаа гүйцээж уугаад бодолхийлснээ үргэлжлүүлэв:

	— Хорин нэгэн онд иргэний дайн дууссан, тэгтэл хүчирхийллийн аргаар коммунизм байгуулж болохгүй нь илэрхий болсон. Тэгээд хөдөлгөөн нөгөө тийшээ эргээд явчихсан. НЭП (Шинэ эдийн засгийн бодлого) бол өөрчлөлтийг аажмаар, уршиг багатай хийхээр тооцоолсон зүйл. Гэтэл НЭП-ийг хөсөр хаясан, тэгээд бид юу олж долоосон, хэнийг олж долоосон нь энэ. Үүнд л манай эцэг нар буруутай. Тэд сэрэмжлэн зайлуулаагүй, эрх мэдэлтэй байснаа гэмт этгээдийн гарт үг дуугүй өгсөн. Энэ тухайд буруутай. Би ч бас буруутай... 

	— Чи юугаараа буруутай гэж?

	— Манай ангийн Соня Шварцыг санаж байна уу?

	— Саналгүй яах вэ, би сургуулиас хойш түүнтэй тааралдсан. Их сургууль төгссөн, академич эцэг шигээ бас физикч. 

	— Би ч бас түүнтэй Арбатад нэг таарсан, мэдээж, ангийнхныгаа, хүүхдүүдээ, багш нарыгаа эргэн дурссан, тэгсэн чинь нөгөөх чинь инээгээд: “Чи мэдэх үү, Саша, сургуульд байхын л би чамаас айдаг байсан” гэсэн. — “Айж байсаан? Яагаад?” — “Яагаадыг мэдэхгүй. Ямар ч байсан их айдаг байсан”. Тэгээд би: Тэр яагаад надаас айж байсан юм бол? Би аймшигтай байсан юм уу, хэн нэгнийг гомдоож байсан юм уу? гэж бодож билээ. 

	— Хаанаас даа, бид цөмөөрөө чамд сайн байсан шүү дээ!

	— Гэтэл тэр айж байсан байна. Яагаад гэдгийг нь би ойлгосон. Комсомолын гишүүн би түүний хувьд айдас дээр суурилсан системийн биелэл болж байж. Тэр айдсыг би түүнд төрүүлээд байсан байна, миний буруу тэр. Тийм учраас чиний эцэг ч, чиний ээж ч, би ч буруутай. Харин чи бол үгүй! Чи үүнийг өр төлөөс гэж нэрлэж байна, би бол дур зоргын авирлал гэнэ. Бидний зорилт бол эсэн мэнд үлдэх. Биднийг илүү сайхан цаг хүлээж байж магадгүй. 

	— Чи тэгж итгэж байна уу? Эсвэл намайг тайтгаруулах гэж бодож олов уу? 

	— Итгэж байгаа. Тийм учраас бид эсэн мэнд үлдэх ёстой гэж чамд хэлж байна, үгүйдээн ойр дотнынхныхоо төлөө: чамд хүү, надад ээж байна. Ингэхэд чи ээжтэй уулзаад удаж байна уу? 

	Лена газар шагайв. 

	— Саша, би чиний өмнө түмэн буруутай, би ээж дээр чинь нэг ч удаа очоогүй. Бас үүний ч өр төлөөс. 

	Саша инээд алдав:

	— Би чамайг ээж дээр очиж байсан уу, үгүй юү гэдгийг мэдэх гэж ээжийнхээ тухай асуусан юм биш, шал өөр шалтгаанаар асуусан юм. Шуудан дээр тааралдахад чи уулзсандаа ерөөсөө гайхахгүй байх шиг надад санагдсан, тэгээд намайг Уфад байгаа гэж ээжээс дуулсан юм болов уу гэж бодохгүй юү. 

	— Тийм шүү, чамайг энд байгаа гэж би мэдэж байсан. Гэхдээ ээжээс чинь мэдсэн юм биш. Надад энэ тухай Нина Ивановагийн дүү Варя хэлсэн юм. 

	— Варя... Чи уулздаг, нөхөрлөдөг байсан юм уу?

	— Тэр бид хоёр олон удаа уулзалдсан, сүүлийн үед тэр манайхаар байн байн ирдэг болсон. Чи түүнийг жаахан охин байхыг нь санах байх. 

	— Сурагч байсныг нь санаж байна гэж Саша товчхон хариулав. 

	— Сурагч биш болоод зөндөө удаж байгаа. Тэр надаас хэрсүү, илүү хар ухаантай юм шиг заримдаа надад санагддаг байсан, надаас чанга гэдгийн тухай бол ярихын ч хэрэггүй. Намайг зовлонгоос чангааж гаргана, бүх утгаар чангааж гаргана. Эцэг эхийг маань баривчилсны дараа намайг тэр дор нь ажлаас халчихсан. Би бүр шал угаах ажилд ч орж чадахгүй байлаа. Гэтэл миний гар дээр дүү, хүү хоёр маань байгаа... 

	Тэр бээр ширээний араас босож, цонх руу очсон нь догдолж буйгаа Сашад харуулахгүй гэсэн хэрэг. 

	— Салхинд хийссэн мэт бүх найз маань алга болчих нь тэр. Тэгтэл гэнэт Варятай таарлаа. Санаандгүй. Гудамжинд. Би Бурханд сүсэглэдэг байсан бол түүний төлөө өдөр болгон мөргөл үйлдэх ёстой байсан! Гэхдээ би залбирч байгаа: би уншлага мэдэхгүй, өөрийнхөө үгээр залбирч байгаа. Жирийн шугам зурагчин, рубль болгоноо тооцож байгаа хэр нь биднийг яаж тэтгэж байсан тухай би ярихгүй байна. Варя Ванечкаг аварсан. 

	Лена Саша руу эргэж сонжсон янзтай харав. 

	— Миний хүүг хамаатнууд руугаа аваачсан. 

	— Нина дээр үү?

	— Тийм. Энэ тухай хэн ч мэдэхгүй, Саша. 

	— Хойшид ч мэдэхгүй, битгий санаа зов. 

	— Алс Дорнод руу аваачих бол амаргүй. Ванягийн төрсний гэрчилгээнд: эх – Будягина Елена Ивановна гэж бичээстэй, гэтэл үнэмлэх Варвара Сергеевна Иванова гэсэн нэр дээр байгаа. Түүний яаж азаа үзсэнийг чи төсөөлж байна уу? Хүүхдийг нь булаагаад авч болох байсан, түүнийг хүүхэд хулгай хийсэн гэж буруутгаж болох байсан. Гэвч тэр бол гэгээнтэн, тийм учраас түүний бүх юм бүтээд байна. Ёстой нээрэн шүү, гэгээнтэн! Тийм залуухан, тийм гоё, гэтэл хамаг амьдралаа бусдад зориулчихсан!

	— Байз, байз! Юун үнэмлэх вэ, би ойлгохгүй байна?

	— Алс Дорнод руу үнэмлэхгүй бол болохгүй. Макс Варя, хүү хоёрт үнэмлэх ирүүлэх ёстой байсан юм. Тэгээд тэр үнэмлэхийг ирж явах хооронд Ваня бараг бүтэн сар танай ээж, тэр хоёр дээр байсан. Софья Александровна бас хүүг минь асралцсан, ээж чинь Варягийн төлөө ч юу ч хийхэд бэлэн байсан, Варя бас ээжид чинь тусалж байсан шүү дээ, чамайг шоронд байхад эргэлт авч явдаг, нөгөө аймшигт дугаарт зогсдог байсан. Чи энэ тухай мэдэх үү?

	— Мэдэлгүй яах вэ. 

	— Нина, Макс хоёр Ваняг Варягийн хүү л гэж бодсон байх. 

	— Би түүнийг нэг биллиардчинтай сууж байсан гэж сонссон шиг ч? 

	— Тийм. Мангуу явдал. Арван долоотой байсан. Шарок бид хоёрын амраглал намайг чимж байна гэж үү? Гэтэл би Варягаас ахмад байсан шүү дээ. Бид бүгдээрээ л алдаж эндэх юм, тэр алдаа эндэл л бидэнд ухаан суухад маань тус болж байна. 

	Лена гэнэт инээмсэглэснээ, Саша руу духайн харав. 

	— Ингэхэд, Саша, түүний гэрлэсэнд чи зарим талаар буруутай, мэдээж, дам утгаар. 

	— Яаж тэр билээ?

	— Чамайг Казанийн буудлаас цөллөгт явуулсан, нэг даргатай хоёр хянагч дагаж явсан. 

	— Зүйтэй. 

	— Чи хууз сахалтай байсан, чемодан барьж явсан. 

	— Тэгсэн. 

	— За тэгвэл, яг тэгэхэд чинь цэргийн сургууль төгсөгчид, тэдний хамт Макс өөр зам дээрээс Алс Дорнод руу явцгааж байсан юм байна. Максыг Нина, Варя хоёр үдэж өгч. Варя чамайг олж харсан, цонхигор царайтай, өтгөн хар бахалтай байхыг чинь харсан. Амьдалдаа анх удаа айхавтар цочирдсон гэж Варя надад ярьсан. Чи харгалзагч нарын дунд дуулгавартай явж байх шиг, цөллөгт дуулгавартай явж байх шиг түүнд санагдсан гэнэ. Тэгэхэд тэр чинь арван долоотой байсан, Саша, чи гомдохын хэрэггүй. Чи тэдэнд өөрийгөө доромжлуулахыг зөвшөөрсөн юм шиг түүнд санагдсан, чи эсэргүүцэл үзүүлэх ёстой байж, чамайг хүлж авч явах ёстой байж... Тэгж л цочирдсон гэж байгаа. Тэгээд өөрөө тэгж аж төрөхгүй, дуулгавартай боол болохгүй гэж шийдэж. Тэгтэл хаана ч ажил хийдэггүй, ямар нэг юм зохион бүтээдэг, их мөнгө олдог, төрөөс хараат бус нэг хүн олдож. Мань Варя ч хараат бус байхын тулд түүнтэй суучхаж. Гэхдээ энэ нь шал худлаа, цаадах нь ердөө мөрийтэй тоглоомчин байсныг дорхноо ойлгоод, хөөж явуулсан гэж байгаа. Хөөх хөөхдөө нэлээд эгзэгтэй байдалд. 

	— Тэр нь Варяг алах гэсэн ч юм шиг?

	— Өө, чи мэдэх юм уу? Би энэ тухай чамд дэмий ярьсан болж байна. 

	— Үгүй ээ, үгүй, би зөвхөн тэр сүүлчийн хэсгийг нь л мэднэ. Варя түүнийг хөөж явуулсан, цаадах нь ална гэж занасан. Энэ тухай ээж маань галт тэрэгний буудал дээр уулзах төдий болохдоо хэлсэн юм. Бусад бүх юмыг би анх удаа сонсож байна. Наадах чинь их сонин байна, чи ярь л даа, гайгүй. 

	— Энэ явдлаас Варя, хараат бус байдлыг хэн нэгэн өгдөггүй, аливаа юмыг сөрж сайн үйл хийх чадвартай бол хүн өөрөө хараат бус болдог гэдгийг ойлгосон. Одоо яг тэгж л амьдарч байгаа. Чамд гэж хэлэхэд, хэрэв Варя байгаагүй бол, би миний толгой дээр буусан тэр их лайг тэсэж давж чадахгүй байсан. Варя л надад: “Цөлөх хотыг чинь асуувал Уфа гэж хэл: тэнд Саша байгаа. Түүнийг заавал олоорой, өөрөө авагч гээд ил захидал биччих, мань хүн дорхноо мэдээ өгнө” гэж хэлсэн юм. 

	Ээ тэнгэр минь! Варя түүнийг мартдаггүй байх нь... 

	— Чи тэгээд яагаад надад ил захидал биччихээгүй юм?

	— Саша минь, чиний байдал тэртэй тэргүй төвөгтэй байгаа, чамд дараа болохыг хүсээгүй юм. 

	Плевицкая юуг ч улайхгүй, элдвээр үнэн худлаа яриад байв. Хэдий тийм ч олон баримт, түүнээс гадна Скоблины алга болчихсон явдал ч түүнийг илчлээд байгаа билээ. Шүүх хурлыг бүх хэвлэл мэдээлж байв. Шарок нэг ч сонин алгасахгүй үзнэ, бүх сонин Францын засгийн газар большевикуудыг ивээж байна, цагдаагийн газар Миллерийг хулгайлагчдад ул мөрөө баллахад нь тусалсан энэ тэр гэж буруутгалаа. Гэвч мөрдлөг ч, шүүх ч зөвлөлтийн суурин тагнуулчдаас хэнийх нь ч улбааг олсонгүй, нэг ч хүний нэр гаргасангүй. Плевицкаяд хорин жилийн хүчир ажлын ял заасан, чухамдаа бүх насаар нь хорьсон гэсэн үг. Цагаачид бөөн баяр. Бурцев: “Хүчир ажлын шоронд илжирч байг” гэсэн гэж байгаа. 

	Гэвч ОНЦХ хэрэг дээрээ задран унажээ. Третьяков урьдын адил штабын яриаг хичээнгүйлэн бичиж авсаар байгаа ч тэдгээр нь сонирхол татах юмгүй болжээ. Штаб хэдэн долоо хоногоор эзгүйрнэ, харуулынхаа цалинг тавих ч мөнгө байхгүй. 

	Плевицкаяг шүүж байх үед, Шарок одоо л яг Вика Марасевичтэй холбоо барьдаг цаг гэж шийджээ. Вика Озуар-ле-Ферьерт, Плевицкая дээр очсон удаатай, энэ бяцхан хотын нэрийг сонин хэвлэлээр элдэв долоон янзаар шуугьж байгаа билээ. Вика айчихсан байгаа, бүр айлгачих юм бол буугаад өгнө. Одоохондоо түүний барим тавим хэрэгцээ алга, гэхдээ хэрэг болох мөч хүрээд ирж мэднэ. Гэхдээ тэр мөч нь ирэх үед Вика учрыг мэдчихсэн байна, өөрийг нь сүрдүүлэн өдөөн хатгаж байна гэчихнэ, түүний занг мань хүн мэднэ. Москвад тэднээс бултаж дөнгөсөн юм чинь, энд тэр тусмаа дөнгөнө. Харин одоо бол сэтгэлээр унасан, шалдаа буусан байгаа, Плевицкаяг шүүх хурал үргэлжилж байгаа юм чинь тэр муу хаашаа ч зайлаад явчихгүй. 

	Шарок “Сухов” гэдэг нууц нэртэй ажилтанд Викатай явуулах ажилбарыг даалгав. Өөрөө бол ажил хэрэг шаардсан үед түүнтэй уулзана. “Сухов” дэргэдээс нь Вика руу утасдаж, ахаас нь захиа авчирсан, аль нэг музейд, жишээ нь Луврт, уулзвал хамгийн дээр гэж хэлэв. Өөрийнх нь хувьд уулзаж болох ганц өдөр нь маргааш, үдээс өмнө бол зүгээр байна, яг хэдэн цаг гэдгийг Викаг хэл гэжээ. Уул нь захиаг шуудангаар явуулчхаж болно, дотор нь гойдын юм байхгүй гэж Вадим хэлсэн, харин гол юмыг амаар уламжлах ёстой. 

	Вика чимээгүй байзнаснаа, 

	— Уучлаарай, таныг хэн гэдэг вэ? гэж асуув. 

	— Петр Александрович. 

	— Петр Александрович гуай, тэнд ямар нэг юм болоо юу, та хэлж болох уу? 

	Шарокоос маш нарийн заавар авсан “Сухов”, 

	— Виктория Андреевна, та намайг хэцүү байдалд оруулж байна. Энэ бол утасны яриа биш, Москва маягаар ярьж байгааг минь уучлаарай. Бусад асуудлын дотор өвийн асуудал ч байгаа. Эцгийн тань нас барсантай холбогдуулан, энэ далимд, танд чин сэтгэлийн эмгэнэл илэрхийлье гэв. 

	Гэтэл Вика дуугардаггүй. Шарок “Сухов”-т дохио өгөхөд цаадах нь, 

	— Танд надтай уулзах хүсэл алга, надад ч бас тэгнэ гэж зүтгэх шалтгаан алга. Харин ч надад л амар юм болох нь. Вадим өөр л арга зам хайна биз. Хоёулаа баяртай гэе... 

	— Үгүй, үгүй, байзнаарай хэмээн Вика үгийг нь тастав. — Яаж уулзвал илүү эвтэй вэ гэж л би бодож байна. Арван хоёр цагт, Луврын кассын хавьд гэвэл танд тохиромжтой юу? 

	— Тохиромжтой. 

	— Би яаж таныг таних вэ? 

	— Би танайд, Вадим дээр очиж байсан, тийм учраас би таныг сайн санаж байна. Та ч намайг эргэн санаж магадгүй. Би ганцаараа очно, таныг ч бас тэгнэ байх гэж найдаж байна. 

	Маргааш нь Шарок, “Сухов” хоёр арван хоёр дөхүүлээд Лувр луу машинаар очив. Вика кассын орчмоор нааш цааш холхиж харагдана. Шарок түүнийг “Сухов”-т зааж өгөв. Вика хэн нэгнийг дагуулж ирээгүй байгаа хэмээн тэр хоёр хэдэн минут музейн хавийн хүмүүсийг ажиглав. Чухамдаа “Сухов” ажиглаж, Шарок Викагаар нүд хужирлан, тэдний чинээлэг байр, тэднийхээр орж гардаг алдарт хүмүүсийг дурсан санаж суув. Вика Москвад ч дажгүй харагддаг байсан, нүд унахаар хүүхэн, яриан байхгүй. 

	“Сүүл” алга гэдгийг сайтар мэдэж аваад, “Сухов” Вика руу очлоо. Мэнд усаа мэдэлцээд музей рүү орцгоов. Шарок тэдний араас орж, өргөн шатаар өгсөн, танхимд оров. Вика, “Сухов” хоёр вандан сандал дээр сууцгаалаа. Шарок зураг харж буй дүр эсгэн, хана хавиар холхив. 

	 

	Эцэг нь нас барсан тухай Викад Нелли Владимирова дуулгасан, Шарль бас эмгэнэлийн бичигтэй “Известия” сонин авчирч өгсөн. Вадим ганц үг ганхийгээгүй. Вика ч түүний амьдралыг эс сонирхоно. Өвийн асуудал?! Ээжийнх нь үнэт эдлэл хэзээ ч охиных нь байсан, одоо ч өөрт нь байгаа. Вадим эцгээс нь үлдсэн юмнаас түүнд хувь өгөх гээ юм болов уу? Тэгэх ёс байхгүй. Хорголоо тоолсон бирд юм чинь. Ер нь ч тэр бээр зөвлөлтийнхнөөс хэнийг ч харах дургүй байгаа билээ. Тэгсэн хэр нь уулзахыг зөвшөөрсөн. Юу гэгчийг хэн мэдэх билээ! Эцгийнх нь элдэв цаасан дотроос ноцтой нэг юм гарсан ч юм бил үү? Өвөг дээдэс нь гетманчуудтай хамаатан садан байсан. Европт баян хамаатан садан, тэр ч атугай, мань Вика өөрөө хувь авах эрхтэй эд хөрөнгө ч байж магадгүй. Эцэгт нь Өрнөдөд бүртгүүлсэн, гэхдээ Зөвлөлтүүд мэддэггүй, анагаах ухааны нээлт, патент байсан юм болов уу? Вадим ч өөрөө зугтахаар завдаж, ийшээ сурвалжлагчаар ирээд үлдчих санаатай байж ч магадгүй, Зөвлөлтөд ямар аймшиг болж байгаа билээ дээ! Энд өөрт нь Вадим шиг хэрэггүй хүн байхгүй, ямар ч байсан толгой дээрээ гаргахгүй, харин патент юм уу, эд хөрөнгө байгаа бол тэдгээрийг Вадимгүйгээр авах арга байхгүй, мань хүн ч бас өв залгамжлагч. Товчдоо хуу мэдэж авах хэрэгтэй байна. 

	Тэр бээр энэ Петр Александровичийг ерөөсөө эс санах аж. Турьгүй, бараг туранхай залуу. Даруухан хувцастай. Инээмсэглээд байна. Пиджакийнхаа халааснаас дугтуй гаргаж, дотроос нь нэг цаас сугалаад, гараасаа тавилгүй Викад харуулав. 

	— Виктория Андреевна, энэ баримт бичгийг та таних уу?

	Вика тэр цаасыг тогтож харангуут хамаг бие нь хүйт даагаад явчхав. Тэр цаас нь Лубянкад түүний тухайн үедээ хамтран ажиллах тухай авсан үүрэг аж. Хараал идэх нь таарсан өнгөрсөн явдал, хараал идэх нь таарсан улс орон! Петр Александрович үүргийг нь эвхэж халааслаад, 

	— За яаж байна, Виктория Андреевна, санаж байгаа биз дээ? гэж асуултаа давтав. 

	Эд муусайн түүнд юу хийж чадах юм бэ? Энд чинь Москва биш! Цагдаа дуудаад л, энэ муу зөвлөлтийн тагнуулыг тушаачихна! Нэг муу хуурамч цаасаар сүрдүүлж өдөөн хатгах юм гэнэ. Энэ цаас юуны өмнө үүнийг өөрийг нь илчилнэ. 

	— Үгүй, би наад бичгийг чинь мэдэхгүй. Хоёулаа цагдаад очиж, тэнд учраа олох юм уу? 

	— Бидэнд цагдаа хэрэггүй ээ, Виктория Андреевна гээд Петр Александрович инээмсэглэв. — Тэгэх юм бол баахан сурвалжлагч шавчихна, энэ баримтыг сонинд нийтэлчихнэ, бичгийн хэлбэрийн шинжээчийн дүгнэлтийг няцаахад танд хэцүү байх болно, Плевицкая хатагтайтай холбоотой байснаа, Озуар-ле-Ферьерт очиж байснаа тайлбарлахад хэцүү байх болно. Энэ бүхэн чинь олон нийтийн сонирхлыг айхавтар татна. Хатагтай Плевицкаяг илчилчихсэн, тантай, ДЯАК-ын ажилтантай холбоотой байсан нь түүний хаягаар шинэ яллах зүйл нэмнэ, нэмэрт нь таныг ч бас илчилнэ. Цагдаа руу явахаас урьдаар яггүй сайн бодох хэрэгтэй. 

	Энэ муухай золигийн сайхан инээмсэглэж байгаад хэлсэн үг хоосон сүрдүүлэг биш: өөрийнх нь ч амьдралыг, Шарлийн ч амьдралыг үрэн таран хийнэ. Эд муусайн Москвад Лубянкад тэгдэг шигээ хилийн чанадад ч ял зэмгүй хэргээ тарьж байдаг юм байна! Гэгээн цагаан өдөр генерал Миллерийг, түүнээс өмнө генерал Кутеповыг хулгайлсан, эх орондоо буцаагүй Игнатий Райссыг алсан. Скоблин бол генерал, Плевицкая бол алдарт дуучин, гэтэл тэд хүртэл эд нарын төлөө ажиллаж байж гээд бод доо!

	— Би танд түвэг удах бодолгүй байна. Бид танаас Францын хуульд харшлахгүй, ойр зуурхны тус хүсэж магадгүй. Бид танд нэг ч удаа түвэг удаагүй, тийм шаардлага байсангүй. Плевицкаягийн хэргээс болж шаардлага гарлаа. Та тэднийд очиж байсан, тэгэхээр та нарын юун тухай ярилцаж байсныг л мэдмээр байгаа юм. 

	— Гойдын юм юу ч байхгүй! Надежда Васильевна амьдралынхаа тухай ярина, заримдаа дуулна, Оросыг дурсан санана, их сүсэгтэй хүн, надад сүмээ үзүүлсэн. Түүнийг шүүж болсонд би маш их гайхсан, цочирдсон!

	— Маш сайн байна! Саяныхыгаа л биччих. Дараачийн пүрэв гарагт яг энэ цагтаа, энэ газраа аваад ирээрэй. Элдэв мунхаг юм хийв ээ, урьдчилан анхааруулъя, Виктория Андреевна. Нэг л гэнэн алхам хийлээ бол, тэр даруй таны зураг, таны үүрэг, Плевицкая та хоёрын уулзсан сар өдөр энэ тэр бүх сонинд гарна. Таныг хэрсүү байх байх гэж найдаж байна. 

	Энэ уулзалтын дараа Шарок “Сухов”-т ингэж тушаав:

	— Зугуухан чангаагаад бай, юу л авчирна, тэр нь болж явчихна. Уяаг нь уртхан байлга. Музей, үзэсгэлэн мэтийн, гагцхүү олон нийтийн газар уулзаж бай. 

	Удалгүй Эйтингон ирэв. Викагийн хувьд явуулж буй ажилбарыг сайшаахын хамт болгоомжтой ажиллахыг зөвлөв. Баян хүмүүс, түүнд мөнгөний хэрэгцээ гарахгүй, үзэл санааны сэдлэг байхгүй. Тэгэхээр зөвхөн айдас, энэ бол тухайн тохиолдолд найдваргүй сэдэл. Тэр бээр одоо Викаг сонирхохгүй байгаа, Шарокт испаничуудыг анхаарах чиглэл өгөв. Тэднийг Мексик түү илгээж, тэнд хорлон сүйтгэх ажиллагаа явуулах томоохон бүлгийг эмхлэн, ёстой мөнгө хайрлахгүй, далайцтай ажиллаж байгаа билээ. 

	Тохирсон ёсоор “Сухов” долоо хоногийн дараа Шарокоор хань хийсээр Лувр луу давхиж хүрэв. Танхим руу орцгоов. Вика вандан сандал дээр хүлээгээд сууж байв. Гэвч “Сухов” түүн рүү очилгүй, гэхдээ түүнийг хараанаасаа гаргалгүй, Шарокийн хамт зураг үзэж явсаар дараагийн танхим руу оров. “Сухов” сахал, бахал нааж гадаа төрхөө өөрчилсөн аж. Нэг их олон хүн байсангүй, Шарок, тэр хоёр бүтэн цаг танхимаас гарахгүй байгаа, хэн гэдгийг нь тааж цөхөх юмгүй хоёр этгээдийг анзаарчээ. Тэгж байтал сайх хоёр этгээд гарч, Вика ч араас нь яваад өгөв. 

	Вика нөхөртөө хамаг үнэнээ хэлж, цаадах нь сөрөг тагнуулын газартайгаа холбоо бариад, Викаг ашиглан зөвлөлтийн тагнуулын мөрөөр орохыг санал болгож, тэгснийх нь хариуд хүүхний Москвад зүггүйтэж байсныг нь уучилна гээ биз гэсэн таамаг Эйтингон хэлэв. Тэгээд, 

	— Түүнийг одоохондоо битгий хөнд, хэрэгцээ алга байна. Цаг нь болохоор бодоцгоогоорой гэжээ. 

	Шарок Эйтингон, Морнар, Испанийн хүмүүс энэ тэртэй удаа дараа уулзсанаар, хийх гэж буй ажилбарын үндсэн оролцогчдын тухайд төсөөлөлтэй болжээ. Ажилбарыг Москвад Судоплатов, энд Эйтингон удирдаж байна. Эустасия Мария Каридада дель Рио гэдэг эмэгтэй бол Эйтингоны нууц амраг төдийгүй туслах нь. Баян куба хүний охин, Барселонд суудаг Меркадер гэдэг сурвалжит испанитай ханилж, таван хүүхэдтэй болоод салж, Парист хүүхдүүдтэйгээ аж төрж байснаа Барселонд эргэж ирж, коммунист намд элссэнийг Эйтингон өөртөө урвуулсан юм санж. Хүүхдүүд нь түүний нөлөөнд байдаг, тэднийх нь нэг Рамон Меркадер одоо энэ Жак Морнар болчихсон аж. 

	Ежов дотоод явдлын ардын комиссарын албан тушаалаас чөлөөлөгдсөн тухай албан ёсны мэдээ ирлээ. Ингээд болох юм болчихлоо. Ежовыг нэгэнт талийгаач болсон гэж үзэж болно. Түүнийг долоо хоногийн дараа юу, нэг хоёр сарын дараа юу, чухам хэзээ шоронд хийж, буудан алах нь ямар ч ач холбогдолгүй асуудал. Оронд нь Берияг томилжээ. Шинэ шүүр яаж шүүрдэх бол? Шарок энэ бүхний тухай Эйтингонтой ярилцмаар байсан нь мэдээж ч, санаа зовж байгаагаа харуулах хэрэг огт байхгүй хэмээн зүрхэлсэнгүй. Хүмүүсийг нааш цааш болгож таарна, гэхдээ тэдний хэлтэс нэрвэгдэх нь юу л бол, “эзний” хувьд гол зорилго бол Мексик, түүнийг бэлтгэж байгаа хүмүүст гар хүрэхгүй. Харин даалгавар биелүүлэхгүй бол хөндөнө. Удаан ч гэсэн бүх юм дажгүй явж байна. Сильвия Америк руугаа буцсан. Меркадер наймааны ажлаар шалтаглан одоохондоо Парист үлдсэн. Үнэн хэрэгтээ бол Эйтингон илүү найдвартай паспортаар түүнийхийг солихоор шийджээ. Тэгээд 1905 оны долоодугаар сарын 13-нд Югославт төрсөн, 1929 онд Канадын харьяат болсон Франк Жексон гэгч болгожээ. Наймдугаар сард бүх юм бэлэн болов. Рамон Меркадер, бас Франк Жексон, бас Жак Морнар гэгч маань эцсийн бүлэгт Америк руу явах боломжтой боллоо. Тэнд түүнийг Сильвия хүлээж байгаа. 

	Хамгаалагч, үйлчлэгч нараар бараа хийсэн Германы олон хүнтэй төлөөлөгч дөрвөн мотортой хоёр “кондор” онгоцоор Берлинээс нисэв. Нэг нь фюрерийн хувийн онгоц, түүгээр Риббентроп нислээ. Наймдугаар сарын 23-ны үд дунд Москвад газардав. Риббентроп үдийн хоол хам хум идээд, Кремль рүү яаравчлав. Молотовтой 15. 30-д хэлэлцээ хийх товтой. Орой нь Сталинтай уулзана. Гэтэл Молотовын өрөөнд ортол тэнд Сталин бас байж байв. 

	Энэ бол ТҮҮНИЙ нүүдэл, ТЭР БЭЭР Гитлерийн сайдыг шууд нам авахаар шийджээ. Гэхдээ энгийн, найрсаг, дотносог байдалтай байв. ТЭР бол дипломат биш, ТЭР бол энд эзэн, шүүгч. Маргааныг ганц өгүүлбэрээр, ганц үгээрээ шийдэж чадна. Мань хүн буйдан сандалд суугаад Молотов, Риббентроп, хэлмэрч Павлов гурвыг анхааралтай сонсож байв. Гэрээний Зөвлөлтийн төсөл товчхон: ЗСБНХУ, Герман хоёр бие биеийнхээ хувьд хүчирхийлэл, түрэмгийлэл, довтолгооноос түдгэлзэнэ. Хэрэв нэг этгээд нь гуравдагч улсын байлдааны бай болбол, нөгөө этгээд нь тэр улсыг үл дэмжинэ. Хоёр этгээд маргааныг гагцхүү эвийн аргаар шийдвэрлэнэ. Гэрээг таван жилийн хугацаагаар байгуулна, соёрхон баталсны дараа хүчин төгөлдөр болно. 

	Риббентроп: гэрээг тав биш арван жилээр байгуулах, гарын үсэг зурмагц хүчин төгөлдөр болохоор засвар оруулахыг санал болгов. Яарцгааж байна, тэгээд улам аятайхан болгохыг зорьж байна. За яах вэ, зөвшөөрч болно, зөвлөлтийн ард түмэн үүнийг дэмжинэ: гэрээ нэн даруй хүчин төгөлдөр болж байгаа бол энх тайван нэн даруй хүчин төгөлдөр болж байна гэсэн үг. 

	Нууц протоколынхоо асуудал руу орцгоолоо. Риббентроп дөрөв нугалсан цаас гаргаад хэлмэрч Хильгерт өгөв. Хильгер түүнийг зүйл дараалан уншлаа. Риббентроп Сталинаас хараа салгасангүй. Гэвч Сталины царайнаас юу ч олж мэдэхийн арга алга. Тэр бээр нүдээ таглаад, Зүүн Европт хоёр улсын ашиг сонирхлыг зааглах тухай протоколыг оросоор уншиж байгаа Хильгерийг сонсож байна... Гитлер ТҮҮНД Балт орчим руу нэвтрэх замыг нээж байна, Польшийн талыг өгч байна, харин Польшийн өөрийнх нь оршин тогтнох тухай асуудлыг тэд цаашид шийднэ. ТҮҮНД Германтай нийлсэн хилтэй байх, эсвэл хооронд нь Польшийн ямар нэг хэлтэрхий үлдээх хоёрын аль нь ашигтайг ТЭР БЭЭР дахин бодох ёстой. 

	— Ноён Сталин, ингээд гүйцлээ гээд Хильгер цаасыг ширээн дээр тавив. 

	Сталин зугуухан, бас хэлмэрчид орчуулах боломж олгон азнас азнасхийн ярив. 

	— Протокол үндсэндээ хүлээн авч болохуйц байна гэж би бодож байна. Бессараби дахь Зөвлөлт Холбоот Улсын ашиг сонирхлыг дурдах нь ач тустай болно. Бессараби хэзээнээс нааш Оросын бүрэлдэхүүнд байсан, түүнийг Румын 1919 онд эзлэн авсныг нийтээр мэднэ. 

	Риббентроп орчуулгыг сонсоод, 

	— Ноён Сталин, би таныг ойлголоо. Би ноён Гитлерийн зөвшөөрлийг нэн даруй асууя. Хариу түргэн ирнэ, эерэг хариу ирнэ гэж найдаж байна. 

	Хариу хоёр цагийн дараа ирлээ. 

	“Тийм ээ, зөвшөөрч байна. Гитлер”. 

	Баримт бичигт шөнө дунд гарын үсэг зурахаар болов. 

	Сталин гарын үсэг зурах ёслолд жанжин штабын дарга Шапошниковыг урь гэж тушаажээ. Хуучин хаант засгийн армийн хурандаа хүн байлцах нь Германы цэргийн дээд тушаалтныхны сэтгэлд нийцнэ. ТЭР БЭЭР хэдхэн урвагчийг устгасан, офицерын бүрэлдэхүүний үндсэн хэсэг нь ТҮҮНИЙГ дэмжиж байгаа гэдгийг мэдэж авцгааг. 

	Молотов, Риббентроп нар гэрээ, протокол хоёрт гарын үсэг зурав. Тогтсон жаяг ёсоор хавтсаа солилцон, гар барьцгаалаа. Риббентроп түүнийг Гитлертэй утсаар холбож өгөхийг хүсэв. Урьд өдөр нь шууд холбоо тоноглосон аж. Өөрөөрөө бахархаж, догдолсон Риббентроп бүх баримт бичигт гарын үсэг зурсан, ирсэн ажил нь маш амжилттай болсон тухай Гитлерт баяртай илтгэв. Риббентроп Гитлертэй ярьж байхдаа, Молотовын сандал дээр андуураад суучхав. 

	“Хэт баярласнаасаа болоод бүр мангуурчхаж” гэж Сталин боджээ. 

	Дарс, зууш ширээн дээр тавилсан өрөө рүү орцгоов. Тэнд сурвалжлагчид, гэрэл зурагчид тэднийг хүлээж байжээ. Бүгдээрээ зогсоогоороо идэж ууцгаав. Сталин хананы дэргэдэх буйдан сандалд суугаад, Риббентропыг хажуудаа суухыг урив. Риббентропын дэргэд герман хэлмэрч Хильгер, Сталины дэргэд орос хэлмэрч Павлов нар байраа эзэлцгээв. 

	— Ноён Риббентроп зөвлөлт-японы харилцааг юу гэж үзэж байгааг мэдэхэд сонин байна? гэж Сталин асуув. 

	Риббентроп орчуулгыг сонсоод, үнэн сэтгэлийн тэмдэг болгож, гараараа зүрхэн тус дарав. 

	— Ноён Сталин, герман-японы найрамдал Зөвлөлт Холбоот Улсын эсрэг хэрхэвч чиглээгүйг танд батлан хэлье. Түүгээр ч барахгүй, ноён Сталин, бид Зөвлөлт Холбоот Улс, Япон хоёрын санал зөрөлдөөнтэй асуудлыг зохицуулах үйл хэрэгт хувь нэмрээ оруулах бололцоотой. Би энэ чиглэлээр эрчимтэй ажиллахад бэлэн байна. 

	Алс Дорнодоос ирсэн мэдээг хэдэн цагийн өмнө ТҮҮНД гардуулсан юм. Халх голын районд зөвлөлтийн цэргийн давшилт амжилттай өрнөж, Японы армийн үндсэн хүч бүрэн бүслэгджээ. Риббентроп энэ тухай, мэдээж, мэдэхгүй. 

	— Зөвлөлт Холбоот Улс дайнаас айхгүй, түүнд бэлэн байгаа. Хэрэв Япон энх тайвныг хүсэж байгаа бол тэр тусмаа сайн л байна. Мэдээж, Германы тусламж ашигтай байж болно. Гэхдээ бид хэнээс ч тусламж гуйхгүй байна. Бид гагцхүү өөрийнхөө хүчинд найдаж байгаа. 

	— Мэдээж, тэгэлгүй яах вэ, ноён Сталин, таных туйлын зөв. Герман ямар ч шинэ санаачилга гаргахгүй. Би тэдэнтэй хэдэн сар ярьж байгаа юмаа л зүгээр үргэлжлүүлнэ. 

	Ойлгож байна шүү! Геринг түүнийг ажлын мэдлэггүй гэсэн нь дэмий үг аж. 

	Тэдний дэргэд гэрэл зургийн аппараттай хүн хүрээд ирэв. Риббентроп, 

	— Ноён Сталин, танд ноён Гитлерийн анд нөхөр, хувийн зурагчин ноён Гофманыг танилцуулахыг болгооно уу гэж сүрхий ёсорхуу өгүүлэв. 

	Сталин Гофмантай гар бариад, ширээ рүү зааж инээмсэглэв. 

	— Ноён Риббентроп бид хоёр ширээ рүү очихоороо таны эрүүл мэндийн төлөө ууцгаана. 

	Догдолсон гэрэл зурагчин, 

	— Эрхэмсэг ноёнтоон, өөрийн анд Адольф Гитлерийн чин сэтгэлийн мэндчилгээ, сайн сайхны ерөөлийг танд уламжлах нь миний хувьд их нэр төрийн хэрэг. Анд маань оросын ард түмний агуу их жолоодогчтой биечлэн танилцахдаа нэн баяртай байх болно гэж өчив. 

	— Миний хувьд ч гэсэн түүнтэй танилцах нь аз завшаан байх болно гэж ноён Гитлерт уламжлахыг танаас хүсье гэж Сталин хариулав. 

	Дараа нь Гофман алхам ухарч аппаратаа тогтоогоод, Сталин, Риббентроп хоёрын зургийг авч талархал илэрхийлээд ширээ рүү зүглэв. 

	— Туркийн тухайд юу гэж бодож байна? гэж Сталин асуув. — Турк Зөвлөлт Холбоот Улстай хиллэдэг, Турк Босфор, Дарданеллийн хоолойг эзэмшдэг, тэр нь Зөвлөлт Холбоот Улсын Хар тэнгисийн флотын Газар Дундын тэнгис рүү, цаашилбал, гадаад далай руу гарах гарц. Тэр хоёр хоолой бол Оросын бодлогын эртний бөгөөд хурц асуудал. 

	— Өө, ноён Сталин! хэмээн Риббентроп дуу алдав. — Турктэй найрсаг харилцаатай болохын тулд би бүхнийг хийж байгаа. Гэхдээ туркчүүдтэй тохиролцох маш хэцүү, ноён Сталин. 

	— Тийм шүү, туркчүүд дандаа гуйвж дайвж байдаг юм гэж Сталин ам нийлэв. 

	— Ноён Сталин, энэ бол ойлгомжтой. Англи Туркт Германы талаар сөрөг сурталчилгаа явуулахад таван сая фунт стерлинг зарцуулсан хэмээн Риббентроп бас ам дагуулав. 

	Сталин жуумалзав. 

	— Английн ноёлогч баячууд бүх юмыг зардаг, худалдаж авдаг гэж бүрэн итгэж байгаа. Жишээ нь, тэдний цэргийн төлөөлөгчид манайд ирлээ л дээ, тэгээд арав хоног чалчсан. Тэдний үнэндээ юу хүсээд байгааг бид чухамдаа ойлгоогүй. Хэрэв биднийг худалдаж авч болдог байсан бол, тэд нар юу хэлэхээ мэдэх байсан байх. Гэтэл таны ойлгож байгаачлан, биднийг даанч худалдаж авч болохгүй. 

	— Ноён Сталин, өршөөгөөрэй хэмээн Риббентроп толгой дохилж, — Англи сулхан гэдгийг би танд хэлж болох байна, батлан хэлж байна шүү, ноён Сталин. Би Англид элчин сайд байсан, Английн сулхан, тэгээд дэлхийд ноёрхох гэсэн дээгүүр санаархлаа бусад улсаар дэмжүүлэхийг хүсэж байгаа гэдгийг мэднэ гэв. 

	Хоёр хоолойн асуудлаас зайлсхийж, Англи руу үсэрч орлоо. За яах вэ. Энэ асуудлын шийдлээс Гитлер хаашаа ч зайлахгүй — ЗСБНХУ Хар тэнгис дээр ноёрхож байх ёстой. Хэсэг хугацаа өнгөрсний дараа ТЭР БЭЭР одоо Гитлерийн өгөх дургүй байгаа хоёр хоолойг ч, бас өөр ч их юмыг шаардах болно. 

	— Би тантай санал нийлж байна гээд Сталин тийнхүү хүлээн зөвшөөрч байгааг нь Риббентроп үнэлэг хэмээн дуугүй болзносноо, — Англи бусад улсын тэнэгийн харгайгаар л дэлхийд ноёрхож байна. Ердөө хэдхэн зуун англи хүн Энэтхэгийг захирч байна, энэ инээдтэй биш гэж үү? Гэхдээ тэд дайныг шаргуу явуулна, улс орнуудын хоорондын зөрчлийг овжин ашиглана. Нэмэрт нь Английн холбоотон Франц тооцооноос хасаж болохгүй армитай... Молотовоос асууя л даа. 

	Тэр бээр Молотовыг нааш ир гэж дохив. 

	Молотов тавгаа ширээн дээр тавиад хүрч ирлээ. 

	— Ноён Риббентроп бид хоёр Францын цэргийн хүч чадлын тухай асуудлыг ярилцаж байна. Та юу гэж бодож байна? гэж Сталин асуув. 

	— Франц анхаарч үзвэл зохих армитай гэж би бодож байна. 

	— За тэр дээ! гэж Сталин Риббентропт хэлэв. 

	— Ноён Сталин, танд, бас ноён Молотов, танд илүү баталгаатай мэдээ байгаа байж магадгүй. Гэхдээ “Өрнөдийн далан” “Мажиногийн шугамаас” тав дахин хүчтэй гэдгийг бодолцоорой, ноёдоо гэж хариулав. 

	Сталин дотроо жуумалзав. Молотов ч бас тэгж. Германы “Өрнөдийн далан” гэдэг нь Люксембургээс Швейцарын хил хүртэлх тархай бутархай бэхэлгээ байгаа, нэгдмэл хамгаалалтын шугамын хувьд зөвхөн цаасан дээр байгааг тэр хоёр маш сайн мэдэж байгаа билээ. Риббентроп ч бас үүнийг мэдэлгүй яах вэ. Хэдий тийм ч хэлснийгээ итгэлтэй болгохын тулд ихэмсэг байдлаар, 

	— Хэрэвзаяа Франц Германтай байлдах гэж оролдвол ялагдах нь тов тодорхой. Германд холбоотон бий... гэж нэмж хэлэв. 

	— Коминтерны эсрэг гэрээний юү? гэж Молотов ёгтлон асуув. 

	Риббентроп боссоноо буцаж сууж, сүрхий догдлон ярьж эхлэв:

	— Ноён Сталин, ноён Молотов, ноёд оо. Би энэ асуудлыг бүрэн тодорхой болгохыг хүсэж байна. Коминтерны эсрэг гэрээ Зөвлөлт Холбоот Улсын эсрэг хэрхэвч чиглээгүй, тэр гэрээ гагцхүү өрнөдийн ардчилсан улсуудын эсрэг чиглэсэн гэдгийг би маш тодорхой, маш хатуу мэдэгдэхийг хүсэж байна. 

	— Коминтерны эсрэг гэрээ зөвхөн жижигхэн англи наймаачдыг л айхавтар айлгасан. Энэ гэрээ өөр хэнийг ч айлгаж чадаагүй гэж Сталин өгүүлэв. 

	Өөрийнхөө холбооны нэрийг болгоомжтой сонгож байх хэрэгтэйг Гитлер ойлгож аваг. Ямар ч коминтерны эсрэг гэрээнээс ТЭР БЭЭР айхгүй. 

	Риббентроп дооглосныг ойлгосонгүй, эсвэл ойлгоогүй царайлав... 

	— Чухам аа чухам, ноён Сталин, яг тийм. Энэ гэрээ зөвлөлтийн ард түмнийг айлгаж чадах байсан гэж би ч бас бодохгүй байна. Зөвлөлтийн хэвлэлийг уншаад би энэ тухай гадарлаж байсан юм. Германчууд энэ бүхнийг бузгай ойлгож байгаа. Юу л даа, ноён Сталин, хурц ухаанаараа зартай берлинчүүдийн дунд “Сталин коминтерны эсрэг гэрээнд нэгдэнэ ээ гайгүй” гэсэн наргиа үг хэдэн сарын турш явж байгаа. 

	Сталин ярвайв. Энэ муу герман хошин шогийн мэдрэмжгүй юм байна. Энэ тухайд Герингийн зөв байж. 

	— Берлинчүүд мундаг наргианчид байх нь гэж Сталин өгүүлээд, — Тэгвэл герман түмэн Герман, Зөвлөлт Холбоот Улс хоёрын харилцааг зохицуулахад яаж хандаж байна? гэв. 

	— Германы ард түмний бүх давхарга үүнд баяр хүргэж байгаа, ноён Сталин. Бидэнд гагцхүү Английн далд явуулга саад болж байгааг хамгийн жирийн хүмүүс ч мэднэ. 

	— Жирийн хүмүүс дандаа энх тайвныг хүсэж байдаг гэж Сталин өгүүлэв. 

	— Тийм ээ, германы ард түмэн энх тайвныг хүсэж байна, гэтэл, нөгөө талаас, Польшид бухимдаад бүгд толгой дараалан байлдахад бэлэн байгаа. Германы ард түмэн Польшийн өдөөн хатгалгыг цаашид тэсвэрлэж чадахгүй. 

	Сталин Германы Польштой хийх дайны тухай ярих бодолгүй байсан учир орчуулгыг гүйцээж сонсолгүй босож, гараараа дохин Риббентропыг ширээ рүү урив. 

	Үйлчлэгч оргилуун дарс хундагалав. Сталин хундагаа өргөхөд бүгд чимээгүй болцгоов. 

	— Германы ард түмэн жолоодогчдоо хэчнээн хайртайг би мэднэ, тийм учраас би түүний эрүүл мэндийн төлөө уумаар байна гэж Сталин хэлэв. 

	Бүгд Гитлерийн төлөө ууцгаав. Энэ агшинд Сталины нэгэнт таних болсон герман зурагчин аппаратаа шурдхийлгэв. Сталин түүнийг дуудаж, хоосон хундага руу дохиход, зурагчин оргилуун дарс яаран хийж Сталинтай тулгав. 

	Сталин хэлмэрч Павлов руу эргэн, 

	— Тийм зургийг нийтлэх хэрэггүй гэж үүнд хэл. Тийм зургийг зөвлөлтийн болон германы хүмүүс буруу ойлгож мэднэ. Германы болон зөвлөлтийн хүмүүс биднийг энд энх тайвныг хангаж байгаа бус, архидан согтуурч байна гэж бодож мэднэ гэв. 

	— Уучлаарай, ноён Сталин, уучлаарай, та туйлын зөв, би одоо аппаратаа онгойлгоод хальсаа өгчихье хэмээн зурагчин сандрав. 

	Сталин гараа дохин зурагчныг болиулав. 

	— Тэгэх хэрэггүй! Би түүнд итгэж байна. Надад түүний үг хангалттай гэж түүнд хэл. 

	Сталин зурагчинд дэмий итгэжээ. Гитлерийн нэгэн адил зурагчин ч бас түүнийг мэхэлжээ. Гитлерийн эрүүл мэндийн төлөө Сталины ууж байгаа зураг хэсэг хугацааны дараа германы хэвлэлд, дараа нь дэлхий нийтийн хэвлэлд нийтлэгдсэн байна. 

	Молотов нөхөр Сталины төлөө хундага өргөв. 

	— Чухамхүү нөхөр Сталин энэ оны гуравдугаар сард хэлсэн үгээрээ манай хоёр орны улс төрийн харилцааг бүрэн өөрчилсөн. Тэр үгийг Германд зөв ойлгосон. 

	Молотов Сталины намын XVIII их хуралд тавьсан илтгэлийг хэлсэн хэрэг. 

	Молотов дараа нь Риббентропын төлөө, Германы элчин сайд Шуленбургийн төлөө, мөн герман үндэстний төлөө хундага өргөв. 

	Риббентропын ноён Сталины төлөө, ноён Молотовын төлөө, зөвлөлт засгийн газрын төлөө өргөсөн хундага орооцолдсон урт үг болж сунжрав. 

	Цонхны цаана үүрийн гэгээ туяарч, наймдугаар сарын 24-ний өглөө болов. Хүлээн авалт дууслаа. 

	Сталин Риббентропыг үүд хүргэж өгөөд зогтусаж, хэлмэрчээр дамжуулан аажуухан, даацтай, бас өөрт нь санагдсанаар бол, сэтгэл гарган ингэж хэлэв:

	— Зөвлөлт засгийн газар шинэ гэрээнд маш буурьтай хандаж байгаа гэж ноён Гитлерт уламжлаарай. Зөвлөлт Холбоот Улс өөрийн түншээс хэзээ ч урвахгүй гэж би танд чин үнэнээсээ хэлж байна. 

	— Ноён Сталин, миний ноён Гитлерт уламжлах хамгийн түрүүчийн үг нь саяны таны үг байх болно гэдэгт та итгэл төгс байж болно гэж Риббентроп хариулав. 

	 

	Наймдугаар сарын 31-ний орой ЗСБНХУ-ын Дээд Зөвлөлийн ээлжит бус чуулганаар ЗСБНХУ, Германы хоорондын үл довтлолцох тухай Гэрээг соёрхон батлав. 

	Есдүгээр сарын 1-ний үүрээр, өглөөний 4. 45-д Германы арми Польшийн хилийг нэвтэрч, Варшав руу хойд, өмнө, баруун зүгээс нь хөдлөв. Дэлхийн хоёрдугаар дайн, хүн төрөлхтний түүхийн хамгийн их цус урсгасан дайн эхлэх нь тэр ээ.

	Гэхдээ эхлээд энэ их хачин дайн байв. Англи, Франц хоёр Германы танкны цуваа хоёр долоо хоногт Польшийн армийг бут ниргээд, нийт улсыг нь туулан Брестийг эзэлснийг тайван ажиглаад, нэг ч буун дуу гаргасангүй. 

	Өрнөд ТҮҮНИЙГ Гитлертэй улаан нүүрээр нь тулган үлдээж байгаа юм биш биз? ТҮҮНИЙ ар хударгаар шинэ “Мюнхений хуйвалдаан” хийчихсэн юм биш биз? Тэд Гитлерийн цохилтыг Зөвлөлт Холбоот Улс руу чиглүүлэхийн тулд Польшийг золиосонд гаргасан юм биш биз? ТЭР БЭЭР буруу тооцоолсон юм биш байгаа? ТҮҮНИЙГ Гитлер мэхэлсэн юм биш биз?

	Есдүгээр сарын 17-нд зөвлөлтийн цэрэг Польш руу нэвтэрч, ямар ч эсэргүүцэл үзэлгүй, Риббентроптой тохирсон шугамыг хүрэв. Тэгэхээр Гитлер ТҮҮНИЙГ мэхлээгүй байх нь. Брест болон бусад хотыг зөвлөлтийн цэрэгт шилжүүлэн өгөхөд, нөхөрсөг, дулаан уур амьсгалд болсон хамтарсан цэргийн парад хийв. Дэргэдээ тийм хөрштэй аж төрж болно. 

	Есдүгээр сарын 17-нд Риббентроп Москвад дахин ирлээ. Энэ удаа түүнийг Молотов өөрөө угтаж, хүндэт харуул жагсжээ. Онгоцны буудлыг эдүгээ хүрэлцээтэй тоогоор бэлтгэсэн хастай тугаар чимэглэсэн байв. 

	Яриа хэлэлцээ Сталины өрөөнд оройн арван цагт эхлээд үүр цайтал үргэлжилжээ. “Найрамдал ба хилийн тухай” гэрээ байгуулав. Польшийг хувааж авцгаалаа. ЗСБНХУ Балт орчмын нутгийг бүхлээр нь авав. Газрын зураг дээр шинэ, “эцэслэсэн” хилийг зурав. Сталин түүнд хөх, Риббентроп улаан харандаагаар тус тус гарын үсэг зурав. Польш маань улс гэдгээр оршин байхаа болив. Молотов: “Версалийн гэрээний энэ эрэмдэг бүтээлээс юу ч үлдэхгүй болоход германы армийн зүгээс, дараа нь Улаан Армийн зүгээс товчхон цохилт хийхэд хангалттай байлаа” гэж мэдэгдэв. 

	Маргааш нь Сталин Риббентропт зориулан хүлээн авалт хийв. Орой нь Их театрт “Хунт нуур” бүжгийн жүжиг үзэцгээв. Риббентроп хожим Сталинтай уулзсан энэ уулзалтынхаа тухай: “Намынхаа хуучин нөхдийн дунд байгаа юм шиг санагдах үе гарч байсан даа” гэж бичжээ. 

	Риббентропыг явсны дараа Зөвлөлт Холбоот Улс Эстони, Литва, Латвид цэргээ байрлуулж, усан цэргийн бааз, нисэх буудлууд байгуулав. Аравдугаар сарын 12-нд Финляндтай хэлэлцээ хийж эхлэв. Энэ яриа хэлэлцээ яаж төгсөх тухайд Сталинд эргэлзээ байсангүй: өчүүхэн Финлянд агуу их, хүчирхэг Зөвлөлт Холбоот Улстай байлдана гэхгүй биз дээ!

	Бүх дэлхийн түүхэн ач холбогдолтой ийм амжилтын дэргэд Троцкийн гуаглах ямархан үнэ цэнтэй вэ! Салахаа үзэхгүй, хорт шүлсээ үсчүүлнэ: “Кремль аль хэзээнээс Гитлертэй цэргийн хэлэлцээртэй болох гээд байсан нь одоо ил боллоо. Сталин Гитлерээс айж байна. Санаандгүй айж байгаа юм биш. Фашизм ялалтаас ялалт руу явж байна. Герман-зөвлөлтийн гэрээ бол зөвлөлтийн олигархын амийг аврах зорилгоор Сталин фашист империализмын өмнө бууж өгсөн хэрэг мөн... Гитлер байлдааны үйл ажиллагаа явуулж байхад, Сталин тэдний хангамжийн албаны офицерын үүргийг гүйцэтгэж байна... Цэрэг дайны аймшигтай аюул Зөвлөлт орны хаалгыг балбаж байна... Герман хоёр жилийн дараа Зөвлөлт Холбоот Улс руу довтолно. Цаасны тасархай дээр тавьсан Риббентропын гарын үсэг цорын ганц баталгаа болж байна”. 

	Сталин Троцкийн өгүүллийг өөрөөсөө холдуулж хаяв. Муу мал! Улс төрчийн хувьд нэгмөсөн сөнөсөн, ард нь хэн ч байхгүй, өөрийнх нь үр хүүхэд хүртэл байхгүй, гэтэл яаж салахгүй байгааг нь хараач! Нэг завсраар шигдчихээд төлөг тавьж байна: Гитлер хоёр жилийн дараа Зөвлөлт Холбоот Улс руу довтолно! Хаанаас ийм барим тавим төлөг тавьж байна? Дөчин нэгэн онд дэлхий шал өөр болчихно, Троцкийг өөрийг нь ч, солиотой мэргэ төлгийг нь ч мартчихна. Энэ хүний хорвоод байх тоотой хэдхэн хоног үлдсэн. ТҮҮНИЙ захирамжийг Судоплатов, Эйтингон хоёр биелүүлэхгүй байх гээд үзэг! 

	Хөгшин зөнөг Литвинов бас уран үг урсгаж байна. Хүн ардын өмнө дуугарахгүй хэр нь гэртээ, эхнэрийнхээ өмнө дураараа донгосно, гэхдээ гэрт нь сонсох төхөөрөг байгааг мэднэ, тийм учраас ТҮҮНИЙГ нэг ч удаа нэрлээгүй, зөвхөн Молотовыг шүүмжилнэ. Гэвч ТЭР БЭЭР битүүдээ хэнийг хэлээд байгааг сайн мэднэ. 

	Бичлэгийг шинээр бичээд ТҮҮНИЙ өмнө тавьжээ. 

	“Гитлер ЗСБНХУ-ын баруун хилд яг тулсан байрлал эзэллээ. Зөвлөлт Холбоот Улсын хувьд Баруун фронт бий боллоо... (Ханиаж байна.) Хэлэлцээр ЗСБНХУ-ыг гитлерийн Германтай зарчимгүй хамтын ажиллагаанд татан оруулж байна. Молотов Германтай тогтвортой харилцаа өөрөө тогтоож чадна гэж найдаж байна. Энэ бол осолтой төөрөгдөл!.. (Найтааж байна... Салхи авчихсан юм уу, хаашаа юм, годил чинь?!) Герман бол Оросын мөнхийн дайсан. Гэрээ, хэлэлцээр хоёр дэлхийн хоёрдугаар дайны замыг нээсэн”. 

	Литвиновыг буудан албал зохих сон. Тэр Троцкийгоос юуны ялгаа байна? Гэхдээ түүнд одоохондоо гар хүрч болохгүй. Гитлертэй тогтоосон холбоо бэхжиж байна, тэгэхээр эрт, орой хэзээ боловч еврей нарын тухайд ямар нэг алхам хийхээс өөр үггүй болно. Мэдээж, Зөвлөлт Холбоот Улс өөрийн интернациональч мөн чанараас татгалзахгүй, тийм хөзрөө мань хүн өгөхгүй, дараа нь, эцсийн, шийдвэрлэх мөчид тэр бээр энэ хөзрөө үндсэрхсэн гитлерч ихэмсэг занд сөргүүлэн тавина. Энэ бол алс ирээдүйн хэрэг. Гэхдээ тэр ирээдүй хүрэх замд зарим нэг үзэл суртлын буулт хийхэд, еврей нарыг хазаарлах, энэ ясыг Гитлерт хаяж өгөхөд хүрэхгүй гэхийн газаргүй. Литвинов бусад хашхичуур еврей нарынхаа хамт чухам энэ яс нь болно. Хэрэг гарвал шүүх хурал хийлгэнэ. Тэгсэн цагт, эхнэртэйгээ чалчиж байсан юмыг нь баримт болгож тулгана. 

	Сталин мэдээллийг Берияд өгөхдөө, 

	— Литвиновыг хэлсэн болгоод дээр нь: “Молотовын дипломат үйл ажиллагаа түүний өөрийнх нь мохоо, богино жолоотойн тусгал юм” гэж нэм, тэгээд мэдээллийг Молотовт үзүүлээрэй гэв. 

	Ийм мэдээллүүд нөхөр Молотовын мэдрэлийг жаахан маажиг, тэгэхгүй бол дэндүү амгалан, дэндүү гудиггүй байгаа юм. 

	Берия нөгөө цаасыг Молотовт өгүүлсэн боловч цаадах нь ямар ч хариуц үзүүлсэнгүй. Бахь байдаг амгалан, гудиггүй янзаараа ээлжит ажил явдлаа Сталинд илтгэсээр байж. Тэдгээрийн дотор Берлинд суугаа Зөвлөлтийн элчин сайдын яамны мэдээ байв. Тельманы эхнэр Роза Тельман элчин сайдын яаман дээр ирж, Германы коммунист намын удирдагч, Зөвлөлт Холбоот Улсын үнэнч анд Эрнст Тельманыг фашистын эрүүгийн хорихоос гаргах гэж оролдохыг Москвагаас гуйсан байна. Үүний хамт амь зуух мөнгө цаас байхгүй, өлөн зэлмэн байгаа, гэхдээ өөртөө бус, германы пролетари нарын жолоодогч Тельманд туслахыг гуйж байна, Зөвлөлт Холбоот Улсын тийм хүсэлтийг Герман татгалзаж чадахгүй гэж итгэж байна гэж хэлжээ. 

	Тельманы авгай сул байгаа хэрэг үү? Берлинээр зугаалж, элчин сайдын яамдаар орж явдаг байх нь уу?.. Хүн явуулж л дээ. Яах гэж явуулсан нь тодорхой. Нэгдүгээрт, Гитлер ТҮҮНЭЭС ялгаатай нь, муусайн авгай хүүхдээс айхааргүй хүчтэй хүн гэх маягтай, дайсныхаа гэр бүлийнхнийг залхаан цээрлүүлдэггүй гэдгээ харуулахыг хүсэж байна. Хоёрдугаарт, Гитлер түүний төвч байр суурийг шалгаж байна. ТЭР БЭЭР хэдэн зуун фашизмыг эсэргүүцэгчийг Гитлерт өгч төвч байр сууриа харуулсан. Гэхдээ хариуд нь Тельманыг чөлөөлөхийг гуйх юм бол төвч байр суурь биш, наймаа болно. 

	— Элчнийхэн юу гэж хариу өгсөн юм бол?

	— “Бид яаж ч тусалж чадахгүй” гэж. Тэгсэн чинь авгай: “Тельманы коммунизмын төлөө хийсэн хамаг ажил талаар боллоо гэж үү? Би Герингэд хандаж болох уу? Надад үгүйдээн энэ тухайд зөвлөгөө өгөөч” гэж уйлсан байна. Тэгэхэд нь: “Энэ бол таны хувийн хэрэг” гэж хариулж. 

	— За, тийм байж, зөв хариулсан байна гэж Сталин дүгнэв. 

	ТЭР БЭЭР тийм шалтгаар Гитлертэй хэлэлцээ хийхийг хүсэхгүй. Германд коммунист хөдөлгөөн няц даруулсан, тэгэхээр Тельман цаашид юу болох нь нэгэнт ач холбогдолгүй зүйл. Харин Гитлер дайсныхаа ар гэрийнхнийг залхаан цээрлүүлж байна уу, үгүй юү гэдэг бол ТҮҮНД сонин биш. Аль гучин долоон онд ТЭР БЭЭР улс төрийн товчооны шийдвэрийг биечлэн дуудаж бичүүлээд, гарын үсэг зурсан: “Илчлэгдсэн эх орноосоо урвагчид, баруун-троцкистуудын бүх авгай нарыг хорих газар 5-8 жилээс доошгүй хугацаагаар хорьж байх журмыг хойшид тогтоох”. Мөн яг тэр үед өөрийнхөө үзэл бодлыг томьёолж хэлсэн: “Бид дайсан нэг бүрийг, тэр нь ахмад большевик ч байсан хамаагүй устгана, бид түүний бүх үр удам, гэр бүлийг устгана. Өөрийнхөө үйлдлээр, бас санаа бодлоороо, тийм шүү, санаа бодлоороо, социалист төрийн эв нэгдэлд халдаж байгаа хүн болгоныг хайр найргүй устгах болно”. 

	Харин одоо зуур бол Орост дээр үеийнх нь хилийг эргүүлж авчрах хэрэгтэй. Зөвхөн Финлянд, Бессараби хоёр л үлдээд байна. Финчүүд зөрүүдлээд байна гэж Молотов илтгэв. Финчүүд зөрүүдэлж байна аа?! Балт орчмын улсууд ганц үг ганхийгээгүй, гэтэл эд нар зөрүүдэлж байх юм. Тэд нар чинь, энэ финчүүд чинь хэдүүлээ билээ? Гурав-дөрөвхөн сая... Тийм байж Зөвлөлт Холбоот Улсад буулт хийхийг хүсэхгүй байна уу? Чухамхүү Зөвлөлт засаг тэдэнд тусгаар тогтнол өгснийг мартчихаж. Зөвлөлт засаг өгсөн, зөвлөлт засаг бас өөрөө буцааж авна. Сталин Финляндын засгийн газрын хариуцлагатай төлөөлөгчийг Москвад дуудаж ирүүл гэж Молотовт үүрэг өгөв. 

	Туршлагатай дипломат Паасикиви иржээ. Манай элчин сайдын Хельсинкээс мэдээлснээр бол, Финлянд бараг тэр чигээрээ цугларч, сүлд дуугаа дуулан түүнийг үдэж өгсөн ажээ. Ямар лут мэдрэмжтэй болж таарч байна аа! Гэтэл мань хүн финчүүдийг номой ард түмэн гэж бодож асан шүү. 

	Сталинг Молотовын өрөөнд орж ирэхэд Паасикиви босов. Өндөр янхигар финн. Сталин түүнийг дохиж суулгаад, юун дээр бэрхшээл байгааг тайлбарлаж өгөхийг хэлмэрчээр дамжуулан хүсэв. Уг нь ЗСБНХУ тун сайхан болзол санал болгож байгаа шүү дээ: финчүүд хилээ Ленинградаас холдуулна, оронд нь тэд хавьгүй их газар нутаг Карелиас авна. Юу нь муу байна?

	Хэлмэрч Паасикивийн хариултыг орчуулав. 

	— Ноён Сталин, ийм юм л даа, манай үндсэн хуулийн дагуу нутаг дэвсгэрийн асуудлыг гагцхүү сейм шийднэ. Асуудлыг эергээр шийдэхийн тулд гуравны хоёроос доошгүйн санал хэрэгтэй. Миний болгоомжилж байгаа юм бол... 

	— Та юунаас ч болгоомжлохгүй байж болно хэмээн Сталин үгийг нь бүдүүлгээр тастав. — Та нар гуравны хоёроос илүү санал авна, тэгээд дээр нь бас манай саналыг бодолцоорой. 

	Энэ бол ацан санаагүй заналхийлэлт. Гэвч финчүүдэд нөлөөлсөнгүй. 

	Сталин цэргийн зөвлөл дээр, 

	— Одоо яая гэхэв, тэгвэл их буу ажиллаж эхэлнэ. Анхны буун дуунаар финчүүд хоёр гараа өргөх болно гэж мэдэгдэв. 

	Ворошилов, Тимошенко хоёр аль аль нь түүнтэй санал бүрэн нийлэв. 

	Арван нэгдүгээр сарын 30-нд Зөвлөлт Холбоот Улс Финляндтай дайн хийж эхлэв. 

	Гэтэл финчүүд гараа өргөж бууж өгсөнгүй. Паасикивийг явах өдөр сүлд дуугаа дэмий дуулсан хэрэг биш бололтой. Финляндын жижигхэн ард түмэнтэй хийсэн дайн төлөвлөж байсан шиг ес хоног биш, зуун дөрөв хоног үргэлжлэв. ЗСБНХУ энэ дайнд 76 мянган хүнээ алуулж, 176 мянган хүн нь шартсан, осгосон байна. Тэгэвч бүрэн ялалт байгуулж чадалгүй, гуравдугаар сарын 13-нд дайныг дуусгажээ. Зөвлөлт Холбоот Улс цэргийн сулхан байдлаа бүх дэлхийд илчиллээ. 

	Варя Эрхүүгийн буудал дээрээс Уфа руу, Ленад, өөрөө авагч гэсэн хаягаар цахилгаан явуулав: “Амралт дууссан гэртээ харьж явна”. Ойлгоно гээд цахилгаан дээрээ нэрээ тавьсангүй. Москвад ирэхэд нь Ленагийн хэдэн захиа шуудан дээр байж байв. Ажил олсон, нийтийн байранд орсон, чиний ажил төрөл ямар байна? гэхчлэн ажил хэрэгч товчхон захидлууд. Тэр хоёрын тохирсон ёсоор Ванягийн тухай нэг ч үг алга. Варя тэр даруй цахилгаан явуулав: “Захидлуудыг авсан, бүгд бие сайн, сэтгэл урамтай байна, дэлгэрэнгүйг захиагаар”. Захиандаа амралтаа сайхан өнгөрүүлсэн, амсхийсэн, тэвээрсэн, наранд шарсан, хамаатнууд нь сайн хүлээж авсан гэж бичжээ. Энэ бүхэн Ваняд хамаатайг Лена ойлгоно. 

	Игорь Владимирович түүний Алс Дорнод руу явж ирснийг мэднэ, тухайн үед тасалгаатай вагоны тасалбар олж өгсөн, Варя задгай вагоноор ч хүрчхэлгүй яах вэ хэмээн жаахан харууссан. 

	— Нэг жижигхэн бэлэг барья, битгий дургүйцээрэй гэж Игорь Владимирович хэлээд, — Үгүйдээн жаахан ч болох нь ээ тухтай яваасай гэсэндээ энэ шүү гэжээ. 

	— Одоо хүүхнүүдэд төмөр замын тасалбараар бэлэг барьдаг болсон юм уу?

	Цаадах нь инээж, 

	— Цэцгээр барих ёстой. Гэтэл та цэцгийг буцаасан гэв. 

	Ийнхүү тоглоом наргианы байдалтай тэд тэгэхэд салцгаасан билээ. Буцаж ирэхэд нь тэр бээр баяртай угтсан, элдвийн юм асуугаагүй, зөвхөн, 

	— Таны танилын ажлын талаар би тохирсон. Гэхдээ тийм шаардлага нэгэнт алга болсон гэж ойлгосон гэж хэлжээ. 

	— Яагаад та тэгж ойлгоов?

	— Утасдаагүй. 

	— Түүнийг Москвагаас цөлсөн хэмээн Варя энэ яриаг дуусгахын тулд товчхон өчив. 

	Гэвч яриаг дуусгавар болгож чадсангүй. Игорь Владимирович үгээ цэнэн сонгож байгаад нухацтай гэгч нь, 

	— Варя, би зүгээр л нөхөр ёсоор таныг болгоомжтой байгаарай гэж хэлэх гэсэн юм гэв. 

	— Би юу хийчихсэн болж байна?

	— Та заримдаа өөрийнхөө санааг дэндүү илэн далангүй хэлчих юм. Нэг их цаг үеэ олсон гэмээргүй санааг гэх үү дээ. Үүнийг чинь танд ашиггүйгээр мушгин тайлбарлаж болох талтай. 

	— Таны юун тухай ярьж байгааг би ойлгохгүй байна. 

	Цаадах нь үгээ бас л сүрхий цэгнэн байж ийн өгүүлэв:

	— Таны нэр нэг л эрүүл бус сонирхол татаад байх болсон шиг, зарим нэг хүн таны зан аягийг ажиглаад байх шиг надад санагдах боллоо. Техникийн хэлээр хэлэх юм бол осолтой байдлын түвшин нэмэгдлээ, тэгвэл, болгоомжийн түвшнийг нэмэгдүүлэх хэрэгтэй гэсэн үг. 

	— Тэглээ ч гэсэн, хов хоосон юмнаас болж гэнэт намайг сонирхоод эхлээгүй байлгүй? Таны ингэж болгоомжлоод байгаа чинь Лена Будягинатай холбоотой юу? 

	— Мэдэхгүй. Нэгэн үеэс эхлээд намын хороо таны тухайд, юу гэж хэлмээр юм бэ дээ, хүйтэвтэр ч гэх үү хандах болсныг би мэдэрсэн. Би энэ тухайд андуураагүй л болов уу. 

	— Би өөр газар шилжих хэрэгтэй юм болов уу?

	— Хэрхэвч болохгүй. Өөр газар та бүр өмгөөл хамгаалалгүй болно. Танд миний энд арай тайван, арай осол багатай байх болно, Варя. Бас миний дэргэд гэж хэлээд хоолой нь чичрэх аядав. — Гэхдээ би таныг болгоомжтой байхыг уриалж байна, Варенька, би танаас гуйж байна. 

	Түүний энэ сэрэмжлүүлгийн цаана юу байна вэ? Лав л санаандгүй биш. Өөртөө татах гэсэн арга биш. Игорь Владимирович өөрт нь сэтгэл алдсанаа нуудаггүй, гэхдээ хуурамч аюулаар айлгахгүй. Нэг л юм байна даа. Ажлын газрынх нь эмсийн хов жив юм уу? Эмсийн хов жив биш болж таарлаа. 

	“БХК(б)Н-ын товч түүх” хэвлэгдэж, бүх байгууллага, үйлдвэр, сургууль дээр түүнийг нийтээрээ заавал судлах ажил эхлэв. Долоо хоногт ажлын дараа хоёр цаг. Хүн болгон тэр сурах бичгийг худалдаж авав. 

	Варя ажил дээр нь авчирч рубль хэдээр зарсан тэр номыг бусдын адил худалдаж авав. Метрогоор харьж явахдаа баахан эргүүлж үзвэл, эхлээд мөр алгасаад Ленин гэсэн, дараа нь мөр болгондоо Сталин гэсэн тэр балай юмнаас дотор нь муухайрчээ. Тэр бээр “Товч түүх”-ийг сургууль дээрээ үзэж байгаа гэж ердийнхөө аргыг хэрэглээд эхний хичээлд ирсэнгүй. 

	Гэвч энэ удаа тэр арга нь баарчээ. “Товч түүх”-ийг сургууль дээрээ үзэж байгаа гэсэн албан ёсны магадалгаа авчирч өгөхийг шаардаж. Сургууль нь тэр хичээлийг ажлын газар дээрээ үзэх ёстой, тэр орой нь оюутныг хичээлээс нь чөлөөлдөг гэжээ. “Товч түүх”-ийг иргэдээр судлуулахыг төрийн ийм онцгой ач холбогдолтой ажил болгосон аж. 

	Левочкагийн хэлснээр: “Варя хавханд оржээ”. Рина юм хэлсэнгүй. 

	Яг тэр өдрөө Варяг үйлдвэрчний хорооны дарга Ириада Тихоновна хэмээх ус сувгийн хэлтсийн инженерийн албатай, ам хэлтэй, ажлын хөөцөлдлөгөөтэй, бүдүүн авгай руу дуудав. Инженерийн хувьд авьяас билэг гэхээр юмгүй, тиймийн учир үйлдвэрчний ажлыг идэвхтэй, хичээнгүйлэн хөөцөлдөнө. Гэхдээ хорлонтой биш, боломж гарвал тус болох гэнэ. Чухамхүү тэр л тухайн үедээ Варяг: “Хүн суралцаж байна, залуу нөхөр мэргэшлээ дээшлүүлж байна” гэж өмгөөлж байжээ. 

	— Варя, миний чамд яаж ханддагийг чи мэднэ. Чамайг өсөж яваа залуу мэргэжилтэн гэж бид цөмөөрөө үнэлдэг. Чи “Товч түүх”-ийг сургууль дээрээ үзэж байгаа гэж биднийг хуурсан байна. Тэр чинь худлаа болж таарсан. Варя, чи биднийг айхавтар хөөдлөө гэж Ириада Тихоновна мэдэгдэв. 

	— Хэнийг хөөдсөн гэж?

	— Бүх байгууллага зуун хувийн ирц, оролцоотой байгаа. Манай хамт олон ердөө дөчхөн хүнтэй болохоор тасалсан хүн болгон манай үзүүлэлтийг эрс бууруулж байна. 

	— Тэр үзүүлэлтээс болж би хичээлээ таслах хэрэг үү?

	— Оройн ангийнхныг тэр өдөр хичээлд очихгүй байхыг зөвшөөрсөн. 

	— Би намын гишүүн биш, намын түүх судалж байх албагүй. 

	Ириада Тихоновна мэл гайхчхав: ямар муухай шазруун зан бэ! Намын түүхийг судлах албагүй гэнэ! 

	— Нөхөр Иванова! хэмээн Ириада авгайн дуу албархаад явчхав. — Та захиргааны тушаалыг уншсан уу, бүх ажилтанд зарласан, тэр тушаал самбар дээр өлгөөтэй байгаа. 

	— Санахгүй байна, самбар дээр өлгөөтэй юм алийг тэр гэхэв. 

	— Би танд сануулъя: “Бүх ажилтан БХК(б)Н-ын товч түүх”-ийг судлах хичээлд суух үүрэгтэй” гэж байгаа. Та тушаал зөрчсөн байна. 

	— Магадгүй. Тэгвэл донгодуулах нь. 

	— Намын гишүүн биш хүн манай намын түүхийг судлах ёсгүй гэсэн таны мэдэгдэл бол коммунистууд, нам бусчуудыг эсрэгцүүлэн тавьж байгаа хэрэг. 

	— Тийм үү? хэмээн Варя гайхав. 

	— Тэгэхгүй яах юм! Манай оронд коммунистууд болон нам бусчуудын эвсэл байгаа, та тэр эвслийг хагалан бутлахыг хичээж байна. 

	— Тийм хүчирхэг эвслийг би хагалан буталж чадах уу?!

	— Иванова! Намайг тэнэг юм гэж бүү бод! Би таныг өмөөрдөг байсан, одоо харамсаж байна. Чамд олон юм бий шүү, Иванова, маш олон юм. Та сургуулиараа халхавч хийж, биднийг аль хэзээнээс мэхэлж байгаа. Та нэг ч жагсаалд оролцож байгаагүй, бүх хурал цуглаанаас дайжиж байсан. Бүх ажилтан нар сарынхаа цалингаар, би бол, жишээ нь хоёр сарынхаараа зээллэгийн сугалаа захиалж байхад та гуравхан долоо хоногийнхоор захиалсан. 

	— Та бол надаас баян гэж Варя зөрөв. — Би бол жирийн техникч, та бол ахлах инженер, бас нөхөр чинь тань шиг, нэг газар ахлах инженер. 

	Ириада Тихоновнагийн хацар минчийгээд, нүд нь онийгоод ирлээ. Тэгээд шазуур зуун, 

	— Тийм, миний нөхөр инженер, харин таных бол луйвар хийсэн, социалист өмч шамшигдуулсан хэргээр ял авсан гэв. 

	— Наадах чинь худлаа. Надад нөхөр байхгүй, байгаа ч үгүй. Харин миний хэнтэй унтах нь хэнд ч падгүй явдал. Би таны хэнтэй унтдаг, хэн нэгэн тантай унтдаг эсэхийг би сонирхохгүй. 

	Ириада Тихоновна Варягийн өөдөөс дуугүй харснаа, амьсгаадан ярьж алдав:

	— Өнөөдрийн энэ яриа танд хатуухан эргэж бууна даа, Иванова, яллагдсан нөхөр, намаас хөөгдсөн эгч, таны захидлаар харилцдаг цөлөгдсөн троцкист энэ тэр гээд олон юмыг чинь эргэн санацгаах болно. Бид таны бүх юмыг мэднэ. Хуу илчилнэ дээ. Бид танаас хүчтэй, үүнийг мэдэж ав. 

	— Би таны занасныг тогтоож авна, та ингэснийхээ төлөө хариуцлага гарцаагүй хүлээнэ. 

	Варя босож, тэдний өрөөнөөс гарав. Ириадын занасныг тогтоож авна гэж яагаад амласан, яагаад тэгсний төлөө хариуцлага хүлээнэ гэж сүрдүүлснээ Варя өөрөө мэдэхгүй байж. Энэ муухай өрөөнөөс доромжлуулж гарахгүй, сүүлчийн үгийг өөрөө хэлэх ёстой гэж бодсоных юм болов уу. 

	Гэхдээ эд нар хаанаас энэ бүхнийг цуглуулдаг байна аа? Удаан цуглуулсан бололтой, Игорь Владимировичийн битүү дохио санаандгүй зүйл биш юм байна. Ашгүй Ленагийн тухай юу ч мэдэхгүй юм шиг байна, яамай даа, ээ Бурхан минь. 

	Улс төрийн хэрэг наачхаагүй дээр нь эндээс гарах хэрэгтэй, гарна чиг, тэгээд өөрийг нь мартана. Харин зохион бүтээгч-техникчид хаа сайгүй хэрэгтэй. Игорь Владимирович өөрт нь сайн тодорхойлолт хийгээд өгнө. 

	Игорь Владимирович түүний өргөдлийг уншлаа. Товчхон өргөдөл: “Өөрийн хүсэлтээр чөлөөлөхийг хүсье”. Уншчихаад ширээн тавьж, 

	— Энэ чинь маргааш болтол тэсэж болох асуудал уу? гэж асуув. 

	— Маргааш юу өөрчлөгдөх билээ?

	— Та өнөө орой завтай юу?

	— Сургууль руугаа очно. 

	— Сургууль руу явахаа больчих. Би тантай ярилцмаар байна. Энэ бол маш чухал. “Националь” кафед жаахан сууцгаая. Тэгэхэд бидний танилцсан газрыг санаж байна уу?

	Тэр хоёр “Националь” кафед цонхны дэргэдэх жижгэвтэр ширээний ард суулаа. Дөрвөн жилийн өмнө тэд энд, гэхдээ хоёрдугаар давхарт, ресторанд сууж байсан билээ. Вика швед Эриктэй, хөөрхөн Ноэми японтой, Нина Шереметева италитай байцгаасан. Вика Парист байгаа, Ноэми нэрт зохиолчтой суусан, Нина Шереметева бараг л хаан ч бил үү, хунтайж ч бил үү, нэг эрхэмтэй суусан, Варя энэ бүхнийг Левочка, Рина хоёрын ярьснаас мэднэ. Энэ бүхэн аль хэзээ болсон, зуун жил өнгөрсөн юм шиг, Варя тэр амьдралыг ерөөсөө санагалздаггүй, харин ч дургүй нь хүрдэг. Ганц аятайхан дурсамж нь Игорь Владимировичтой уулзсан явдал, тэр өөрт нь таалагдсан, дараа нь энэ нь мань эрийн хувьд хайр дурлал болж хувирсан, хэдийгээр өрөөсгөл ч гэсэн тэвчээртэй, мятаршгүй хайр. Хэрэв тэр үед Варя түүний хайрыг хайраар хариулсан бол амьдрал нь өөр голдирлоор явж, Костятай заваарсан нөгөө булай явдал болохгүй байсан. Нээрэн, бас Саша ч байхгүй байх байсан, гэхдээ Саша тэртэй тэргүй алга, бий болох ч үгүй... Амьдралаар баярлан гайхах сэтгэл, цэнгэж өгмөөр, гоё сайхан ертөнцөд жаргах горьдлого энэ тэр үгүйрэн арилжээ. Тэр бээр энэ ертөнц нь шударга бус, хатуу ширүүн, хайр найргүй гэдгийг одоо мэднэ. 

	Игорь Владимирович өөртөө дарс, Варяд чөмөгт боовтой кофе захив. Варя ажил дээрээ юм идчихсэн гээд хоолноос татгалзсан аж. Игорь Владимирович “Товч түүх”-тэй холбоотой явдалд санаа нь зовж, сэтгэл зовнингуй буйг Варяд мэдрээд байв. Дайчин эр биш юм. Гэхдээ одоо дайчин эр хэн байна? Энэ бол журамтай хүн, манай нөхцөлд их юм, одоо маш ховордсон чанар. 

	Зөөгч захиалгыг нь авчирч өгөөд холдоход, Игорь Владимирович хажуугийн ширээнийхэнд дуулгахгүй санаатай, Варя руу хазайсхийгээд, 

	— Варенька, бид чухал юм ярих ёстой, миний амьдралын хамгийн чухал яриа гэж өгүүлэв. 

	Тэр бээр хундагатай дарснаасаа балгаснаа, тамхиа асааж, үнсний сав руу удаан харж байгаад чүдэнзээ унтраав. 

	— Тийм учраас Варя, миний хэлэх юманд буурьтай хандахыг хүсье. Бас бүрэн итгэхийг хүсье. Намайг найдвартай андаа гэж үзэхийг би хүсэж байна. 

	— Таныг би хэзээ ч найдвартай андаа гэж үзэж ирсэн. Би ч бас таны үнэнч найз гэж Варя түүний догдлон бүхийд сэтгэл хөдлөн хариулав. 

	— Маш сайн байна. За тэгэхээр, та ажлаас гарах тухай өргөдөл өгсөн, таныг тойрсон булай явдлыг тийм байдлаар зогсооно гэж найдаж байна. Та ингэснээр ямар ч үр дүнд хүрэхгүй гэдгээ маш сайн ухаарах ёстой, Варя. Тэд нар таныг хаа л бол хаанаас олно, тэд аль хэзээнээс нааш таныг ажиглаж байгаа. Бид бүгдээрээ данстай. Ажилтан болгонд хувийн хэрэг байгаа, түүн дотор нь төрөл төрөгсөд, танил тал хүмүүс, алба ажил, тодорхойлолт, бүх “матаас” гээд бүгд бий. “Товч түүх”-ээр та тэдэнд цогоо үлээж эхлэх шалтаг өгсөн. Ириада Тихоновна улаан галзуу байна лээ, би түүнтэй ярьсан, та түүнийг хувь хүнийх нь хувьд дайрсан бололтой юм. 

	Варя дал мөрөө хавчив. 

	— Эмсийн л яриа болсон, тэр намайг доромжилсон, би хариуг нь өгсөн. Гойд юм юу байна?

	— Ойлгомжтой. Гэхдээ тэр чинь бүх юманд улс төрийн аяс оруулаад байна: “Нам бусчууд намын түүхийг судлах албагүй, коммунистууд л үздэг юм байгаа биз” (та түүнд тэгж хэлсэн мэт), эгч чинь намаас хөөгдсөнийг та нуусан, та цөлөгдсөн троцкисттой захидлаар харилцдаг, цаашид ч харилцана гэнэ. 

	— Би тэгж хэлээгүй. 

	— Тэр чинь юу ч хамаагүй зохиож чадна. Түүний зөөлөн сэтгэл чинь зөвхөн өнгөнийх: тийм байвал үйлдвэрчний хороонд тэсээд байх боломж илүү, тэгж байж “хамт олны дотор нэр хүндтэй байгаа”, уг чанартаа бол яг өөр шигээ амьтдын нэгэн адил хорон санаатан. Манай нийгэмд хэнд ч болдоггүй зүйлийг та болгож байснаа өөрөө хүлээн зөвшөөрөх хэрэгтэй. Тэр Ириада Тихоновна чинь гэхэд л таны эсрэг хэргийг маш амархан зохиочихно. Та тэдний өмнө хүч мөхөстөнө. Та хамаг юмаа хаяад эгч рүүгээ яваад өгч болно, гэхдээ дуудлага ирүүлэх, үнэмлэх авах энэ тэрд бишгүй цаг зарна, таныг амжина гэдэгт би итгэхгүй байна. Гэтэл амжлаа гэхэд тэнд таныг юу хүлээж байх вэ? Ажил уу? Биеийн байцаал бөглөх ёстой болно, тэд нар сүүлчийн ажиллаж байсан газраас чинь, өөрөөр хэлбэл, манай Моспроектоос асууна, бүгд илэрнэ, тодорхой болно, тэгээд тэд нарын гар танд хүрнэ. Өөр юу үлдэж байна? Ямар нэг дэслэгчтэй суугаад, овгоо өөрчилж, биеийн байцаал бөглөхгүйн тулд гэрийн эзэгтэй болж болох. 

	Варя толгой сэгсрэв. Нинка Москвагаас ямар ч асуулгагүйгээр сургуулийн ажилд орсон. Алс Дорнод өөр шалтгаанаар болохгүй: тэнд бяцхан Ваня байгаа, өөрийг нь умард руу дайчлагдсан гэдэг тайлбар бодож олсон, тийм учраас өөрөө тэнд харагдах ёсгүй. 

	Игорь Владимирович толгой сэгсэрснийг өөрийнхөөрөө тайлбарлав. 

	— Тийм л дээ. Би ингэж бодож байна: тийм амьдрал таных гэж үү? Үл мэдэгдэх ирээдүйн нөхөр чинь хэн болж таарах бол?

	Тэр бээр дуугай болж, хундаганыхаа шилбийг нарийнхан хуруугаараа илэх зуур бодолхийлэв. 

	— Та өөр хүнд хайртай, түүнийгээ хүлээж байгаа гэж хэзээ нэгтээ хэлж байсан. Танд итгэхгүй байх үндэс надад байхгүй. Гэхдээ тэр хүн чинь хаана байна?! Та тэгэхэд: “Тэр хүн нэг жилийн дараа буцаж ирнэ” гэж хэлсэн. Одоо гурван жил өнгөрчхөөд байна. Хэрэв тэр чинь байгаа бол, таны аминд орж, өөр лүүгээ аваачиж, аюулгүй болгох чадвартай юу? Хэрэв чадах бол таны баримт бичгийг бүрдүүлж өг гэж би тушаая, тэгээд тэр хүн рүүгээ нэн даруй яв. Гэтэл, Варя, хэрэв ийм юм ерөөсөө байхгүй бол, хэрэв та энэ бүхнийг надад эелдгээр татгалзахын тулд хэлсэн бол танд ердөө ганцхан гарц байна гээд түр азнаснаа, Варягийн нүд рүү харж байгаад, — Надтай суух гарц гэж эрсхэн хэлэв. 

	Варя дуугарсангүй. Игорь Владимировичийг: “... бид чухал юм ярих ёстой, миний амьдралын хамгийн чухал яриа” гэж хэлэхэд л өөрт нь суух санал тавих нь гэдгийг Варя ойлгосон ажээ. 

	Энэ яагаад “тийм” гэж хэлж чадахгүй байна? Уг нь Игорь Владимировичид их сайн, түүнд итгэдэг, түүнийг үнэлдэг, гэтэл нэг юм саад болоод, тээглээд байна. Саша юу? Биш, Сашаг горьдох юмгүй болсон, энэ бол тодорхой. Тэглээ ч гэсэн Саша, хувь заяанд нь орж ирж чадаагүй Саша бол өдий хүртэл амьдралынх нь нэг хэсэг болж яваа, харин энэ ялдамхан Игорь Владимирович, энэ сайн хүн бол тэр амьдралынх нь гадна мэт байгаа. Өөрөө түүнд сэтгэлгүй. Тийм учраас “тийм” гэж хэлэх эрхгүй. 

	Игорь Владимировичийн дуу түүнийг бодлоос нь салгав. 

	— Шууд шийдэхэд хэцүү байгааг би ойлгож байна. Гэхдээ танд эргэцүүлэх зүйл нэммээр байна. Юуны өмнө практик тал нь. Хэрэв та миний саналыг хүлээн авч байгаа бол хоёулаа яг маргааш бүртгүүлье. 

	— Шууд бүртгүүлж болдог юм уу?

	— Биднийг бол бүртгэнэ. Тэгээд та бас маргаашдаа ажлаасаа гарна. Нэг, хоёр сарын дараа, манай бүх юм намжисхийхээр, би таныг өөр газар ажилд оруулъя, мэдээж, таныг хүсвэл шүү дээ, би шинэ жилийн дараа тийшээ шилжих юм. Би шинэ том төсөл эхэлж байгаа. Эсвэл, та өдрийн ангид шилж, энэ бол арай дээр гэхээр хувилбар, тэгвэл оройн цагаар завтай байх болно, ажил гэдгээс чинь гадна театр, концерт, үзэсгэлэн энэ тэр гээд таны одоо хэрэг дээрээ үзэж чадахгүй байгаа юмнууд бий шүү дээ. Гэхдээ үүнийг бол та өөрөө л шийднэ. Манай ажил дээр болох явдлыг би ингэж төсөөлж байна. Та миний авгай, манайд ажиллахаа больсон. Таны эсрэг элдэв яриа дэгдээх үү? Тэгвэл тэр нь миний эсрэг дэгдээж байгаа хэрэг болно. 

	— Гэхдээ таны эгч биш, минийх намаас хөөгдсөн шүү дээ. 

	— Энэ чинь тодорхой утгаар миний ч намтрын нэг баримт болно. Гэхдээ тэд миний эсрэг юм хийхгүй, тэд бол миний ямар түвшинд заргалдаж чадахыг мэдэх хэмжээний ухаантай. Тийм учраас энэ талаасаа бол юмны учир олдоно. Гэхдээ, Варя, бас өөр нэг тал байна. 

	Тэр бээр дарсаа дуустал ууж, дахин тамхиа нэрээд, чүдэнзээ дуустал шатааж үнсний сав руу хаяв. 

	— Аргагүй байдлыг чинь далимдуулж байна гэж бодох вий л гэж би хамгаас илүү айж байлаа, Варя минь. Тиймгүй шүү. Та надаас дандаа зай барьдаг, би үүнд чинь дасчихсан, цаашид ч тэвчээд л байх байсан байх. Гэхдээ би таныг баллахыг хэрхэвч зөвшөөрч чадахгүй. Таныг хувь хүний чинь хувьд зөвхөн өндөр үнэлдэгтээ тэгж байгаа юм биш, танд хайртайдаа тэгж байгаа юм. Та эрэлхэг зоригтой хүн учраас бусдын төлөө гэхээрээ аюулыг тоомсорлохгүй юм. Гэхдээ бүх юм таны бодож байгаагаас хавьгүй ноцтой, үүнд үнэмшиж мэдэж авах хэрэгтэй. Миний санал бүх асуудлыг шийдэж байгаа юм, та надтай байхад аюул осолгүй болно. За одоо хэлэх гэсэн гол юмаа хэлье. Би танд хуурамч гэрлэлт санал болгож байгаа юм биш, тэгэх юм бол надад ч, танд ч өөрсдийгөө доромжилсон явдал болно. Би таныг надад хайр сэтгэлтэй болох болов уу гэж найдсандаа танд хайр сэтгэлээ, үнэнч явах сэтгэлээ санал болгож байна. Тэгэхээр та хайранд хайраар хариу өгөх хүсэл байж гэмээ нь л миний саналыг хүлээн авч болох юм. Та өөрөө хэзээ ч наймаалцахгүй, тэгнэ гэхэд та дэндүү журамтай хүн, харин энэ асуудал бол тов тодорхой байх ёстой. Та миний саналыг хүлээн авах юм бол та миний авгай, би таны нөхөр болно, Бурханы авралаар, та бид хоёр хайрлаж явах үр хүүхэдтэй болно, за тэгээд бид бас дундын ажил үйлстэй болно. Цагийг эзэгнэдэг юм гэж байна, Варя, тэр бол та бидний бүтээж байгаа зүйл. Энэ маань биднийг хүний зовлон, гунигаас ангижруулахгүй, гэхдээ энэ нь өөрсдийнхөө ажлаар, өөрсдийнхөө урлагаар хүн ардад жаахан ч гэсэн баяр, тайтгарал өгөх боломжийг бидэнд олгож байгаа. Та их авьяастай, энэ замд чинь таныг сайхан ирээдүй хүлээж байгаа. Адлуулсан, шоовдор хүмүүст таны үзүүлж байгаа тусламж урлагийн бүх бүтээлээс дээгүүр гэж та одоо бодож байгааг би мэдэж байна. Тэр тухайд тантай санал нэг байна. Гэтэл таны хүрч чадах тэр өндөрлөгөөс бол та энэ тусламж, энэ өрөвч сэтгэлийн өгөөжөө хавьгүй өргөн цар далайцтай үзүүлж чадна. 

	Мань хүн гэдийн сандлын түшлэг налж, гунигтай инээмсэглэн түүн рүү харав. 

	— Пфү... Ийм урт үг хэзээ ч хэлж явсангүй, таныг зүдрээчихлээ. Одоо, Варя, таны ээлж. 

	Варя хариуд нь бас инээмсэглэн, 

	— Та өнөөдөр ажил дээр байхад надаас: “Энэ чинь маргааш болтол тэсэж болох асуудал уу?” гэж асуусан. Одоо би энэ асуултыг танд шилжүүлж байна. 

	— За яах вэ, маргааш гэж байгаа бол маргааш л болог. 

	Тэр хоёр Горькийн гудамж руу гарцгаав. Варя, 

	— Намайг үдэх хэрэггүй, би метрогоор гурван буудал яваад л харьчихна гэв. 

	— За тийм байж хэмээн Игорь Владимрович санал нийлэв. — Тэгвэл маргааш хүртэл баяртай. Бодож үз. Гэхдээ, Варя, та юу гэж ч шийдлээ гэсэн, таны хувь заяа яаж ч эргэлээ гэсэн, би таны хойноос хаашаа ч хамаагүй явахад бэлэн гэдгийг мэдэж байгаарай. 

	Варя гэр лүүгээ явган явав. Метронд чихэлдэх дур байсангүй. 

	Түүний байдал ноцтой буй. Цуглаан зохион байгуулаад л, “дайсны элементийг” хамт олноос цэвэрлэхийг шаардана, дараа нь хамгаалахынхан залгаад ирнэ. Зохиомж тодорхой. 

	Игорь Владимировичтой сууна гэдэг бол аврагдах цорын ганц боломж. Энэ боломжийг ашиглах эрх түүнд бий юү? Хэргийн учир Сашад байгаа юм биш, Сашагийн хувьд мань хүн байхгүйтэй адил, ийм байдалтай эвлэрэх цаг аль хэдийн болсон. Гэтэл Игорь Владимировичид хайргүй гэж өөртөө олон удаа итгүүлж ирсэн. Түүнд дургүй нь хүрдэггүй, харин ч аятайхан байдаг, тэгсэн хэр нь танилцсан анхныхаа өдрөөс л түүнийг нөхрөө гэж төсөөлж нэг л чадахгүй яваа. Тэгэхэд жаахан охин байсан болохоор түүнд хөгшин юм шиг санагдсан байж магадгүй. Гэтэл мань хүн Костягаас ахгүй шүү дээ. Костя тэгэхэд хараат бус байдлын гэгээнд тодорч байсан бол Игорь Владимирович хараат байдалд байсан. Костя оршин бүхий дэг журмыг, өөрийнх нь тэр үеийн ойлголтоор, хүлээн авахгүй байсан бол Игорь Владимирович хүлээн авч байсан. Энэ бол тэнэг харьцуулалт. Костя бол биллиардчин, панзчин, мөрийчин, эрүүгийн ертөнцийн хуулиас хамаарна, түүнд нь төрийн хууль бус ёсноос дээр юм юу ч байхгүй. Тэр хоёр хамт амьдарч чадах эсэхийг өөрөө маш сайн төсөөлөх ёстой. Түүгээр бахархаж явах уу, эсвэл ичиж явах уу? Авьяастайнх нь хувьд, гарамгай хүнийх нь хувьд бахархах болно. Гэтэл өнөөгийн авьяастнууд хэнд, юунд үйлчилж байна вэ? Нөгөө л сахалтай хоншоорын төлөө. Тэр чинь нэмэрт нь Игорь Владимировичийг ивээж байгаа. Тэгэхээр юугаар бахархах болж байна? Үзэсгэлэнгээр нь, шагналаар нь, магтаалын өгүүллүүдээр нь, элдэв баяр хүргэлт энэ тэр бээр нь үү? Хэчнээн хүний адаг, өчүүхэн амьтдыг тэгж хөхиүлж байгаа билээ дээ! 

	Түүний төлөөнөөс өөрт нь ичгүүртэй байх уу? Өнгөрсөн бүхий л хугацаанд, үйлдвэрчний хурал дээр өөрийнх нь тодорхойлолтыг хачин албаны хэлээр ярихад л ганц удаа гонсойсон. Бас нэг удаа Костягийн янхан хүүхнийг ресторанаас өөрөө шууд хөөж явуулахын оронд цагдаад өгнө гэж дүрэмдэхэд нь хулчгар амьтан гэж бодсон тал бий. 

	Дэмий тэгж бодож, шударга бус юм болж. Түүний төлөөнөөс ичих явдал гарахгүй нь. Тэр алба хашиж байгаа нь үнэн, гэтэл өөрөө ч бас хашиж байгаа. Москваг шинэчлэн байгуулах төсөл бол агуу их сталинч эринийг олон зуунд илтгэн харуулж байх ёстой, мань хүн уг төслийн зохиогч. Өөрөө бол жирийн техникч, гэхдээ бүхний адил бас л алба хашиж байгаа. Амьдрах хэрэгтэй, идэж уух хэрэгтэй, бас, юу гэж ч ярьдаг байлаа гэсэн, хот суурин босгож байгуулах ёстой. Тэгвэл Игорь Владимирович долигонох буюу бузар аргаар энэ байр сууриндаа хүрээгүй. Адлуулсан, шоовдор хүмүүсийг дотроо өрөвдөнө, Лена Будягинад ажил олж өгөх гэж хөөцөлдсөн, Ваняг авч явахад тусалсан. 

	Тэр хоёр нэг удаа Волхонкоор, Зөвлөлүүдийн ордон барьж байсан талбайн хажуугаар явж байсныг Варя санав. Тэгэхэд Варя, түүнээс яагаад ордны төслийн уралдаанд оролцоогүйг нь асуусан, түүний оролцоогүйг тэгэхэд хэн хүнгүй гайхаж байсан юм. 

	Мань хүн инээд алдаад, 

	— Зөвлөлүүдийн ордон босно гэхээс хэн хамгийн их айж байсныг мэдэх үү? Хэзээ ч таахгүй гэж толгойгоороо дэнчин тавья гэсэн. 

	Варя хэдэн нэр хэлсэн боловч таагаагүй. Тэгсэн чинь Гитлер юм байж! Москва энэ аварга ордныг сүндэрлүүлчих юм бол Берлинийг тоосгүй хаяна, ингэхийг фюрер хүсэхгүй буй. 

	— Та Гитлерийн сэтгэлд юм хийхийг хүсээгүй болж таарч байна уу?

	— Тэгж таарч байна. 

	— Үнэнхээсээ бол?

	— Үнэнхээсээ юү?.. Нураасан Авралын эзэн Христийн сүмийн байран дээр Ордныг барьж байгаа. Шашин, сүм дуганд ер нь, тухайлаад энэ сүмд янз янзаар хандаж болно. Тэр сүмийг Наполеоныг бут цохисон ялалтад зориулж, Орос даяараас зоос зоосоор нь мөнгө цуглуулж байж, ард түмний хөрөнгөөр барьсан юм. Түүнийг нураах ажилд би яаж оролцох сон билээ. 

	Игорь Владимировичтой амьдарвал, энэ оронд амьдрал ямар дайтай нэр төртэй байж болох вэ, тэр дайны нэр төртэй амьдрал болно, тэр бол тийм. 

	Хэдий тийм чиг... Түүнийг дахиад, хоёр дахь удаагаа гэрлэснийг мэдээд Саша юу гэж бодох вэ? Эхний удаа — азтай мөрийчинтэй, хоёр дахь удаагаа — өөдлөн дэвшиж яваа уран барилгачинтай гэж бодох уу? Муу л юм бодно. Мань хүнийг улс орноор хөөгдөн, орох оронгүй, байх суух газаргүй тэнүүчилж явахад, өөрөө сайхан байранд сууж, гоё концерт энэ тэр үзэж явах нь. Сашаг горьдсоны гарз, гэхдээ тэр бээр түүний нүдэнд баян харчуул хайж явдаг, хямдхан амьтан болж үлдэхийг хүсэхгүй байна. 

	Саша яагаад түүнтэй уулзахыг хүсээгүй юм бол?! Калининд очоод, галт тэрэгний буудал дээр хамт суузнаад, ярьцгааж болох л байсан, тэгсэн бол мань хүн бүх юмны учрыг ойлгох байсан, тэгсэн бол хамаг юм өөрөөр эргэх байсан. Харин одоо бол Саша дахин сэтгэл гонсойсноо, бас нэг урвалтыг түүний нэртэй холбох болно. Бас юуг ч өөрчлөхийн аргагүй. 

	Сашатай юу ч бүтсэнгүй, бүтэх ч үгүй, хий мөрөөдөж одоо бол оо. Нөхцөл байдал хүнтэй суухаас өөр аргагүй болгож байна. Игорь Владимировичоос сайн хань олно гэж байхгүй, өөр тийм ухаантай, журамтай, хайртай, санаа тавьдаг хүн таарахгүй. Тэгэхээр хойш тавихын хэрэггүй, тэр ч яаруулж байна, мань хүн маргааш юм уу, нөгөөдөр тэднийд, Горькийн гудамж руу нүүж очно. Тэгээд цаашаа... Цааш нь олон юм санаа зовоож байна. Түүнийг яаж “чи” гэдэг болох вэ? Түүнтэй “та” гээд яриад сурчихсан, бас хос нэрээр нь нэрлээд дасчихсан. Яаж үнсэлдэж, яаж оронд орох вэ? Өөрийнхөө дотор ямар нэг эргэлт хийх ёстой болно. За яах вэ, энэ бүхэн хожим болно. Одоо бол Сашагийн тухайд бүрмөсөн тодорхой болгох нь чухал. Түүний дахиад хүнтэй суусныг Саша дуулах нь мэдээж. Тэгвэл Софья Александровна л, миний түүнийг хүлээсэн шиг, намайг тэр хүн дөрвөн жил хүлээснийг Сашад хэлэг. Тэгээд хүлээж цөхөөд, намайг хувь заяагаа өөрөө шийдэх эрхтэй гэж үзсэн гэж хэлэг. 

	Игорь Владимировичид зөвшөөрч байгаагаа хэлнэ, гэхдээ эхлээд бүх юмаа түүнд ярина. Костягийн тухай ч, Сашагийн тухай ч. Харин энэ бүхэн бол өнгөрсөн үе, ирээдүй рүү бол тэр бээр Игорь Владимировичтой орно, тэгээд түүний сайн, чин үнэнч, бас, мэдээж, араар нь тавьдаггүй хань нь байна гэж найдаж байна. 

	Варя байрныхаа талбайгаас Софья Александровнагийн цонх руу харвал гэрэлтэй байв. Унтаагүй байх нь. Варя тэдний рүү өгсөв. 

	Дасмал гудаа, танил байр. Михаил Юрьевичийн өрөөнд шинэ суугчид орсон, Костя тэр хоёрын нэгэнтээ хөлсөлж асан Сашагийн өрөөд нэг танихгүй хүүхэн сууж байгаа. Варяг хэн юм бэ гэж асуухад, Софья Александровна: “Манай нөхрийн танил” гэсхийн зувчуулж хариулсан. Павел Николаевичийн шинэ гэр бүлийнхний хүн биз, гэвч Варя энэ талаар шалгаагүй. 

	Олон юм өөрчлөгджээ. Тэглээ ч гэсэн Варя Софья Александровна руу ороод, энэ өрөөтэй өөрийнх нь хэчнээн ч явдал холбоотой юм бэ дээ гэж гуниглан бодов: Сашаг эргэх юм эмхэлж, түүний захидлыг уншиж, хариу захианд нь үг дайж, явуулах илгээмжийг нааж энэ тэр гээд, юу эс билээ. Одоо энэ байр түүний хоёр дахь гэр байхаа болино, мэдээж, тэр бээр Софья Александровнаг орхихгүй, гэхдээ хуучин шигээ ойрхон ойрхон ирээд байх нь юу л бол. Тэгэхээр Михаил Юрьевичийн бэлэглэсэн ном л ердөө энэ байрны дурсгал болж үлдэх нь. 

	Варягийн ярьсан юмнаас Софья Александровна бүр сандарчхав. 

	— Энэ чинь муугаар төгсөж мэднэ. Одоохондоо Мичуринск руу, эгч авгай дээрээ оч, тэгж байтал байдал мэдэгдэнэ. 

	Тэгж хэлэхээр нь Варя, Игорь Владимирович суух санал тавьсан тухай хэлэв. 

	— Юун сайн юм бэ, чи чинь түүнийг магтаад байсан биз дээ хэмээн Софья Александровна сэргээд ирэв. 

	— Тийм шүү, тэр бол журамтай хүн. Тэр ч байтугай, мань хүн шаардаад байхад нь намд элсэхгүй байгаа. Зураг-төслийн газрын дарга мөртөө нам бус. Тийм хүн өдрийн од шиг цөөхөн. 

	— Тэр хүн чамайг хамгаалахад бэлэн байгаа нь л миний хувьд хамгийн гол зүйл. Мэдээж, одоо тэр байтугай толгой хийсэж байгаа, гэхдээ түүний эргэцүүлж ярьсан юм надад их учир зүйтэй санагдаад байна, чи түүний хажууд аюулгүй байх нь. Варенька минь суу, өөрийгөө аварч үз. Бас амьдрахад ч чамд арай амар болно. 

	Варя дуугай байв. Софья Александровна гарыг атгаад, нүд рүү нь харав. 

	— Чи юунд сэтгэл зовоод байна? Надад хэл л дээ. Сашад уу?

	Варя дуугарахгүй байгаа нь түүний таамгийг нотолж буй хэрэг. 

	— Варенька, хонгор минь... Би Сашад Костягийн тухай ярьж, мэдээж, алдаа хийсэн. Чи өөрөө хэлсэн бол дээр байх байж. Гэхдээ, Варюша, ингэлээ гээд юу ч өөрчлөгдөхгүй л дээ. Саша хагас жил Калининд суусан, одоо Уфад байгаа, надад томилолтоор яваа гэсэн, гэхдээ Калинин тусгай дэглэмтэй болоод арга буюу явсныг нь би мэдсэн. Уфаг маргааш ч тусгай дэглэмтэй болгочхож мэднэ, тэгвэл дахиад л тэнүүчилнэ, аягүй бол, цөллөг, хорих газар... Ямар ч гэгээ алга. Саша хар данстай, арга барагдсан хүн, тэрүүн шиг хүнийг ангуучилна. Өөрийнх нь амьдрал эрэмдэг болсон шиг, чиний амьдралыг эрэмдэглэх эрх түүнд байх уу? Хэрэв Саша чиний одоогийн байдлыг олж мэдэх юм бол хормын зуур ч бодолгүй: “Бушуухан суу, тэр тусмаа журамтай хүнтэй ханилах гэж байгаа юм бол” гэж л хэлнэ. Чамд ингэж хэлэхдээ миний гол харлаж байна, чи бол Сашад ёстой сайхан эхнэр байх байсныг би мэднэ, гэхдээ Сашагийн бүх юм нурсан бол, үгүйдээн чиний юм сайн сайхан байг. 

	Варя дуугүй азнаснаа, 

	— Сашагийн тухайд таны зөв байж магадгүй. Тэр үнэхээр элдэв хүлээсгүй байх ёстой байх. Гэхдээ би хэзээ ч түүнд дараа болохгүй гэж бодох юм. Игорь Владимирович бол үнэндээ сайн хүн. Гэхдээ би түүнд хайртай гэдэгтээ итгэхгүй байна. 

	— Варенька, хонгор минь, чи хайр сэтгэлээр суухыг хамгийн сайн гэрлэлт гэж үзэж байгаа юм уу? Чи төөрөлдөж байна... Хайр сэтгэл, бүр хамгийн чин зүрхний амраг хайр ч гэр бүлийн аз жаргалтай амьдралын баталгаа хараахан биш. Би өөрийнхөө нөхөрт, Сашагийн эцэгт ёстой сэтгэл алдсан байсан юм. Манай гэр бүлийнхэн түүнийг дөргүй юм шиг зүтгэдэг, эрс тэс, хүлээцгүй зантай гээд намайг суухад дургүй байсан ч, би тэр занг нь биеэ даасных, нэр төрөө боддогийнх гэж үзсэн. Би хайрандаа сохорчихгүй юү, тэр маань ёстой гоё залуу байсан юм, Варенька. Тэгээд амьдралаа үрчихдэг байгаа. Тэр хүн хувиа хичээсэн, хатуу сэтгэлтэй, амиа хоохойлогч байж таарсан. Хайр сэтгэлээр гэрлэнэ гэдэг чинь энэ дээ! Амьдралаа гагцхүү хүн шиг хүнтэй холбох хэрэгтэй! Жинхэнэ хүнтэй. Игорь Владимирович чамайг дөрвөн жил хүлээж байна гэдэг чинь хайртай гэсэн үг, тэрүүнтэйгээ суу, олон юм бодохын хэрэггүй! 

	— Намайг таны үгэнд ороосой гэж хүсэж байна уу?

	— Тэгж байна. Яагаад гэвэл би чамайг аз жаргалтай яваасай гэж хүсэж байна. 

	Маргааш өглөө нь Варя Игорь Владимировичийн өрөөнд орлоо. 

	Цаадах нь босож, асуусан царайтай харав. 

	— Игорь Владимирович, өнөөдөр дахиад нэг газар сууя, би танд юмхан ярьж өгмөөр байна. 

	— Өө, тэгье л дээ, гэхдээ, Варя, та ганцхан үг хэлчих: тийм үү, үгүй юү?

	— Тийм.

	Глеб тэднийг Хөдөлмөрийн ордны үүдний танхимд угтав. Малилзаад сүйд. 

	— Саша таныг нааш нь авчирна гэж би мэдэж байсан юм. 

	— Тийм үү? гээд Лена хариу инээмсэглэв. 

	— Өөрийнхөө урлагаар гайхуулах гэж. 

	— Найз гээд байгаа шүү, намайг нэр алдарт дуртай хүн болгож байна гэж Саша халаглаад, — Би чамд төгөлдөр хуурч авчирлаа! гэв. 

	— Тэр чинь ёстой гайхамшиг! гэж Глеб дуу алдаад, Ленаг хажуудаа суулгав. Тэгээд түүн рүү харан байж, анхныхаа хамсал аяыг дарлаа. 

	Саша өнөөдөр шиг хэзээ ч ийм баяртай хичээллэж байгаагүй, Глебийн дарж байгаа дассан аялгуу өөрт нь хэзээ ч ингэж нөлөөлж байгаагүй. 

	Тэр бээр Ленагийн ярианд ёстой цочирдсон. Гайхалтай давхцал! Түүнийг тэгэхэд галт тэрэгний буудал дээр “хар хэрээгээр” авчирсан. Машинаас эхлээд цэргүүд харайж бууцгаасан, харин мань хүн шоронгийн дараа анх чөлөөт хүмүүс, намхан үүл нүүгэлтсэн тэнгэр, нойтон засмал энэ тэрийг хараад сатаарчихсан... Цэргийн дарга: “Бушуул, бушуул, галт тэрэг та нарыг хүлээхгүй, бууцгаа!” гэж хашхирсан. Саша тэгэхэд өөр лүү нь хэн нэгэн харж байх шиг санагдаад, эргэж харсан боловч нэг ч танил царай олж харалгүй, хоёр цэргийн дунд вагон руугаа цааш алхалсан. Тэгсэн чинь Варя түүнийг хараад уйлж байсан юм байж. Салахынх нь өмнө хувь заяа нь тэднийг уулзуулсан атал тэд бие биеэ зэрвэсхэн ч харж чадсангүй. Болсонгүй. Харин хожмоо бол мань хүн өөрөө бүх юмыг нураасан. Түүнтэй утсаар яаж тэгж муухай харьцаж чадсан юм бол! Тэр бээр түүний: “Саша, чи надад өөр юу ч хэлмээргүй байна уу?..” гээд унтарсан дууг нэхэн санав. Өөрөө түүнд утасдана. Юу гэж ч хариулсан хамаа алга, гагцхүү дууг нь сонсох юм сан, түүнийг үнэлж байдгийг, өөрөөр нь бахархаж явдгийг, тэр нэгэн ярианы тухайд өөрийгөө зүхэж явдгийг мэдэж аваг... 

	Глеб хөгжмөө дарсаар. 

	Саша бүжгээ заан танхимаар явах зуур Ленаг харна, цаадах нь ч өөрийг нь харж, Глебийн наргиа үгийг сонсон инээмсэглэн байна. Саша завсарлага зарлаад, тэр хоёр дээр ирэхэд Ленагийн царай нэлээд тайвширсан янзтай байв. 

	— За ямар байна, уйдаагүй биз? гэж Саша түүнээс асуув. 

	— Би мэл гайхчхаад байна! 

	— Чи надад энэ Глеб шиг хөгжмөөр хамсаж чадах уу?

	— Хамсах ий? Юу л бол. Би зөвхөн нотоор тоглодог юм. 

	— Ноотны хэрэг юу байна?! Ямар нэг танго санаж байна уу? хэмээн Глеб малилзав. 

	— Саналгүй яах вэ. “Оргилуун дарсны хөөс”, “Цуцсан нар”... 

	Глеб нэг ая дарав. 

	— Энэ үү?

	— Тийм. 

	Мань эр босоод, 

	— Аль вэ, суугаад тогло доо гэв. 

	Лена төгөлдөр хуурын ард суугаад, тангоны ая дарав. Даруулаас нүдээ салгаад, 

	— Би зуун жил төгөлдөр хуурт ойртсонгүй. Ямар байна, дажгүй юү? гэв. 

	— Маш гоё, ёстой сайхан! гэж Глеб дуу алдав. 

	— Гадаад хэл гэдэг ганц мэргэжилтэй гээд байгаа юм даа. Хоёр дахь нь ч байгаа болж таарлаа гэж Саша өгүүлэв. 

	— Би үүнийг чинь хэзээ ч мэргэжил гэж бодож байсангүй. 

	— Одоо жаахан бод. Дэр мод чирч байхаас арай дээр байх. 

	Глеб гайхасхийн духаа үрчийлгэхэд, Лена хөмсөг зангидав. 

	— Хөмсөг зангидах хэрэггүй гэж Саша түүнд хэлээд, — Чиний ямар ажилтайг Глеб мэдэхэд гэмгүй. Энэ бид хоёр чамайг хамсал хөгжимчнөөр ажилд оруулах гэж оролдъё. Ямар вэ, Глеб чадах болов уу? гэв. 

	— Хичээгээд үзье. 

	— Бид чамд бас аятайхан байр хөлсөлнө, харж хамгаална, чи энэ харь хүмүүст дэндүү гоё хүүхэн. 

	— Зөвхөн харийнханд ч биш гэж Глеб нэмэв. 

	Лена бослоо. 

	— Миний цаг болчхож. Гэр хол, гэтэл маргааш ажилтай. 

	— Стасик хэзээ ирэх ёстой вэ? гэж Саша Глебээс асуув. 

	— Найм гэхэд. 

	— Өө болж байна. Леночка, жаахан тэс. 

	Саша танхим руу эргэж, алгаа ташив. 

	— Хичээлээ үргэлжлүүлье. Хоёр, хоёроороо зогсоорой. 

	Хөгжим дахиад эгшиглэв. 

	Саша хичээлээ явуулах зуур дахиад Варягийн тухай бодов. Ленагийн ярьсан бүхнийг эргэцүүлэв: “Тийм залуухан, тийм гоё, гэтэл хамаг амьдралаа бусдад зориулчихсан”. Өөрт нь, цөллөгт байхад нь бас: “Чиний одоо юу хийж байгааг би ёстой мэдмээр байна...” гээд л бичиж байсан. Өөрийг нь ч хайрын сэтгэлээр дэмжихийг хүсэж байсан, Ленагийн хүүхдийг ч Алс Дорнод руу аваачсан байна... Гэтэл Глеб тэр хоёр ард түмэн барлаг гээд цуураад байгаа... Үгүй ээ, бүгдээрээ ч арай барлаг биш ээ!.. 

	Стасик хүрч ирээд бас төгөлдөр хуур луу суув. Дараачийн бүлгийн шинэ хүмүүс ирж эхлэв. 

	Саша сурагчдаа тараагаад, Глеб рүү зэрвэсхэн харав. 

	— Чи Ленаг дөхүүлж өгөх үү?

	— Хэрэггүй ээ, би өөрөө яваад хүрчихнэ. 

	— Энэ чамайг машинаар хүргэж өгнө, тушаасан газар чинь зогсоод, чамайг буулгачихна. 

	— Та нар чинь машинтай юм уу?

	— Энэ хотын бүх машин манийх хэмээн Глеб инээд алдав. 

	— Битгий алга болчхоорой. Глеб бид хоёрыг яаж олохоо чи мэднэ. Өглөө бол гэртээ, орой бол энд. Чамайг манай бригадад бүртгүүлэхийг хичээе. 

	— Би бодох ёстой. 

	— Бод, гэхдээ битгий нэг их удаарай. 

	Глеб дараачийн бүлэг хичээлээ дуусаж байхад буцаж ирэв. 

	— За ялдам минь, чамд илтгэхэд байна шүү, тэр чинь газрын тос цэвэрлэх үйлдвэрийн цаана суудаг юм байна, хав харанхуй, хэдэн муусайн байшин, алсад баахан пүнзэн байрууд, тийшээ явахыг зөвшөөрсөнгүй. Би мэдээж: “ Таныг ганцаарыг чинь явуулахгүй” гэж зүтгэсэн. Пүнзнүүд нь хуаран шиг цуваа юм. Пүнз болгон дэргэдээ шонгийн гэрэлтэй, дотроо бол тас харанхуй, бодвол эрт унтацгаадаг байх, үгүй бол гэрлийг нь тодорхой цагаар асааж унтраадаг байх, бүү мэд. Товчдоо, пүнзэн байрууд руу дөхөж очтол тэр надтай баяртай гээд түргэн алга болсон, гэхдээ баруун талаасаа хоёр дахь байранд орсныг би анзаарсан. 

	 

	Саша оройн хоол идэж байхдаа Ленагийн явдлыг Глебт ярив. Ленагийн хувь заяанд өнөө үеийнхээр бол хүн гайхах юмгүй, хаа сайгүй тийм хувь заяа байгаа ч, Глеб анхааралтай сонсов. 

	— Үгийн төгсгөлийг их тод хэлээд байхаар нь би түүнийг багш гэж бодсон юм. 

	— Гадаадад удаан суусан, түүнээс хойш тийм болчихсон, дараа нь аль нэг техникийн номын хэвлэлийн газар орчуулагчаар ажиллаж байсан юм. 

	— Эцэг нь арай гайгүй ажилд оруулчхаж болох байсан байх даа. 

	— Өө тэгэхгүй, эцэг нь жинхэнэ хүмүүсийн нэг! Лена ч өөрөө тэгж явахгүй. Би ч гэсэн тухай үедээ: улс оронд маань инженер хэрэгтэй гэх маягийн юм бодож явлаа. 

	Глеб жуумалзан, 

	— Үзэл сурталтай багачуул байж дээ... гэв. 

	— Тэр ч яг шүү хэмээн Саша инээд алдав. — Социалист эх орондоо зүтгэхийг хүсэцгээж байсан чинь, тэр орондоо хэрэггүй болж таарлаа. 

	— Тийм сайхан хүүхэн, гурван хэл мэднэ, гэтэл албадан дэр мод чирүүлж байх ч гэж. Нөгөө сайхан хүүхний тухай шүлэг чинь энэ дээ. 

	— За яамай, дахиад зуу зууг захиал. 

	— Үгүй ээ ер, өөрөө санал тавьж байх чинь. Юу болчихоо вэ? гэж Глеб гайхав. 

	— Асуудал байна. 

	Уугаад даруулцгаалаа. 

	— Ямар түүх байна гээч, надад нэг хайрт бүсгүй байлаа, бүр Москвад байхад. Юу гэж хэлмээр юм бэ дээ? Хайр дурлал уу? Арван долоотой охин, би түүнд таалагдана, сайн охин, хөөрхөн, ухаантай, ааштай. Дараа нь намайг шоронд хийчихлээ, тэр бүсгүй шоронгуудаар явна, надад эргэлт зөөнө, ээжийг маань харж хандана, цөллөгт байхад надад захиа бичнэ, би ч хариу бичнэ, уулзана гэж мөрөөднө, нэр нь Варя. Тэгээд эргэж ирээд, энэ хооронд түүний хүнтэй суусныг олж мэдлээ, гэхдээ дорхноо салсан юм байж. Гэхдээ л тархиар татаад авах шиг болж, би, мэдээж, тас огтлолгүй яах вэ, харилцаагаа. Тэгтэл хэрэг дээрээ юу болсныг Лена ярьж өгөөд, бүх юм шал өөрөөр эргэдэг байгаа даа, ярьж барах юм биш. Нэг үгээр, миний буруу байж, түүнийг шударга бусаар, бүдүүлгээр үгүйсгэсэн юм байна, тэр намайг хүлээж байсан байхад би түүнийг хөсөр хаяжээ. 

	— Чи хайртай байсан уу?

	— Хайртай байсан. 

	— Одоо бол?

	— Одоо ч гэсэн хайртай. 

	— Тэгвэл тэр чинь?

	Саша дал мөрөө хавчив. 

	— Мэдэхгүй, таван жил уулзаагүй. 

	— Бодлого оо бодлого... хэмээн Глеб сунжруулан өгүүлэв. — Залуухан охин, чамайг, мэдээж, өчнөөн жил хүлээгээд пийшин дээр хэвтэж байхгүй. Гэтэл нөгөө талаас, анхны хайр! Энэ чинь бас мартагддаггүй юм, ялдам минь. 

	— Түүн рүү утасдана аа гэж Саша өгүүлэв. 

	— Зүйтэй. Нааш нь дуудаад аваад ир. Зочид буудалд хамгийн сайн өрөөнд оруулъя. Тэгээд та нар учир явдлаа олцгооно биз. 

	— Ажилтай, сургуультай хүн чинь яаж наашаа ирэх билээ?

	— Майн баяр юу юугүй болох гэж байна, бас хоёр гурван өдөр амралтаасаа авчихна биз, тэгээд л бал сар болчихно. Үүний төлөө уух хэрэгтэй, ялдам аа!

	Аятайхан санаа! Бас Лена ч Уфад байгаа. Варяд: “Баяраар бидэнд дээр ир! Цөмөөрөө уулзацгаая” гээд хэлчихнэ. 

	— Одоо Ленагийн тухайд. Түүнийг бидний энд төвхнүүлэх хэрэгтэй байна, энэ муухай дэр модтой баларна. 

	— Тэгэх хэрэгтэй хэмээн Глеб санал нийлэв. — Лена, Стасик хоёрыг заавал ятгана, зайчилъя. Цөлөгдсөн хүн гээд Машка хавьтуулахгүй болов уу гэж эмээж байна. 

	— Каневский бас цөлөгдсөн хүн, гэхдээ манайд ч ажиллаж байсан, одоо эндхийн найрал хөгжимд байгаа. Овог уу? Машка тийм овгийг мэдэхгүй ч байж магадгүй, улс төрийн хувьд тэгтлээ боловсролтой биш байх. 

	— Тэгж саная. Тэгвэл Семён? Дахиад л төгөлдөр хуурч хэрэггүй гэнэ дээ. 

	— Семёнийг дургүйцвэл би маргааш хамаг юмаа хаяад, яваад өгнө. 

	— Бүр тэгэхдээ хүрэх үү?

	— Бүр тэгэхдээ хүрнэ. Тэр тухайд бол бодоод ч байх юм байхгүй. 

	— Хөөе ялдам аа, би бодож байгаа юм биш, яаж баараггүй хийх талаар эргэцүүлэн цэгнэж байна. Огцорно гэдэг чинь зөв нүүдэл. Сашка явах юм бол би ч явна гээд би бас нэмчихнэ. 

	Саша Москва руу ер нь бол бүтэн сайнд утасддаг. Гэтэл бүтэн сайн хүртэл гурав хоног байна. Төчнөөн хүлээхийг сэтгэшгүй. Тэр бээр маргааш нь Варя руу утасдлаа. 

	Холбооны хүүхэн захиалга авахдаа, 

	— Утас авсан хүнтэй юү, эсвэл хэн нэгнийг дуудуулах уу? гэж асуув. 

	— Варвара Сергеевна Ивановаг. 

	— Хүлээж байгаарай. 

	Дараа нь, 

	— Гэртээ алга байна гэв. 

	Маргааш нь энэ байдал яг давтагдлаа. Сургууль дээрээ байгаа байх. 

	Бүтэн сайнд эхлээд ээж рүүгээ утасдав. Ээж нь хуучин янзаараа утас дуугарахыг хүлээж байж. Сайн уу, бие ямар байна... Ярианыхаа төгсгөлд, 

	— Варя яаж шуухан аж төрж байна? гэж асуув. 

	Тэгэнгүүт ээж нь түгдрээд явчихыг гэнэт мэдэрлээ. 

	— Варя юу, Варя хүнтэй суусан, Сашенька. 

	— Хүнтэй суусаан?

	— Тийм ээ. Сайн хүнтэй, журамтай хүнтэй. Тэр хоёр олон жилийн танилууд, гэхдээ бүх юм ганцхан өдөр шийдэгдсэн. Нөхцөл байдал тийм болж таарсан. Чи намайг ойлгож байна уу?.. Тийм цаг үе, Сашенька, надаар хэлүүлэлтгүй чи мэдэж байгаа хойно. 

	— Хэзээ тэгээ юм бол?

	— Хагас сарын өмнө.

	— За тийм байж. Намайг баяр хүргэж байна гээрэй. Чин сэтгэлийн угаас, үнэн санаанаасаа, халуун дотно баяр хүргэж байна гээрэй.

